
        
            
                
            
        

    
	ЛИВИУ РЕБРЯНУ 

	ИОН - 1

	“УЛСЫН ХЭВЛЭЛИЙН ГАЗАР” Улаанбаатар хотноо 1988 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Тухайн үеийнхээ Румыны амьдралыг хурц тодорхой тусгасан олон роман бүтээгч, румыны үргэлжилсэн үгийн нэрт зохиолч Ливиу Ребряну нь Трансильвины хойд хэсэгт, Клуж хотын ойролцоо байдаг Тырлишиуа тосгонд 1885 онд багшийн гэр бүлд төржээ. Түүний төрсөн нутаг Трансильван нь 1918 он хүртэл Австри-Унгарын эзэмшилд байсан учир ирээдүйн зохиолч румын, герман, унгарын бага дунд сургуульд суралцаж байх үеэсээ эхлэн үндэсний асуудлыг өргөн цар хүрээтэй ойлгодог болсон нь хожим шилдэг бүтээлүүдээрээ үндэсний дээрэнгүй үзлийн эсрэг тэмцэхэд чухал нөлөө үзүүлсэн юм.

	Энэхүү та бүхэнд толилуулж байгаа «Ион» романы багш Херделягийн гэр бүлийн амьдрал, нэн ялангуяа Титу Херделягийн дүрийг бүтээхэд зохиолчийн амьдралаас тусгагдсан зүйл их бий.

	Л. Ребряну дунд сургуулна төгсөж мэргэжлээ сонгон авахдаа зөвхөн уран бүтээлээр тухайн нийгэмдээ амьдарч чадахгүйг мэдэрч Будапештийн цэргийн дунд сургуульд орж суралцсан боловч өөрийн сэтгэлийн дуудлага болсон уран зохиолоо орхисонгүй утга зохиолын факультетад хамт суралцжээ. Энэ үеэс эхлэн унгар, герман, оросын шилдэг зохиолчдын бүтээлийг амтархан уншиж, судалж, орчуулж эхэлсэн байна. Чингээд цэргийн сургуулиа төгсөж австри-унгарын армийн офицер болсон авч цэргийн албанд тохирохгүйгээ удалгүй ойлгож цэргээс халагдан Трансильванаас гарч, 1908 онд Бухарест хотноо хүрэлцэн ирэв. Румынд ирснийхээ эхний арав гаруй жилийг буюу түүний уран бүтээлийг эрийн цээнд хүрсний гэрч болсон «Ион» романыг хэвлэгдэх хүртэл сэтгүүлч, орчуулагч хийж явжээ.

	Румынд ирснийхээ дараа бичиж нийтлүүлсэн өгүүллэгүүдээ эмхэтгэн «Зовнил» (1912), «Хөл нүцгэнүүд» (1916) гэдэг ном болгон хэвлүүлсэн байна. Чухам энэ үед л «Ион», «Бослого» романы анхны сэдэв зохиолчийн сэтгэлд урган гарч соёолж эхэлсэн ажгуу.

	Дэлхийн нэгдүгээр дайны (1914—1918) үед германчууд Бухарест хотыг эзлэн авсан хугацаанд Л. Ребрянуг австри-унгарын цэргээс оргосон гэж тооцон эрж байсан учир зохиолч нийслэлээс дүрвэн гарч нууц байдалд байв. Энэ үеийн хүнд амьдралаа дайн дуусмагц хэвлэгдсэн «Зовлон туулсан нь» (1919) тууждаа тодорхой бичсэн байдаг. 1919 онд «Ичгүүр» гэдэг тууж бичиж түүнийгээ засварлан томруулж «Инж» гэдэг роман болгосноо дахин өөрчлөн засаж түүнд нэр алдар авчирсан «Ион» роман болгожээ. 1920 онд хэвлэгдсэн «Ион» роман нь уншигч, шүүмжлэгчдийн анхаарал, маргааны төвд байв.

	«Ион» романы дараа дайны сэдэв бүхий «Гурван тууж», «Дүүжлэгдэгсдийн ой» (1922) романаа нийтлүүлснээс гадна түүний уран бүтээлийн оргил болсон «Бослого» романаа 1933 онд уншигч олондоо барьжээ.

	Их зохиолч том бүтээл туурвихын зэрэгцээ түүхэн сэдэвт өгүүлэл, театрын тэмдэглэл бичиж, сэтгүүлийн эрхлэгчээр ажиллаж байв.

	Л. Ребряну амьдралынхаа сүүлчийн жилүүдэд нийгэм, улс төрийн дэвшилтэт үзэл санаанаасаа ухарч, хөрөнгөтөн-газрын эздийн румыны барууныг баримтлагчдын талд орж, утга зохиолын ямар ч үнэ цэнгүй өлбөгөр бүтээл туурвисан нь үнэхээр харамсалтай.

	«Бослого» хэмээх алдарт роман болон бусад олон шилдэг роман, тууж, өгүүллэг туурвиж румыны утга зохиолд Михаи Садовяну, Тудор Аргези нартай эн зэрэгцэх их зохиолч Ливиу Ребряну 1944 оны наймдугаар сард нас баржээ.

	1901 онд хэвлэгдэж эхэлсэн «Сэмэнэторул» (Түгээгч) сэтгүүлийг тойрон хүрээлсэн хэсэг зохиолчдын уран бүтээл буюу румыны утга зохиолын түүхэнд «сэмэнторизм» гэж нэрлэгдсэн урсгал нь манай зууны эхний хорин жилийн румыны утга зохиолд хортой нөлөө үзүүлсэн билээ. Тэд нийгмийн бодит байдлыг буруугаар мушгин гуйвуулж тосгоны эсрэг хотыг сөргүүлэн тавьж, өнгөрснийг хэт магтан бахархаж, тосгоныг, хотод шилжин ирсэн тариачдын алдагдсан диваажин мэтээр дүрсэлж байлаа.

	Тосгоныг хэтрүүлэн магтах энэ үзэл нь бодит байдлыг жинхэнэ үнэнээр нь дүрслэн бичих реалист хандлагыг хааж чадаагүй нь мэдээж хэрэг.

	Нэрт зохиолч Ион Славич, яруу найрагч Жеорже Кошбук, жүжгийн зохиолч Ион Лука Каражале нар болон бусад олон арван дэвшилт зохиолчид өөрийн уран бүтээлдээ хөдөө тосгоны амьдралыг, тариачдын баяр баясгалан, зовлон зүдүүрийг бодит байдлаар нь дүрсэлж, «сэмэнторизмын» эсрэг шаргуу тэмцэж байсан юм. Гэвч энэхүү реалист чиглэлийг баримтлагчдын дотроос Л. Ребряну румыны тосгоны амьдралыг өргөн хүрээтэй, гүнзгий дүрсэлж чадсан бил ээ.

	Л. Ребрянугийн зохиолын баатрууд нь болд шиг хатуу зан төрхтэй, догшин авир гаргах чадалтай боловч хүнийг энэрэн хайрладаг хүмүүс юм. Иймээс Ребряну «сэмэнторизмын» эсрэг шууд босож ирсэн байна. Л. Ребряну өөрийн уран бүтээлээрээ ч, онолын өгүүллэгүүдээрээ ч сэмэнтористуудад хатуу цохилт өгч, олон шилдэг авьяаслаг зохиолчдыг реалист чиглэлд уриалан дуудаж зөв замд оруулснаараа румыны утга зохиолд их гавьяа байгуулсан бил ээ.

	Энэхүү «Ион» роман нь дэлхийн нэгдүгээр дайны өмнөх Трансильваны нэгэн тосгоны амьдралын нийгэм, сэтгэхүйн олон талт харьцааг нэлээд олон жилийн байдлаар дүрслэн харуулдаг. Эл романд тосгоны ядуу тариачин Ион болон тосгоны «ноёд» болох Белчуг лам, багш Херделя, түүний гэр бүлийнхний амьдралыг хослуулан гаргасан байна. Романы анхны хуудаснаа бичигдсэн тосгоны баяр цэнгэлт зугаалга нь тосгоны хүмүүсийн тус тусдаа эзлэх байр суурийг, тэдний хоорондын харьцаа, амьдралыг үзэх үзэл бодлыг илэрхийлдэг бөгөөд чухам энэ үед л ядуу тариачин Ион, баян тариачны охин Анагийн хайр дурлалыг ашиглан баяжихыг бодож, Анатай ханилан сууна гэдгийг зөвхөн газартай болж баяжна гэдэг утгаар сэтгэж эхэлдэг. Мөн энэ хэсгээс тухайн орчинд эмэгтэйчүүдийн эзлэх байр суурийг эхнэрүүд нь харчуулаа царайчлан харж, бүжиглэхийг мөрөөдөгч нөхрийнхөө зөвшөөрөл хүлээж байгаагаар илэрхийлдэг юм.

	Тосгоны тэргүүний хүмүүс гэж өөрсдийгөө үздэг баячууд дээрэлхүү зантай, ихэмсэг яриатай байдаг. Тосгоны баячууд болох Белчуг ламтан, Херделя багш нар ард олны баярт дуртайяа оролцож байгаа дүр үзүүлэвч эгэл жирийн тариачин залуу, багшийн охин Лаураг бүжигт урихад зэвүүцэн хилэгнэдэг.

	Энэ бүхэн нь тухайн үеийн тосгоны бодит зураглал мөн.

	Тариачид болон захиргааны байгууллагын хооронд гүн ангал бий болж тариачид нь шүүгч, цагдаа, албан хаагч нарыг үл итгэх болсныг зохиолч бодитойгоор дүрсэлжээ.

	Ионы дүр бол ажилсаг, чадмаг, зорьсондоо хүрэх эрмэлзлийн аугаа их хүчин чадалтайгаараа онцлог бил ээ. Гэвч баяжих хүсэлдээ идэгдсээр эцэстээ «шунал ихэдвэл шулам болдог» гэгчээр өөрөө мөхдөг юм. Тэр баяжихын төлөө бүхнээс, тэр ч байтугай хайр дурлалаасаа хүртэл татгалздаг. Баян Василе Бачугийн охиныг хууран мэхэлж хүүхэдтэй болгочхоод Бачуг хүргэнээ гэж зөвшөөрүүлэх, газар эдлэнг нь гартаа оруулахын тулд нарийвчлан тооцоо хийж сайх бүсгүйг хаяж орхидог бил ээ. Баяжих хүсэл нь түүний зан төрхийг бүрмөсөн эвддэг бөгөөд хуримаа хийж байхдаа зөвхөн бэлэгт авсан мөнгөө л тооцон бодож байдаг юм. Гэргий Анатайгаа харгис хэрцгий харьцаж, үл тоомсорлон, дээрэнгүй байдаг бөгөөд түүнийг нас барсны дараа Василе Бачугаас булааж авсан газраа алдчихгүйн тулд хүүхдээ асрамжилсан дүр үзүүлж явдаг. Ион эцсийн эцэст баян чинээлэг болмогц сэтгэлийнхээ хайрын дуудлагыг мэдэрч түүний эртний өрсөлдөгч байсан Жеорже Булбуктай суусан Флорикаг эргүүлж нөхөрт нь алагддаг бил ээ.

	Анагийн дүрээр тухайн нийгмийн тосгоны эмэгтэйчүүдийн эмгэнэлт хувь заяаг дүрсэлжээ. Анад хорсол занал байдаггүй бөгөөд номхон хүлцэнгүй, эр нөхөртөө хязгааргүй хайртай, үнэнч, эр нөхөртөө ч эцэгтээ ч зодуулж байхдаа бүсгүй хүн ийм л тавилантай гэж бодохоос биш Ионыг баяжуулах хөшүүрэг болж байгаагаа бүрэн ойлгохгүй байгааг тодхон харуулдаг юм.

	Ион хэдийгээр баяжих хүсэлд хөтлөгдөн хүнлэг сайхан шинж чанараа гээж байгаа боловч тариачин хүний газраа хайрлах тэр хэмжээ хязгааргүй хайрыг алдаагүй гэдэг нь газар эдлэнгээ өөрийн болгож аваад тариалангийнхаа талбай дээр очоод газраа үнсэж байгаагаар илэрч байна.

	«Ион» роман нь румыны реалист утга зохиолыг хөгжүүлэхэд жинтэй хөшүүрэг болж Ребрянугийн болон румыны утга зохиолын ур чадварыг өндөржүүлэх, баяжуулахад үлэмж тус болсон юм. Ион романы шууд үргэлжлэл болох, уг романы зарим баатруудын цаашдын амьдралыг тод томруун харуулсан, румыны тариачдын 1907 оны бослогыг яруу үнэн зөвөөр дүрсэлж, тухайн үеийн румыны нийгэм улс төрийн байдлыг бодитойгоор тусгасан, румыны утга зохиолд шүүмжлэлт реализмыг дээд цэгт нь хүргэсэн «Бослого» роман нь Ливну Ребрянугийн нэрийг дэлхийн утга зохиолын арвин санд мөнхжүүлсэн бил ээ.

	Зохиолчийн «Ион» болон тууж, өгүүллэгүүд гадаадын олон хэл дээр орчуулагджээ.

	Уншигч та бүхэнд толилуулж байгаа энэ роман нь монгол уншигчдыг румыны ард түмний утга зохиолын баялаг сантай танилцуулахад өчүүхэн авч тус нэмэр болох биз ээ.

	 

	Б. Чимиддорж



	




	ГАЗРЫН ДУУН



	



	I бүлэг : ЭХЛЭЛ

	1

	Кырлибабаас Клуж ордог засмалаас нэгэн цагаан зам Армади тосгоны дээхнээс салаад Сомеша голын эрэг дагуу мурилзан явсаар өмхөрсөн банзтай модон гүүрээр гарч, Жидовиц тосгоныг өнгөрөн Буковинаас Быргэу давааг давж ирсэн өөр засмалд Бистриц голын дэргэд нийлэн замхрах ажээ.

	Жидовиц өнгөрөөд зам нэлээд өгсүүр болж, толгодын дундуур гаруутаа чигээрээ дурайснаа Ноёны шугуйн зулзаган эвэрлэг моддын хоорондуур бараа тасран булгийн сэрүүн тунгалаг ус мөнхөд дуслагч Санваартны түгээгүүрт худаг хүрээд тэндээсээ Чөтгөрт гангын доорхноос гэнэт мурийн эргэж уулын энгэр нөмөрдсөн Припас тосгонд давхин оржээ.

	Тосгоны зүүн захад хагдарсан цэцгийн эрих өлмийд нь өргөсөн, нар хурд онгож халтайсан Христосын дүр бүхий мурий загалмай харагдана. Салхи сэвэлзэн хөдөлмөгц зэвэрсэн гуулин Христосын дүрс, он цагийн эргэлтэд өтөж өмхөрсөн модон загалмай хоёр өрөвдөлтэйеэ хавиралдана.

	Тосгон яг л мөхжээ гэмээр анир чимээгүй агаар бүгчим халуун ажээ. Хааяа модны үүрэглэсэн навчис залхуутайяа чичвэлзэнэ. Саарал утаа моддын орой дээгүүр гарч ядан хөшиглөснөө согтуу юм шиг гуйвлан тоос тортгоор дүүрсэн газраар хүүшлэн замхрах ажээ.

	Захарии Херделя багшийн нохой байдгаараа уухилан аахилан замын голд хэвтэж байлаа. Цав цагаан муур хөлөө дээр дээр өргөн замын тоосонд буртаглачих вий гэсэн шиг мяраан явснаа нохой үзмэгц зогтусан бодолхийлээд явдлаа түргэсгэн сүлжмэл хашаа бүхий цэцэрлэг дээгүүр, сэвхийн давав.

	Уулын энгэрт тулган барьсан багшийн байшин сэхээвчтэй хаалгатай, тосгоны гол руу харсан хоёр цонхтой ажээ. Багш өглөө бүр үдээс хойш гэр зуурынхаа ажлыг дуусмагц хатагтай Херделя угаал үйлддэг сэхээвчний хашлага дээр ногоон шавар ваар байнгын сахиул шиг байх ажээ. Хашаан дотор алимын зулзаган модны хооронд хэц татаастай, одоо түүн дээр бүсгүй хүний эрээн даавуун хувцас тохоостой байна. Наранд улайстал халсан элсэн дээр улаан залаат залуу азарганы харгалзаанд хэсэг тахиа хувцасны сүүдэр бараадан сэлгүүцэн байна.

	Мөнөөх зам вангийн горхийг гатлаад Александру, Попа-Гланеташугийн гэрээс зүүнтээгүүр өнгөрчээ. Тэд хаалгаа хөндлөвч цуургаар түгжсэн, лууны толгой гэмээр сүрлэн дээвэртэй хашааны нь завсраар саяхан шохойдсон хана цухалзах төдий ажээ.

	Түүнээс цааш Мачедон Черчеташугийнх, дараа нь тосгоны даамал Флори Танкийнх гээд л айлууд үргэлжилнэ... Цэлгэр хашаан дотор мажар угсааны хоёр үнээ хивэн хэвтэж, довжоон дээр нь хадан гэртээ харих цаг нь болсон эмгэн наранд ээн яг л модон зормол шиг хөдөлгөөнгүй сууна.

	Халуун төөнөж, ам хатан бүгчимдэнэ. Замын хоёр талын моддын цаана, хурд халтайж, малд мэрүүлсэн урц байшингууд ичиж эмээсэндээ нуугдах мэт сэмхэн цухуйна.

	Сагсгар хоточ нохой хэлээ унжуулан дэмий, залхуутай шогшино. Орог лууль битүү шивээлсэн шуудуунаас халтар гөлөг сүүлээ өргөсөөр годхийн гарч ирэхэд мөнөөх сэгсгэр гөлгийг тоосон ч үгүй. Түүнтэй зууралдахаас залхуурсных биз ээ! Харин гөлөг эрхлэн очиж сэгсгэрийг үнэрлэх гэсэнд аймшигт соёогоо ярзайлган архирчхаад ихэмсгээр цааш одов. Гөлөг гайхширан араас нь гөлөрч хэсэг зогссоноо, шуудуу руугаа эргэн ормогц юм идэх, яс ховдоглон мэрэх нь сонсогдов...

	Тосгон амь голтой юм гэдгийг Аврумын мухлаг гэрчилнэ. Мухлагийн тагт дээр нэг лонх архи дундаа тавьсан хоёр тариачин үе үе шүүрс алдан бодлогоширч суулаа. Алсаас хийлийн дуу, бүжигчдийн уулга алдалт сонстоно.

	Христосын мэндэлсэн өдөр. Тосгон баяр хөөрт умбажээ. Хамгийн арын гудамжинд, өмхөрч яйжийсан сүмийн яг урд Максим Оприйн бэлэвсэн эхнэр Тодосийнх байх бөгөөд нийтийн цэнгээн тэнд эхэлжээ. Эр нөхрөө алдана гэдэг шороо үмхэнэ гэсэн үг дээ. Өдөр ирэх тусам үйл лайндаа нухлуулсаар байна. Ажилсаг эрийн насаараа хураасан хөрөнгийг унхиагүй эм жил ч болголгүй үрэн таран хийдэг шүү дээ.

	Максимыг өөд болоход саравчиндаа багтамгүй тэрэг сүйхтэй, пүнзэндээ багтахгүй малтай, хашаа дүүрэн өвстэй, хэний ч нүдэнд өртөм айл байж бил ээ. Ай зайлуул. Гэтэл одоо хашаа нь хоосорч, пүнзэнд нь өлөн зэлмүүр сувай үнээ өрөвдөлтэйеэ мөөрч байна.

	Цэнгээн ид дундаа байлаа... Хашаа дүүрэн хүн... Хөгшин моддын сүүдэр саравчны гүнд тусна. Навчсын сиймхийгээр нэвтэрсэн нарны гэрэл архины халуунд улаан зээрд болсон хүмүүсийн хөгжилтэйхөн нүүрэнд тусна. Аагим халуун, архины халуун цөм бүрджээ. Тогоруутын овоон дээгүүр мандах нар, үдэш болтол мөн ч зай байна даа гэж зүрхшээсэн юм шиг бүдгэрч цайжээ.

	Сэхээвчний доор зогссон гурван хөгжимчин хийлийнхээ нумыг үл хайрлан байдгаараа татан тоглож байв. Бричаг өрөөсөн хөлөөрөө тайрдас гишгээд зүүн гараараа өвдгөө тохойлдон, хийлээ хацартаа нааж, нүдээ аниад, хуруугаа хөвч дээгүүр шалмаг гүйлгэхэд цоглог аялгуу гарах ажээ. Хазгар Холбя хэдийгээр гуравхан хөвчит хийлтэй ч ахмад хийлээр наадаж байгаа, араб шиг хар, царай муут цыган Гэванд хувиа өгөхөөргүй сайн тоглож байна. Бричаг үе үе тоглохоо зогсож хийлээ хөглөнө. Тэгэхэд нь Холбя Гэван хоёр хөг алдагдуулахгүйг мэрийн наадна. Бричаг хүч сэлбэсэн мэт дахин наадаж, Холбя руу, Гэван руу ялангуяа аялгуу солих үед ээлжлэн харж царайгаа үрчилзүүлнэ.

	Бүжиглэгсдийн дэвсэлт газар донсолгоно. Хэдэн арван хос, «Сомешана» бүжгийг улайран бүжихэд эрчүүдийн гутлын тахнаас гал манарч, охидын банзал шүхэрлэн, тэдний ядарч хөлөрсөн атлаа баясгалан гэрэлтсэн царай дээр газраас боссон тоос хуйлран бууна. Бричаг цоглог ая наадаж, залуус дарвиж охидыг гараас нь чангаан гаргаад дэрвэтэл нь эргэлдүүлэн өөрсдөө суун босон тачигнатал дэвсэлж хөлөрсөн алгаараа гутлынхаа түрийг алгадах нь нэн сүртэй. Бургисан тоосонд хүмүүсийн дуу бүдгэрнэ. Хааяа нэг онгироо эр нүдээ гялалзуулан сөөнгө хоолойгоор бүжгийн ая даган орилно. Гэсэн ч хоёр гуравхан түрлэгийн дараа хоолой нь цуцан нэг хашхираад чимээгүй болно. Дуу шуугүй бүжиглэхдээ бүр ч онгодтой ажээ. Залуус охидыг улам чанга тэвэрнэ. Хатгамал бүхий цагаан цамцны цаана цэлцэлзэх охидын хөхөнд шүргэх тусмаа залуусын сэтгэл үймрэн булгилна. Тэд ганц ч үг солихгүй, харц шидэлцэхгүй, гэвч баярын мишээл уруул дээр нь тодрох ажээ.

	«Вертушка» бүжгийг цаг шахам тасралтгүй бүжиглэсэн боловч залуус ханасангүй. Хуруу нь хөшсөн Бричаг, хоёр ч удаа тоглохоо болихоор завдахад, залуусын зарим нь уурлаж, зарим нь гуйн царайчилж:

	— Цыган минь, тогло! Дахиарай, дахиарай, чөтгөөр! гэж орилолдоно.

	Бүжиглэгч хосууд хөгжимчдийг тойрон хүрээлж, нүцгэн тохойгоороо түлхэлдэнэ. Дөнгөж саянаас нийтийн цэнгээнд орж буй хэдэн хөвгүүн удаан эргэн бүжиглэснээс хөл дээрээ тогтож ядан найгаж хамт бүжиглэсэн охидынхоо нүүрийг түлэв. Хоёр гурван хос залуус саравч дотор бүжиглэж байна. Тэнд зайдуу чөлөөтэй ч тоос шороо нь дээвэр тулан дэгдэж, амьсгалахуйяа нэн бэрх.

	Бүжиглэгсдээс цөөн алхмын зайд хосгүй үлдсэн охид зогсоно. Тэд бүжиглэгсэд рүү хорхойтон ширтэж, өөр зуураа шивнэлдэн үе үе тачигнатал хөхрөлдөнө. Тэд мөн л үс гэзгээ цэцгээр чимж, хамт бүжиглэх хүнийхээ зүрхэн тус хатгах ёстой нэжгээд баглаа цэцэг барьжээ. Охидын дунд торгон алчууртай залуухан эхнэр, нөхөр нь гэнэт бүжиглэе гээд уриваас ухасхийн бүжиглэхэд бэлхэн зогсоно. Нэлээд захдуу эмгэд, хижээл авгайчуул, эхчүүд бөөгнөрөөд, гэр зуурын тулга тойрсон яриа дэлгэнгээ үр хүүхдээ харах ажээ.

	Дүрсгүй жаалууд авгайчуул, бүжиглэгсдийн дундуур сүлжилдэнгээ охидын цэцгийг сэм хулгайлаад хараан сүрдүүлэхэд нь инээж хөхрөлдөнө. Хамгийн тархигүй гайхлууд нь явган суугаад шүхэрлэн дэрвэх банзлын хормойг анхааран ширтэж, нүцгэн гуя харагдахад ам булаацалдан:

	— Үзэв үү?

	— Үзлээ. Чи яав?

	— Би ч бас үзсээн гэлцэнэ.

	Хэн нэгэн уцаар чавганц тэднийг хөөн зайлуулах боловч тэднийг дахиад л тэгж дүрсгүйтэхэд саад болж үл чадна.

	Харчуул нэлээд зайдуухан, байшингийн дэргэд, хашааны хаалганы дэргэд хэд хэдээрээ бөөгнөрөн зогсоод улс төрийн талаар өдөөн ярилцаж, хааяа нэг хөгжимчдийг тойрсон залуусын зүг тоомсоргүйхэн харна.

	Номой, том цэнхэр нүдтэй, цагаан сахлаа чамирхан эргүүлсэн тосгоны даамал, нутгийн буурьтай буурлуудын өмнө нэр хүнд алдахгүйг хичээн үг бүрээ лавшруулан айлдаж эрс шийдмэг хөдөлгөөнөөр давтан батална. Баян Штефан Хотног, базлан өвдсөн юм шиг цүрдгэр гэдсээ байн байн илэнгээ, тосгоны даамлын айлдсан үг бүрийг өөлөх нь хэнбугай ч надад заан сургах ёсгүй гэдгийг л харуулахыг хичээх ажээ. Тэдний дунд шингэн буурал үстэй үрчгэр өвгөн Трифон Тэтару тэднийг зодолдчих вий дээ гэж айсан мэт нэгээс нөгөөг ээлжлэн харж бүлтгэнэх ажээ. Тэд холын ч гэсэн хамаатан нь бил ээ. Александр Гланеташу гал зуухны үүдэнд яс горилж байгаа нохой шиг үг хэлж зүрхлэх ч үгүй дэмий л гөлөлзөн баячуулын яриаг чагнан зогсоно.

	Хорин жилийн өмнө энэ тосгоны багш байсан, одоо сард таван злотын тэтгэвэр авдаг бас тарианы газарт хэрийн залуугаас дутуугүй ажилладаг Симион Бутуною сэхээвчнийхэн дунд толгойлж харагдана. Түүнийг Мачедон Чергеташу, цагдаа Козма Чокэнаш, Симон Лунгу, Тоадер Бурлаку, Штефан Илин зэрэг эрчүүл хүрээлэн тойроод олонтоо сонссон цэцэрхүү ярианд залхавч анхааралтай сонсож байгаа царайлна. Мэнгэр нь хөдлөхөөрөө бүх тосгоныхныг үе үе цөмийг нь сэрээдэг Симион Бутуною найтаахад эмэгтэйчүүд цочин харцгааж байн. Багшийн ханиаж дуусахыг хүндэтгэлтэйгээр хүлээж байснаа Мачедон цонхон дээрээс лонхтой архи авч ёсорхуу өргөөд өөрөө нэг балгаснаа хамгийн ахмад настанд барилаа. Цаадах нь «Бурхан минь биднийгээ авралдаа багтаа» гэж бувтнаснаа лонхны амсраас үмхэв. Лонхтой архийг гар дамжуулан ууцгаав.

	— Вайтер, вайтер, Форверц1, Симион, Козма гэж нэлээд халсан Мачедон, хэн нь эхэлж балгахыг заана. Тэр арван хоёр жил цэргийн албанд талхиулж цэргийн заншилд идээшсэн эр учир согтохоороо авгайгаа элдэв герман тушаалаар загнан захирдаг бил ээ. Хэдий тийм боловч хайлсан тос шиг зөөлөн сэтгэлтэй тэр хорин найман жил хамт амьдрахдаа эхнэртээ ганц ч удаа гар хүрээгүйгээр үл барам харин ч Флоарядаа балбуулсан байж мэднэ. Лонх Тоадер Бурлакуд ирэхдээ нэгэнт хоосорчээ.

	— Хоосон уу? гэж Мачедон бах нь ханан инээгээд, —  Хоосроо юу? Ноомхон! Байнгын сахиул хаана байна? Урагшаа гэж орилов.

	Арваад насны хүү босон харайж,

	— Хир2 гэж орилоод инээв. Мачедон

	— Ноомхон, фронт дээр инээдэггүй юм, илжиг минь! гэж хашхираад, —  Май энэ лонхыг аваад Аврумын мухлаг руу нисээд ир. Надад дахиад нэгийг гэж байна гээрэй. Ойлгоо биз, бага дарга аа? гэв.

	Гэтэл бага дарга нь тушаал биелүүлэхээс татгалзаж,

	— Гуанзны эзэн мөнгөгүй архи дахиж өгөхгүй гэж танд хэлсэн шүү дээ. Мачедон ах аа, нэгэнт бүтэхгүй юманд дэмий яваад яах вэ гэлээ.

	Мачедон хөмсөг зангидан сахлаа шөрвөлзүүлж, хүүг ширүүн харснаа сэхээвчний хашлага дээр сууж, толгойгоо сэгсрэн сүүрс алдаад,

	— Ээ дээ миний стражмейстер3 байсан цаг нэгэнт өнгөрч дээ. Тэр үед муусайн гуанзны эзэд архи өгөхгүй гэсэн бол болгож тавих сан даа... гэлээ.

	Тэр амандаа бувтнан үглэсээр, авгай руугаа ууртайхан харсанд цаадах нь мөнгөтэй атлаа юу ч өгөлгүй гэсэн бол болгож тавих сан даа... гэлээ.

	Яг энэ үед эрэмдэг татуу Сависта цугларагсдын хөл доогуур мөлхөн хашаан дотор орж ирлээ. Тэр бол Припас тосгоны хамгийн сайхан хүүхэн Флорикагийн бүл бас Трифон Тэтаругийн эхнэрийн хамаатан бил ээ. Савистагийн хөл нь төрөлхийн мэдээгүй, харин гар нь мэнэрсэн биеэ чирч яв гэж заяасан юм шиг ясархаг урт, зүйрлэвээс дэгээтэй адил ажээ. Түүний үлхий уруултай дарвагар амнаас нойтон буйлтай хэдхэн шар шүд ярзайна. Трифон Тэтаругийнх түүгээр хүүхдээ харуулах гэж гэртээ байлгадаг юм. Дулаахан өдөр Сависта хашааны үүдэнд нарлан хүүхэд багачуултай хэрэлдэхийн хажуугаар өрөвч сэтгэлтнээс гуйлга гуйдаг... Тэр их л дуу шуугиантай ирлээ. Айсан, чарлаа, дуугаар үл ухаарагдах юм орилно. Гэвч түүнийг хэн ч тоосонгүй. Зөвхөн Трифон Тэтару авгайдаа битүү дохио өгөхөд авгай нь Сависта дээр ууртайяа гүйн очоод,

	— Ахайтан минь өргөөндөө байж болохгүй байна уу? Хөл чинь загатнаад байна уу?.. Ийм үед хашаагаа эзгүй орхино оо... Хөлсний хүн өөр байх биш... Даанч яав даа? Хэрэг зорилгоо хэлээч. Аан! Хэлээч Сависта?

	Трифоных байдаг төв гудамжнаас Сависта хоёр цаг мөлхөж ирсэн бил ээ. Сависта гараараа занган шүлсэндээ цацан тайлбар тавих гэж махарна.

	— Юу, юу гэнэ ээ? гэж түүний юу хэлснийг ойлгох гэж цөхөрсөн Мария шалгаагаад, —  Василе Бачу зодолдсон, Аврумтай юу даа? Флоаря Кэрунтутай юу?.. Тэгээд яагаа вэ? Чамд ямар пад байна! Ийм юмны төлөө энэ хол салгалж ирэх гэж дээ! Мөн ч горьгүй ээ! Нялх хүүхдээс долоон доор!.. Наад банзлаа яаж балиартуулснаа хараач! Өнөөдөрхөн би сольж өгсөн юм шүү... Бүтэлгүй ч харламар аа даа.

	Банзал балиартахаас зовох юун гэж хэлэх гэсэн ч юм уу, Сависта аман дотроо юм гоншигносноо тэнэг царайлан марсайн инээв.

	— Чи юу гэл ээ!? Василе Бачу согтуу байна гэв үү?.. Ямар анх удаагаа ус гударч байгаа биш дээ... Минчийж улайсан Мария Савистагаас холдож авгайчуултай нийллээ. Сависта охидын дундуур шурган мөлхөж өмнө нь гараад бүжиглэгсдийг бахдан ширтэв. Сависта хорин таван настай. Тэр сайхан хөгжим сонсох юм уу алив таашаалтай цэнгээн үзэхдээ баярладаг, баярлахаараа дагжин чичирдэг ажээ.

	Сависта удаан баясах хувьгүй байжээ. Аятайхан газар эрж охидтой байр булаалдан мэтгэж байх зуур нь хөгжим зогслоо. Ядарч усан хулгана болтлоо хөлөрсөн Бричаг, нумаараа хэтэрхий чанга дэлдсэнээс хийлийн нь хөвч тасарчээ.

	Гланеташугийн хүү Ион, Ана Бачугийн бэлхүүсээр тэвэрсэн хэвээр хөгжимчний дэргэд сүрхийн хүрч,

	— Тоглооч дээ, Бричаг. Жаахан ч болов тогло л доо. Дуулж байна уу, цыган минь? гэлээ.

	Хэсэг залуус бүр ч захирангуйгаар

	— Муу цыган, тогло! Бас болих санаатай юу?.. Муу хар хэрээ минь, яах гэж мөнгөө төлсөн гэж санана? гэхэд Бричаг тэднийг дургүйцэн ширвээд Ионд хандан хийлээ зааж,

	— Ион минь, дахин тоглох сөл алга... Бүр барахгүй нь... Бурхан минь... Надад итгэ л дээ, хуруу минь мод шиг хөшчихлөө. Хөвч нь тасарсныг харж байгаа биз дээ?.. гэлээ.

	— Чи чинь ойлгож байгаа биз дээ? Түр ч гэлээ тогло л доо гэж цаадах нь шалсаар л байлаа.

	Цыган дүрсхийн уурлаж, нүүрээ буруулан Холбя руу хийлээ чулуудаад хараал урсгаж эхлэв.

	— Бүх хийлийг эрлэг хамаасай! Намайг нум барьж сургасан тэр адын амьтан үхлийн муугаар далд ороосой! Чадашгүй нь гэдгээ хүний хэлээр хэлээд байхад заавал тогло гэж шалгаагаад галзууруулах нь, хүн бол ойлгомоор сон... Бүх найр цэнгээн, түүнийг анх сэдэгчид, цөм тамд живээсэй!..

	Ион, Бричагийн хараалыг гайхширан чагнаж байснаа гэнэт дарь шиг дүрсхийн сөөнгөтөн хашхирсан нь,

	— За за муу хар хэрээ, муу дайсан! Хясаад байвал гучин хоёр шүдийг чинь сүмийн хашаагаар нэг бутраагаад хаячихна шүү!..

	Бричаг нэг удаа Ионоос нударга хүртсэн болохоороо дуугүй байв. Ионыг аман дотроо хараал урсгасаар одоход сая тэр зүрх орж, наад хоёр хөгжимчиндөө хандан цыганаар хашхирав.

	Залуус хамт бүжиглэж гийгүүлсэнд нь талархан охидыг тэврэхэд, охид биеэ хураан,

	— Баярлалаа... гэж хулчгархан шивнэнэ.

	Ион, Анаг цээжиндээ удаан нааж таалав.

	— Ион, тавь л даа! гэж охин ялдамхан дуугаар бувтнахад Ион,

	— Дараа өнөө газраа уулзана шүү, Ана минь... чи мэднэ шүү дээ... гэлээ.

	Ана үг дуугараагүй ч нүдэнд нь баярын оч гялалзана. Тэр тэврэлтээс нь мултрах гэж,

	— Ион минь, тавиач дээ... За, тавь л даа! гэж наалинхай дуугаар шивнэнэ.

	Залуу хөөрөн инээмсэглэнгээ хөхийг нь цээжиндээ наалдтал тэвэрсэнд Ана өвдсөндөө золтой л орилчихсонгүй.

	— Заавал ирнэ шүү! гэж түүний нүд рүү захирангуй, найдсан харцаар ширтэнгээ дахин хэллээ.

	Нүүр нь час улайсан Ана банзлынхаа тоосыг гүвсээр охидын хойноос гүйв. Тэр амьсгаагаа дараад Козма Чокэнашугийн охин Маргарита гэгч хүдэр биетэй, үг дуу цөөтэй, эр хүн шиг ясархаг гартай, малигар улаан бүсгүйтэй яриа дэлгэв...

	— Энэ Ион... янзын хүн шүү... Тийм ээ... гэснээ зовж, яриагаа даруйхан өөрчлөн, —  Ямар бүгчим юм бэ! Би бүр усан хулгана болчихлоо...

	Маргарита бүжиглээгүй учир азтай охидод жөтөөрхөн туньжээ. Архидаж, тамхи татаж зогссон хэсэг залуус руу шуналтайяа ширтэж тэдний хэн нэг нь урих болов уу гэж горьдсон тэр, Анад юу ч хариулсангүй.

	Ион, Анаг хэсэг зуур ширтэв. Харцанд нь нэг л хачин, илэрхий заль тодрох ажээ.

	Максим Оприйн бэлэвсэн эхнэрийн охин, өдий болтол үерхэж байгаа Флорикаг тэр харав. Флорика хэдий баргар ч гэлээ урьд урьдынхаасаа бүр ч сайхан харагдана. Ион бодлоо сэгсэрч хаяя гэсэн шиг нүдээ түргэн түргэн цавчилснаа нэг бяцхан хөвгүүнийг дуудаж,

	— Хөөе, дүү минь авчрав уу? гэхэд,

	— Авчирсан ах аа. Зенобия эгчид хадгалуулсан гэж их л бардам хариуллаа.

	Ион, эх нь хамт зогсож байгаа авгайчуул руу алхахад жаал хөвгүүн,

	— Мухлагийн эзэн хатуугаар хийсэн байдаг шүү, Ион ах аа. Арван домбон чихэр хийсэн гэнэ л ээ. Зөгийн балаас амттай болсон юм байх аа гэлээ.

	Лонхтой архи барьсан Зенобия

	— Хэд хоног ууцаар шархираад горьгүй ээ, яг л хутгаар огтолж байгаа юм шиг, хэд хоног намдахгүй хатгах юм гэж Тодосийн бэлэвсэн гэргийд үглэж байлаа.

	— Алив ээж ээ, наадхаа гээд Ион нэг сайн хөнтөрснөө, —  Та амсах уу? гэлээ.

	— Зүгээр, надад бүү санаа зов гэсэн атлаа Зенобия лонхыг нь авч нэг балгаад

	— Сайн архи байна шүү, би ч архины дөмөг сулыг гадарлахтайгаа шүү... Хүү минь бага шиг уугаарай! Толгойд чинь гарвал нүгэл рүү түлхэж мэднэ... Согтуу хүн гэдэг чинь... Бурхан өршөө... гэлээ.

	Ион, эхийнхээ үгийг гүйцэд сонсолгүй лонхтойгоо аваад явлаа. Тэр үед мөнөөх жаал хүү газарт зоосон юм шиг зогсож горьдсон нүдээр лонх руу ширтэж байв. Ионыг явчихад ялимгүй гомдсон ч, төдхөн Маргаритагийн гараас цэцгийн баглааг нь шүүрэн булаагаад харвасан сум шиг годхийн алга болоход хэн нэгэн эр уриасай гэж горьдон хүлээж байсан бүсгүй хараалын муухайг урсгасаар хоцорлоо.

	Ион яаралгүйхэн явж малын пүнзний хашаа даваад Анаг эргэн харав. Тэр нь Ионы араас нүд салгалгүй ширтэж байснаа төдхөн яаран дагажээ. Хүн бүхэн хойноос нь харж байгаа гэж бодохоос хавч шиг улайжээ.

	Саравчны цаанаас бяцхан чөлөөнд жимсний мод тарьсан зурвас газар байх бөгөөд түүний дундуур мурилзан өнгөрсөн зөрөг, ламын горхийг уруудан Аврумын мухлаг хүрээд замхарчээ. Саяхан хадаад модоор цондоглосон өвснөөс исгэлүүн үнэр ханхийнэ.

	Ион зөрөг даган алхаж явснаа зүүн тийшээ эргэн хонгил бүхий самрын модны сандал мэт цагаригласан уг дээр суув. Баярласандаа нүд нь сэргэж, догдолсондоо бие нь чичирсэн бүсгүй ч хүрээд ирлээ.

	— Чи энд байгаа юм уу? гээд тэр өөдөөс нь харалгүй зэрэгцэн суулаа.

	— Энд арай дээр байх гэж залуу аажуухан хэлээд лонхтойгоо өргөн санасан бүхэн бүтэх болтугай! гэлээ. 

	— Ерөөлөөр болтугай, Ион оо гэж хэлэнгээ бүсгүй архины мухлагаас нааш цаашаа хүмүүс хөлхөн буй зөрөг рүү болгоомжлон хялалзав.

	— Ана минь, тогтоочих л доо, чамд зориулж авсан юм. Амт гэдэг нь яг л чиний уруул!

	— Архи байхгүй байх нь яав аа гэж би боддог юм гээд Ана бага зэрэг тайвширч, —  Үнэрлээд л бөөлжис цутгадаг юм. Арга ч байж уу даа, аав өдөр болгон уудаг, уух уухдаа ухаан тавьтлаа гудардаг юм чинь...Цаашдаа юу л болдог бол доо, мэдэх юм алга гэлээ.

	— Гуньж шаналснаас болж хүн уудаг гэж Ион хэлснээ, дуугаа өөрчлөн, —  Уу, Ана минь... Би хүртэл тэгдэг л байсан юм... гэлээ.

	Ана уруулдаа хүргүүтээ ярвайгаад, лонхыг нь өгөнгөө хахаж цацан инээлээ.

	— Чадашгүй нь... Яг л хор... 

	— Яалаа гэж дээ... Аятайхан шүү... гээд Ион лонхноосоо дахин хөнтөрлөө.

	Хэн хэнийгээ харалгүй, хэсэг дуугүй суув. Тэгснээ Ион түүнийг тэврэн шүүрс алдаад,

	— Ээ дээ, Ана минь миний цээжээр дүүрэн гуниг! гэхэд зөвхөн зовлон зүдүүр үзсэн Анагийн гонзгой бор царай хувьс хийлээ.

	— Чи намайг хэчнээн зовсон гэж санана. Бурхан намайг лай ланчгаас гэтэлгээсэй. Эцэг маань намайг Жеорже Булбукийн эхнэр болгоно гэж эрс шийдээд, амнаас нь гардаг үг Жеорже болсон шүү. Хайр сэтгэлгүй хүнтэй суулгах гэж байхад дуугүй хүлцэн суух ямар вэ дээ, ай бурхан минь...

	Ион түүний ягаан буйл, ялимгүй зайтай хас цагаан шүд, нимгэн жимбэгэр уруулыг ширтэнэ. Василе Бачу нэг шийдсэн юмандаа улайрсан бух шиг муйхар зүтгэдгийг Ион юу эс андах билээ. Тэр тусам нь санасандаа хүрэх гэж Ион шазуур зууна.

	Анад тэр сэтгэлгүй байсан, одоо ч сэтгэлд нь нийцэж байгаа эсэхийг мэдэхгүй байв. Харин Флорикад бол аль хэдийнээс сэтгэлтэй төдийгүй гэнэт харж, дурсахдаа түүнийг хайрласан хэвээр буйгаа мэдэрдэг ажээ. Түүний ялдамхан мишээл, бие галбир, тоор жимс мэт зөөлөн хацар, балын амтат булбарай уруул, хаврын тэнгэр шиг тунгалаг цэнхэр нүд нь зүрхэнд нь уяатай явдаг билээ. Өө хэлбэл Флорика өөрийнхөөс нь ядуу. Харин Анагийнх бол мал, газар, байшин хашаатай ажээ.

	Ион, Анагийн уйлагнасан үглэлд сэтгэл зөөлрөвч Флорикагаа л бодсоор байв. Тэгснээ гэнэт цочсон юм шиг бүсгүйг цээжиндээ наан тэврээд ганц үг ч хэлэлгүй уруулыг нь озон үлгэж эхлэв. Бүсгүй түүний хүзүүгээр тэврэн өөрийгөө тушаахад догдолсон түүний зүрх Ионд ч дуулдам цохилж байлаа.

	— Чоно борооноор... гэж хэн нэгэн замын тэртээгээс орилов.

	Ион уурсан харвал Илие Ону мухлагаас лонх юм аваад буцаж явна. Тэр бүдүүн хоолойгоор хорсолтой инээх ажээ.

	— Далд ор... газрын гай минь! гэж Ион хөмсөг зангидан хараалаа.

	Илие Ону саравчны цаагуур далд орлоо. Тэр Жеорже Булбукийн хуурай дүү бөгөөд нэгэн хурим дээр Ионд үхтлээ зодуулснаас хойш эгзэгтэй мөчийг отож явдаг ажээ.

	Айсан, баярласандаа нулимс цийлгэнүүлсэн Анагийн хүрэвтэр нүдийг хараад Ион харааж занахаа болив.

	Илие Жеоржед зулгуйдан архинд явсан хойгуур тэр нь Армадий даяар хамгийн цуутай уушны мухлагт доктор Филопоюгийн зохиосон нэгэн цэнгээн дээр Бистрицийн хөгжимчдийн тоглож байсан шинэ аяыг Бричаг тэргүүтэнд зааж байжээ. Бричаг ая исгэрч байгаа залуугийн амнаас нүд салгалгүй ширтэж хийлэндээ оруулах хэмээн мэрийхэд түүний үнэнч нөхөр Холбя хэрээрээ махарна. Тойрсон залуус бишрэн ширтэхэд хөөрсөн Жеорже нүдээ анин уруулаа цорвойлгож хацраа төмбийлгөөд бүр ч галтай исгэрэх аж.

	— За одоо сурав уу? гэж Жеорже аяа таслав.

	— Болов бололтой гэж Бричаг гүнгэнээд дадмаг гэгч тоглолоо.

	— Аваад ирлээ, Жеорже! гэж Илие сүржигнээд лонхоо атгуулав. 

	— Чи минь түргэн явжээ гээд архинаас залгилснаа Илиед өгөөд, хөгжимчдөд ахин заахаар эргэлээ.

	— Бидэнд хундага юм хайрлачихгүй юм биз дээ, өвгөөн гэж Холбя хэлээд Жеоржег хийлийнхээ нумаар гижигдэв.

	— За яамай, тэгье, салбадайнууд минь гээд цыгануудыг хүртэл дайлж байгааг минь бүгд харж байгаа гэхээс онгирсон Жеорже бардам инээлээ. Гэван лонхыг буцаан эзэнд нь өгөх гэхэд,

	— Цөмийг нь ууцгаа гэлээ.

	— Одоо боллоо. Бид хувиа хүртье. Энэ чөтгөрүүд их архи өгвөл тэсэрнэ... гээд Илие азарган тахиа шиг үсрэн оров.

	Цыганууд уухаас буцахгүйг хэлэх үү, Илие ууртаа ахмад хийлийг нь өшиглөх шахсаныг хэлэх үү, Илие цыгануудын хооронд дэгдсэн маргаан зодооноор дуусах тийшээ хандлаа.

	Гэнэт цөм эргэн харцгаав. Сэхээвчний хашлага дээр авирч суусан эрчүүл малгайгаа авцгаалаа. Үнэн алдарт шашны лам Белчуг, түүнтэй хамт багштаны гэргий Мария Херделя хатагтай, тэдний охин Лаура, хүү Титу нар айсуй. Тосгоны даамал бусад томчуул, дээдсийг угтахаар хаалга чиглэцгээв.

	— Уйтгараа сэргэнэ сайхан цэнгэцгээж ажаамуу? гэж ламтан мэндлэхдээ өгөөмөр эелдгээр мишээлээ.

	— Тийм ээ, лам эцэг минь гэж бүрхээ базсан тосгоны даамал хариулаад бурхан тэнгэр, эгэл доодост хүртэл баяр цэнгэл хайрласны буянаар хөгжилдөцгөөж л байна даа гэлээ.

	— Тэр үнээн! гэж айлдахдаа ламтны мишээл сарнилаа. 

	— Дээдэс, манай найр цэнгээнийг сонирхож гийгүүлэх сэн болов уу! гэж Флоря Танку ялдамхан дуугаар асуугаад бүрхээ өмслөө.

	Тариачид уван цуван малгайгаа өмслөө. Ламбугай, Херделя хатагтайд ямар нэг юм шивнэсэнд хатагтай ихэмсгээр толгой дохин:

	— Яах вэ, үзэж бололгүй дээ... Би ардын наргиан цэнгээнд дуртай... гэв.

	Мария Херделя бол Монор нутгийн тариачны охин бөгөөд азаар багштай гэрлэсэндээ маадайж, цаг үргэлж герман хувцас өмсөн тариачдыг хөөрхийлөлтэй амьтдад тооцож, өөрийгөө эгэл доордсоос зиндаа дээгүүр гэж санадаг ажээ.

	— Дээдэс минь ойртож морил! гэж баярлан догдолсон даамал хэлээд бөөгнөрсөн тариачдыг түлхлэн,

	— Алив эрчүүд ээ, зай тавь, зай тавиарай гэлээ.

	Хүндэт дээдсийг чилээлгүй түргэхэн морилуулах гэсэн хэн нэгэн, 

	— Зай тавьцгаа... Ухарцгаа! гэж орилов.

	Белчуг намбатайхан алхалж хашаанд ороод хаалганаас төдий л холгүй зогслоо. Шүтлэгтэй эмгэд мутрыг нь үнсэх гэж өрсөлдөнө.

	— Санасанчлан бүтнэ... бүтнэ! гэж ламбугай дүнгэнээд илт тааламжтайгаар хэн нэгнийг адислахад хувхай царай нь амьдын өнгөөр гийх ажээ.

	Хэдий ядарсан ч бүжигт улайран бүхий залуус л хөгжимчдөөс алхам ч холдсонгүй. Юм бүхэн дээр гайхуулан давамгайлах дуртай Жеорже л бөөгнөрөн зогсох хөгшдийн дундуур зүтгэлэн багштаны гэр бүлийнхэн хийгээд ламтны зүг дөтөлнө. Илие араас нь нохой шиг дагах ажээ.

	Эд нь тааруу ч цэвэрхэн хувцаслаж, цардмал зах дээр цэнхэр зангиа зүүгээд сахлаа мөлчийтөл хуссан шон шиг горзгор, хорин гурав орчим насны Титу Херделя, Жеоржег харуутаа саарал даавуун бээлийтэй гараа сунган,

	— Мэнд үү, Жеорже? Та нар чинь ахин бүжиглэхгүй юм уу? Бид үзэх гэж ирсэн юм сан гэлээ.

	— Бүжиглэлгүй яах вэ, эрхэм минь. Энэ цыгануудыг жаахан амсхийлгэхгүй бол өдий хүртэл тоглосондоо зүрх нь амаараа гарах шахаж байна гэж эелдгээр хэлснээ түүнд ойртоод

	— Та бидэнтэй бүжиглэнэ биз дээ? гэлээ.

	Титу хөхрөөд Лаура руу харсанд цаадах нь ичингүйрхэн инээмсэглэв.

	— Би юу?.. Больё доо, Жеорже минь. Дараа больё. Одоо эвгүй гэж Титу хэлсэн боловч Жеорже түүнийг элдэвчлэн ятгаж, 

	— Би танд дур татам сайхан бүсгүй олоод өгье. Өд шиг хөнгөхөн, авхай шиг цэвэрхэн шүү!.. Бас Лаура авхай ч бүжиглэнэ биз дээ... гэлээ.

	Титугийн дүүгийн царай хувьсхийн эхийнхээ гараас зүүгдэж,

	— Пээ, юу гэсэн үг вэ? Гайхмаар юм. Ингэж хэлэхээсээ... гэлээ. 

	Ламбугай тосгоны даамал болон бусад тариачидтай цаг агаарын тухай яриа дэлгэж, хурмаст ахиухан хур хайрласан сан бол газар зөөлөрч өдийд эрдэнэ шишийнхээ талбайг хоёронтоо сэндийлчихсэн байхгүй юу гэж ам нийлнэ... Жеорже л Титу, Лаура хоёрт зангуу шиг наалдаж өөрийн охидыг тариачидтай хутгалдуулах хэдийний дургүй Херделя авгайн хилэнг төрүүлнэ.

	Хүмүүс ойртон дөтлөөд, Жеоржегийн дэмийрэхийг сонсон инээмсэглэж байгааг мэдмэгцээ Титу яриаг өөр тийш нь залахаар шийдээд эргэн тойрноо ширвэн харангаа нэг юм санасан царайлж,

	— Ион хаачаа вэ? гэж асуулаа.

	Титу тосгоны залуусаас, Ионыг их л дотнолж шадарладгийг сайн мэдэх Жеорже басамжлагдсанаа ухаарч, их дурамжханаар,

	— Тэр хаа холдох вэ... гэлээ.

	Түүний ард зогсож байсан Илие Ону ярианд уухайн тас орж,

	— Үгүй тэр чинь цэцэрлэг дотор самрын модны доор Анатай... гэлээ.

	— Хаана гэнэ ээ? гэж Жеорже алгадуулсан юм шиг огцом эргэнгээ асуулаа.

	— Хаана байгааг нь би хэлсэн шүү дээ гэж Илие их л тавлангуй инээлээ.

	Жеорже толгойгоо ганзагалан дуугүй болов. Балай бүжигт уригдаж залхсан Титу яриа намсхийснээр сүйхээлэн, Клужийн эмнэлэгт мундаг эмч нараар өвчтөн бөөрөө хэрхэн авхуулснаа ярьж байгаа Белчуг руу очлоо.

	Илиегийн үг Жеоржегийн зүрхийг шархлуулжээ. Анаг түүний эхнэр болгон өгнө гэж хэдийн амласан билээ. Ана баяны охин, Жеорже баяны хүү, ёстой заяаны хос биш гэж үү. Эцэг эх нь аль хэдийн тохиролцсоны дээр тэр Анад дуртай байлаа. Цаадах нь ч лусын дагина биш, наадах нь ч эрийн дээд биш. Гэхдээ хүдэр биетэй, өргөн цээжтэй, эрүүл чийрэг, явахдаа хоёр тийшээ ганхалздаг ер нь л бух шиг эр дээ. Түүний хор нь буцалж шар нь гозойно. Цэцэрлэг рүү гүйн очиж тэр хоёрын хэрхэн зугаалж байгааг илчлэх сэн гэж бодов. Тэгвэл шал дэмий зодоон дэгдэж, хамаг юм баллачихна гэж бодоод биеэ барив. Ион хэний ч мэдээжээр өлөн чоно шиг ууртай амьтан. Бүсгүй ч гэсэн дээ, нэгэнт илэрчихлээ гэж мэдвэл нүүр өгөхгүй, зөнд нь орхичихъё. Хүчээр биш ухаанаар үзвэл арга бий. Харин Ион ямар санаатай, бүсгүйн толгойг эргүүлнэ вэ?

	Жеорже, Максимын бэлэвсэн эхнэрийн охин Флорика руу нүд буландан харлаа. Тэр яг л өөртэй нь адил уруу царайлан зогсож байв. Энэ бас л мэдчихээд шаналж байна гэж бодохоос омог нь ялимгүй дарагдлаа. Адилхан зовж байгаа хүн байхад өөрийн зовлон арай хөнгөрдөг. Жеорже урт гэгчээр шүүрс алдаад бүрхээ нүдэндээ тултал дарж өмсөөд,

	— Одоо зөвхөн Флорикатай л бүжиглээд салахгүй юм хуна... Хор шарандаа галзуурна вий гайгүй гэж амандаа ярив.

	Ялангуяа цэцэрлэг дотор морилон буй дээдэст бүжиг ахин эхлэх гэж байгаагаа мэдэгдэх гэж хийлчид хөгжмөө их л сүртэй хөглөцгөөнө. Залуус байж ядахдаа газар дэвслэн баясгалантайяа хашхиралдаж, сэтгэл догдлон хүлээх охидын зүг харц бэлчээнэ. Яг энэ үеэр малгайгаа хазгай тавьсан, олон хоног архидсанаас нүд нь бөлцийж булингартан улайсан Василе Бачу шалиг дуу аялсаар хүрч ирэв. Тэр гуйвлангаа гараа хий савчих нь үл үзэгдэх өрсөлдөгчтэйгөө маргалдан зангах мэт.

	Хүмүүсээр хүрээлүүлсэн дээдсийн зүг харж, хэсэг бодлогошрон зогссоноо, Белчуг лам руу шууд тулж очоод, 

	— Гэгээн эцэг минь, үнэнийг хэлэхэд би ч нүглийн сав шүү дээ!. Энэ дэлхийд ховорхон замаа алдсан архичин даа. Үнэн шүү! Бурхан мэднэ. Ийм л амьтан даа... Өөрийгөө худлаа хэлээд яах вэ дээ? Уй гунигаасаа л болж уудаг, тийм ээ, ламбугай, уусан ч өөрийнхөө буянаас л уудаг... гэлээ. Лам айлтгалаа өндөрлөж, сүр үзүүлэн нэлээд ууртайгаар Василе Бачу руу харав. Харин тариачин эр сэтгэл хангалуун ялдам инээмсэглэж хэнийг ч юуг ч үл анзааран нүглээ наманчлах мэт доор мэхийн,

	— Ламтан минь болгоож хайрла! Ээ дээ би мөн их зовж байна даа. Та арай үнэмшихгүй байгаа юм биш биз дээ? Үүнээс л болоод уудаг, уугаад л байдаг. Тийм шүү дээ! Муу архичин юундаа шаналдаг юм гэж та айлдах байх. Надад зовлон байлгүй яах вэ, ламбугай минь! Би ганц охинтой, гэтэл тэр миний санаснаас өөр юм. Өөр байна, та дуулж байна уу? Даанч үгэнд орохгүй юм. Сэтгэлийн там, гунигийн үүл болсон тэр үгэнд орохгүй юм. Ийм л байна. Миний зөв үү, буруу юу, айлдаж соёрх! гэлээ.

	Сул биетэй ламтан, архины үнэрт дургүй атал Василе харин тэгэхээс тэгэх гэсэн юм шиг улаан нүүр өөд нь байн байн хэхэрч байв. Тэр ч яах вэ, харин тариачны ийнхүү эх захгүй авирлах нь ламтны алдрыг олны өмнө бууруулах хэрэг тул Белчуг лам нэн жигшилтэй их л цухалдав. Хатагтай Херделя тэргүүнээ өргөн уруулаа жимийн инээмсэглэн зогсоод эргэн тойрон шавж, Бачуг шоолон инээлдэх хүмүүсийг дур гутан ширвэнэ. Ганц Титу л согтуу тариачны шал палхийсэн үл ойлгогдом донгоссоныг дуртайяа сонсож, ламд ажиг авхуулалгүйгээр яриаг цааш үргэлжлүүлэх гэж мэрийж байв. Белчуг хилэнгээ дарж Бачуд элэгсгээр хандан,

	— Базаахгүй л байна даа, Василе минь. Хэзээ ямагт согтуу явахдаа залуусаас ч зовохгүй юу. Ёс төртэй хүн гэдэг чинь өдөр бүр еврей наймааг баяжуулж, чөтгөрийн ундаагаар бие хордуулдаггүй юм шүү... За ийм л шив дээ! гэвэл Бачу хоёр алхам ухарч инээд хүрэм зэмлэнгүй дуугаар,

	— Би золгүй гэнэ ээ, лам эцэг минь? Би хэнд муу юм хийгээ вэ? Би хэний мөнгийг үрчихээ вэ? Уух нь уудаг... Гэхдээ хөлсөө гоожуулж олсныгоо уудаг... Тэгэхэд та нар намайг үзэн ядна гэнэ ээ? Би таны өмнө нүгэл үйлдсэн бол шуудхан хэлээд аль! гэлээ.

	Ярианд оролцох нь зүйтэй гэж үзсэн даамал Бачуг гараас нь хөтлөн чирч,

	— Үнэн үнэн. Василе минь, чиний ярьдаг яг л тийм байгаа юм. Харин эрхмүүдийн амар амгаланг бүү сарниа, зугаалга сонирхох гэж морилсноос биш чиний чалчихыг сонсох гэж ирээгүй... гэлээ.

	Тэгснээ залуус руу хандан захирангуй дуугаар,

	— Багачууд минь, яагаад хөшчихөв? Бүжиглэх юм уу» үгүй юу? гэлээ.

	Энэ мөчид Василе Бачу, яг л хатсан мод шиг унжийн зогсох Жеоржег хармагц гараас нь хөтлөн ламын дэргэд чирч очоод,

	— Гэгээн эцэг минь, энэ хүү шүү дээ! Харж байна уу? Миний ганц хүргэн шүү! Та энэ хүүг миний охинтой адисалж хайрлаарай! Тэгвэл зүрх минь тэсэрсэн ч гомдолгүй... гэлээ.

	— Боль доо Василе ах аа гээд ичингүйрч улайсан Жеорже мушилзан хэлэв.

	Гэтэл цаад гайхал нь бүр ч гаарч бархиран,

	— Чамайгаа би орхихгүй ээ, мэдээ биз! Надад уут барьсан гуйлгачин биш, дөмөгхөн хүргэн хэрэгтэй. Би чамд охиноо өгөхдөө өгнө, харин чи түүний толгойноос тэнэглэдгийг нь арилгахын тулд олигтойхон ташуур зэхээрэй! Санаа нь их, буян нь өмгөр гуйлгачин манай тэрний толгойг эргүүлэх гэсэн ч би тоохгүй. Огт тоохгүй. Тэгснээс охиныхоо толгойг модон дээр тавьж тас цавчаад дараа нь дүүжлүүлсэн нь дээр. Тийм биз дээ, Жеорже минь? гэлээ.

	Өвгөнийг тайтгаруулах гэж Жеорже,

	— Тийм, тийм гэж гүнгэнэлээ.

	Василе эргэн тойрноо ихэмсгээр ширвэснээ даамлын хөлийн хооронд нулимав. Тэгснээ ямар нэг юм санаанд нь орсон бололтой Жеоржег чирсээр охидын зүг очиж,

	— Ана, Ана! Охин минь чи хаана байна? гэж чадлын хэрээр орилов.

	— Уурлах, ичих хосолсон Жеорже пийшинд хийгээд гаргасан юм шиг минчийтлээ улайжээ. Хэнд ч дуулдахгүй зөөлнөөр,

	— Анаг битгий дууд, тэр Ион Гланеташутай цэцэрлэг дотор, самрын модны доор... гэж Бачуд шивгэнэв.

	Бачу могойд хатгуулсан юм шиг давхийж, чангаар дуу алдаад саравчны булан тойрон том том алхтал өмнөөс нь түүний дууг сонсоод айж чичирсэн Ана айсуй. Бачу түүнийг үзүүтээ хашааны дунд хөлөө алцайн ташаагаа тулж гэдсээ цүндийлгэн зогсоод аймаар харав.

	— Яамай даа, Ана минь, чи бид ингэж тохирсон бил үү? гэснээ гараа зангидан нударгалахаар ухасхийв.

	Нэг авгай дуу алдан,

	— Та минь ээ, наадхаа бариач, хүн алах нь! гэж орилов.

	Василе охиндоо хүрч амжаагүй байтал саравчны цаанаас гарч ирсэн Ионыг хармагц Анаг мартан залуугийн зүг сүржин хөдөллөө. Яг өөрийг нь чиглэн яваа түүнийг хараад Ион үл ажиглагдам давхийснээ ер юу ч гадарлаагүй юм шиг царайлан Бачуг тоомсоргүйхэн харсаар өмнөөс нь алхлаа.

	— Шалдан гуйлгачин аа, би чамд юу гэж хэллээ, аан? гэж Ионы тайван байгаад бүр ч тэсвэр алдсан Василе Бачу ойртон очингоо омогдлоо.

	Түүний үг Ионыг ташуураар ороолгосноос дутуугүй хилэгнүүлэв. Түүний гялалзсан хар нүдэнд уур хорслын гал дүрсхийн үл мэдэг чичгэнэсэн хоолойгоор

	— Чи намайг захирах нь уу, би чиний зарц юм уу? гэж тохуутай хэлэв. 

	— Муу хар дээрэмчин чамайг захирна ч, үгээр ойлгодоггүй юм бол, цусыг чинь холино доо! гээд дэлбэртлээ хилэгнэсэн Бачу түүн рүү дайрлаа.

	Ион зог тусаад нударгаа зангидан, биеэ барьж ядан,

	— Гар хүрээд үзээрэй! Василе ах минь!.. гайгүй... гар хүрээрэй! гэж басамжиллаа.

	Том багагүй Василег барьж авлаа. Ион газарт зоолттой юм шиг зогсож байхад зүрх нь улайссан лантуугаар балбах шиг цээжинд нь багтаж ядан дэлсэнэ. Согтууг бурхан өршөөг, ямар боловч Анагийн эцэг шүү дээ гэж анх бодсон юм. Харин харааж сүрдүүлсний нь дараа тэвчээр алджээ. Жеорже Василегийн ард бах нь ханасан царайтай зэвүүцэн зогсож байгааг ч хэлэх үү, Василег тасчин хаяхын тулд өчүүхэн боловч шалтаг хүлээх мэт ажээ.

	Бачу тариачдын гараас мултрахыг хичээн зүтгэж,

	— Тавьцгаа! Намайг тавь! Би түүний өлөн гэдсийг газрын нэг тараагаад хаячихъя! Түүний цусыг амсахгүй сална аа, хол хэвтэнэ, тавьцгаа!.. гэж хашхирсаар байв.

	Эрчүүд түүнийг хашааны хаалга руу хүчлэн чирэв. Василе зүтгэн орилсоор байлаа.

	— Энэ луйварчин миний охиноор яах гэсэн юм? Яах гээв? Алив намайг тавь...

	Ионы царай хувьсхийлээ. Дотроос нь гал цоргих мэт ам нь аргаж, өвдөг нь чичирнэ. Бүх тосгоныхонд дуулгаж байгаа үг бүр нь Ионы зүрхийг шивнэ. Гүйн очиж ганц нударгалаад амыг нь таглачих юм сан гэж үе үе бодов. Гэвч энэ бодлынх нь урдуур Ана хөндөлсөөд ер хөдөлгөсөнгүй. Ион, Анаг нүдээрээ хайлаа. Ид үймээний үеэр гэрийн зүг уйлсаар оджээ. Элээнээс үймсэн тахиа шиг, ийш тийшээ бутран үймсэн авгай хүүхнүүд хашаанаас, тэртээ гудамжнаас нүд тавин өнгөлзөж, зодоон эхлэхийг хүлээв. Үймээн дэгдэхэд хашаанаас самбаачлан гарсан ламтан,

	— Иймэрхүү балмад амьтдыг цагдаагийн гарт өгч байвал таарна. Тэд чинь ч болгож тавьдаг улс шүү дээ... Өөрөөр сэнхрүүлэх арга байхгүй... Ион, түүнийг балбаагүй нь харамсалтай... Зүй нь бол... гэж Херделя авхайд ярилаа.

	Дургүй нь хүрсэн Херделя хатагтай, ламтны үгийг зөвшөөрөн толгой дохиод гудамжны тоосонд бохирлочих вий хэмээн хормойгоо өргөсөөр Лауратайгаа хоёул Белчугийг даган яаран буцахад Титу хоцорсхийн гэлдрэв. Хэрүүл юугаар дуусахыг үзээгүйдээ тэр харамсаж замдаа байн байн эргэж харлаа.

	Цэнгээн эх толгойгоо алджээ. Зүрх нь үхсэн цыганууд саравчинд нуугджээ. Зодоочдоос хөгжмөө хамгаалахаар нэгэнт шийдсэн Гэван, ахмад хийлээ булан түшүүлэн тавьжээ. Залуус Ионыг тойрч зогсоод өдөөн зоригжуулж,

	— Ион минь яав даа, ингэж доромжлуулчхаад зүгээр тавьчих гэж дээ?.. Хоёр сайн дэлссэн бол ухаан суух байсан даа... гэлцэнэ.

	Жеоржегийн нөхөд басамжлан инээж зайдуухан зогсоно. Жеорже, түүнийг сүүдэр шиг бараадаж явдаг Илие Ону нар төдхөн тэдэнтэйгээ нийллээ.

	— Нэг муу юмнаас болж хайран цэнгээн талаар боллоо гэж Жеорже харамсангаа Ион Гланеташу руу хялавхийв.

	Гэвч Ион түүнийг харсан ч үгүй, үгийг нь сонссон ч үгүй, ичгүүртээ баглагджээ. Василе Бачутай нооролдож байгаа эрчүүдийг харах тутмаа очоод балбачихмаар санагдана. Жеорже нөхөдтэйгөө хэд гурван үг сольсныхоо дараа хийлчдэд хандан,

	— Хөөе цыган! Аврумынд очицгооё, дэмий зогсоод яах вэ гэж захирангуй хашхирлаа.

	Бүрээн дуу шиг энэ дуу Ионыг цочоон сэхээ оруулав. Тэр хоёрхон харайж, Бричагийн дэргэд очоод,

	— Явцгаая! гэж тасалданги дуугаар албадлаа.

	Цыган хэний нь үгэнд орохоо мэдэхгүй аль алиныг нь гөлөлзөн харж, ургаа юм шиг зогсоно.

	— Ион, та болиорой! Урьдчилгаа мөнгийг нь би төлсөн юм шүү гэж Жеорже ихэмсгээр санууллаа.

	— Явцгаая! гэж Ион сонсоогүй юм шиг бүр ч зэвүүцэн давтлаа.

	Ионы ширүүн харцанд сүрдсэн Бричаг Жеорже руу харснаа мөрөө хавчаад хийлээ шүүрэн хөгжөөнтэй аялгуу тоглов. Ионы талынхан ая түрэн дуулалдаж, гар хуруугаа гозгонуулан нөгөөдүүлийг давсандаа баясан, газар доргитол дэвсэлж, хаалганы зүг яваа Ионы араас исгэрч хашхиралдан дагалаа. Хийлчид хөгжимдсөөр хойно нь явав. Гэван ахмад хийлээ үүрээд, тарган галуу шиг залхуутай гэлдрэв. Хашааны завсраар ширтэж буй охидыг баясган хөөргөж мөнөөх залуус гудамжинд дэвхцэн бүжиглэцгээлээ. Тэгснээ хөгжмийн аяыг даган дуулсаар, зүүн тийш эргэн хэсэг багачуулыг хаман дагуулаад одов...

	Хэдий хагартлаа уурласан боловч эсэргүүцэж зүрхлээгүй Жеорже нөхдийнхөө хамт саравчны дэргэд хоцорчээ. Тэр цыгануудад урьдчилгаа төлсний дээр ам алдсан дөрвөн злотоо тоо ёсоор нь өгөх ёстойдоо бүр ч харамсаж байлаа. Мэхлэгдэж хаширсан Бричаг бэлэн мөнгө нэхсэн учир Жеорже хүн бүртэй хэрэлдэх шахан зүдэж явж хорь хорин крейцер цуглуулсан юм. Бусдаас давамгайлах хэнээтэй Жеорже мөнгө цуглуулахдаа их л дуртай байжээ. Залуус Ионд тал засаж байгааг үзээд ялангуяа Ион, Анаг урхиндаа оруулсныг мэдээд хэр зэрэг доромжлуулснаа сая ухаарчээ.

	Эхлээд тэр хөгжимчдийг дагуулан одогсдын араас атаархан харснаа, уурлаагүй царайлж араас нь дагая гэж боджээ. Тэгвэл нэрээ нэгмөсөн хугална гэдгийг гэнэт ухаарав. Тэднийг төв гудамж руу уруудах үед тэр инээмсэглэн сэтгэлээ хуурч хий сүрдүүлэн,

	— Гайгүй ээ, муусайн цыгануудад сохор зоос ч өгөхгүй. Гланеташугийнх их мөнгөтэй, Ион л төлнө биз гэлээ.

	Нөхөд нь түүний ёжлолыг ойлгосонгүй. Тэд хөгжимчин ч үгүй, юу ч үгүй хоцорсондоо уруу царайлцгаана, Илие Ону нам гүмийг эвдэн,

	— Бид энд зогсоод яах вэ. Харанхуй ч болох нь, цөм явчихсан байна... Алив цөмөөрөө мухлагт очицгооё гэхэд хэн ч дуугарсангүй. Аврумынд өрсөж зам товчилж очихоор шийдсэн тэд цэцэрлэг дундуур туучин ламын горхийг гатлав...

	Хөл тасрахыг хүлээн пингийнхээ довжоон дээр зогсож байсан Тодосня загалмайлан залбираад,

	Бурхны өршөөлөөр зодоон цохион болсонгүй, хэрэв болсон бол цагдаатай зууралдаж хар яршиг удах байсан гэлээ.

	Сэхээвчний дэргэдэх хаалганы хажууханд харчуулын хэрүүлээс сүнсээ хальтал айж, хэмх гишгүүлчихгүйн тулд энэ хүртэл мөлхсөн өрөөл татанхай Сависта нугдайн сууж байв. Хаалгаа түгжихээр очихдоо Тодосня сая түүнийг олж харав.

	— Чи чинь өдий болтол энд л байна уу? Сависта, яаж чамайг хэмх гишгэчихсэнгүй вэ... Чи ч гэсэн харих болж дээ, хөөрхий минь, гэр чинь хол, бас шөнө болж байгааг харж байгаа биз... гэлээ.

	Айсан Сависта дуугарах ч тэнхэл байсангүй. Хормойгоо бүсэндээ хавчуулаад гудамж өгсөн шуудуу дагаж чимээгүйхэн мөлхлөө.

	Гагцхүү вааран дээвэртэй, гудамж руу харсан хоёр цонхтой, цонх нь төмөр торон сараалжтай, дээрээ өнгө өнгийн ундаа бүхий лонх, төмөр хайрцагтай алаг чихэр, тариачдын өдөр тутмын хэрэглээний аахар шаахар бараа дэлгээтэйгээс биш мухлаг нь тосгоны бусад байшингаас гоц ялгарамгүй ажээ. Банзан шалтай хоёр талаараа вандан сандал бүхий урт ширээнүүдтэй нэлээд уужим эхний өрөөг, баасан гаригаас эхлэн зарц нар элсээр үрж, цайтал нь угааж, хишиг өдөр тосгоныхон ирж зовлонгоо архиар даруулахад зэхдэг билээ. Булан дахь модон хайс бүхий лангууны цаана эгнүүлэн өрсөн лонх, архиар дүүрэн том торхнууд дунд, Аврум хүү Айзиктайгаа чихэлдэн шахцалдаж сууна. Мухлагийн эзний өрөөнд доодсын нүднээс далд наргидаг дээд зиндааныханд зориулсан бургасан сагстай морин шил бүхий дарс, торхтой охь бүхий шалан доорх зоориндоо Айзик байн байн орно.

	Цэнгээн дампуурсны дараа харчуул ганц нэгээрээ, хэсэг бусгаараа Аврумынх руу цувлаа. Жеорже ч нөхдийнхөө хамт хүрэлцэн ирэхэд сэхээвчээр пиг дүүрсэн хүний зарим нь Ионы талд, зарим нь Бачугийн талд орж, уг хэргийг шүүн маргалдаж байв. Залуус шууд явж мухлагт орлоо. Дураар чөлөөтэй наргихад нь зэхэж, тусгай ширээ бэлэн байлаа. Тэд үгийн солиогүй сууцгаав. Бүгд уруу царайлжээ.

	Аврум лангууныхаа цаанаас хурдхан гарч ирээд Жеоржегийн өмнө хоёр шил архи тавьснаа,

	— Хэн нь төлөх вэ? гэж асуулаа.

	— Төлнө, эзэнтэн минь гээд Илие Ону лонх руу гар сунгалаа.

	— Чамаас мөнгө салгана гэдэг луус унагалуулахаас амаргүй гээд мухлагийн эзэн хэн нь мөнгөтэйг шинжих мэтээр залуусыг ээлжлэн харав. Тэгээд,

	— Чамд бол ганц балгыг ч өгөхгүй. Би мэдмээр байна. Хэн чинь төлөх юм бэ? Тэгвэл буцаагаад торхонд нь юүлчихнэ шүү гэв.

	Жеорже элгэвчнийхээ дотоод халааснаас тос даасан түрийвч гаргаад мөнгийг тоо ёсоор нь төлөхдөө нэг ч үг дуугарсангүй. Аврум задгай мөнгийг их л нандигнан хурааж аваад алган дотроо шаржигнуулсаар лангуу руугаа явлаа. Илие баярласандаа тэсгэлгүй дуу алдаж, яг өөрөө төлчихсөн юм шиг.

	— Хар аа биз, эрхэм ээ! Дараа битгий шал пал гээд байгаарай! гэлээ.

	Залуусын хэн нэг нь хатуухан дарсны үнэр авуут ширээ нударгалснаа цонхны шил доргим дуугаар хашхирав. Бусад нь ч гэсэн жаргалын далайд умбав гэмээр сэргээд ирлээ. Мухлаг тэдний зэрлэг замбараагүй орилолдооноор дүүрлээ.

	Тэд чадлын хэрээр орилох үед гудамжинд тэднээс илүү бархиралдаж байв. Хэний нь тал илүүгээ үзэх гэсэн шиг хашхиралдах ажээ. Гудамжнаас ирэгсдийн дуу ойртох тусмаа улам чангарахад Жеоржегийн талынхан арга буюу дуугаа хураахад хүрэв.

	Хөгжимчидтэй сая хамт ирээд ядарч цуцсандаа дуулахаа больсон тэд сөөнгө хоолойгоор бие биеэ дуудах, уурлан хараах зэрэг элдэв дуу холилдож түүний дундаас хүн ойлгомоор ганц нэгхэн үг сонсогдсон нь:

	— Эзээн, олигтойхон шигээс нь ганц хундага!

	— Алив, Аврум аа түргэлээрэй!

	— Бүхний хараал идсэн новш минь, хаачив аа? гэлцэнэ. 

	Залууст сандал хүрэлцэхээ болилоо. Цыганууд, Ионы ширээнд багталцжээ. Ганц Гэван л ахмад хийлтэйгээ буланд үлджээ. Ширээн дээр лонх, хундага ярайна. Архины ааг, хатуу тамхины гашуун утаа хөлөрсөн биеийн хулмас холилдон ханхийнэ. Цөм ам булаалдан ярьж, хундага тулган дуулж хашхиралдана. Бурхан тэнгэрийн нэрээр хөгжимчдийг, Аврумыг, бас бурхан тэнгэрийг харааж зүхэцгээнэ.

	Харанхуй болоход өрөөг тайзнаас өлгөөстэй, тортог болсон дэнлүү л гэрэлтүүлж байв. Ёлтгор шар, сүүдгэнэсэн гэрэлд хүмүүс бүр ч согтуу харагдаж нүд нь улам ч зэрлэгээр гялалзана. Өлөн могой мэт булчинтай бахим гар хүмүүсийн манарсан толгой дээгүүр байн байн сарвалзах нь аюулаас сэргийлж, эсвэл айлган сүрдүүлж байх мэт. Хүмүүсийн хоолой улам ч паржигнан сөөж, яриа нь улам бүдүүлэг, хараал нь бүр ч хорсголонтой болсоор байв. Хөлөрсөн хүмүүсийн царай хүрэл шиг хүрлийж, зарим нь гөлийж ногоорчхоод чих дөжирч, толгой эргэм шуугиан дундаас хэн нэгний чанга хөхрөх, хүржигнэтэл хэрхэрэх, яншин ёолох нь тодхон сонсогдоно.

	Мал болтлоо согтсон Симион Лунгу ширээ элэглээд нялх хүүхэд тэврэн хажууд нь зогсож байгаа эхнэрээ хараана. Хараалыг нь үл тоомсорлосон эхнэр нөхрийнхөө ханцуйнаас байн байн угзчиж,

	— Явъя л даа, Симион, харья, маргааш үүрээр түлээнд явахаа мартаагүй биз. Галд хийх ганц цуцал байхгүй шүү... явъя, алив явъя гэж улиглан янших ажээ.

	Симионы зовлон тоочихыг хамт наргигсад нь үл тоомсорлоход, мань эр хараал урсган дахин уув. Авгай нь ч дэргэд нь сууж, хүүдээ хөхөө өгч саатуулаад тас тас инээж, их уусандаа хүрлийсэн нэгэн залуу руу дэмий л сээтэн хаяна.

	Залуус хөгжимчидтэй ээлжлэн хундага тулгаж тэд нь завхай хүүхэн шиг найрын урт шалиг дууг их л хичээнгүйлэн тоглож байв. Бричаг зэгсэн согтсон боловч улам сайхан аялгуу дуурьсгасаар бөгөөд харин мал болтлоо согтсон Холбя өөрөө ч түүнээсээ ичмээр буруу наадаж байв. Тэртэй тэргүй нэг хувин цэвэр охь хөнтөрсөн ч тоохооргүй уудаг архичин Гэван эрүүл бөгөөд ахмад хийлээ хамгаалахтайгаа байна. Ионы дундран горойсон сэтгэлийг архи, баяр сэлбэсэнгүй. Василе Бачутай ам мурийсны ичгүүр сэтгэлд нь бул чулуу шиг дарамт болно. Өнгөрсөн явдлыг мартах гэж хичээвч уурлаж туньсан хэвээр байв. Дайралдсан бүхнээ балбан хэмхэлж нураан, уураа тайлах аймшигт хүсэл түүнийг эзэмдэн бухимдуулна. Ион, нөгөө ширээнд суугаад «дээдсийн» дууг мангар бүдүүн хоолойгоор дуулагчаа болж байгаа ихэмсэг, өдсөн царайтай Жеоржегийн зүг байн байн хялалзан суув. Тийнхүү сэм нүд буландан харж байсан Ионы санаанд нэгэн зүйл зурсхийн орж ирэв. Анатай цэцэрлэг дотор тэврэлдэн сууж байхыг нь Илие Ону үзсэн. Одоо Илие Жеоржегийн бөөрөнд наалдан сууж байна. Энэ л хэлж таарсан биз. Тэгээд Жеорже, Бачуг турхирсан нь лав. Бачуг болгож тавиагүй Ион, Жеоржег болгоож тавих нь зүйтэй гэж шийдэв. Энэ бодол нь түүнд амар заяа үзүүлэхээ болилоо. Харин яаж өдөхөө мэдэхгүй цөхөрч байв.

	Яг л энэ үеэр Титу Херделя мухлагт орж ирэв. Түүнийг орж ирмэгц шуугиан бага зэрэг намдлаа. Хүн болгоны харцны бай болсондоо жаахан сандарсан Титу,

	— Сайн байцгаана уу! гэлээ.

	— Сайн байна уу! гэж цөмөөрөө бараг нэг зэрэг хариулаад урьдхаасаа илүү шуугилдацгаав. Титу сониучирхаж ирсэн юм санжээ. Зугаалгын үед болсон маргаан зүгээр өнгөрөхгүй гэдгийг баттай тааварласан тэр Аврумынд юу болж байгааг харах сан гэхээс тэсэлгүй иржээ. Херделягийн гэр бүлийнхэн оройн зоог барих үеэр өнгөрсөн явдлыг шүүн ярьцгааж цөм өөрийн хөрш бөгөөд Гланеташугийн хүү, Прииас тосгоны залуусын сор гэгдэх Ионы талд орцгоожээ.

	— Түүнийг сайн хашраавал таарна гэж Титу маргаан таслан тунхагласан юм.

	«Түүнийг» гэж хэнийг хэлснийг гэрийнхэн нь ч асуусангүй, өөрөө ч хэлсэнгүй, цаг орой болсон учир бүгд унтахыг яарч тэр ч байтугай багштан, яриан дундуур, «зөөлөн бөхийн» эрхэнд оржээ. Гэрийнхнийгээ хажуулмагц Титу эцгийнхээ хөтөлдөг хүснэгтийг бөглөхөөр суулаа. Гэвч удаан сууж тэссэнгүй. Тамхиа дууссаныг далимдуулан бүрхээ аваад, мухлагийн зүг харвасан сум шиг хурдалжээ.

	Тэр юм зээлэхээр ирэх бүрдээ тэгдэг заншлаараа Аврумтай гар барин мэндлээд нэг тамхи авснаа өрийн дансанд тэмдэглүүлэнгээ аль болохоор удаан зогсохыг хичээн түүнтэй энэ тэрийг хүүрнэж, залуусын суугаа ширээний зүг тэсгэлгүй ширтэнэ. Дахин маргаан дэгдсэн эсэхийг шалгаамаар байвч нэрэлхээд асуусангүй. Муусайн юмнуудын балбалдсан эсэхийг сониучирхаж байгааг нь хүн мэдвэл юу эс донгосох бил ээ? Энд цөмөөрөө цугларсныг бодвоос гавьтай юу л болоо аж гэж сэтгэлээ зогоогоод гарахаар алхав.

	Ионы ширээний хажуугаар өнгөрөхдөө талархан инээмсэглэсэнд цаадах нь босож хундага архи дээш өргөн хүндэтгэлтэйгээр,

	— Эрхэм минь бидэнтэй ганц хундага тогтоохоос татгалзахгүй биз дээ! гэлээ.

	Титу түр саатах аятайхан шалтаг гарсныг ашиглан уухгүй царайлан удлаа. Цөм түүнийг гуйтал хүлээзнээд тэр аягатай архиа өргөж, ерөөл хэлэхээр завдав. Ион чимээгүй болохыг шаардсанд бүгд нам гүм боллоо. Тариачдын дуртай урт нялуун ерөөл хэлэх чадваргүй учир зовж дөлснөө,

	— Ион чиний эрүүл мэндийн төлөө!.. Бусад, та бүхний энх амар аз жаргалын төлөө! гэж догдолсондоо хоолой нь зангиран хэллээ. Тэр дурамжхан байсан ч ёроолыг нь гартал тогтоогоод аягыг нь буцааж өгөв.

	Ион хариуд нь цэцэн цэлмэг ерөөл хэлэхэд бүгд өргөн түрэв. Титу түүнд гараа сунган салах ёс гүйцэтгэв.

	— Баярлалаа, Ион, сайхан нойрсоорой!

	— Баярлалаа. Биднийг тоож гийгүүлсэнд эзэнтэн танд их баярлалаа гэж Ион хэлээд түүнийг үдэж өгөхөөр гарав.

	Мухлагийн гадаа сэхээвч дээр хэсэг хэсгээрээ бөөгнөрөн суусан тариачид архи ууцгаан энэ тэрийг хүүрнэнэ. Сониуч охид, саваагүй багачууд шилэнд хамраа наан цэцэрлэг талын цонхоор шагайна. Нам согтсон Мачедон Черчеташу шуудууны захад тэрийн хэвтээд бүх тосгоныхонд дуулдам чангаар командална.

	— Эрхэм та, Василе ах над руу хэрхэн агсарсныг хараа биз дээ? гэж Ион бусдад үл дуулдам шивнэлээ.

	— Үнэнийг хэлэхэд, чиний тэсвэрлэн зогсоод байгааг гайхсан шүү гээд Титу толгойгоо сэгсэрлээ.

	— Би тэгээд яах ёстой байсан юм? гэж Ион шүдээ хавиран асуугаад, —  Түүний чинь ганц олигтойхон дэлсээд алчихвал шоронгийн тав болно... Тэгээд ч тэр буруутан нь биш далдуур турхирагч л гол гэмтэн байгаа юм гэлээ.

	Титу ганц ч үг газар гээхгүйн тулд Ионд ойртжээ. Ион дуугүй болсонд Титу ярианы хөвөрхийнөөс чангаан,

	— Тийм бий. Чинийхээр бол араас нь турхирсан хүн байгаа юм шив? гэлээ.

	— Яг тийм, загалмай барьж хэлнэ. Тэр Анагаа Жеоржед эхнэр болгон өгөх санаатайг та мэднэ биз дээ?

	— Нээрэн үү? Жеоржед уу?

	— Мэдээжийн хэрэг. Цаадах чинь тосгоноор нэг хашхирч явдаг, одоо нохой ч андахаа байсан. Хэн буруутай нь одоо ил байгаа...

	Түүний хорыг маажих гэсэн Титу гэмгүй царайлан,

	— Тийм болог, харин Жеорже түүнийг турхираагүй байж болно шүү гэсэнд Ион уурлан,

	— Бурхан минь, та юу айлдаж байна? Жеорже чинь намайг нүдэнд унасан хог, шүдэнд орсон мах шиг санадаг хүн... Анагийн хойноос үхэлдэн хөөцөлддөгийг нь та одоо хүртэл мэдээгүй гэж үү? Ана түүгээр дутахгүй. Анад гологдсондоо надад шаралхаж байгаа юм... гэлээ. Титу дуугаралгүй хэсэг бодсоноо,

	— Горьгүй дээ, Жеорже ингэнэ энэ ч горьгүй дээ гэж сунжруулан хэллээ.

	— Түүнийг энэ орой болгоож тавихгүй зөнд нь орхино гэж та бодож байна уу? Намайг гэнэт аянга ниргэчихдэггүй л юм бол... миний гараас мэнд гарахгүй... гэж хэлэхдээ уурлаж хилэгнэсэн залуугийн хоолой чичрэв. Үхтлээ айсан Титу

	— Боль доо Ион, хэрэгт орно шүү! гэж үнэн голоосоо хэлэв.

	— Яадаг юм. Арван жил л шоронд сууна биз! Цусыг нь үзэлгүй тавина гэдэг ч хол байна! гээд Ион нударга зангидан занав.

	Сүртэйхэн зодоон дэгдэхийг мэдсэн Титу гэр өөдөө яарсангүй. Гэрийнхэндээ, Армадийд байдаг найз нартаа маргааш ярих юмтай болохын тулд зодооныг харахаар шийджээ. Зодоон эхлэхэд дэргэд нь байхыг хичээсэн тэр бээр мухлагийн хажуугаар арын гудамжнаас Симион Бутуноюгийн байшин хүртэл арав, хорин удаа өгсөж уруудан холхисон боловч нам гүм хэвээр ажээ...

	Ион хэдий зоримог боловч юу юугүй хүн өдөх өө олсонгүй. Жеорже нөхөдтэйгөө наргингаа Ионы хэрүүл сэдэхийг мэдсэн юм шиг түүн рүү харах ч үгүй суух ажээ.

	Шөнө дунд хүссэн юм хүзүүн дундуур татлаа. Хоёр цаг явж хүрэх газар холын Лушка тосгоноос ирсэн хөгжимчид буцахаар зэхээд Жеоржегоос мөнгөө нэхсэнд өшөө авах эгзгээ олсон юм шиг тэр Брачиг руу нударга зангидан дайрлаа. 

	— Муу хар хэрээ, мөнгө нэхнэ гэнэ ээ? Чи надад тоглосон юм уу?

	— Чи эхэлж хөлсөлсөн биш үү? гэж мөнгө олдох найдлагагүй болсныг мэдсэн цыган уурлав.

	— Чамайг тоглуулсан хүн чинь л төлнө биз, тэр лав их мөнгөтэй байх. Надаас сохор зоос ч бүү горьд!

	— Чи чинь нийтээс бадар барьсан биш бил үү?

	— Үгүй гэж Жеорже ихэмсгээр инээмсэглээд лонхтойгоосоо нэг балгав.

	Ион босож Жеоржегийн ширээний хажууд очлоо.

	— Төл! гэж тэр сийгүүлэн шивнэлээ.

	— Би юү? Би төлөх гэж үү дээ? гэж Ионы тайван байгааг хулчийсан гэж эндүүрсэн Жеорже босон харайж хашхичив.

	— Тийм ээ, чи!

	— Би бусдын өмнөөс буян үйлдэгч юм уу? гэж Жеорже бардамнан орилоод, —   Чи бас над руу дайрна гэнэ ээ! Чи юу юм!..

	Энэ үгийг хэлж дуусаагүй байхад Ион ганцхан үсрээд хоёр гараараа улаан нүүрийг нь дэлсэв. Жеорже өмнөөс нь дайрахад ахин бүр ч чанга дэлсэв... Барилцаад авлаа. Жеорже бух шиг урамдан Ионы багалзуурыг шахсанд, түүний гүрээний судас гүрийж, царай нь хүрлийв. Гэвч Ион, Жеоржегийн нүүр, гэдэс рүү балбасаар байв. Жеоржегийн хамраас цус булаг шиг сад тавин урсахад Ионы гар, хоёулынх нь хувцас улаан цусанд будагджээ. Мухлагт байгсад тэр хоёрыг шаван хүрээлж,

	— Бүү тавь! Бариач! гэж орилцгооно.

	Тэгсэн атлаа нэг нь ч байрнаасаа үл хөдлөн хэн нь илүү дэлсэхийг харах гэж улайрна. Ганц Аврум л лонх, аяга, цонхоо хага цохиулчих вий гэж айсандаа зодолдогсод руу гэнэт зориг самбаа гарган дайрч, салгахын оронд гадаа гаргахын түүс болон хоёулыг нь хаалга руу түлхэв. Дэнлүүний гэрэл бүдгэрэн сүүдгэнэж, хэзээ хэзээгүй бөхөх ёстой. Аврум улаан шар сахлынхаа нэлээдийг гарздаж, зодолдогсдын нударганы амтыг хэдэнтээ амссаны эцэст сая гайхал хоёрыг түлхэн гаргаж амжив.

	Хоёр зодоочийн араас цөм түлхэлдэн гарч мухлаг төдхөн эл хуль боллоо. Мухлагийн эзэн гарзгүй салсандаа баярлаж, өнөө гайхлууд эргэж орохоос сэргийлэн хаалгаа бушуухан түгжээд төмрөөр цүүлэв.

	Гадаа суга үсрэн гараад хоёр залуу бие биеэ тавилаа. Ион ганцхан ухасхийн мухлагийн хашаанаас нэгийг суга татаж аваад хэн ч хорихын завдалгүй Жеоржегийн нуруун дундуур буулгахад цаадах нь түрүүлгээ харан унангаа,

	— Ёо-ёо, наад дээрэмчин чинь хүн аллаа гэж гиншив.

	Ам сахал, үс, цамц нь нэл цус болсон түүнд сүүлчийн цохилт гай уджээ. Тэр унасан шуудуунаасаа гарч ирэхийг оролдон хараал урсгана. Нуруу нь тасарсан юм шиг өвдөнө.

	Туслахаар ирсэн залуусын дунд тоос шороонд дарагдсан шарилжин дотор Жеорже тугдайн хэвтэнэ. Хүүхнүүдийн бархираан харчуулын хараал, олны шуугианаас Симион Лунгугийн нялх жаал айж уйлав. Ионы гавлыг хувааж хаях гэсэн Илие Ону хашааны нөгөө өнцгөөс шургааг сугалах гэж оролдонгоо,

	— Наадах чинь алуурчин байна, ёстой галзуу амьтан юм... гэж хашхирах ажээ.

	Өшөөгөө авсандаа тайтгарсан Ион одоо юу болж байгааг ч эс хайхарна. Тэр өдөөд ирэх өөр амьтан алга уу гэж хайх мэт эргэн тойрноо ялан дийлэгчийн бардам харцаар ширвэн, сэлмээ далайсан баатар шиг шургаагаа атган зогсов.

	Шургааг сугалах гэж дэмий оролдсоор хилэн нь дарагдсан Илие нөхөдтэйгөө элбэн Жеоржег өргөөд гэрийн нь зүг, хараалын мууг урсгасаар одлоо. Араас нь нөмгөн авгайчуул, элээ шиг эргэлдэн байсан багачуул дагажээ...

	Тэнгэрт мандсан тунгалаг хүйтэн тал сар орчны зам, моддын оройг гийгүүлнэ.

	Үлдсэн залуус Ионыг хүрээлэн хүндэтгэлтэй харцаар таалж, түүнд үнэнч, бас биширдгээ харуулах гэж хошигноцгооно. Тэд наргихаас буцахгүй байсан боловч цыганууд зодооны үеэр амь зулбаж, Аврум хэчнээн нүдээд ч хаалгаа нээж өгсөнгүйд мухлагийн үүдэнд хэсэг дэмий ярьж зогсоцгоогоод зарим нь гэр өөдөө, зарим нь хайрт хонгор луугаа одлоо... Ион барьж байсан шургаагаа цэцэрлэг рүү давуулан шидээд дайснаа дарсан баатрын дүрээр гэрийн зүг яаралгүй алхав. Мухлагаас урагш гурав дахь гудмаар өгсөн Василе Бачугийн гадуур өнгөрөнгөө ялан дийлсэндээ бахдаж нүүр тахалсан Ион, Анагийнд орохоор шийдэв. Гэвч сая байгуулсан баатарлаг гавьяаг нь мэдээгүй байгаа, өөрөө ярилтай ч биш дээ, бусдаас сонсвол бүрд их үнэд орно гэж Ион бодлоо. Алимын гурван том модны сүүдэр туссан шинэхэн байшин, зүүрмэглэсэн хүний нүд шиг харлан харагдах цонхнууд, өргөн цэлгэр хашаа, анир чимээгүй пүнзнүүд, цэлгэр хаалгыг өөрийнх нь юм шиг баярт автав.

	Хайсны цаана Ана түүнийг зүрх догдлон хүлээж зогслоо. Аврумынд шуугиан дэгдмэгц Ион шаралхаж, зодоон үүсгэснийг гадарлаад гэрээсээ гарчээ. Түүнийг гай дайрах вий гэж тэр айжээ. Тийшээ очих гэхээр хаалга чахарч, тагтан дээр хурхиран байгаа эцэг маань сэрээд мэдчихнэ гэж айгаад бүсгүй гарч зүрхлээгүй билээ.

	Жеоржег дамжлан өнгөрөхийг хараад Ион ялсныг мэдэж сэтгэл нь тайвшран залбирчээ. Одоо тэр Ионыг бахдан догдлон хүлээж, хувь заяаны тэнхлэгийг эргүүлэгч хайр дурлалд автсанаа ухаарлаа. Сэтгэлийнх нь нэг буланд нандин бүхэн илрэн дөтлөх шиг санагдан бие нь чичирнэ...

	Ионы ойртох чимээг сонслоо. Зогтусахыг нь харлаа. Түүнийг дуудаад чанга, энхрийгээр тэврүүлмээр санагдавч хөдөлж чадсангүй... Ион огт хөдлөхгүйг хараад айн балмагдсан тэр бээр гараа элгэндээ наан яг л залбирч байгаа юм шиг,

	— Ион оо... Ион... Ион минь! гэж хатсан уруулаа хөдөлгөн өөртөө ч сонсогдохооргүй шивнэв.

	Харин Ион дуу исгэрэн ирмэг алхан одов. Тоосонд дарагдсан замын доголоор алхлах нь чимээтэй бөгөөд төмөр тах нь чулуунд харшина.

	Гэртээ дөхөж очоод Ион араасаа хүн гүйцэж ирэхийг сонсов. Титу харайлгаж яваа нь энэ ажээ. Зодооныг үзэж чадаагүйдээ харамссан нь илт. Мухлагийн дэргэдүүр холхисоор бүр уйдаад цаг нөхцөөхийн эрхээр тосгоны захад байдаг загалмай хүрчээ. Зодоон эхлэхийг тэндээс сонсмогцоо Аврумын руу хөл мэдэн гүйж ирсэнд зодоон дуусаж, бүгд тарсан байжээ.

	— За юу болов, Ион? гэж тэр аманд нь орчих шахан асуув.

	— Онцын юмгүй гэж цаадах нь тайван хариулаад, —   Би л уураа жаахан дундаллаа... гэв.

	Титу эрийн арван гурван мэхээ гаргаад ч үг сонсож чадсангүй. Тэр хоёр нэгэн зэрэг,

	— Тайван нойрсоорой! гэж хэлээд салцгаав.

	Шөнө дунд өнгөрснийг тунхаглан азарган тахиа донгодов.


II бүлэг : ҮЙМЭРСЭН СЭТГЭЛ

	Гланеташуг сэрэхэд бүдэг саарал гэгээ цонхоор орж байлаа. Тахианы сөөнгө, шахмал дуу алсаас сонстоно. Ойрхноос дараачийнх нь цангинасан хоолойгоор хариу мэнд дэвшүүлэхэд бусад тахиа дуу дуугаа авалцан энд тэндгүй орилолдох нь жавхаалаг ч гэмээр ажээ. Пин дотроос дуулдах далавчны дэвэлт ором доргитол хашхирах хөгшин азарган тахианы догшин дуу эм тахианы хөгжилтэй донгодлогоор солигдон байшингаар нэг хадахад Гланеташу салганан залбирлаа.

	— Золигийн тахиаг яая даа! гэж өвгөн нойрмоглон бувтнаж хөнжил дотроо хөрвөөн,

	— Эмгээн чи унтаад л байна уу? гэж асуунгаа Зенобияг тохойгоороо нударлаа.

	— Үгүй хэмээн эмгэн тодхон хэллээ.

	Хэн хэн нь дуугаралгүй биеэ шуухитнан маажна.

	— Одоо хэдэн цаг болж байгаа бол? гэж өвгөн асуулаа.

	— Босоцгооё, босох болсон шүү гэж Зенобия уцаарлан хэлээд орноосоо сугарлаа.

	— Тийм үү? гээд Гланеташу залхуутайяа суниалаа.

	— Бос гэж хэлж байна шүү. Ион сэрэхгүй. Өдөржин бүжиглээд, шөнө дөл болтол Аврумынд мангуурсны нь... мэдэж байна. Би очиж сэрээе. Бос бос өвгөн минь, ажилдаа гар, ингээд л хэвтээд байвал үд болно шүү, олны шившиг!.. гэлээ.

	Өвгөн ус толгой, сахал, цээжээ удаан гэгч маажиж таатайхнаар эвшээгээд цонхоор харснаа,

	— Сарны гэрэл үү? Өглөө болсон нь энэ үү? гэлээ. Яг энэ мөчид пин дотроос тахиа эзэрхэг дуугаар, 

	— Күг-күг-күү! гэж орилов. 

	— Чи сонсож байна уу? Өдөр болжээ гэж аль хэдийн хувцаслаад өглөөний мөргөл үйлдэж байсан Зенобия хэллээ.

	Гланеташу өндийгөөд хэсэг бодлогошрон сууснаа нойроо сэргээх гэж ухасхийн бослоо.

	— Дэн бариач! гэж тэр хэлээд пийшин дээгүүрээ чүдэнз эрэн хэсэг тэмтрэв. Олж ядаад уурлан,

	— Чөтгөр авмар минь, хааш нь бас алга болгочихоо вэ? гэж эхнэрийгээ загналаа.

	Зенобия дуугарсангүй. Тэр загалмайн өмнө сөхрөөд мөргөлийн сүүлчийн залбирлыг түргэн түргэн шивнэж дуусмагцаа

	— Бурханд ч олигтой мөргүүлдэггүй, буруу номтнуудыг тэнгэр ниргэх нь яана даа гэж Гланеташу руу агсрав.

	Авгай уурсан юм түжигнүүлсээр гарлаа. Пин дотор хоорондоо тоншилдон тэсгэлгүй орилолдож байсан тахианууд хаалга нээнгүүт гяндангаас суллагдсан юм шиг годхийлдэн гарав. Гланеташуг хараасаар хэдэн атга эрдэнэ шишийн үр тахиандаа цацаад, ахиухан хувь олж хүртэх гэж өрсөлдөн буй тахиагаа яаралгүйхэн тоолов. Зенобияд дурамжханы дээр эм тахиандаа найр тавин зулгуйдах азарган тахиа хааяа нэг үр тоншино. Тахианыхаа өндөгтэй эсэхийг эзэгтэй тэмтрэн үзэхэд хөгшин тахианууд зэвүүрхэн биеэ хураах бөгөөд дургүйцэн хилэн нь бадарсан азарган тахиа улаан залаагаа сүртэйеэ чичрүүлэн дуугарч, нааш цааш холхино...

	Шувуугаа бэлчээгээд Зенобия өвсний вандан өөд авирч

	— Ион оо!.. Миний хүү босоорой! Дуулж байна уу? Бос, бороо цутгаагүй байгаа дээр хадландаа гар. Оройтно шүү! гэж шатан дээрээс дуудлаа.

	— За, за бослоо... гэж хүү нь нойрмог дуугаар хэлэв.

	Зенобия хүүгээ улиглаж шавдуулсангүй. Тэртэй тэргүй хүү нь Гланеташу шиг хойш сууж залхуурдаггүйг эх нь юу эс андах билээ. Шөнө оройтож ирэхэд хөгшчүүл сэрэхгүй, бас өөрийн нь тэвш дүүргэсэн өвсийг Неделька нэрт ганц үнээ нь амтархан зажилж, яраглан хивж хэвтэхийг сонсох дуртай Ион зунжингаа өвсний пин доторх наар дээр унтдаг байжээ.

	Тэр шалавхан босож, нойроо сэргээгээд хашаандаа гарав.

	Тосгоныхон унтацгааж байв. Оройтож сэрсэн азарган тахиа үүр цайж байгааг тунхаглана. Сиймгэр тунгалаг манан шовх оройтой байшингуудын дээгүүр суунаглан хөөрчээ. Эрдэнэ шишийн талбай, улаан буудай, овьёосны зурвас бүхий тэртээх энгэрийн толгод жирвэгэнэн түүний оройгоорх модод нь тосгоны амар амгалангийн манаа мэт харлан дүнхийх толгод хүзүүнд нь тултал булсан аварга эрсийн тэргүүн мэт харагдана.

	— Ай халаг чи минь гоёлынхоо ганц цамцтай унтаа юу? гэж гэрээсээ гарч ирсэн Зенобия хүүгээ хараад дуу алдлаа.

	Ион гэмшин урвайхад эх нь улам ч гаслан,

	— Цамцныхаа хамаг угалз эмжээрийг тастаад юу ч үгүй завааруулчхаж, яаж цэвэрлэнэ дээ!.. Нэл цус болчихсоны нь хараач, хэнтэйгээ зодолдоо вэ? гэлээ.

	Ион сая өөрийгөө ажиж цамцны нь энгэр, хормой нил цус болсныг харав.

	— Жеорже Булбуктай гэж дурамжхан гүнгэнээд пингийн үүд татлаа. Тэр хувцсаа сольж ажлын цамц, гутлаа өмсөөд тэдний хажууханд ламын горхинд нийлдэг Вангийн цутгал руу гар нүүрээ угаахаар очлоо.

	Ажилдаа гарахад бэлэн болжээ. Зенобия цэвэрхэн даавуунд боосон эрдэнэ шишийн зүсэм талх, бяслаг, сонгино хүүгийнхээ үүргэвчинд хийж өглөө. Ион тавиур дээрээс билүү, гуранз аваад юу ч юм эрж цөхөн байгаа Гланеташугаас,

	— Тамгын түшмэлийнд4 очиж ажил хийх нь үү? гэлээ.

	— Тийм ээ, уржигдрын цаад өдөр, ажилчин сураглаж байхад нь уулзаж тохирсон юм...

	— Тэгвэл яамай даа... Авсан хэдээрээ архи балгачхуузай. Мөнгөө хайрлаарай. Өнөө маргаашгүй тосгоны даамлын туслах хиагийн хамт татвар нэхэн айл хэсэж эхэлнэ шүү гэж Ион нухацтайхан сануулав.

	— За за би ямар нялх хүүхэд биш гэж Гланеташу хуйсганалаа.

	— Надад идэх юм төхөөрсөн үү, ээж ээ? гэж Ион үүргэвчээ гараараа цэгнэн асуув.

	— Хийсэн. Үдэд юм аваачиж өгөмз гэж дэмий л шуугьж баагихаас биш асаж өгөхгүй байгаа цуцал үлээнгээ Зенобия хариуллаа.

	— Заавал очиж өвс дэлгэлцэж өгөөрэй. Ганцаараа хадах амаргүй, би бүгдийг амжуулж дийлэхгүй шүү! гэж Ион хэлснээ залбираад гэрээсээ гарлаа.

	— Ажил чинь бүтэлтэй бол! 

	Пингийн хананд хадаасанд торгосон хадуураа аваад үүргэвчээ түүндээ өлгөж, зүүн мөрөн дээрээ дамнаад замд гарлаа. Тахианууд нь пин дотроо зодолдон орилолдож байхад бөх нойрондоо умбасаар байгаа Херделя багштаны гадуур Ион өнгөрлөө.

	Шүүдэрт норсон засмалаар, хуучин замын уулзвар хүрүүтээ, баруун тийш эргэн хогийн өвсөөр хучигдсан зааг бүхий эрдэнэ шишийн өргөн нарийн талбай дундуур сүлжсэн зөрөг даган дээш мацав. Нойтон өвс хадахад дээр, амар гэж бодсон тэр, нар мандахаас өмнө очихыг хичээн зорьсон газар луугаа яарна. Хаа ч хүний бараа алга. Ганц Василе Бачугийн овьёосны талбайн хажууханд Аврумаас түрээслэн авсан нугаа Симион Лунгу зоримогхон хадаж байна. Ион дэргэдүүр нь өнгөрөнгөө,

	— Эртэч эр ээ! Эртэч юм аа! гэж мэндийн оронд хашхирав.

	Симион дахин хэд ширвээд хадуураа гуранздахаар зогсонгоо түүний үгийг сонсомгүй холдсон Ионы араас

	— Яая гэх вэ, бурхан биднийг хөлсөө асгаруулахаар заяасан юм чинь гэлээ.

	Жилд гурван тэрэг өвс хадаж авдаг, гонзгор нарийхан зурвас нь уулын элгэн дээр байх бөгөөд Ион, тэр хүртэл бараг арван таван минут алхав. Зенобиягийн инжинд арын гудамжнаас эхлэн үргэлжилсэн жилдээ арван хоёр тэрэг өвс өгдөг их газар ирсэн байснаас өчүүхэн ганц зурвас үлдсэн нь энэ ажээ. Гланеташу үрэн таран хийсээр ийм болгожээ. Өвгөн ажилд хойрго, архинд шаламгай эр юм. Залуудаа Буковин даяар цуутай лимбэчин байжээ. Түүний лимбэнээс яг бишгүүрийн аялгуу шиг ая дуурьсдаг байж. Тэгээд ч хүмүүс «Гланеташу5» гэж нэрлэдэг болжээ. Тэр цовоо сэргэлэн сайхан эр атлаа эхлээр хоносон үнээний дэлэн шиг нүцгэн хоосон, эрээд олдохгүй залхуу эр байв. Хар бор ажлаас зайлсхийнэ. Ганц ч шан жигд гүн хагалчхаж үзээгүй, анжисны бариул зөв барьж чаддаггүй, хадуур барьж байгаа нь шон мэт эв хавгүй харагддаг гэж нутгийнхан нь ярьдаг байжээ. Сул шороо сэндийлэх, өвс тараах, үр цацах зэрэг эмэгтэйчүүдийн ажил хийх л дуртай ажээ. Тамгын түшмэл, багш, лам болон Армадии, Жидовицын еврейчүүдийн хашаанд аахар шаахар юм хийхдээ бүр ч дуртай. Гар нь цэврүүтээгүй, газар шороо биед нь шингээгүй хүн бил ээ... Зенобия гэгч эрмэг авгай авсан нь түүний аз. Түүнгүй сэн бол тахианд ч тоншуулчих байсан биз. «Эрийн сайхантай суулаа гэж эрдэнэ шиш илүү ургахгүй, хөгжөөнтэй сэргэлэн эртэй боллоо гээд хүссэн бүхэн чинь аандаа бүтчихгүй» хэмээн эцэг эх нь хэчнээн хориглосон боловч Зенобия үгэнд нь оролгүй түүнтэй суусан юм. Баяны ганц охин ямар ч чинээлэг айлын бэр болж болох шүү дээ. Заавал Гланеташутай нийлнэ гэсэн охиныхоо хүслийг дагуулан эцэг эх нь тэр хоёрыг нийлүүлээд эрдэнэ шишийн дөрөв, хадлангийн хоёр талбай, мөн тосгоны зах дахь идэшний ногооны газар бүхий байшингаа өгчээ. Залуу хос, буянтай буурлуудын хайрласан байшинд ороод ламбугайн зэргэлдээ шинэ байшин барих хүртэл юугаар ч дутсангүй. Хашаанд нь хос шар, хоёр үнээ, тахиа нугас ер нь санадаг бүхэн цөм бүрэн байлаа. Харин олигтой эзэн болох л Гланеташуд дутжээ.

	Гланеташу өрхийн тэргүүн боллоо гээд лазангаа гээсэнгүй. Зенобия цөхөрч, найдлага тасрахдаа эрийнхээ өмнөөс гэр толгойлох болов. Тэр хэчнээн ажилсаг нямбай, авхаалжтай хөдлөвч аж ахуй нь өөдөлсөнгүй. Энэ ч түүний буруу лав биш. Ухаан мухар бол үйлс сохор билээ. Өр гэдэг үстэй толгой давлаа. Өр өсөх нь хулс ургахаас хурдан байдаг шүү дээ. Өр ширээ дарах гэж сайнаа муугаар сольжээ. Өнөөдөр эрдэнэ шишийн нэг зурвас алга болно, маргааш бүтэн нуга алга болно... Харин ч бурхан ганц хүү хайрласан нь аз юм. Өнөр өтгөн болсон бол хүний нүүр харахын аргагүй болтлоо хоосрох байсан биз ээ...

	Хадмуудаа өөд болох үед Глансташугийнх дөнгөж хоёр бяцхан талбай, хоёр сувай үнээтэй үлдсэн байв. Буянтай буурлууд нас эцэслэхэд тэднийх арваад мал, тариалангийн таван талбай, шинэ байшинтай, подхийсэн айл болжээ... Гэвч тэр байшингаа өр дарахын эрхээр Ифтодс Кондратуд зарлаа.

	Одоо л Гланеташу хатуухан гартай болно гэтэл аанай л салан хэвээр байв. Лимбэдэхээ болиод уудаг болжээ. Армадий ч тийм бага суурин биш дээ, гэтэл бүх мухлаг Гланеташуг андахаа байжээ. Хадуур анжис барьж өөрийнхөө газар дээр ажиллахын оронд Жидовиц дахь еврейчүүдийн хашаанд энэ тэрхнийг хийж, хэд гурван зоос олоод цөмөөр нь ууна. Үнэндээ бол мал болтлоо гудрах нь үгүй. Согтохоороо томоотой. Сонсоод баймаар зугаатай юм инээд алдан худал үнэн чалчина.

	Хэдэн жилийн дараа дахиад л гачигдаж эхлэв. Зенобия бусдад газар өгөх үед нь бүх л энхэр сахиусныхаа нэрийг барин ахин сөөм ч газар заруулахгүй гэж сүрдүүлэн тангараглавч тус болсон юм ер алга. Шүүхээс нэхэмжлэл цувсаар байв. Амь зогоох сүүлчийн зурвасыг нь үнэ хаялцуулан үрэн таран хийх болуужин гэхээс дуртай ч, дургүй ч газраасаа өөрөө тасалж өгөхөд хүрч байв. Ионыг эрийн цээнд хүрэх үед тэднийх гурван бяцхан зурвасын ургацаар амь зогоож байсны нэг нь одоо түүний очоод байгаа хадлангийн талбай, нөгөө хоёр нь Сэрэкуц тосгоны хавийн замын цаад талын эрдэнэ шишийн хоёр талбай юм. Хүү нь эцгийнхээ нүглийг давтсангүй. Тэр эхийгээ дуурайсан, атга шороо суусан газраасаа авах эр юм. Газраа нүдний цөцгий шиг хайрлана. Түүнийг өрх тэргүүлснээс хойш ганц ч шан газар үрэгдсэнгүй. Хоёр гуравхан жилийн дотор тэднийх өрөө нам дарж, Зенобиягийн сэтгэлийг сэвтүүлдэг нэхэмжлэгийн улаан ногоон дэвсгэртүүдээр гал ноцоодог болжээ.

	Ион замдаа халууцаж хүрэв. Тэр өөрийн газар арваад жилийн урьд Тома Булбукт зарсан хэмжээгээрээ өөрийнх нь газартай яг адилхан зурвас хоёрын зааг дээр зогсоод орчны газрыг хомхойрон ширтэж нүдээрээ хэмжинэ. Өмч газраа харахаас өөрийн эрхгүй баярлан догдолж түүнийгээ тэврэн үнсмээр санагдав. Өөрийн юм гэдэг юутай сайхан бэ? Хошингорын цэцэг алагласан шүүслэг өтгөн ногоо өглөөний сэрүүнд зүүрмэглэнэ. Тэр тэсэж чадалгүй атга ногоо тасалж аваад имэрч үзэв.

	Дараа нь хоёр талбайн зааг дээр сууж, дөшөө газар зоогоод, хадуурынхаа мөнгөлөг ирийг хянамгай ширтэн алхаараа жигдхэн давтаж ирлэв. Ирлэж дуусаад бүсэндээ хавчуулаастай гуранзыг дашмагтай усаар сайтар чийглээд, угаас нь үзүүр лүү нь билүүдсэнээ атга ногоогоор арчлаа. Тэр энд тэндгүй бухалдсан Тома Бублукийн талбайн зүг харуутаа нуруу руу нь хүйт даах шиг болжээ.

	Газрын шаргал, бараан хөрс, саяхан сахлаа хуссан хүний царай шиг харагдахад Ион шүүрс алдан,

	— Хайран ч дээдсийн минь өв! гэж шивнэлээ.

	Хаанаас нь эхэлж хадахаа бодож хэсэг зогссоноо Вэрэрийн хөтлөөр нар мандахыг харах гэж тосгоны талаас эхлэн урагш нь шудрахаар шийджээ. Эхэлж хадуурынхаа ирийг шалгаж өөртөө зай гаргаад, дараа нь хадсан өвсөө амархан хатаахын тулд хөндлөн нэг явлаа. Талбайн нөгөө зах хүрээд хадуураа дахин билүүдлээ. Тосгон алган дээр нь байгаа юм шиг илхэн харагдана. Жидовицын зүгээс тосгоны захад, Херделя багшийн байшингийн өөдөөс харсан өөрийн нь байшин ч харагдана. Тэдний хоёрын дундуур гарсан их чөлөө доош уруудан Аврумын хажуугаар өнгөрснөө дахин дээш өгсөж, Белчуг ламын гадаа тэгшрээд Сэрэкуце тосгоны зүг замхарчээ. Василе Бачугийн шинэ байшингийн тэндээс Арын гудамж эхлэн сүмийн өмнүүр гогцоорон өнгөрснөө ламын цэцэрлэгийн цаахнуур цыганы урцнуудыг өнгөрөөд Их гудамжтай нийлжээ.

	Мухрын гудамж, сүмийн хажуугийн гудамжнаас эх авч, толгодыг ороон, Штефан Илиний гаднаас салаалжээ. Богино салаа нь зүүн тийш эргэн, хоёр гурван байшин өнгөрмөгцөө дардан замд нийлээд, уулын бэлийг ташлан, тариан талбайд шургажээ. Нөгөө салаа нь тосгоны зах дахь өөвөр цөөвөр байшингуудын дундуур сүлжин Чөтгөрийн голын эргээр тахирласаар Аянгын шугуйд шургажээ...

	Дээрээс нь харахад тосгон тоглоом мэт бяцхан, хамж аваад халаасандаа хийгээд явчихмаар өчүүхэн санагдана. Харин газар гэдэг хязгааргүй уудам бөгөөд Ион өөрөө түүний өмнө их эзний арчаагүй зарц мэт санагдана.

	Тосгоны захын засмалаас цааш зарим нь шар, зарим нь ногоон, тэр ч байтугай нөгөө нь зэвхий олон өнгийн зурвас болон алим, лийрийн тэмдэг бүхий зурвас алаглан харагдана. Уулын хэвгий алгуурхан өгссөөр алсад цэнхэрлэн харагдах Вэрэрийн ойд тулна. Харин Жидовиц тийш уруудахдаа нэгэн хэсэг харлан өтгөрснөө халцран сийрсэн тариалангийн талбайгаар солигдоно. Чөтгөрийн голын тэртээ Пэуниш, Сэскуцэ тосгон хүртэл үргэлжилсэн Аянгын шугуйгаар хүрээлэгдсэн олсны тариалан бүхий эгц хянга Зэхата уул сүндэрлэн харагдана. Дүүжлүүрийн ой, замаас цааш тэнгэрийн хаяанд цэнхэртэн дуниартана. Хувьсгалын үед Сэскуцэ тосгоны тэр ойд хүн дүүжилдэг байсан гэлцдэг. Харин Тогоруутын овоо бол Припас тосгоны хувь газар юм. Тэр уулын орой их модоор хучигдсан бөгөөд түүний бэлийн ганц хоёр модыг хэдийн огло татан сөөм ч газар үлдээлгүй эдэлбэрлэн тариалжээ. Энэ уулын хормойгоос төв гудамжны байшингууд шавааралдан үргэлжлэх ажээ. Цаашлаад Кулиги Вангийн горхиноос Сэрэкуц болон, Жидовиц, Армадийн хооронд урсах Сомеща голын эргийг даган ургасан Ноёдын шугуй хүрчээ.

	Амьд, үхсэн олон амьтны дур сонирхлын дагуу хэдэн мянгантаа хэрчигдсэн энэ газар үүрийн туяан доор амьд ч юм шиг, амьсгалж ч байгаа юм шиг санагдана. Улам бүр тодрох гэгээнд эрдэнэ шиш, буудай, овьёос, олсны талбайнууд, цэцэрлэг, байшин ой, өөрийн хэлээр баясан шивнэлдэх мэт. Газрын энэ дуун Ионы сэтгэлийг сэргээн дуудахын зэрэгцээ дарангуйлах мэт бодогдоно. Тэр өөрийгөө. дайралдсан амьтан няц гишгүүлчихмээр өчүүхэн өт юм уу, салхины эрхээр хийсэх өчүүхэн хамхуул мэт гэдгээ ухаарав. Энэ аугаа хүчтэний өмнө хүлцэн сүрдсэндээ,

	— Ай бурхан минь, юутай их газар! гэж сүүрс алдлаа.

	Хадуурт өртсөн нойтон өвс, хөлд нь хөглөрөх шиг болов. Хөлийн нь шилбэ рүү өргөс хатгана. Ямар ч хүчгүй эрхшээлд нь орон хэвтээ өвсийг хараад эзэн хүний бахархалд умбав. Өөрөө улам улам томорч байх шиг санагдав.

	Энэ бүх газрын эзэн ч болж болох ажээ. Хадагдаж байгаа өвсний шир шир хийх дуун түүнд магтаалын үг мэт сонстож, ханхалзах цээж нь улам ч өргөн, нуруу нь цэх, нүд нь бахдалын галаар дүүрэх шиг болно.

	Гэвч тэнүүн уудам эх газраас дөнгөж хоёр гуравхан зурвас эзэмшиж байгаа нь их газартай болохыг мөрөөдөн буй түүнд чамлалтай санагдаж харуусав. Газарт тэр хар нялхаасаа хайртай болжээ. Баячуулд атаархан заавал их газартай болно гэж шазуур зуусан энэ залууд газар гэдэг төрсөн эхээс нь хүндтэй ажээ.

	Тосгоны сургуульд байхдаа Херделягийн хайртай шавийн нэг байсан бөгөөд тэр нь Ионыг Армадийн дунд сургуульд оруул, эрдэмтэй хүн болгох хэрэгтэй гэж Гланеташуд олонтоо аминчлан захиж байж билээ. Их мөнгө шаардахгүй учир Гланеташу сүүлдээ зөвшөөрчээ. Үрлэгтэй нь ном л байлаа. Гэвч хуучирсан ном хямд шүү дээ. Сургалтын хөлс гуравхан злотыг хэлэх үү. Херделя хичээнгүй, цоорхой шавийнхаа төлөө дээр дооргүй гүйн хөөцөлдсөөр гурван злотын төлбөрийг өршөөлгөсөн юм. Айлд суулгахын хэрэг байсангүй. Идэх юмтайгаа явган яваад байж болох байлаа. Армадий, Припасын хооронд хагас цаг хүрэхгүй явдаг юм билээ! ...Харамсалтай нь Ион хоёрхон сарын дараа сургуульд явах дургүй болжээ. Толгойдоо эсэн бусын эрдэм чихсэнээс ажил хийж сурсан нь ч дээр байсан биз. Тэгээд л үнээгээ сүрэлтэйхэн бэлчээрт хариулж, анжсаар газар хагалж, өвс хадаж ер нь газраас салахаа больжээ. Гланеташу Ионыг дунд сургуульд дурамжхан өгсөн болохоор сургуулиасаа гарахад нь огт яншсангүй. Харин ном авч өгсөн мөнгөндөө л харамсав. Ион номоос салсангүй. Нандигнан хадгалсан номуудаа баяр ёслолын өдрүүдэд уншсаар навсайлгажээ. Одоо үлгэр домогтой ном, хуучин сонин мэтийг багшаасаа авч уншин зугаагаа гаргадаг болов...

	Ион ажилдаа улайрчээ. Хадсан мөрний нь тэгш, үнэрийнх нь анхилууныг яана. Улбагар, нойрмог наран мандах үед сая нуруу нь ялимгүй хөшиж, хуруу нь хадуурынхаа ишинд наалдсан мэт болсныг мэдлээ. Талбайн нөгөө захад хүрмэгцээ нуруугаа тэнийлгэсхийн хадуурынхаа ирийг ногоогоор арчаад хэд сайн гуранздаж амсхийгээд ахин хадаж эхлэв. Ажил нь хүнд ч гэсэн сэтгэлийг нь булаана. Нар хөөрч, шүүдэр дэгдэхэд агаар улам ч таатай. Энд тэндгүй хүмүүс өт шиг язганан газрын хишгийг нэлээд хүч гарган байж хүртэж байна. Залуугийн хөлс хацар,цээж, нуруугаар нь урсаж, духан дээгүүр нь хөмсгөн завсраар бөнжгөнөн газар дуслах нь хүн эх газар хоёрыг гагнах мэт. Хөл нь бадайран нуруу нь хорсож, гар нь хар тугалга цутгасан юм шиг хүндэрнэ.

	Өглөөний цай уух цаг болоход, нарны халуун, ажлын хүндэд булаг шиг урсах хөлсөө арчихаар амсхийлээ. Тосгон руугаа харлаа. Царайд нь баярын совин татав. Зөргөөр Ана сагстай юмаа гар сэлгэн барьсаар айсуй.

	— Хөөе, Ана! гэж халууцсан ядарснаа таг мартсан Ион хашхирлаа. Хүүхэн тэртээ холоос Ионыг хараад, утас шиг жингэнэсэн хоолойгоор,

	— Ион оо!.. гэж хашхирлаа.

	Ион түүнтэй уулзахаар, зөрөг рүү тулсан талбайн зах руу амдан алхлаа. Халууцсандаа Ана хөлөрчээ. Сагсаа газар тавиад аажуухан өгүүлсэн нь,

	— Аавдаа хоол хүргэж явна... Гурвуул уулын орой дээр өвсөө хадаж байгаа гэхэд нь «Юун ч эцэнхий царай муутай юм бэ дээ... Ийм хүнийг яаж ч хайрлах билээ дээ» гэж түүнийг ширтэнгээ Ион бодов.

	Хүүхэн харц буруулан нэлээд гомдсон царайтай,

	— Чи өчигдөр орой ирээгүй... Би чамайг шөнөжин хүлээсэн гэв.

	— Миний уур ямар их хүрэв ээ. Ана минь, чи ойлгож байгаа шүү дээ. Василе гуай намайг яаж загналаа даа?

	— Архи балгачихаараа яаж авирладгийг нь чи мэдэхгүй биш дээ... гээд хэсэг дуугүй байснаа, —  Чи уураа Жеоржед гаргаа юу?.. гэж асуулаа.

	— Тийм ээ, Жеорже гэдэг чинь адгийн амьтан гэж Ион нүдээ гялалзуулан хэлэхэд Ана хирдхийв.

	Ганц үгийн солиогүй хэн хэнээ харалгүй хэсэг зогслоо. Тэгснээ бүсгүй сагсаа тэмтрэн шүүрээд,

	— За, би явъя даа. Аав хүлээж байгаа байх... гэсэнд

	— Яв, яв гэж Ион хээвнэг хэллээ.

	Ана зөрөг даган уул өөд мацав. Хэд алхсанаа эргэн харж, даруухнаар инээмсэглэхэд нь Ион «Яасан ч эцэнхий, царай муутай юм бэ дээ» гэж дахин бодоод далд ортол нь харж зогсов. Явдал дундаа сагсаа дааж ядан үндэс нь булгарсан, амьдрах найдлага ч үгүй, түшиг ч үгүй бургас шиг гуйван явахыг хараад Ионы зүрх ёгхийн, «Ийм амьтны төлөө доромжлол зүхэл сонсож байх ч гэж дээ» гэж хэмээн гуниглан боджээ.

	Тийнхүү хэсэг зогсож. улигт бодлоосоо ангижраад толгойгоо сэгсрэн биеэ зэмлэж. «Би чинь ингээд байвал гуйланчлалаас яаж гарах вэ дээ... Ана юугаараа муу юм бэ? Бусдын амнаас айж, аз жаргалаас зугтвал тэнэгийн туйл болно!..» гэж эрсхэн бодлоо. Дахин хадуураа барин хөдөлтөл ард нь,

	— Лазагнаад л байна уу? гэх ялдамхан дуу сонстов.

	Улаа бутарсан дугараг царайтай, цовоо сэргэлэн, тэр аяараа хүслийг хөвсөлзүүлэн татсан Флорика инээмсэглэн зогсохыг хараад сэтгэлийн тээр дарамт бүхнээ мартлаа. Баярласандаа бантсан тэр,

	— Жаахан амсхийж байна... Сая үүгээр Бачугийн Ана өнгөрөөд... Би... гэж түгдэчсэнээ бүсгүйн нүдэнд гуниг тодрохыг хараад дуугүй болов. Тэр дэмий донгоссондоо гэмшиж, яриаг зөв тийш нь залахыг хичээсэн боловч Флорика ганц үг хэлүүлэлгүй зэмлэн,

	— Харсан... Сохор амьтан биш дээ... Харалгүй яах вэ... Жингэрээ аргадсан нохой шиг л хойноос нь гүйх юм... Хачин юм аа, чи ч хүнээ байжээ... гэлээ.

	Ион инээмсэглэх гээд чадсангүй. Түүнийг аргадан ширтэж ялдамхнаар,

	— Хорвоод амьдрах ямархууг харж байгаа биз дээ, Флорика минь? Баярламаар ч юм алга... Чи минь наддаа итгэ. Миний сэтгэлийг эзэмдсэн ганц дагина чи хэвээрээ шүү... гэлээ.

	Хүүхний нүдэнд нулимс цийлгэнэж арай ядан өгүүлсэн нь:

	— Түүнтэй л гэрлэж байвал амьтны доог болох хамаагүй юм шив дээ...

	Ионд хэлэх үг олдсонгүй. Сүүрс алдлаа. Хор нь буцална. Ганц ч үг дуугаралгүй түүнийг тэврэн авч амьсгалыг нь бачимдтал цээжиндээ нааж, шунаг тачаангуйгаар озлоо. Гараас нь мултрахыг оролдож байсан Флорика улам янаглан наалдаж үнсэлцэнгээ,

	— Ион минь тавиач дээ... Улс харж байна... тавиач... харж байна гэм гэж шивгэнэнэ.

	— Хүү минь иймэрхүү л ажил амжуулж байна уу? гэж хоол авчирсан Зенобия уурлан хашхирлаа.

	Залуу, бүсгүй хоёр годхийн саллаа. Ичсэндээ час улайсан Флорика үл ойлгогдох юм түгдчин шивнээд алга болов. Ичсэнээ нуух гэсэн Ион л эх рүүгээ агсран,

	— Та хүнийг амьдаар нь залгичих гээд байхдаа яадаг юм. Өдөржин зүгээр суугаагүй л юм даг. Эртхэн ирж болсонгүй юу. Бод л доо, нар ийм их дээр хөөрсөн байхад хадсан өвс хатчихалгүй яах вэ... гэлээ.

	3

	Ана амьсгаагаа дарж ядсаар уулан дээр гарав. Хоёр ажилчинтайгаа хааяа нэг үг солин Василе Бачу махран хадаж байна.

	— Нэг юм ирэв үү? гэж Василе, Анаг харангаа дурамжхан асуулаа.

	Подхийсэн хөлс төлсөн тэр, хоол идэхээ хойшлуулан, үдийн хоол хүртэл хоёр ажилчнаа ахиухан зүтгүүлэхийг хүсжээ. Балгаагүй үедээ Василе Бачу чамбай, ажилсаг эр билээ. Хатуухан амьдрал туулж хар бор ажилд зүтгэсэн ч гэсэн чинээлэг нэгэн болжээ. Эцэг эх нь түүнд ядуу хоосон амьдралаас өөр юу ч заяасангүй. Гэвч тэр баян айлын царай муутай охинтой гэрлэсэн ба газар, байшин, мал ер нь хүнд хэрэгтэй буян бүхнийг авчран үгээгүй амьдралаас ангижруулсан түүнийгээ хайрладаг байлаа. Тэр нь ч аргагүй биз. Чинээлэг амьдрал түүнийг улам ч ажилсаг болгож, хөрөнгө хураах донг нь бүр ч дэврээжээ. Цэлмэг тэнгэрээс аянга буух мэт гэнэтийн гай дайрч насан туршийн хөдөлмөрийг нь үрэн таран хийчих вий гэж тэр үргэлж түгшдэг байлаа. Ууган гурван үрээ ойнд нь ч хүргэлгүй алджээ. Дөрөв дэх нь Ана. Ана хоёр дүү дагуулсан боловч мөн л төдхөн алга болжээ. Бачу хүүгийн хүслэн болж өдрийн бодол, шөнийн зүүд болжээ. Хүү төрсөн боловч хөлөөрөө эхэлж гараад гагцхүү уй гуниг л үлдээжээ. Боож авсан эх, хүүхний эх хоёр эмийн өвс, арга дом хэрэглэсэн боловч тус болсонгүй. Ёолох, хашхирах дуу долоо хоног тасарсангүй. Цөхөрсөн Бачу Армадий тосгоноос Филипою эмчийг залахаар морджээ. Эмч эхнэрийг нь үзүүт дуу алдан, эртхэн үзүүлээгүйд нь хараал урсгаж,

	— Тус болох цаг минь оройтжээ. Царай нь хөхөрч эхэллээ. Бурхны гайхамшиг алийг тэр гэх вэ. Быстрицын эмнэлэгт яаралтай хүргэж, хүүхдийг нь салгах арга бод гэсэнд Бачу түүнийг нэг злотоор гарыг нь цайлгаад морин тэргээрээ гэрт нь хүргээд эргэж ирсэнд хөөрхий эхнэр нь хэдийн таалал төгссөн байлаа. Хүүхэд нь хоёр цаг хэр голтой байсанд амьдаар нь оршуулбаас эрлэгээс шөнө болгон эргэж ирж, улс амьтныг айлгана гэж бодсон боож авсан эх нь амьдаар нь сүмийн бараа харуулахгүйг хичээхдээ зүүгээр зулай руу нь шивэхийг завджээ...

	Василе Бачу сэтгэлийнхээ нэг хэсгийг авгайтайгаа хамт оршууллаа. Хэний ч төлөө хар хөлсөө урсгах вэ дээ гэсэн шиг ажилд хайнга, хааш яаш болжээ... Түүний гол зогоодог зул нь эхийгээ өвчсөн Ана боловч амьдралын ганц тулгуур болсон эхнэр нь төрөхөөс болж нас нөгчсөн учир Анад уурладаг байв. Зовлонгоо архиар дарахыг хичээнэ. Согтохоороо зовлонгоо мартагнадаг тул улам уусаар байв. Түүний нандигнах юмгүй сэтгэл, мөнгөгүй түрийвч шиг болжээ.Олсон мөнгөө дор нь ууж, өдрөөс өдөрт салан задгай болсоор байв... Зөвхөн газраа л урьдын адил тордон хайрлана. Анагийн сүйд газраасаа тасалж өгөх цаг ирнэ гэхээс гол нь харлана. Өөрийн амьдад газраасаа өгөхгүй байх арга сүвэгчлэн биеэ зовооно. Түүнийг нас эцэслэтэл газрыг нь авахааргүй, охинтой нь нийлэх ганц дөмөгхөн эр бол Тома Булбукийн хүү Жеорже гэж боддог ажээ. Ана ч илт дургүйцдэггүй байлаа. Гэвч түүний талгүй байгааг гадарлаад уур нь шатдаг байв. Ионыг дайсанд тооцно. Гланеташугийн хүү гэдэг чинь яг л өөрийнх нь залуу цагийн хуулбар дүр байв. Бусдын хөрөнгийг эзэмдэх санаатай яваа Ионы барааг хармагц үзэн яддаг байлаа. Ана Ионд талтайг мэдээд хамаг хорслоо Анад гаргана. Тэр хадуураа гуранздах зуур мөрөн дээгүүрээ ууртайхан эргэн харж,

	— Чи чинь уулын бэлд хэнтэйгээ байв? гэхэд

	— Ионтой гэж охин нь ажиггүй хэллээ.

	— Хэ, Ионтой гэл ээ гэнэ ээ? гэж Василе Бачу бувтнаснаа, —  Тэгдэг вий... Эцгийн сургаал чамд падгүй юм шив! Өөрийнхөөрөө л болж байна уу... За, гайгүй мэдлээ... Дөрий чинь дугтраад өгнөө гайгүй... гэлээ.

	Загнах тусмаа уурлаж, харааж зүхэн харин, улам ч шалмаг хадах ажээ. Василе Бачуг гүйцэх гэж хоёр ажилчин нь дуртай дургүйхэн араас нь даган хадна. Ийнхүү тэр хараалаар сэтгэлээ онгойлгонгоо хоёр ажилчиндаа зав өгөлгүй зүтгүүлж амжлаа. Талбайн захад ургасан зэрлэг алимын модны сүүдэрт Ана сагсаа уудлан ваартай юмнууд гаргаж тавив... Хар элгийн хүмүүсийн дэргэд эцэг хараан загнах нь түүнийг ташуураар ороолгох мэт зовооно. Тэр хүлцэн тэсвэрлээд сагсныхаа дэргэд суун, Ионы ажиллаж байгаа бэл рүү харлаа. Ион хоёулаа болсныг үзлээ... Анагийн бие чичрэн нүдийг нь манан бүрхсэн юм шиг болж ахин дахин цавчлав. Нүд нь буруу харсангүй. Ион нэгэн бүсгүйг тэвэрчээ. Өөрийг нь үнсээ ч үгүй атлаа түүнтэй тэврэлдэж байдаг байна шүү. Флорика болохыг гэнэт таниад хамаг цус нь бөөгнөрсөн юм шиг нүүр нь улсхийв. Цээж нь давчидсан мэт зовуурилсан Ана тэр хоёроос харц үл салгана. Эцгийн нь хараал түүнд зүүд мэт сонсогдоно.

	— Чамайг Гланеташугийн доог болгосноос хэдэн хэсэг тастаад хаячихсан минь дээр... Ядахдаа... төрүүлсэн нь хороосон гэдгээ мэдэж суух болно... гэсэн эцгийн нь үг, гомдсондоо таг зогссон охины сэтгэлийг хөдөлгөсөнгүй. Анагийн бие зарсхийн тоос хөдөлгөж явах хэрэггүйгээ мэдэв. Ион, Флорика хоёрын эцэс төгсгөлгүй мэт санагдах янаглал, түүний хамаг анхаарлыг татжээ. Зэвхийрч цайсан уруул нь уй гунигаасаа болж татвалзан:

	— Тэр надад хайргүй юм... Үгүй, хайргүй юм... Ай бурхан минь! гэж арайхийн шивнэлээ.

	Тосгоныхон ам хуурайгүй байцгаав. Зугаалга дээрх маргаан, мухлагт болсон зодооны тухай айлаас айлд давс нэмэн ярьж байлаа. Тома Булбук, үүр цүүрээр Белчуг ламын тухыг алдуулан сэрээж, Ион, хүүг минь сэглэн зэрэмдэглэчихлээ гэж ховложээ. Тома бол их өргөл өргөдөг, сүмийг тэтгэгчдийн нэг тул лам их л хилэгнэж, ирэх хишиг өдөр зодоочийг сүмийн ариун тавцан дээрээс зэмлэн цээрлэл хүртээнэ гэж айлдлаа. Ийм хариу сонссон Тома баярласандаа ламын хэрхэн хилэгнэж, юу айлдсаныг дайралдсан бүхэндээ ярьсаар эцэст нь Жеоржетой хамт ажилдаа гарчээ. Зөвхөн нуруун дээрээ хөх няцтай Жеорже өглөө нь зүв зүгээр боссон билээ.

	Гэтэл авгайчуул хов живийг улам давсалж байв. Жеоржегийн тархин дундуур Ион модоор татахад дагз нь хоёр хуваагдаж тархи нь газраар нэг гоожсон байхыг нүдээрээ үзсэн гэж тэдний олонх нь бурхны нэрийг барин баталж ярина... Томагийн хүү голтой л байна гэж бас зарим нь яг мэдсэн юм шиг зална. Жеорже урьд шөнө нас бараад, Тома хүүгийн оршуулгын тухай ламтантай ярилцсан гэж бөх зүрхтэй нь бурах ажээ.

	Херделя багштаныхан улигт явдлын тухай амаа цангатал өдөржин ярьцгаажээ. Үд өнгөртөл орноосоо өндийдөггүй Титу найм өнгөрөв үү, үгүй юу босон харайгаад:

	— Өчигдөр ямаршуухан тулалдаан болсныг сонсох уу? гэж асуув.

	Херделя цагаан бүрийгээр унтаж, үүрээр босон хашааныхаа хаалганы хажуугаар өнгөрсөн хүнээс бүхнийг сонсдог тул гэрийнхэн нь аль хэдийн бүгдийг сонсчихжээ. Бүтэн сайныхаа шарыг тайлахын тул ажилд гаралгүй гэр зуур өнждөг Мачедон Черчеташу хамаг эгзэгтэйг нь ярьжээ. Титу шаахайгаа углангаа,

	— Яг зодоон болж байхад нь би тэнд очсон гэж их юм мэдсэн царайлав. 

	Лаура, багштаны бага охин Гиги хоёр, эхнээс нь яв цав тодорхой яриач гэж шаардана. Пийшин дээрээ үдийн хоол зэхэж байсан хатагтай Херделя ч чих тавив. Хэчнээн шавдуулавч Титу хүн толгойт, арслангийн чулуун баримал шиг таг дуугүй байснаа цэргийн хүн шиг шаламгай хувцаслангаа,

	— Хүлээж бай, хүлээж бай, тамхи авчирчхаад ярья гэлээ.

	Тэр өөрийгөө болсон явдлын гол баатар, дор хаяад зодоонд өртсөн хүн шиг санаад их додигор байлаа. Яруу тодорхой, сүржигнэн залж болох байсан боловч

	нэрэлхэхдээ бие гэрчээс баттай сонсъё гэж боджээ. Гол гэрч Аврум бөгөөд түүнээс мэдээгүйгээ мэдэж болох нь мэдээж тул тамхи авна гэж худал шалтаг заажээ.

	Титу шалгааж эхлэхэд мухлагийн эзний царай үүл шиг барайжээ. Юу ч үзээгүй, юу ч хараагүй гээд хавьтуулсангүй... Зодооноос болж хэрэг дэгдээд холбогдож ч магадгүй, тэр ч байтугай мухлагийг нь хаачих ч юм билүү гэж айн цэнэж байлаа. Цагдаа ирж, шүүж мөрдөхийг хэн байг гэх вэ... Худалдаачинд дуугүй байна гэдэг бол алт шиг үнэтэй гэсэн үг бий. 

	Золоор Титу мухлагаар байнга эргэлддэг Думитру Моаркэшутай уулзаж, бүгдийг сонсоод шуугиан дэгдээж ч болохоор сонинтой буцлаа. Ээж, дүү нартаа үдийн хоол болтол юу дуулснаа нэгд нэгэнгүй ярилаа.

	Херделя багшийнхан бүгд Ионы талд бат зогсож, бүдүүн Жеоржег зодож сургах нь зүйтэй гэж батлав... Ион шиг авхаалжтай залууг өдсөн хохь нь. Тэднийхэн Ионд сайн байдаг нь учиртай. Түлш татаж өгөөч гэж багштаны гуйхад Тома тэргүүтэй баячуул л хойш суусан юм. Тэр цагаас хойш багшийнхан Булбукад дургүй болсон билээ. Тэр ч байтугай Херделя тариачдын улаан нүүрэн дээр «За гайгүй. Тома хэзээ нэг цагт миний гарт орно вий. Би саванд нь самбай хийнэ ээ гайгүй» гэж билээ.

	Зодооны тухай бүгдийг шавхтал ярьсан Титу өөр газар очиж ярихаар шийджээ. Энэ шийдвэрээ сайтар тунгаангаа цадтал хооллож хэдэн аяга ус уугаад,

	— Армадий, Жидовицынхан ангайтлаа гайхна даа! гэж дуу алдаад ширээний араас түрүүлэн босож, цайныхаа ганцыг өмсөөд үс гэзгээ янзлангаа,

	— Би зугааллаа. Гэртээ суусаар уйдаж үхэх нь гэж ярваганан хэлээд гарч одов.

	Тэр хулсан таягаа эргэлдүүлэн исгэрсээр Жидовицын зүг сажлав. Титу бол Херделягийн ганц бахархал билээ. Тэр өндөр нуруутай, хавтгай царайтай, тунгалаг цэнхэр нүдтэй, хорин гурван настай залуу юм. Сахал ургадаггүй хэдэн өрвөгөр үсээ хусчхаад Англи, Америкийн шинэ маяг ийм гэж нэрэлхэнэ. Хүүгээс нь ухаантай залуу манай энэ тойргоос олдохгүй гэж гэрийнхэн нь нэгэн дуугаар батална. Үнэндээ ч тэр муугүй сурдаг байжээ. Сургуулиа эцгийнхээ гар дээр «онц» дүнтэй төгсгөжээ. Армадийн дунд сургуульд ороод дүн буурч, гуравдугаар ангид байхдаа багш нар гадуурхаад байна гэхээр нь «Мажар хэл ч сураг. Захирагсдын хэлийг бага ч болов мэдэхгүйгээр одоо үед хол явахгүй, дээш ахихгүй» гээд багштан хүүгээ Быстриц дахь мажар сургуульд шилжүүлэн суулгажээ. Тэнд бас л багш нартайгаа таарахгүй байсан учир, зургаадугаар ангиас нь герман дунд сургуульд шилжүүлэхээр шийджээ. «Герман хэлтэй хүн дэлхийг тойрсон ч алзахгүй» гэж багштан хэлдэг болжээ. Элсэлтийн төлөөс өндөр, Херделягийн мөнгө бага байсан учир элсэлт эхлэх есдүгээр сард Титу үлдсэн хоёр жилийнхээ хичээлийг эчнээ бэлтгэхээр гэртээ суужээ. Шалгалт өгөх цаг болоход шалгалтын үнэ, элсэлтийнхээс илүү байсан ба мөнгө нь улам багассан Херделя, хий цээжилж залхсан Титу нар бөөн маргааны эцэст тэр цаашид суралцахаа болихоор шийдсэнээр үл барам Титуг алсдаа тамгын түшмэл болгоё гэсэн охидын санал давамгайлжээ. Эхийгээ дуурайсан сайхан хоолойтой хүүгээ өөрийн төрсөн тосгон Монорт лам болгон суулгах сан гэж боддог байсан эх энэ шийдвэрийг сонсоод ихэд гуньжээ...

	Тамгын бичээчийг бэлтгэх түр сургуульд Титуг орох гэж мунгинасаар байтал шалгалт хатуу болж бүрэн дунд сургууль төгсгөсөн үнэмлэх нэхдэг болжээ. Аавыгаа тэтгэвэрт гарахад оронд нь Припаст багшлаг хэмээн Херделя хүүгээ багшийн сургуульд орж суралц гэлээ. Гэтэл Титу тийм хувь зохиолоос учиргүй айж дургүйцжээ. Багш болсноос хөлсний ажилчин болсон минь дээр гэж маргаснаас нь хойш хэн ч түүнд сургуулийн тухай ам ангайсангүй... Нялх хүүхэд биш болохоор дэмий суугаад байж болшгүй. Ажил ч үгүй, сургууль ч үгүй хүнийг амтай бүхэн л ярих биш үү? Салви дахь тамгын түшмэл Херделягийн баруун гар учир Титуг бүтэн жилийн зардал, аахар шаахар мөнгөтэй явуулж, дагалдуулахаар ярилцан тохирчээ. Гэтэл Салвид гурван сар шахам дэмийрч байгаад гэрээ санан эргэж ирэв. Тамгын түшмэл болох дургүй, дэмий юм хөөцөлдөж ажил боллоо. Дуртай байлаа ч дипломгүй хүн ийм ажлаар хол явахгүй шүү дээ. Бүх насаараа тал бичээч хийж хүн бүхний доог болно гэсэн үг. Биеэ тоосон эр нэртэй том хүн болж чадна, болох ч ёстой гэж горилдог байв... Хийдэг нь шүлэг роман унших. Сургуулиа орхисноос хойш нүдэндээ өртсөн ном болгоныг уншдаг болжээ. Эрэмбэ замбараагүй баахан уншсаны эцэст өөрөө бичихээр оролдов. Эхлээд нууцгайхан, дараа нь ил, сүүлдээ чин сэтгэлээсээ улайран бичдэг болжээ. «Гэр бүл6» сэтгүүлд гурван мөрт шүлгээ хэвлэгдсэнээс хойш яруу найрагч болно гэж битүүхэндээ буцалтгүй шийджээ. Хоёр дүү нь ахыгаа сод хүн гэж бишрэхэд шүлгээр хоол хувцсаа хэрхэн залгуулахыг нь сайн ойлгохгүй хэр нь эцэг эх нь ч охидтойгоо санаа нийлнэ. Армадийн ноёд, ялангуяа залуухан хатагтай, ноёгтой нар, Припасын багшийн муу жаалын нэр бүхий шүлгийг уншаад, гайхан хэрдээ атаархацгаажээ. Түүнийг яруу найрагч гэж төдхөн тоожээ. Титу шөнө дөл болтол шүлэг уншиж, туурвиж суух бөгөөд яруу найргийн онгод орохыг хүлээн дэнгээ унтрааж шүлгээ цээжиндээ бясалгаад ахин дэнгээ асаан, цаасан дээр шүлгээ буулгана. Керосин тос их үрж байна гэж эцгийгээ уцаарлахад яруу найргийн өндөрлөгт гарсан хүү нь хорвоогийн амьдралын өчүүхэн үглэлийг сонсох ч дургүй байв.

	Жидовицэд дөхөж ирээд Титу Жидовиц орох уу, Армадий орох уу? гэж эргэлзэв. Ийшээ ч очмоор, тийшээ ч явмаар. Армадийд бол тооны багш Валентина Драгугийн охин жижигхэн биетэй Лукреция бий. Титу түүнд сэтгэлтэй болсоор гурван жил болжээ. Сүүрс алдах, жоготойхон харах, учиртайхан гар барих, гоё зурагтай ил захидал, цэцэг мэтийн юмаар түүний гэм халгүй хайр илэрдэг юм. Өдөр бүр шахам Армадий орох бүрдээ Титу, Лукрециятай яаж ийгээд уулзаж амждаг билээ. Тэгээд, цаг агаар энэ тэрхнийг ярин, бие бие өөдөө сэм сэм харж, нүүр улайлган дуугүй зогсдог бөлгөө. «Дуугүй байна гэдэг нялууран цэцэрхсэнээс дээр» гэж Титу өөрөө өөртөө хэлнэ. Лукреция бол түүнийг яруу найрагт оруулсан онгод билээ. «Гэр бүл» сэтгүүлд нийтлүүлсэн шүлэгтээ тэр Лукрециягийн нүдний гал цогтойг бишрэн магтсан билээ...

	Жидовицэд бол Ланг багштаны гэргий бий. Багш өөрөө еврей, эхнэр нь мажар юм. Саяхан мажар сургуульд ирсэн тэд румын хэл мэддэггүй байв. Тийм учраас Ланг багш, авгай хоёр нь Титутэй танилцсандаа баярлажээ. Үнэхээр Титу бол тэдэнтэй харилцаж чадах цорын ганц хүн байлаа. Ланг багш гэж нэг дампуурсан архичин, Жидовиц юм уу, Армадийн аль нэг архины мухлагт бараг шөнө бүрийг өнгөрөөнө. Аальгүй, хөөрхөн эхнэр нь уйдахын туйлд хүрчээ. Жидовицэд ирэхээсээ өмнө тэр Марамурашед байхдаа нууц амрагтай байсны нь дуулаад Титу хэзээ нэг цагт амжих сан хэмээн түүнд бүр ч талтай байжээ. Хэдий Лукрециягаа санан мөрөөдөвч янагийн цэнгэлийг амтлах сан гэж хүснэ. Гэвч эмд ойртох эрдмээр сулхан эр, мажар хүүхний өмнө шившгээ хутгачих вий хэмээн нэрэлхдэг ажээ. Припасын зарим хүүхэн түүнд таалагддаг, бас их хүсэл байвч нэг ч хүүхнийг эрхэндээ оруулсан нь үгүй билээ. Хатагтай Ланг өөрт нь талтай гэдгийг мэдээд шаргуу эргүүлэх болжээ.

	Титу Жидовицэд тулж иржээ. Замд тоос болсон гутлаа зориуд авч гарсан бохир даавуугаар арчлаа. Дандаа цэвэрч харагдахыг хүсдэгийн дээр сэтгэлт бүсгүйтэйгээ учрах горьдлоготой яваа тул бүр ч аргагүй юм. Халааснаасаа толь гаргаж нүүрээ хараад зангиагаа засаж, халимгаа илж, хулмас ханхлуулахгүйг хичээн үнэртэй ус шүршлээ. Ийнхүү гоёх зуураа Жидовиц орохоор эрс шийдэв.

	Лангийнх сийлбэрчний байшингийн арын өрөөнд суудаг ажээ. Баруун, зүүн талд хоёр өрөө бий. Зүүн өрөөг Титу илүү сонирхож байв. Тэр бол унтлагын өрөө юм.

	Титу пингийн хаалгыг цохив. Хариу алга. «Яадаг билээ, эзгүй байх нь» гэж бодоод түгжээг нь тайлав. Үүд нь нээгдлээ. Титу сэмээрхэн оров. Пинд харанхуйвтар аж. Ажлын, зочдын, гал тогооны гурван өрөөг төлөөлдөг баруун өрөө нээлттэй, эзгүй байв. Хатагтай Ланг зургийн дагина шиг ном барин ганцаараа орон дотроо хэвтээ дээ гэж баярласандаа чичирсэн Титу өлмий дээрээ гишгэлэн унтлагын өрөөний хаалган дээр очиж аяархан тогшвол хариу алга. «Унтаж байгаа бололтой» гэж Титу бодоод найдлагын зул дүрсхийн ахин чанга тогшвол, нойрмоглосон хүн сөөнгө дуугаар,

	— Хэн бэ? гэлээ.

	— Би гэж нөхрийнх нь дууг таньсан залуу урам муутайхан хариуллаа.

	— Титу юу? Ор, найз аа! гэж түрүүчийн хүн сэргэлэн дуугаар урилаа.

	Титу уруу царайлан орлоо. Хайрт бүсгүйгээ нүд нүүргүй үнсэн сэрээгээд зүүдэлсэн зүүд, бодсон бодлыг нь хуваалцана. Тэр ч байтугай арай илүү юм горьдож мөрөөдсөн нь нүд ирмэхийн зуур талаар болжээ. Өрөөг нь гүйлгэн хараад Титу:

	— Та ганцаараа байгаа юм уу? гэлээ.

	— Тийм ээ, найз минь гэж багш эвшээнгээ тал туль хэлээд, —  Авгай аар саар юм олж ирэхээр Армадий руу явчихсан... Би хөдлөх ч чадал алга... Чи яаж мэдэх вэ дээ. Урьд шөнө тойргийн ноён, Рунки тосгоны лам, Филипою эмч, Оанча багш бид нар... сүүлд нь хүн нэмэгдээд л байсан, би санахгүй байна, үхтлээ ууцгаалаа. Нойр хүрч байна гэдэг жигтэйхэн. Таван мухлаг хэсээд өглөөний долоод «Рахова» мухлагаас салцгаасан... гэв.

	Сонсох тусмаа Титугийн урам хугарав. Розика шиг сайхан хүүхэн ийм амьтны эхнэр болох ч гэж дээ. Титу хялайн харлаа. Торгон цэрэг шиг сахалтай, балин хамартай, цоглог хар нүдтэй, буржгар хар үстэй Ланг царай нь үрчийгээд гуч хүрээгүй атлаа дөчтэй юм шиг харагдана. Харамссан Титу зодооны тухай ярихаас дур нь гутжээ. 

	— За явъя даа гэж гараа сунгаад, —  Авгай чинь эзгүй байгаа нь тоогүй... Миний мэндийг хүргээрэй гэлээ.

	— Тэгэлгүй яах вэ, заавал хүргэнэ гэж Ланг эвшээлгэн хэлээд ганц хундага коньяк тогтоочихгүй юу?

	гэв.

	— Больё, яарч явна. Би бас Армадий орно гэж Титу гарангаа ууртай, дургүйхэн хэллээ.

	— За яамай, дураараа л бол гээд багш орныхоо хажуугийн явган ширээн дээрээс урьд шөнийнхөөс үлдсэн лонхтой архийг авч залгилаад хөнжилдөө шурган тэр дорхноо баавгай шиг хурхирч эхлэв.

	Армадий орж биеэ зовоогоод яах вэ гэж Титу гудамжинд гараад боджээ. Өнөөдрийн бүтэл харласан хойно Лангийн гэргийтэй ч, Лукрециятай ч уулзахгүй биз. Тэгвэл бүтэн долоо хоног сэтгэлийн там болно... Гэртээ харимааргүй... Одоо тэгээд яах бил ээ?

	Тэр нийгэм ахуйн конторын наахна зогсов. Нар төөнөх нь чулуу хайлмаар, халуунд бүр ч бүгчимдэн бухимдана. Конторт түргэхэн орж тамгын түшмэл Штосселтэй хэд гурван үг солихоор шийдэв. Гэтэл тэнд чадахгүй атлаа мажараар ярих гэж дөвчигнөдөг, дагалдан бичээч Горнштейн хэмээх нүдний шилтэй сул биетэй, толгой нь татваганадаг анхиагүй залуу байв. Юутай урагшгүй вэ? Бүтэх юм нэг ч алга гэж бодоод өөрт нь гэм хийгээгүй атал Титу үзэн яддаг тал бичээчийн мэндэд хариулах аядаад тамгын түшмэлийн ширээнд суулаа.

	Үдэш болж, сэрүүн унатал энд сонин уншиж цаг нөгчөөж болох юм даа. Тэр эцэг шигээ сонин унших донтой. Гэвч мөнгөндөө баригдаад ганц ч хэвлэл захиалдаггүй. Хэдэн жилийн урьд «Трансильванийн сониныг» захиалдаг байжээ. Хумсаа тайрч байж Херделя эхний улирлын мөнгийг төлөөд, мөнгө төлөхгүй бол сонин явуулахгүй гэсэн нэхэмжлэгээр нь гал ноцоон, бүтэн жил тэр сониныг авсаар байжээ. Дараа нь Титу мажар сонины газарт танай сониныг үзэн байж захиалъя гэж захиа бичиж хоёр гурван долоо хоног сонин үнэгүй аваад ирэхээ болимогц нь дахин өөр хаягаар бичих аргаар авч уншин бүтэн жил хэвлэлээр тасрахгүй байх арга олжээ. Харин бүх хаягаа явуулж дуусаад эхнээс нь дахин бичсэн боловч ил захидлууд нь хариугүй өнгөрчээ. Тэгээд сонинд бичсэн худал зүйлийг унших зав хаа байна гэж боддог, үнэнч шударга румын гэдгээ харуулах гэж захиалгын үнийг тогтмол төлдөг Белчуг ламбугайн сониныг гуйж уншдаг болжээ. Өдөр бүр Жидовицэд ирэхдээ Титу ламын хэвлэлийг аваад буцааж өгдөггүй.

	Тамгын түшмэл бас хэд хэдэн мажар сонин захиалдаг атлаа уншдаггүй, гал ноцоодог учир Титу түүнийг арай ч аваад явчхалгүй өрөөнд нь уншдаг байжээ. Сонин эргүүлж эхлүүтээ Титу бүтэлгүй явдлуудаа таг мартжээ. Харанхуй болтол сонин уншиж овоо сэргэсэн Титу Припаст болсон явдлыг тал бичээчид мажараар ярьж өгсөнд цаадах нь нэн их баярлажээ.

	Херделягийнхэн зуны тогтуун цэлмэг үдэш тагтан дээрээ гадаалдаг байв.

	Херделя багш зав чөлөөтэй үедээ байшингийнхаа арын цэцэрлэгт тарьсан зүлэг модоо тордон янзалж, үдийн хоолны дараа ажилсаг зөгийн дуунд бүүвэйлэгдэн нэг хоёр цаг дугхийдэг бөлгөө. Херделя хатагтай бүхэл өдөржин гал тогоотой зууралддаг ажээ. Охидыгоо хоол унданд гар хүргэх нь ер үгүй. Ус зөөх, аяга цэвэрлэх нь Гигийн үүрэг, цэвэр цэмцгэр байлгахыг Лаура даана. Хадамд гарах нас нь болсон тэр бүсгүй шилж сонгохдоо сайн гэдгээ юм бүхэн дээр харуулахыг хичээнэ... Үдэш л тэд ажлаасаа сална. Амралтын цаг болоход тагтан дээрээ сууцгааж, бүсгүйчүүл нь нэхэж хатгах зуураа энэ тэрийг ярилцан инээлдэнэ. Херделя амнаасаа гаансаа үл салган, ном эргүүлнэ. Тосгон гайхалтай том, өнгөт зураг шиг харагдана. Тэдний гадуур тарианы газар юм уу, Жидовиц ороод буцаж яваа тариачид, Армадий, Быстрицын хооронд зугаалах дээдсийн сүйх тэрэг өнгөрч тэдний ярианы сэдэв болно. Үдшийн бүрий болоход Херделя хатагтай охидын хамт эвлэгхэн нарийн хоолойгоор эртний румыны үглэл дуу аялахад багш унзад хоолойгоор хааяа түрнэ.

	Херделя хатагтай дуунд ухаангүй дуртай, бишрэлтэй бүсгүй байжээ. Гал дээр хайруулаа тавих буюу, хоол хутгах зуураа залбирал дуу аялах бөгөөд ням гаригт сүмд очиж эс амжлаа ч гэсэн мөргөлийн залбирлыг гэр дүүрэн аялсаар байдаг бөлгөө. Энүүхэндээ гэхэд залуудаа цуутай бүсгүй байжээ. Ядуу тариачны охин тэр эцэг эхээсээ багадаа өнчирч, тэр үед Монор тосгонд багшилж байсан авга ах Симиона Мунтянугийн гар дээр өсжээ. Мунтяну сайн багш жинхэнэ румын эр байлаа. Урьд нэг мажар гүнгийн зуслан байсан Монор тосгоныг мажарчлахын эсрэг өөрийн хэрээр тэмцдэг байв. Харилцаа дуу, яриа бүхий, шүтлэгийн сэдэвтэй «Ирода7» гэдэг аятайхан жүжиг тавьжээ. Мария Дружан цагаан хувцас өмсөж, сахиус тэнгэр болж тоглоно. Энэ нь түүнд тун зохино, ялангуяа жил бүр мэндлэгч аврагчийн сүлдэнд залбирцгаа хэмээн шидэт Арши нарыг залах хэсэгт цог жавхаатай нааддаг байв.

	Мариягийн аз болоход Мунтяну түүнийг ганц «Иродад» тоглуулаад зогсдоггүй байжээ. Эхний жүжгийг нь нийтээр таашаан угтсанд урамшсан Мунтяну авьяаслаг охид, хөвгүүдийг шилж, тэр үед Трансильванд их дэлгэрч байсан Александрийн8 жүжгүүдээс тавьж эхэллээ. Энэ тухай нь Сомешийн хязгаар даяар шуугилддаг болжээ. Румын театрыг талархагсад румын жүжиг үзэх гэж газар бүрээс Монор тосгон руу цувах болов. Симион Мунтянугийн сайн дурын жүжигчид сэтгэл татам тоглолтоороо олны талархлыг хүлээсээр байлаа. Авьяасаараа бүхний талархлыг хүлээсэн залуу, царайлаг Мария Дружан богино хугацаанд олны талархлыг хүлээн жүжигчдийн манлай болжээ.

	«Шоовдор охин», ялангуяа «Русалид» тоглохдоо мартагдашгүй амжилт гаргажээ. «Русалийг» тоглосны дараах нэгэн цайллага дээр, боловсролтой, хашир хамба Шоймуш «Мэргэжилгүй гоцлон тоглогч» гэж түүний жүжигчний авьяасыг магтсанд цугларагсад нижигнэтэл алга ташжээ. Ламын хайрласан өргөмжлөлийг ойлгоогүй ч Мария баярласандаа уйлав. Дараа нь лам гоцлон тоглогчийг оролдоод бүтэлгүйтжээ.

	Одоо багштаны гэргий, тэр сайхан үеэ нулимс цийлэлзүүлэн дурсдаг байв. Даанч ор мөргүй арилж дээ! Тэр цагаас хойш гучин жил өнгөрчээ. «Русалий» жүжгийн нэгэн удаагийн тоглолтын дараа, нэлээд дэвжих ирээдүйтэй залуу багш Херделятай танилцаж, түүний эхнэр болон есөн хүүхэд төрүүлснээс зургааг нь нойр хоолоо мартан овоо том болгосон хойноо алдсан учир, баяр цэнгэлийг мартан цагаасаа урьд өтөлжээ. Залуугийн сайхан царай зүс, бие бялдар нь зөвхөн дуртгал болон зузаан дэвтэрт бичиж хадгалсан дуунууд нь бас гэрч болон үлджээ.

	Бурханд залбирсаар бүхий л уй гунигаа мартаж, үр хүүхэд нь өсөн торниод амьдралын даль жигүүрээ дэлгэн нисэхийг завдан буйд баясан суух болжээ. Үдшийн бүдэг гэгээг, шөнийн харанхуй нөмрөн авлаа. Тосгоны дээгүүр цэнхэр утаа суунаглан сэвэлзэх салхины аясаар орчны цэнхэр толгод амьсгалах мэт. Нохой хуцах, тариан талбайгаас юм уу, байшингаасаа хашхиран ярилцах хүмүүсийн дуу, ажлаасаа буугаад их замаар тоос босгон яваа ядарсан тариачдын хүүрнээн, хоосон тэрэгний чахраан, хошуугаа унжуулж сүүлээ өргөн, шуудуу хашаа шиншлэх нохдын дуу сонсогдоно... Тосгоны зах дахь Христосын хөргийн хажууд ирмэгцээ хүмүүс малгайгаа аван дуугаа хурааж загалмайлаад дуу аялж суугаа Херделягийнхэнд үдшийн мэндийг айлтгана. Тосгоныхон тэдний дуулахыг чих тавин дуртайяа сонсдог. Багачуул, Вангийн горхины гүүрэнд зог тусаж тэдний дууг хэсэг сонсоод гэрийн зүг гүйн одно...

	Гуравдугаар бадаг хүртэл дуулаад Гиги:

	— Хараач, Тома Булбук, Жеоржетойгоо хамт явж байна гэж аминчлан шивнэлээ.

	Оройн зодоонд өртсөн хүнийг үзэх гэж шохоорхсон Херделя, Лаура нар дуулахаа болиход, дэмий юмыг тоохгүй гэж Херделя хатагтай ганцаараа аялж дуусгав. Хүүтэйгээ цуг хашааны хажууд ирээд, яриа дэлгэхээр зогтуссан Булбукийг хараад хэрүүл зодооны эздийн яриаг сонсох гэсэн хүсэл нь дийлж дуугаа намсган амандаа гүнгэнэв. Тома уулнаас гэрийнхээ ар луу шууд бууж болох байсан ч гэсэн болсон явдлыг багшид ярих гэж зориуд зам хазайжээ. Бухимдсан тэр хүүгээ магтаж, Ионыг харааж зүхэв. Дараа нь Жеоржегоо албадан цамцыг нь сөхүүлж эрхмүүдэд хөх няц болсон нурууг нь харууллаа.

	— Амтай болгон нь аашилна. Тома ч аашилж байна. Мянган мэлмий, түмэн сонортой бурхнаас айхад яана аа! гэж тэртээ хашааныхаа голоос Зенобия нэг дуу газарт, нэг дуу тэнгэрт хадаав.

	Гланеташугийн эхнэрээс айж төвөгшөөсөн тариачин амаа татлаа. Тома юу ч дуугаралгүй Херделягийнхэнтэй салах ёс гүйцэтгээд толгойгоо ганзагалан бушуухан алхахад Жеорже ч дагав. Зенобия тэдний араас нүд үл салган хараалаар үдлээ. Тэгснээ гудамж уруудан гүүрний дэргэд ирж зогслоо.

	— Сайн хашраах нь буруу гэж үү? Харамч бирд, архины лүү. Дунай мөрний загасанд мөлжүүлмэр! Хамаг хөрөнгийг нь үрэн таран хийчихсэн юм шиг л хүүг минь муучилна гэнэ ээ!

	Багштаныхан Томаг дооглон үнэн сэтгэлээсээ тавлан хөхрөлдөхөд багш инээмсэглэн,

	— Ай Зенобия минь, чи арай баячуул, бусдын зовлонг үүрэлцдэг гэж бодоогүй биз? гэв.

	— Ийм хүйтэн чулуун зүрхтнүүдийг тамын галд шатаахад яана... Би түүний хуцахыг пин дотроосоо сонсоод... тэсэж чадсангүй гэж энэ тэрийг хаман ярьж байснаа, гал дээрээ бантан буцалган орхисноо санаад гэрийн зүг хөл мэдэн харайлаа.

	— Ион түүнтэй хатуухан нааджээ гэж дуугүй байсан багш хэлэв.

	— Тэгэлгүй яах вэ, тийм том шийдмээр балбасан юм чинь гээд Гиги бүх хөгийг дахин дэлгэх сэн гэж хорхойтно.

	Харин хадагтай Херделя «Гривицийн дууг» дуулж охиныхоо хорхойг дарлаа. Белчуг, Василе Бачу хоёр айсуйг хараад дуустал нь дуулалгүй таслав. Лам, сүмийн эзэмшил нугаа эргэж явжээ. Халуунд ам нь цангажээ. Гиги, түүнд аяга ус аваачиж өглөө. Бүх тосгоныг донсолгосон шөнийн зодооны тухай л ярилцав. Ламтан хилэгнэн зэвүүцжээ.

	— Гланеташугийн хүү хэрхэн түйвээснийг сонсоод, анхандаа би итгээгүй юм. Гэтэл тэнгэр тулсан нүгэл үйлджээ. Ширүүн эрийг одоохон эс номхотговоос хүн алж хүрээ тална вий.

	Түүний айлтгалыг сонсоод бүгд дуугүй байв. Гэтэл Гиги

	— Хэн буруутай нь тодорхойгүй бол яах вэ? гэж гэнэхнээр асуув.

	— Тодорхойгүй гэнэ ээ? Арай чи Жеоржег буруутай гэх юм биш биз? гэж лам гайхан дуу алдлаа.

	— Тэр маргаангүй гэж охин батлан хэлэв.

	— Би бол тантай санаа зөрөх юм байна гэж ламтан инээмсэглэн хэллээ.

	Шөнийн зугаалга дээр Василе Бачу, ламбугайтай эрээ цээргүй загнаж, настай хүний намбагүй авирласныг дотроо их л зэвүүцэж байсан хатагтай Херделя Белчугийн толгой дээгүүр харан

	— Ион бол үнэндээ тохитой залуу. Ажилч хичээнгүй, тусч авхаалжтай. Хүн алддаг л юм. Тэр гэнэдэлгүй яах вэ! Бид ингэж хөнгөмсөг хандаж болохгүй дээ гэлээ.

	Лам юу гэж айлдахаа мэдэхгүй дэмий л дүйвээн инээмсэглэв.

	— Би мунхаг харанхуй ч ярианд чинь оролцож болно биз дээ? гээд Василе Бачу амаа ханцуйгаараа арчин хэлэв.

	Гэтэл яриаг нь багштаны авгай тас дайран,

	— Чи ярианд бүү хошуу дүр! Бурхны зарлиг даган өчигдөр оройн цэнгээн дээр лам багштантай бид хамт очиход чи шал согтуу амьтан, яг л гахай Ион өөд ямар ч шалтгаангүйгээр агсарч байна билээ. Ламтан тахлаас зайлах мэт чамаас зугтахын оронд өршөөж байдгийг би гайхаж байна гэлээ.

	Василе гөлөлзөн Белчуг, багшийн гэргий, охидыг нь ээлжлэн харснаа шүлсээ залгин, дагзаа маажин бувтнаж,

	— Тийм ч юм уу даа!.. гэлээ.

	Лам зориг орон тас дайрч хатагтайн эгдүүг хүргэдэг инээдээрээ инээн,

	— Василе ч бурхан биш шүү дээ! Хүн согтохоороо өөрийн ухаангүй болж, хүн дүрсээ алддаг юм чинь, өршөөн хэлтрүүлж! болно.. гэсэнд,

	— Өчигдөр орой Ион согтоогүй байсан гэж үү? гэж Гиги үгийг нь таслан хэлэв.

	— Чи битгий томчуулын ярианд хошуу дүрээд бай! гэж ламд битүүдээ дайсагнагч хэрүүлийг улам лавшруулан тосгоныхонд муу үлгэр болохыг хүсээгүй Херделя охиноо зандран дуугүй болгов.

	— Тэр тусмаа түүнд зодоон гаргах өө эрсэн тал бий... гэж ламбугай бүсгүйн үгийг үл ойшоон хэлэв.

	— Тэр охины минь толгойг эргүүлж байна. Намайг өгчихнө гэж бодож байгаа байх, хол хэвтэнэ... гэж тариачин зүрхлэн хэллээ.

	— Өгч болохгүй нь юу байгаа юм? Яагаа вэ... Юу нь муу байна? гэж багшийн гэргий давхийн асуув.

	— Яасан ч өгөхгүй, яасан ч үгүй... гэж Василе нүдээ гялалзуулан зөрүүдлэн зүтгэнэ.

	— Хараач, ийм л тэнэг улс даа. Юутай үзэн ядамтгай, юутай зөрүүд вэ? Хэдэн зурвас илүү газартайдаа дэлбэрчих гээд л. Тэр хүү, танайд хүргэн орвол өгсний чинь өсгөхөөс үрэн таран болгочихгүй. Чиний боддог чинь хөрөнгө. Үхэхээрээ чи авсандаа аваад орох уу?...За за та нартай ярих ч дур алга.

	Хатагтай Херделя түргэн ууртай. Ийнхүү зөрөлдвөл хэрүүл маргаан үүсэх нь гэж мэдээд хурдхан босож, өрөөндөө орлоо. Түүний хэлсэн үгийг өөр дээрээ тусгасан Белчуг

	— Эхнэрүүд гэдэг ч богино ухаантай улс даа гэсэн өөрийнхөө дүгнэлтийг дэлгэрүүлэн амьдрал гэдэг нарийн ээдрээтэй л дээ. Хүн бүр өөрийн заяатай, түүнийгээ өөрөө залдаг юм чинь дээ... гэв.

	Шинэхэн ногоо хормойлж хадуураа мөрлөсөн Ион гудамжаар яаралгүйхэн гарч ирлээ. Түүнийг хармагц ламын царай хувьсхийв. Биеэ барих гэж цөхөрч байсан түүнтэй залуу эелдгээр мэндлэхэд уур нь хүрсэн лам,

	— Ичээч, Ион, хөгөө тарихдаа ичээч! гэлээ.

	Ион гайхширан бүр зогссоноо

	— Юундаа ичих билээ, ламбугай? гэлээ.

	— Чи бол эх захаа алдсан, авах тамтаггүй болсон амьтан. Өөрийгөө одоо мэдэв үү? Зүй нь бусдад дуурайл болох ёстой атлаа өөрийгөө бүхнээс илүү гэж биеэ тоон, тэднээс долоон дор зүггүйтэж... Ай юутай ичгүүртэй!..

	Ионы алжаал хэдийн сарнижээ. Нүүр нь чинэрэн улайв. Үг зөрмөөр санагдавч, уруулаа тас жимийн замаар алхангаа,

	— Сайн байна. Мэдлээ! Амгалан нойрсоорой! гэж тайван хэллээ.

	— Ичгүүрээ алдсан новш гэж уураа барьж ядсан Белчуг шивнээд, —  Гайгүй ээ, чи тэгж л бай, насаараа мартахгүй болтол чинь сургаад өгөмз гайгүй... гэлээ.

	— Ламбугай минь, та ч гэсэн арай л ширүүлж байна шүү! гэж Херделя багш аргадан санууллаа.

	Багшийн сайн санаагаар хэлсэн үгэнд, лам бүр ч дэлбэртлээ уурлажээ.

	— Та нарын түүнд элэгсэг байдаг чинь хэтэрчээ! Тэр танхайрч гүйцлээ! гээд Белчуг уурласандаа салах ёс ч гүйцэтгэлгүй далд, оров.

	Херделягийнхэн Ионыг өмгөөлснийг, өөрийг нь доромжилсон мэт санажээ. Тосгонд ирсэн анхныхаа өдрөөс эхлэн тэд нэр хүндийг нь хугалахыг хичээсэн гэж лам боддог байжээ. «Нэг тосгонд хоёр мэргэн румын багтдаггүй» гэж олны амны угаадас болохгүйн тулд багшийн хэлсэн жижиг сажиг хатуу үгийн хариуд лам дуугүй өнгөрдөг байжээ. Гэтэл одоо юм бүхэн тов тодорхой боллоо. Тэдний хэн болох нь харагдлаа. Түүний зэм хүлээлгэсэн хүнийг тэд дандаа өмөөрдөг. «Тэгвэл тэгж л бай, өөрийн санасныг хэнбугайн ч өмнө өөрчлөхгүй дээ» гэж бодсоор лам их л яаруу алхахад Бачу арай ядан гүйцэж байлаа.

	Бачу, амгалан нойрсохыг ерөөв. Лам сонссон ч үгүй. Хагартлаа уурлажээ. Херделяд шаралхсандаа Ионыг таг мартжээ.

	Бачуг далд ормогц багш шүднийхээ завсраар сийгүүлэн бувтнаж,

	— Хэтэрхий мэргэний хийрхэж байгааг хараач! Түүнийг бурхан цээрлүүлэг! гэлээ.

	Ламтай түнжин хагарах сайн юм биш, хожим мартчихсан байхад хариугаа авч чадах хүн гэж бодоод багш харамслаа. Ер нь найз нөхөдгүй гозон толгой хол явахгүй шүү дээ. Багш бусдаас тусламж гуйдаг, тухайлбал: охидоо юм үзүүлэхгүй байлтай биш дээ. Армадий руу найр цэнгээнд очиход нь Белчугаас сүйх тэргийг нь гуйх ч юм уу, «Алив найз минь, цалин буутал хоёр злот өгөөч» гэх жишээтэй. Хэрүүл даамжирвал давшгүй хэрэм босно. Тиймээс эвлэрэх гээд үзэх хэрэгтэй. Эхлээд эхнэрийнхээ дургүйцлийг намжаах хэрэгтэй. Дараа нь Белчугтай учрахдаа юу ч болоогүй юм шиг яриа дэлгэх нь зүйтэй. Тэгвэл гаднаас нь харсан ч, эвтэй хэвээрээ харагдаж, лам ч шууд илээр дайсагнаж чадахгүй болно. Тэгвэл л хэрэг зөв тийшээ хазайна.

	Хатагтай Херделя охидынхоо хамтаар оройн хоол бэлтгэж ширээ засангаа Белчугийн долоон булчирхай, найман найлзуурыг тоочиж байв. Түүний туужуу мэт сахал, өөрийн нь хэлдгээр долоон жил тайлаагүй, тос хэр болсон хар нөмрөгийг дооглон инээлдэв. Тэгснээ гурвуул түүнд хоч өгөхөөр оновчтой үг эрнэ. Багш тэдний яриаг сонсож, толгойгоо дурамжхан сэгсрээд,

	— Эрчүүдийн ярианд эмс хөндлөнгөөс оролцвол чөтгөр ч ойлгоход бэрх болдог юм... гэж зүрхлэн хэлэв.

	Эхнэр, охид нь гурвуул эгдүүцэн довтоллоо. Аймшигтай хэрүүл дэгдсэн учир Херделя амаа нээх ч сөхөөгүй суув. Хэрүүл ид дэгдэж байх үед Титу Жидовицээс ирлээ.

	— Юу болох нь энэ вэ? Юу вэ? гэж асуунгаа тэр орон дээр малгайгаа чулуудаад зассан ширээний ард вандан сандалд ядарсан байртай сууж ямар бүгчим юм бэ? Бүр усан хулгана болчихлоо гэв.

	Титу гэртээ их хүндтэй юм. Белчугийн тухай ярианд түүнийг оролцуулах гэж махран шуугилдана. Хоёр талын маргааныг анхааралтай сонсоод хэн хэнд нь тал засаж,

	— Та нар түүний шантгар хамрыг дардаг нь сайн болж, эс тэгвэл ичгүүргүй авир нь дэндэх вий. Маргах юун. Гэхдээ муудалцах хэрэггүй. Тэгвэл алдас эвгүй, муухай. Зул сарын найрт очиход хар ламын сүйх хэрэг болно гэдгийг бүү март. Гэдсэндээ хөлөө хийлцчихвэл юугаараа явах бил ээ? Хоёр зээрдээрээ гэлдэрцгээх үү? Гоёлын цагаан шаахайтай ганган амьтад явган гэлдрэх ямар вэ дээ! гэлээ.

	Титу наргиантайхан инээхэд Гиги л мөчөөгөө өгсөнгүй.

	— Яах вэ дээ, тамгын даамлын сүйхийг аваад л болно шүү дээ! гэлээ.

	— Түүнийг өгнө гэж горьдож байна уу? Өгч гэмээ нь нум ч үгүй тамтаг байх вий. Тийм яйжгануураар Армадий орвол бүхний доог болно гэж Титу шийдмэгхэн хэллээ.

	Титу тийнхүү шийдмэг тасалсны ачаар маргаан дорхноо намдлаа. Оройн хоолны дараа тэд дахиад тагтан дээр гарцгаажээ. Ихэмсэг хүйтэн сар толгодын цаанаас дэгдэж, цайвар гэрлээ цацна. Хөх тэнгэрт одод гялбалзана. Тэд намуухан эхэлснээ төдхөн чанга цовоо дуулав.

	Толгой нүцгэн Ион дээдсийн дуулахыг сонсох гэж хашаанд ойртон ирж зогслоо. Дуулах завсар самбаанд түүний дуулианыг санасан Лаура,

	— Ион оо! Чи Анад сэтгэлтэй чинь үнэн үү? гэлээ. Ион үл мэдэг зовонгуйрхан инээмсэглээд,

	— Үнэн, авхай минь, аятайхан санагддаг юм, таалагдахгүй нь юу байх вэ? гэлээ.

	Ана ч Флорикаг бодвол царай муутай даа гэж хэлэхээр завдсанаа больжээ.

	— Тэрний зөв... гээд Херделя, —  Ана ч зүгээр аятайхан бүсгүй шүү гэлээ.

	— Эцэг нь яхир амьтан байдаг нь тоогүй гэж багштаны гэргий харууслаа.

	— Хатагтай минь, тэр ч ортой, гэхдээ хамаа юу байх вэ... Би ямар эцэгтэй нь гэрлэх лам биш... гэж Ион хэллээ.

	Гудамжаар гоё сайхан сүйх хар хурдаараа өнгөрөв.

	— Юутай сонин, энэ хэн бол? гэж Гиги атаархан шивнэлээ.

	Бүгд дуугүй. Ламын горхины зүгээс мэлхий вааглана. Гудамжны голд нохой сунан хэвтэнэ. Тосгонд гуурсан бишгүүрийн хөгжөөнт дуу дуурьсахуйяа сарны гэрэл хүртэл баясан чичивгэнэх мэт... Ион нойрсон бүхий газрыг тойруулан ширтээд уртаар шүүрс алдан зүрхэндээ зөвлөх мэтээр,

	— Өөр замгүй... Анатай л гэрлэе!.. Заавал... гэж шийдмэг хэллээ.


III бүлэг : ХАЙР

	1

	Лам болсон жилээ Белчуг бэлэвсэрчээ. Эхнэртээ голоосоо хайртай байсан тэр, талийгаачийн хойноос сэтгэлээр унаж, амь нь хаанаа байгаа юм гэмээр, яс арьс болжээ. Клужийн эмнэлэгт хэдэн сар хэвтэж өрөөсөн бөөрөө авхуулахад нь мөдхөн өөд болно гэж хэн хүнгүй боддог байлаа. Хорондоо тосгоныхны сүүлд орно доо гэсэн шиг сүү, өндгөөр хооллон тэнхэрсээр эцэнхий, шарангуйг нь эс тооцвоос эв эрүүл болон босож иржээ. Бэлэвсрэл, зовлонг хатамжлан туулсан түүнийг хүн бүр хүндэтгэн төдхөн цуунд гарлаа. Залбирал үйлдэх, ном айлдах, хилэнцтэнийг наманчлуулахыг нь үзэх гэж хаа холоос мөргөлчид цувдаг болжээ. Олон жил бэлэвсэрч явахдаа шударга журмыг тэрслэлгүй, ганц номын мөрийг хөөсөнд нь тариачид бүр ч хүндлэн биширдэг байв. Түүнээс шал хөгшин лам нар бэлэвсэрснээрээ хожоо харах мэт залуухан нууц амрагуудтай байдаг билээ.

	Шүтлэгтэйгээрээ нийтэд цуутай Родовика эмгэнээр Белчуг гэр орноо өөд татуулж, цай хоолоо төхөөрүүлэх бөгөөд тэр ч байтугай мөргөлийн хоолны гурилыг хүртэл түүгээр зууруулдаг билээ. Мөн хошоод сүрэгчин, хашаачинтай.

	Санваартан жигтэйхэн зөрүүд хүн байв. Ялимгүй үгэнд хилэгнэж, биеэ зовооно. Ганц нэг үг, эвгүй харцнаас болж бүтэн өдөр, тэр ч байтугай долоо хоног дуугаа хурааж, нүүрээ буруулан тамаа цайлгадаг удаатай. Түүнээс хүн энэрэл хүсвэл гэмээ наманчлах хэрэгтэй.

	Ион, Херделя хоёроос болоод одоо амар заяа үзэхгүй байв. Багшийн эхнэрт, эсвэл Гланеташугийн хүүд омог нь шатна. Херделягийнхэн Ионыг өмөөрөөгүй сэн бол аль эрт тайвширсан байх сан. Хишиг өдөр, баярын цагаар залуус тэртэй, тэргүй хэлэлцэж болзсон юм шиг нанчилддаг юм чинь дээ! Харин энэ удаагийнх бол өдөж сөдсөн мэт санагдана. Өөрийгөө хамгаалах ёстой. Сүүлчийн мөргөлийн үед багш, ламбугайтай учрахдаа, өмнө нь юу ч болоогүй юм шиг царайлж бүр ч хилэнг нь бадраажээ. Гэвч хилэнгээ арга буюу нуухад хүрчээ. Ионыг хэдий залхаан шийтгэвээс багшийг давхар ононо гэдгээ баттай мэдэж байлаа...

	Лхагва гаригийн орой залуус ердийн заншлаараа мухлагийн дэргэд цугларч Ион, Жеорже хоёр эвлэрч, тэр бүү хэл гар барьжээ. Дэмий муу зодооноос болж төлөв төвшин улс сөргөлдөж байхын хэрэг юун. Жеоржегийн гуйснаар Тома, Гланеташугийн хүүг уучлаач гэж ламыг аргадахаар Белчугийнд ирэв.

	Энэ ч бүр хэтэрчээ. Өдий хүртэл сүмд цээрлэл айлтгахдаа хүний нэр цохдоггүй ерөнхийлөн ярьж, сургаж, зэмлэдэг байжээ. Гэтэл Томагийн эвлэрэл түүнийг эрс шийдэхэд хүргэжээ.

	Дараачийн хишиг өдөр урьдын адилаар мөргөлчид цугларуут лааны тавиур түшин зогсож судраа айлдаад шинээр барих сүмд өргөх өргөлийг бадарлаж дуусмагц чөтгөр шүглэж, тосгоныхны хооронд хямралын үр тарьж буй этгээдийн тухай ярьж гарлаа. Энэ үймээн дэгдээгч нь гээд хэсэг азнаснаа Гланеташугийн хүү гэж хэллээ. Олны харцны бай болон ичиж чичрэн царай нь зэвхийрээд газар ширтсэн Ионыг бүгдээрээ нэгэн зангаагаар хөдлөх мэт эргэн харахад лам түүнийг тосгоныхны нүдний бөөс гэж нэрлээд, Аврумынд хийсэн зодоон, бүр эртний явдлуудыг сөхөн ярьж, модон тайз ширтэн одоо болон хойд насанд нь тэнгэр хилэгнэнэ хэмээн сүрдүүлэн загнажээ.

	Ламын зэмлэл Ионыг ташуураар ороолгосон мэт хорсгоно. Хүний адгийг л ингэж олны гутамшиг болгодог билээ. Гэтэл Ион адгийн амьтан гэж үү? Бусдад дарлуулахгүй, хүний дайтай хүн явах гэсэн нь буруу юм уу? Түүний нүүр шатаж, ичиж гуньсандаа сэтгэл нь шанална... Лам айлтгалаа өндөрлөх агшинд Ион самбаачлан сүмээс гарч, хар хурдаараа гэртээ гүйж ирээд аахар шаар юмнаас эцэгтэйгээ барилцах шахаж, дараа нь Жидовиц дахь Зималийн мухлагт ороод өдөржин архидав. Лам түүнийг бүх хүний өмнө бүтлээ алдсан амьтан болгосон юм чинь яасан ч яадаг юм гэж боджээ. Нутгийн ганц еврей тосгон болох архины үйлдвэртэй, айл бүр мухлагтай Жидовицэд хишиг өдөр бүр цугладаг орчны тариачдад Ион гомдлоо гаргав. Үдэш болж архины ааг таван ухааны нь талын нэг болгох үед намайг захирч чадахгүй гэж ламд батлахыг хичээсэн тэр бээр Анаг заавал эхнэрээ болгоно, эс тэгвэл юуны хүү болох бол гэж онгирчээ. Эцсийн эцэст Парва тосгоны нэг залуутай ам мурийж, цоо эрүүл тэр нь Ионыг зад балбажээ.

	Гомдлоо тайлсныхаа маргааш архиа гармагц Жидовицэд хамаг мөнгөө үрж, таних танихгүй хүнд гомдоллож үглэсэндээ ихэд харамсав. Өөрөө үнэхээр гэм буруутан гэдгээ ухаарч, ламын зэмлэдэг зөв юм гэж бодлоо. Одоо тэр юу хүснэ вэ? Гагцхүү баян болохоор нь огт хайр сэтгэлгүй хүүхэнтэй суух гэж байгаа нь яаж ч нуусан худлаа гэж үү?.. Филорикаг бодлоо. Хэчнээн сайн хүүхэн билээ. Хөөрхний нь яана... Анатай суух муу ёрын санаа шүглэхээс урьд түүндээ хэчнээн хайртай байлаа даа! Максима Опрын бэлэвсэн эхнэр, охиноо түүнд дуртайяа гэргий болгох нь мэдээж. Хоёулаа ажиллаж, үр хүүхэдтэй болж, өөр авгай авснаас дутуугүй чинээлэг, сэтгэл хангалуун амьдрахыг хэн байг гэх вэ.

	Тэр Тодосын охинтой суухаар яг шийдсэн юм шиг ажилдаа улайрдаг болжээ. Үдэш үхтлээ ядраад гэртээ ирэвч өөрт нь амьдралын төлөө тулалдах хэчнээн их хүч байгааг мэдэрдэг байлаа. Гэвч эрээн бараан элдэв бодол түүнийг тарчлаана. Хөлсөө хэчнээн урсгаад ч хөрөнгөжнө гэдэг худлааг өдөр ирэх тусам баттай ухаарав. Нас нөгчтөлөө бусдад зарцлагдаж тэднийг тэтгэн баяжуулах гэж үү? Газаргүй бол ажиллаад юу базаах вэ? Хүүхэд цувна. Тэднийг хооллох ёстой, үхэхдээ өв үлдээх хэрэгтэй. Ион гурван хэсэг газартай, харин үр хүүхэд нь юу ч үгүй болно. Газраа үрэн таран хийсэн эцэг, түүнийг хазаарлаагүй эхийгээ Ион хэцүүдсэн үедээ хараадгийн адил Ионыг үр хүүхэд нь харааж зүхэх болно шүү дээ.

	Ион, хүний нүүр харахгүй гөлөлзөж явдаг болжээ. Нэг бол дооглосон, эсвэл өрөвдсөн харцтай тулгарах вий гэж зовно. Мэдээж тэгнэ гэхээс уур нь хүрнэ.

	Зенобия, бусад эхнэрийн адилаар хов жив сонсож тэнцвэргүй хос дэмий, Анаг орхисон нь дээр гэлцсэнийг хүүдээ дамжуулна. Ийм ярианд эхлээд уурладаг байснаа одоо тоохоо ч больжээ. Заримдаа хов жив бүхнийг Жеоржегийн хатгалга гэж санана. Тэгээд ч нэг орой Жеоржег навс балбая хэмээн тосгоноор нэг эрж гүйжээ. Дайралдсан бол лав алах байсан биз! Гэвч Ион Томагийн хүүгээс айн эмээж дөлнө. Надаас л болж чи ийм доромжлолд өртөж байгаа гэж Жеорже харцаараа хэлэх шиг санагдана. Эелдэг тайван ярих тусам нь Ион улам уцаарлан давчидна. Үдэш бүр Анатай уулздагаа ч больжээ. Жеорже энэ зуур бүсгүйг эргүүлддэг болсныг сонсоод үхтлээ уурлаж, орох газраа олж ядан байснаа юунд ийм заяагүй эр болгон төрүүлсэн юм гэж уурлан эцэгтэйгээ зодолдох шахав. Уруу царайлсан Ион дараа нь Аврумын мухлагийн сэхээвчинд гав ганцаар дуугүй сууж хундага архи уув. Жеорже, Василе Бачугийн газрыг өвлөж аваад улам их баяжихад би гуйлгачнаас илүүгүй хоосон хэвээр үлдэнэ гэж бодохоос дотор нь харанхуйлна.

	Анатай хааяа дайралдахдаа үг солихгүй. сайндаа л мэндэлнэ. Харин бүсгүй ичингүйрхэн инээмсэглэнэ. Тэр бүсгүй Ионд хайртай ч юм уу, үгүй ч юм уу. Ион л хайртай юм шиг санадаг байж магадгүй. Саяхнаас Василе Бачу эелдэг болсон нь бүр ч жоготой. Ион түүнд саад болохоосоо өнгөрсөн бололтой.

	Нэгэн Бямба гаригийн орой, хэсэг залуусын хамт мухлагийн дэргэд зогсоод, яагаад ч юм их л баясгалантайгаар модны навч таслан түүндээ дуу оруулан хуурдахад бусад нь түүний аянд орилолдон бүжиглэцгээв. Олны дуун дундаас Жеоржегийн сөөнгө огцом дуу хөгшин азарган тахианых шиг ялгаран сонсогдоно. Үдшийн бүрэнхийгээр Ион, түүнийг өдрийн гэгээнээр харж байгаа мэт тодхон үзэж байлаа. Цүрдгэр гэдэстэй Жеорже эв хавгүй дэвсэлнэ... Жигтэйхэн хөгийн харагдсанд Ион инээд алдав. Тармагц түүний араас мөрдлөө. Тэр Василе Бачугийн байшингийн өмнө очоод цонх руу нь ширтэн ямар нэг юм үглэх мэтээр исгэрээд, хариу үгүйд цааш гундуухан алхлаа... Ион баярлан догдлов. Сэтгэл амсхийн санаа алдаад, Ана дээр очиж баярласнаа хэлж хүлцэл өчих гэснээ болиод гэрийн нь хажуугаар өнгөрлөө. Баяр хөөр болсон Ион Арын гудам уруудан Максимын бэлэвсэн эхнэрийн хашаа руу орлоо.

	Сүмд Ионыг хатуу зэмлэсэнд нь Херделягийнхэн ламд бүр ч дургүйцжээ. Юм бүхэнд эв эрхэмлэдэг багш хүртэл гэрийнхэндээ нэг биш удаа,

	— Энэ чинь хувраг гэж үү? Лам биш гахай! Бүр галзуурсан гахай юм! гэж хэлэхээсээ зовсонгүй.

	— Туужуу! гэж гудмаар өнгөрөх ламтныг хараад багшийн авгай дуу алдав. Түүний бавайсан сахалд сүрэл наалдаж, үрчгэр хувцас нь хөлс, тоосонд дарагдсан нь яг л дэлбэгч шиг харагдана. Охид нь Белчугт эхийнхээ өгсөн хочийг зохисон гэж магтан, түүний тухай ярих бүрдээ «туужуу» гээд хөхрөлдөх болов.

	Энэ хоч ламтны чихийг дэлсүүзэй гэж Херделя л эмээдэг байв. Зовлонгоор дүүрсэн амьдралд нь хүний гар харах шаардлага их гардаг тул хэнтэй ч харгалдахгүйг хичээдэг байжээ...

	Припас дахь улсын сургуульд багшилсаар арван таван жил болжээ. Түүнийг дүү шигээ хайрладаг байсан байцаагч Чернатонийн онцгой ивээлээр энд ирсэн билээ. Фелдиоарийн нийтийн сургуульд багшилж байх үедээ тэднийх хавьдаа цуутай зөгий өсгөх газартай байжээ. Байцаагч, ялангуяа авгай хүүхэд нь зөгийн баланд хачин дуртай байв. Херделя, байцаагчийн тэр сонирхлыг мэдэж аваад Быстриц орох бүрдээ байцаагчийн хатагтайд хайрцаг дүүрэн зөгийн бал аваачиж өгдөг болжээ. Баярлаж явдаг Чернотань Припаст багшийн орон тоо гармагц, «Та улсын сургуульд багшлахаас татгалзахгүй биз?» гэж нөхөрсгөөр асуужээ. Херделя хүн болсоор ийм их завшаан тохиолдсон нь ер үгүй. Багш нар айж дагждаг байцаагч гуай өөрөө ийм сайхан тушаал хайрлана гэдэг их аз шүү! Тулгамдаад шууд хариу өгч чадсангүй. Энэ бол дэндүү ноцтой хэрэг байв. Улсын сургуульд заавал мажар хэлтэй багш хэрэгтэй байсан ба Херделя мажар хэлд тааруухан байжээ. Фелдиоарийн тариачдад «хов жив», «доголон нулимстай» өргөдөл бичиж, түүнээсээ болж тамгын даамалтай тар тур хийсэн нь олонтоо. Гэхдээ мажар хэлний тийм мэдлэгээр багшилж давахгүй гэдгийг ойлгож байв. Улсын сургуульд багшилна гэдэг ямар нэг хэмжээгээр дайсныхаа талд орно гэсэн үг. Хүүхдэд мажар хэлээр хичээл заадаг румын багш гэдэг чинь румын биш, үндэснээсээ урвагч!.. Гэвч нөгөө талаас нь бодууштай. Урьд авч байсан цалин нь улсын сургуулийн цалингийн дөрөвний нэгд ч хүрэхгүй. Тамгын даамлаас түргэн бөгөөд хямд үнээр тариачдад өргөдөл бичиж өгч, хэд гурван цаас олдог байсан бөгөөд тамгын газраас түүний нь тас хоригловол тэрхүү алдаг оног өчүүхэн орлого нь балрах байсан билээ. Нийтийн сургуульд багшилсан арван долоон жилий нь улсын сургуульд ажилласнаар тооцно гэж байцаагч амласнаас гадна сайн дурын сургуульд улсын сургуулийнх шиг нэмэгдэл цалин, тэтгэвэр гэж байдаггүй билээ. Херделя удтал эргэлзэж, гайхан хангалуун амьдралд дөрөөлөх ийм аятайхан эгзгийг алдаж болохгүй, эс тэгвэл улигт зүдүү амьдралаасаа гарч чадахгүй гэж ятган яаруулж айсан авгайтайгаа маргалдан яахаа мэдэхгүй гайхаж байтал байцаагч Чернатониас захидал иржээ. Мөнхийн дурсгалт бичиг гэж Херделя түүнийг одоо хүртэл нандигнан хадгалдаг. Эрс шийдэхээс өөр замгүй боллоо. Байцаагч захиандаа: «Эрхэм Херделя таны шийдтэй хариуг гурав хоногийн дотор авмаар байна. Таныг Припаст ажиллана гэдэгт итгэнэм. Сэтгэлийн угаас мэндчилсэн Чернатонь» гэжээ.

	Эхлээд Припаст амьдарна гэдэг Фелдиоард байснаас хүнд байлаа. Энд шинэ сургууль байгуулахад чинь тусгай байр, жимсний цэцэрлэгийн хамт нийлүүлнэ. Дараа нь багшийнх суух байр бүхий шинэ сургууль барьж өгнө гэж нийгэм ахуйнхан амласан билээ. Гэтэл Херделя өөрөөсөө мөнгө гаргаж, нэг тариачны байшинд засвар хийлгэн хүний хэртэй суухаас өөр аргагүй болжээ. Муу оромж нь жигтэйхэн хөөрхөн байшин болсныг харсан зальхай тариачин, байшин хөлслүүлсэн гэрээгээ цуцалж өөрөө ороод суучхав. Багш иймэрхүү янзаар баахан мөнгөө бусдын байшинд үрээд урьдын адил гудамжинд гарахад хүрлээ. Цаг хугацаа өнгөрсөөр боловч шинэ сургууль барих гэж улс гараа сунгасангүй. Херделя цөхрөхдөө ухаан сийлэхэд хүрэв. Нийгэм ахуйнхан тосгоны захад орших, сүмийн өмч газраас жимсний цэцэрлэгт зориулан хэсэгхэн газар тасалж өгсөн байв. Багш, Белчугаас зөвшөөрөл аван, сүмийн дэвсгэр газарт сууж барихаар шийджээ. Тэр үед тэд зузаан найзууд байлаа. Припасынхны үр хүүхдийг гэгээрүүлэхийн тулд, түүний мэрийн хичээж буйг харгалзан тамгын газар, сүмийн зүгээс найр тавин олголоо гэснээр цэцэрлэг түүний мэдлийн болжээ. Ламаас энэ тухай албан бичиг авах санаа тэр үед багшийн толгойд даанч орсонгүй. Найзын үгийг эрээн цааснаас бат гэж санажээ. Өнгөрсөн хойно сануулсанд лам булзааруулж,

	— Тэвчиж үз, Захария найз минь! гэж ёжтойёо инээмсэглэн хэлсэн нь Херделяг далдуур заналхийлсэн шиг санагджээ.

	Тэд хэдий хөндийрөх тусмаа багш, түүний заналхийллийг улам соргог мэдрэх болов. Аюулаас мултрахыг оролдох тусам тэд улам хагарсаар байлаа. Херделя хүлцэн тэсвэрлэж хэд гурван үг сольдог боловч сэтгэл нь улам хөндийрнө. Хэзээ түнжин хагарахыг багш айн хүлээдэг болжээ.

	Бүтэн жил бие сэтгэлээ үрж хөлс хөдөлмөрөөрөө босгосон байшингаас нь салгахын тулд Белчуг зүгээр суухгүйг тэр баттай мэдэж байлаа. Охидоо хадамд гаргах болсон энэ үед бүх найдвар, ганц инж болсон байшинг нь дам нэхвэл ч баларна шүү. Лаурагийн яг онож хэлснээр «эдийн боол болсон манай үед» хэдий ухаалаг, царайлаг ч гэлээ инжгүй охидыг хэн авах билээ.

	Энэ аюулыг хөгшин хөвөөгүй сайн ухаарсан тэднийхэн хувь заяаг нь багалзуурдан байгаа хар ламыг үзэн ядах нь туйлдаа хүрчээ. Белчуг тэдний эгдүүг хэдий чинээ хөдөлгөх тусам түүний хараат улс юм гэдгээ Херделягийнхэн төдий чинээ ухаарч, галзуурах шахна. Херделя хатагтай охидынхоо хамт, багшийг зэмлэн, гомдлын үгээр булдаг болов. Хүүхдийнхээ хоол унд, хувцсыг хасан байж улаан гараараа барьсан байшинг өнөө гайхал «туужуу» салгаж гэмээ нь ямаршуухан хөөрхийлөлтэй хоцрохыг Херделя хатагтай их л урнаар ярьж чаддаг бөлгөө... Мөн шөнөжин голынхоо гүнээс бүгшүүлэн ханиалгадаг, эцэнхий, амьтай төдий багш нэг сайхан өдөр таалал төгсвөл гэрийнхэн нь ёстой амаараа шороо үмхэнэ дээ гэнэ... Түүний энэ мэт муу ёр охидын сэтгэлийг уймруулж нулимсыг нь дундлахад багш сэтгэлээр унана. Харин тиймэрхүү үед яруу найргийн онгод нь голдуу орж байдаг Титу дэмий уйлж орилолдоод ажил хийлгэхгүй юм гэж уцаарлана.

	Тийнхүү тэднийхэн ид уймарч байгаад гэнэт хүргэн хүүтэй боллоо. Хүргэн хүлээж байсан хэдий боловч Херделягийнхэн түүнээс болж маргалдан золтой л нанчилдсангүй.

	Өнгөрсөн зуны дунд сард Лаура Титугийн хамт Сынжеорзегийн рашаанд амарч байх үедээ долоо хоног бүр болдог бүжигт найрын нэг дээр Жеорже Пинтя гэгч шашны сургуулийн оюутантай танилцсан юм. Жилийн дараа сургуулиа төгсөж лам болох бөгөөд Лаурад үнэн голоосоо дурлажээ.

	Танилцсаныхаа дараа бичсэн далан есөн захидал, гоё зураг бүхий ил захидлууддаа хайр сэтгэлээ тун ч зугуухан илчлэн илчилж, анх хараад биширсэн гоо үзэсгэлэн, даруу зан, нарийн мэдлэг, ер нь алд алд цаасанд бичивч тоочиж барамгүй бусад нандин чанар хайр дурыг нь ховслон татсан гэж бичжээ. Анхныхаа захиаг авмагц бусдад хайраа өгч үзээгүй Лаура хариу бичих эсэхээ үл мэдэн түдгэлзэв. Армадийн дунд сургуулийн нэг хархүү, хоёр жилийн турш Лаурагийн хойноос хөөцөлдөж, сонирхлыг нь татаж эхэлж байтал бакалаврын үнэмлэхтэй болмогцоо ганц ч зурвас бичилгүй алга болсонд нэлээд зовсны эцэст түүнийг мартагнажээ. Пинтяд хариу бичиж болно, тэгэхдээ их бодож бичих хэрэгтэй гэсэн Титугийн мэргэн зөвлөгөө Лаурагийн эргэлзээг арилгажээ. Лаура Жеорже Пинтяд явуулсан хорин захиа, гоё зураг бүхий хорин гурван ил захидалдаа баахан нялуун маягтай юм бичсэнээс биш, хайр амласан ганц ч үг бичсэнгүй. Лаура арван есхөн настай боловч хайр дурлалын талаар сүрхий бодолтой учир дөнгөж танилцаад сэтгэлтэй болно гэдэгт үнэмшихгүй байлаа. «Дурлал бол нандин бөгөөд эмзэг. Болчимгүй хөндвөл цав суучихна» гэж гунигтай өгүүлдэг байв. Пинтя өөрөөс нь хоёр хуруу хэр нам байсан санагдана. Лаура намхан эрчүүлд дургүй билээ. Пинтя түүнийг захидлаар бөмбөгдсөөр байх үес Лаура, Армадийд болсон оюутны үдэшлэг дээр анагаахын оюутан Аурел Унгурян гэгч өндөр, ичимхий, цэмцгэр залуутай танилцжээ. Тэр өвлийн амралтаараа Припаст дөрвөн удаа хаврын амралтаараа арван удаа ирсэн бөгөөд харин одоо бараг өдөр болгон ирдэг болжээ. Аурел хэдий захидал зурвас шиддэггүй ч гэсэн гарыг нь учиртайхан атгаж, ялангуяа дунд хурууг нь даран атгах нь дурлагсдын хэлээр «чамд үнэхээр хайртай» гэсэн үг бөгөөд тэгэх нь ч Лаурад таатай санагддаг бөгөөд одоо үргэлж уулзсаар сүрхий дотно болжээ.

	Аурел Унгурянд сэтгэлтэй болсноо мэдсэнээс хойш Пинтягийн цөхрөлтгүй оролдлогоос залхдаг болов. Хайр сэтгэлээ сэвгүй ариунаар нь Аурелд өгөх сөн гэж Лаура мөрөөднө. Өөрт нь хэлбэрэлтгүйгээ харуулах хэмээн, Пинтя гэж нэг юм захидлаар залхааж гүйцлээ гэж хэлсэнд Аурел Унгурян Пинтягийн дунд сургуулийн танил учир, баахан мэгдэж,

	— Уучлаарай, Пинтя ч сайн залуу шүү... их сайн... гэлээ.

	Энэ үгийг хэлэхэд их л хэцүү байсан биз гэж ойлгосон Лаура, Пинтягийн тухай дахин дурсахаа болиод хэрэв Унгурян түүний тухай асуувал миний сэтгэлд ганц чи л бий гэснээ ойлгуулахын тулд тоомсоргүй хариулдаг байв.

	Энэ нь эцэг эхийн нь санаанд нийлсэнгүй. Шашны сургуулийн оюутны хайр сэтгэлээ улам лавшруулан бичсэн захидлуудыг байн байн уншицгааж, ийм захидлыг их сайн хүн бичих ёстой гэж далд боддог байснаа ил хэлдэг болцгоожээ. Тэд Пинтяг нэг ч удаа хараагүй боловч Лаурад бичсэн захидлын хайр улам бадран буйг үзээд, түүнд тал өгч магтах болов.

	— Ингээд нухацтайхан юм болоосой доо гэж эх нь шүүрс алдана.

	— Ээ дээ, ийм хүргэнтэй болбол ч жаргана аа гэж багш баярласандаа шогширно.

	Амьдрал гэдэг хэр хүнд, ...одоо «эдийн боол болсон цаг», ...байшин яах эсэх нь тодорхойгүй байна... гэх мэтийг үглэснийхээ дараа, ингэж хэлдэгт нь Лаурагийн уур бүр ч шатна. «Эдийн боол болсон үе» гэж өөрийнх нь үгээр өөрийг нь мохооход, Лаура хилэгнэн хараал тавьж зочдын өрөөг дотроос нь түгжээд «Аурелийнхаа төлөө би ингэж зовж байна» хэмээн сэтгэлээ зогоож, түүнд улам ч хайртай болно. Эгчдээ хайртай Гиги ганцаараа эцэгтэйгээ тулж, шашны сургуулийн оюутны эсрэг байдаг муу үгээ шавхаад цөхрөхдөө нулимсаа шавхана. Тэгэхэд Лаура түүнийг дуудаад хоёул дотроо онгойтол уйлж, Пинтягийн захидлуудыг дооглон хөхрөлдөж, Аурелийн тухай ярин сэтгэлээ тайтгаруулдаг байлаа.

	Ионыг сүмд цээрлүүлснээс хэдхэн хоногийн дараа эцгийнх нь нэр дээр ирүүлсэн ная дахь захидалдаа Пинтя үлэмжийн сайхан Лаураг хань болгож хайрлахыг гуйгаад хэрэв таашааваас Лаура болон та бүхнээс жаргал соёрхогч хариуг чинь сонсохын тулд өөрийн биеэр очъё гэж бичжээ. Гэхдээ захидлын гол сүнс нь жич тэмдэглэсэн зүйлд байв. «Инж, хөрөнгөний талын асуудал надад сонирхолтой биш гэдгийг хэлэхэд ч илүү гэж үзэж байна. Сатмари тосгоны сүмийг эрхэм дээд хамба надад даатган өгсөн тул бид хоёр гачигдал дуталгүй амьдарна гэдэгт итгэнэ» гэжээ. Энэ бол Пинтя ямар ч инжгүйгээр Лаураг авна гэсэн үг.

	— Азын тэнгэр түшлээ! гэж баярласан Херделя дуу алдаад, —  Сайхан мэдээ сонссоныхоо төлөө тогтооцгооё, ямар вэ дээ эхнээр? гэлээ. 

	— За яамай санасанчлан бүттүгэй! гэж хадагтай сэтгэл догдолсон, аагтай хачир бүхий хоол хутгасан хоёроос болоод нулимс бөмбөрүүлэн хэлэв.

	Багш хоосон лонх авч усаар зайлаад баяраа хуваалцах гэж Аврумын руу додигор алхав.

	Захианд балмагдсан Лаура эцгийгээ яван явтал ганц ч үг дуугарч чадсангүй. Түүний нүдний өмнө Аурел Унгуряны гунигтай царай гэнэт тодрох шиг санагдав. Нүдэнд нь нулимс цийлгэнэсэн Лаура

	— Үгүй, хүнтэй суухгүй!.. Түүнтэй сууна гэж санасны гарз... гэж өрөвдмөөр уйлагнав.

	Лаураг ийнхүү чүдэнз зурмагц дарьтай торхонд шидэх гэж зэхэж байсан Гиги ийм гэрлэлт хожим засаж болшгүй золгүй алдаа болно, яагаад гэвэл Лаура Пинтяд дургүй, Пинтя Лаурагаас намхан... гээд л эхдээ тайлбарлаж гарчээ.

	Херделя хатагтай хоёр охиноо гайхаш тасран ээлжлэн харснаа уурласан бар мэт хилэгнэж,

	— Амандаа орсон шар тосыг хэлээрээ түлхэнэ гэж үү? Чи чинь юугаа бодож байгаа амьтан бэ? Тэнэг бодлоос чинь өөр юм та нарт алга. Та нарыг тэжээж хувцаслах гэж хэчнээн зовсныг мэддэг үү? Өнөө маргаашгүй бас нэг тэнэг нь хадамд гарах гэж байдаг. Гэтэл түүний инж тэнгэрээс унана гэж үү?

	— За яршиг даа, ямар хүн болгон Пинтя шиг инж горьддог биш дээ гэж Гиги улангасан маргав.

	— Ийм ичгүүргүй гүжирдэхийг хаанаас сураа вэ?.. Хүний дүрсгүй хоолны савнууд юм чинь аргагүй. Та нар бүжиг гоёлын хувцасханаар хүнийг урхидна гэж горьдоо юу... Чиний оронд өөр хүүхэн байсан бол хоёр гараараа зуураад л ийм аз жаргал хайрласан бурханд сөхрөн наманчилна вий. Гэтэл чиний боддог нь л найр, бүжиг... Ичих нүүрэндээ элэг наасан новш! гэлээ.

	— Намайг хэчнээн аашилж, доромжиллоо ч гэсэн би түүнтэй чинь яасан ч суухгүй гэж Лаура зовсон хүний гунигтай тайван байдлаар хэлсэнд эх нь бүр ч их уурлажээ. 

	Хажуугийн өрөөнд ганц мөр шүлэг бичих гэж махаа идэж суусан Титу,

	— Та нар ингэж бархирч орилсоор байгаад намайг солиоруулах нь. Өдөр ч, шөнө ч ажиллах арга алга. Миний ирээдүйг та нар баллаж байна гэж байдгаараа хашхирлаа.

	Баяр хүргэснээр үл барам хатагтай Лаураг хадамд очих гэж байгааг олны сонорт түгээнэ гэж амласан Аврумынхаас гарсан Херделя гэртээ дөхөж ирүүтээ хэрүүл дэгдсэнийг сонсов.

	— Хараач! Бурхан бидэнд ямаршуухан үрс заяасныг хараа биз? Баярламаар байгаа биз? гэсээр авгай нь угтаж, —  Эрхэмсэг охин чинь ядуу ламын гэргий болохгүй гэнэ. Дуулав уу? Эмч, гүн хун тайж л таарах юм байх гэв.

	Лаура ламд дурамжхан байгаагаа хэлээгүй боловч эцэг нь гадарлаж байлаа. Лам, эмч хоёр газар, тэнгэр шиг зөрөөтэй гэж охин нь боддог бөгөөд тэгэхдээ газар нь лам, тэнгэр нь эмч гэж үздэг байжээ. Аурелтай танилцахаас өмнө ингэж боддог байсан бөгөөд түүнтэй танилцсанаасаа хойш эргэлтгүй итгэдэг болжээ.

	Маргаан хэрээсээ хэтрэхэд Титу арга буюу яруу найргийн ажлаа орхиж, ярианд хошуу дүрэхээс өөр аргагүй болов. Унгурян бол тогтворгүй, найдваргүй. уйдсандаа л Лауратай маяглаж байгаа юм, Лауратай суух санаа ч үгүй, тохитой хүн байгаад, суух санаа байлаа ч гэсэн таван жил сурч, сургуулиа төгссөн хойно болно. Төгсөж чадах эсэхийг бүү мэд. Төгслөө ч гэсэн заавал инж авах гэнэ, өгөхгүй бол гэнэт сураггүй арилаад өгнө. Харин Пинтя насандаа хазгай гишгэхээргүй хэрсүү, өө сэвгүй, тогтож буурь суусан, үнэнч, илэн далангүй, хэрсүү, чамд үнэхээр хайртайн эрхээр өнчин ишигний инжгүй авахад бэлэн хүн. Лаура шийдэхгүй хойшлуулж, гартаа орсон аз жаргалын жолоог алдвал Армадийд байдаг Бокугийн хүүхнүүд шиг гэртээ өтөлнө вий. Хэн нэгэн тэнэг бидэнтэй суухаа л сууна гэж олон мянган хөрөнгөтэй, тавь гарсан настай тэр хоёр хүлээн горьдсоор байдаг ч гэсэн одоо хүртэл тийм тэнэг олдоогүй л байна. Лаура ид цэцэглэх насан дээрээ байна. Хорь гарахаараа бүсгүй хүн үнээ алдана. Гарт аяндаа орж ирсэн аз жаргалыг цулбуурдах ухаан хүрэхгүй л бол, сайхан зүс, сурсан эрдэм юуны хэрэг... гэж хоёр хөгшин сэнхрүүлж ядан үглэнэ.

	Лаура, Гигитэй элбэн Пинтяг байдгаараа муулж тийм эрийн сүгтэй залуу насаа үрвэл солиорсон хэрэг гээд түүнтэй танилцсан цаг мөчөө хараан зүхэж, уйлж бас эхнэрээ болооч гэж ичгүүргүй авирласанд нь түүнийг үзэн ядаж зүхнэ. Пинтятай сууснаас үхсэн минь дээр гэж бурхнаар гэрч татан тангараглана. Хадамд гартал зай ч байна, лай ч байна. Амьдрал мэдэхгүй байж хадамд гардаг цаг өнгөрсөн. Тэгээд ч түүнтэй суух хүсэл ч үгүй байна. Эрчүүл цөм дургүйг нь хүргэдэг. Унгурянтай бол гэмгүй сайн байдгаас биш, сууна гэсэн зүйлгүй... гэнэ.

	Титуг саналаа хэлээч гэж тэд нэг биш удаа шаардсан боловч, гүн ухаантны дүрээр дуугүй л зогссоор байв. Шөнө дунд болсон ч маргаан намжих шинжгүйг хараад,

	— Боллоо... Унтацгаая! Маргаж ханаагүй бол маргааш болцгоо гэв.

	Хэрүүл нэг ширүүсэж, нэг намдах нь; унтарч байгаа гал шиг ажээ. Херделя цөхрөн уурлаж, нударга зангидан Гиги рүү зангаж,

	— Ичгүүрээ алдсан новшнууд минь... далд орцгоо! гэж хашхирав.

	Титу зангасан гарыг нь буулган хоёр дүүгээ энхрийлэн унтлагын өрөө болдог зочдын өрөө рүү хөтөлж явах зуураа тэднийг зөвтгөн,

	— Хөгшчүүл, залуусын сэтгэлийг яаж ойлгох вэ дээ хэмээн аргадав. Эргэж ирээд эцэг эхдээ,

	— Та хоёрын зөв. Яриад байх юм алга... Мэргэн

	шийджээ... Гэхдээ цаадхыгаа зөвшөөрнө гэж санана уу? Юу ч бодож чадахгүй дэгдээхэйнүүд... Өөрсдийнхөө юу хэлж байгааг ч ойлгохгүй байгаа вий. Амьдралын нарийн бэрхшээлийг яаж мэдэх вэ дээ гэж нухацтай хэлэв.

	Тэнгэр барайж, намар хаяанд иржээ. Тариан талбайнууд нүцгэрч эхэллээ. Энд тэндгүй бухалдсан өвс, овоолсон сүрэл зэргийг тариачид яаран зөөнө. Шим өгөөжөө ханатал хайрласан эх газрыг анжис дахин хагалж эхэллээ. Харлаж гялталзсан шангууд яг л өтөлсөн хүний бие дээрх гүнзгий сорви шиг харагдана.

	Өдөр ирэх тутам Ионы сэтгэлийн түгшүүр ихэссээр байв. Хоромхон зуур баяжин бүх зовлон, тээрт бодлоосоо ангижрах гэсэн шиг хүч хайрлалгүй ажиллана. Ажиллалаа гээд үр дүн гарахгүй урам нь хугарна. Зунжингаа бусдад зарцлагдсаар жаахан газраа ч олигтой тордож амжаагүй. Тэглээ гээд зуухан злотын олз олжээ. Энэ мэтээр хол явахгүй нь илт.

	Энэхүү тарчлаасан бодлууд нь Ана, Бачу хоёрын тухай бодоход хүргэнэ. Тэр өөрийгөө хүчгүй дорой, зориггүйд тооцож, сэтгэл нь хямран янз бүрийн үл гүйцэлдэх юм санаанд нь шахцалдана. Гэхдээ Василе Бачугийнд очиж, Анатай ярья гэж зүрхэлсэнгүй. Орой болгон Флорика дээр очно. Түүний тунгалаг цэнхэр нүд, Ионы гунигийг ариулдаг байв. Сууна гэж ам алдсанаа бодон мушилзана. Ганц эцэнхий торой, хуучин хувцаснаас өөр инжгүй хүүхэнтэй суух гэж үү? Дан ганц хайраар амьдардаггүй. Хайр гэдэг зөвхөн мөчир нахиа юм. Амьдралд үндэс бас хэрэгтэй. Энэ тухай бодуут л Ана санаанд нь орно.

	Ионтой суух гэж байгаа хэмээн эх, охин хоёр тосгоноор нэг яриа тараасныг Зенобия олж сонсжээ. Түүний тархин дундуур ганжиндаад орхиход тэр тийм их уурлахгүй байсан биз! Уурласандаа царай нь зэвхийрсэн тэр гэртээ уухилан ирээд босго алхмагцаа Ион руу давшлан,

	— Ядуу амьдрал чамд таатай санагдаад чи түүн рүү зүтгээд байна уу? Флорикагаас ондоо эм бүхэл тосгоноос олдсонгүй юу? Гайхалтай, хачин юм гэлээ.

	Ион юу болсныг дор нь ойлгож, цуу тараасан Флорикад биш эхдээ уурлан,

	— Хэрээрээ тарчилж явахад та нэрмээд яана гэлээ. Зенобия харааж зүхсээр Ионыг тэсэхийн аргагүй болгосонд тэр гараа зангидан эх өөдөө дайрваас Гланеташу хөндлөнгөөс оролцон эхнэрээ өмөөрч,

	— Ион минь боль, орхи! гэлээ.

	Эх нь гадагш гараад орилж хашхичин хараал урсгав. Биеэ барьж байсан Ион дахин хилэгнэж,

	— Өгөр зөнөг чи миний газрыг яах гэж хар уснаас өгсөн бэ? хэмээн эцэг рүүгээ давшлав.

	Нүд нь гунигаар дүүрсэн Гланеташу өрөвдөлтэй дуугаар,

	— Одоо яая гэх вэ дээ, гайхал минь! Чамд юугаа өгөх билээ. Би юу ч үгүй болсон хүн... Май зүрхийг минь авна уу? Май гэсэнд Ионы уур бүр ч хүрч,

	— Намайг нүдний булай болгосноос энэ ертөнцөд төрүүлэхгүй байх чинь яагаа вэ! гэж бухимдан орилов.

	Тэр үдшээ Ион, Анатай Жидовиц ордог зам дээр дайралджээ. Хавьд нь хэн ч байсангүй. Тэр Анаг зогсоож, гараас нь атгахад, өөрийг нь хаясан гэж зэмлэн эхэр татан уйлж гоморхов. Ион түүнийг тайтгаруулж ядаад хэлсэн нь,

	— Ана минь боль доо. тайвшир... Бид хоёр үүрд хамт шүү... гэлээ.

	Хэсэг дуугүй зогссоноо салцгаав. Бүсгүй горьдлого тасарсан хэвээр буцахыг хараад Ион битүүдээ баярлажээ. Анагийн нулимс түүнд итгэл төрүүлжээ. Инээд алдах нь холгүй цовоо алхангаа

	— Надад саад болох юм алга! гэж байн байн үглэнэ. 

	Тэр одоогоор яахаа мэдэхгүй байсан боловч найдвар нь баттай болсон тул зоригтой, хүчтэй, бүх ертөнцтэй тэмцэхэд ч бэлэн, огт ондоо эр болчихжээ. Ямар ч шалтгаангүйгээр тас тас хөхөрч, шоглож хошигнон яриа дэлгэхийг нь хараад Зенобия хүртэл хүүдээ бусдын хараал туссан юм болов уу гэж айсандаа мэгзэм уншихаар зэхэж байв.

	Маргааш үдэш нь Ион, Анатай уулзахаар шийдэв. Ионыг хэдэн долоо хоногоор үзэгдэхгүй болох зуур Жеорже Василе Бачуд дахин шадарлах болсныг мэджээ. Ион хүлээзнэхээр шийдлээ. Найдлага төгс тэр байдлыг тайван ажиглаж болох байлаа. Бачугийнд Жеорже очсоор байгааг хэд хэдэн орой харлаа. Жеорже охинтой нь биш, Бачутай ярьдаг болохыг үргэлж асаалттай дэнлүү тодорхой харуулж байв. Ионы найдлага улам бэхжив. Яарах юун. Ион хүлээж байхад Ана ч хүлээх л болно.

	Ион зориуд Василе Бачугийн тариалангийн дэргэдүүр өнгөрнө. Хэрхэн боловсруулсны нь нүд гүйлгэн бэлчээн харж, дулимаг байвал харамсана. Өөрийгөө тэр газрын эзэн мэтээр бодож, эрдэнэ шишийн нь зарим талбайд хошоонгор тариалахаар хадлангийн зарим талбайг хагалж боловсруулахаар төлөвлөнө.

	Хавар болохоор улаан буудай тариалах гэсэн, эрдэнэ шишийнхээ нэгэн зурвасыг дахин хагалахаар Ион, бүрхэг нэгэн өглөө анжсаа зэхэн гарчээ. Цэвдэгш хагалах цаг хэдийн дууссан билээ. Ганц үнээтэй тэднийх, айлуудыг газраа хагалж дууссан хойно, анжисны шар гуйдгийн эрхээр жил бүр ийнхүү хоцордог байжээ.

	Хагалах зурвас гэдэг нь дээр үед Гланеташугийнх байснаа Думитру Моаркэшуд зарж түүнээс Симион Лунгуд очсон газрын өчүүхэн тасархай билээ. Тэдний газрууд гүнзгий шангаар хил тусгаарлажээ. Ион анжсанд оруулсан шараа зурвасынхаа захад зогсоон ажлаа эхлэхээр зэхжээ. Өвгийн үед өөрийнх нь байсан, Симион Лунгугийн газар луу түүний нүд өөрийн эрхгүй бэлчинэ. Хавьд хүн алга.

	— Өөрийнхөө ганц ч болов шан газрыг салгаж авъя! гэж шийдсэн түүний царайд хазаарлахын аргагүй шунал тодров.

	Анжисныхаа ирийг заагийн цаад талд хурдхан шааж, хөршийн газраас нэг шан шинээр татлаа. Шаргал шавархаг хөрс үелэн гялтганаж хажуу тийш ханарна. Ион анжисныхаа бариулыг шийдмэгхэн атгаж ирий нь газарт гүн шигтгэн зүтгүүлэхэд малгай нь хойш хүзүү рүү нь унаж, сэтгэл нь ихэд догдолсноос дух нь хөлөрчээ. Анжсанд хөллөсөн үнээнүүд түүний жигд зөөлөн дуунаар хүзүүгээ гүрдийлгэн байдаг тэнхээгээрээ зүтгэнэ. Хуучин заагийг нь баллан, Симион Лунгугийн газраас хэд хэдэн шан шинээр хагалаад санаа нь амран шүүрс алдав. Одоо юунаасаа айх билээ. Илүү газартай болсондоо сэтгэл нь баярт автав. Гурав дөрөвхөн шан юу байх вэ. Симион анзаарах ч үгүй биз. Үхрүүдээ хажуугийн талбайд бэлчээгээд өглөөнийхөө ундыг ууж суухдаа шинээр хагалсан газраа л бодон сэтгэл нь баясна... Газраа хагалахаар ирсэн Симион Лунгу, цайлж дуусаад сая харж давхийв.

	— Мэдчих вий дээ гэж мушийн шивнэв.

	Өөрийн газар нарийссаныг Симион харав. Ион ажиглаагүй дүр үзүүлэн хараал урсгахыг нь сонсоогүй юм шиг талхныхаа үртсийг вааданд бөөгнүүлж их л бодолд дарагдсан царайлж гөлрөн суулаа. Симион ташуураа чанга атган хараал урсгасаар дөхөж ирэхэд Ион талхныхаа үлдэгдлийг ваадагнан боож, үүргэвчиндээ хийгээд угтан бослоо. Хэрэг бишиджээ. Хуучин зааг баларсан байлаа.

	— Би яг л урьдын байдгаар нь хагалсан гэж Ион бүх бурхан сахиусаа барин тангараглав. Симион хараал урсгангаа Ионыг хоёр зурвасын дундуур хөтлөн өөрийн нь зурвасаас зориуд хага зааж, алхаагаараа хоёр зурвасын өргөн нарийныг алхаж хэмжээд бүр ч хилэгнэж,

	— Муу луйварчин миний газраас таслаад авчихжээ! гэлээ.

	Зүгээр хэлээд юу ч олж долоохгүйгээ мэдсэн Ион хараал урсгаад өөрийн буруугүйг батлах гэж нударга зангидан дайрлаа. Нүд амаа уралцаж, үс хувцсаа зулгаалдан хагас цаг хэр балбалдав. Салгах хүн ойр хавьд нь байгаагүй учир ядарсан хойноо л салцгаажээ. Тэгснээ ажилдаа орж, өдөржин ам хуурайгүй хэрэлдэв. Өмсөх идэхээс эс салбал ч салаг, үнэнч шударга хүмүүсийг гомдоон луйвардвал юу болдгийг ойлгуулаад өгөмз, шүүхэд өгч, шоронгийн тав болгохоос нааш салахгүй дээ гэж Симион Лунгу үр хүүхдийнхээ нэрийг барин тангараглана. Ион өмнөөс нь зэвүүцэн нулимж,

	— Бурхан ч надад аймшигтай биш... гэж хашхирч байв.

	Херделя багшийнхан үдэш бүр Пинтягийн ная дахь захидлын мөр бүрийг шүүн хэлэлцэх болов. Багш захиаг аваад даруйхан хариу бичих гэсэнд ням гаригт найзууд нь ирнэ, тэгэхэд уруу царайгүй байх юм сан, ядаж даваа гариг хүртэл амгалан байдлыг нь бүү эвдээч дээ гэж Лаура шаардаж байв. Даваа гаригийг хүлээнэ гэхэд хэтэрхий хол байна, ийм чухал хэрэгт даруйхан хариу өгвөл таарна. Найз охидын чинь ирэх Пинтяд өгөх хариуд ямар хамаатай юм? Харин ч тийм ховорхон заяах эрийн эхнэр болох гэж байгаагаараа бахархан гайхуулах юм биш үү... гэж эцэг эх нь зүтгэнэ. Лаура цөхрөн, бухимдаж, найз охидод нь Пинтягийн балмад бодлын талаар нэг л үг цухуйлгадаг юм бол худагт унаж үхнэ гэж сүрдүүлэв. Энэ сүрдүүлэг Херделя хатагтайг галзууруулах шахжээ. Сургаал хайрлахдаа бэлэн цэцэн тэр бээр хоёр цагийн турш хэний ч болов уярам сургаал айлдав.

	Гэвч Лаура дийллээ. Нүдээ бүлцийтэл уйлж маргасаар хувь заяагаа шийдвэрлэх гэж тэсгэлгүй хүлээсэн өдөртэйгөө золголоо.

	Эртнээс багагүй зэхжээ. Эгч дүү хоёр бямба гаригт өдөржин гурван янзын бялуу, бортого талх жигнэж, өрөм загсаахын тулд сүү хөөрүүлж унтлагын өрөөний ор дэрийг нүүлгэн зочдын өрөө болгож засжээ... Үдэш нь Лаура бас л Пинтягийн тухай яриа дэлгэсэн эцэг эхдээ гомдон уйлангаа өөрийн болон Гигигийн гоёлын хувцас хунарыг индүүдэв.

	Ням гаригийн өглөө тэд баяр хөөрт умбав. Долоо хоногийн турш орсон бороо шөнө нь арилж, шөнийн сэрүүн салхинд газар сэврээд, үд гэхэд үүлэн чөлөөний нар цонотол цоргин баясгав.

	Үдээс урьд Лаура Гиги хоёр хийх юмаа олж ядан холхиж, сэтгэл нь догдлон хүлээн авах өрөө болон бусад хоёр өрөөндөө орж гаран аар саар юм хийж оролдоно. Санаа нь зовсон Лаура дүүгээсээ,

	— Ирэх болов уу, хонгор дүү минь, чи юу гэж бодож байна? гэж байн байн асууна.

	— Ирнэ, би зөнгөөрөө мэдэж байна, ирнэ гэж Гиги үнэмшилтэй хэлнэ.

	Аурелийн тухай ярьж байсан учир баярласан Лаура дүүгээ үнсэнэ.

	Орчны тосгодын «боловсролтой дээдсийн» охидын нэгнийд иймэрхүү хүлээн авалт, ням гариг бүр болдог байжээ. Тэд дотночлон үерхэж нэгэн бүлэг болоод Армадийн сургуулийн багш сурагчдын зохиодог аравдугаар сарын цэнгээн, дөрөвдүгээр сарын бүжигт оролцон цэнгэлийн дээдийг эдэлдэг байв. Эрчүүдийг ер нь урьдаггүй, харин гэрийн эзэгтэй бүсгүй өөрийг нь шаргуу эргүүлдэг ганц нэг залууг урих ба энэ нь бусдадаа их л сонин зүйл болдог байжээ. Аурел заавал ирнэ гэж амласан ч гэсэн түүнээс хойш тувт бороо цутган дахин уулзаагүй учир Аурел мартаад ирэхгүй, элдэв буруу бодол төрүүлэх вий гэж Лаура эмээж байв.

	Гиги, Лаура хоёр тагтан дээрээ зочдыг хүлээн гурван цаг болтол саравчлан зогслоо. Аурелийг бодон Лаура догдолно. Охидоос л өмнө ирээсэй, тэгвэл хоёулхнаа хэдхэн хором ч болов чөлөөтэй ярилцах юм сан гэж тэр хүсэж байв. Пинтягийн ичгүүргүй саналыг түүнд ярьж, зөвлөмөөр санагдаж байлаа. Аурелийн үг л түүний хувь заяаг шийднэ. Түүний ганц л үг ямар ч бэрхшээлтэй тэмцэх хүчийг өгөх сөн...

	Армадийн охид цагийн дараа Чөтгөрийн дэнж дээгүүр айсуй харагдав. Урьдын адил инээлдэж хөөрөлдөн тэдний рүү яаралгүйхэн гэлдэрнэ. Лаура Гиги хоёр тэднийг угтаж очоод зуун жил уулзаагүй юм шиг үнсэлдэн сугадалцаад хашаандаа орлоо. Модны сүүдэрт хуучин сонин уншиж суусан Херделя ёсорхгоор босож өвгөчүүлийн байдлаар хошигнон мэндэллээ. Бүгд инээлдэн шуугив. Эх нь алдар цуутай залуу наснаас нь үлдсэн навсгар хар судраа барин сэхээвч дээр суугаад мөргөл уншиж байв. Охид түүний гарыг үнсэхэд тэр боссон ч үгүй, инээмсэглэсэн ч үгүй, асуултад нь ч хариулалгүй зөвхөн бүгдийнх нь хацар дээр үнслээ. Түүний залууд иймэрхүү дэмий зугаа цэнгэл байгаагүй учир, мөн ялангуяа мөнгөний хэрэгцээтэй үед ийм гарлагатай дэмий маягт мөнгө үрлээ гэж дургүйлхсэн учир Херделя хатагтай охидыг дурамжхан харж дуугүй суув.

	Зочдын өрөөний цонхны хажуу дахь том толины өмнүүр өнгөрөнгөө охидын зарим нь үсээ засаж, зарим нь ялимгүй будсан хөмсгөө арчиж, зарим нь энгэрийн туузаа засна.

	Явган явсандаа алжаасан ч гэсэн ганц эгшинд дуу хураалгүй жив жувхийн өрсөлдөн ярьцгааж, дуу дуулж тас тас хөхөрнө. Яриа ялимгүй намдахад Лауратай тохиролцсон Гиги сүүтэй кофе, бялуу авчрахаар өд шиг хийсэн одов.

	Херделягийн нандин өрөөний мухар вандан дээр Лаурагийн дотнын найз, охидын тэргүүн, Филипою эмчийн охин Эльвира ихэмсэгхэн сууна. Лукреция Драгугийн хойноос хөөцөлдөөд өөрийг нь ер тоодоггүй Титуд нууцхан сэтгэлтэй болчхоод гундаж явдаг Эльвира хоолойгоо чичрэгнүүлэн,

	— Танай яруу найрагч хаачаа вэ? гэж асуув.

	— Одоохондоо эзгүй, хонгор Эльвира минь гэж Лаура сэтгэлийг нь ойлгосондоо гунигийг нь хуваалцаж буйгаа илтгэн харамсангуй хэлээд,

	— Түүний ажлын цаг баримжаатай биш дээ. Чи юу эс андах вэ. Онгод нь орохоор анир чимээгүй газар байх хэрэгтэй. Эс тэгвэл баларна. Дөнгөж саяхан гайхалтай уран санаа төрөөд түүнийгээ цаасан дээр буулгаж санаагаа амраах гээд хуучин зам руу явчихсан. Та нар түүгээр явсан бол дайралдах л байсан даа гэв.

	— Бид түүгээр ирээгүй нь юутай харамсалтай. Тэгсэн бол яруу найргаа туурвиж байхыг нь үзэх байж!.. гэж номой Эльвира шүүрс алдлаа.

	— Тэгнээ тэр. Түүгээр явъя гэж та нарт би хэлээгүй бил үү? гэж «Аврор» банкны түшмэлийн охин Маргарета Бобеску хэмээх өндөр гоолиг биетэй, хөмсөг уруулаа дэндүү том будсан хүрэн үстэй будмал цав цагаан царайтай охин харамсан өгүүллээ. Дэндүү будаж, шунхдаж торго дурдан болсон тэр бүсгүйг улс амьтан муу хэлдэг.

	Румын хэлний багш Спэтаругийн охид хэдий царай муутай боловч хоёулаа хөөрхөн ааштай, аятайхан Елена хэмээх эгч нь намхан нуруутай, буржийлгасан шингэн цайвар үстэй бөгөөд тийм жаахан болж төрсөндөө үргэлж гутран ичингүйрхэнэ. Дүү Алесандрина нь зэгзгэр биетэй, зузаан уруул, том хамартай, эрэгтэй хүүхэд шиг ховдог, огцом зантай ажээ.

	Гиги зууш өрсөн тавиур барин орж ирмэгц Александрина бялуунаас бар шиг шүүрэн авч, амандаа түнхийтэл чихээд,

	— Золтой л өлбөрч үхсэнгүй гэхэд,

	— Дрина, яасан ичдэггүй юм бэ? гэж тогтуун байхыг эрхэмлэдэг Елена зэмлэв.

	— Боль доо Леника гэж Лаура хөндлөнгөөс оролцоод, —  Александрина минь ид, ид! Миний хийснийг тоосонд чинь баярлаж байна. Та нарт л зориулж хийсэн юм шүү дээ гэв.

	Тэд нэг нэг аяга сүүтэй кофе амтархан ууж амттайхан бялуу идэцгээв. Идэж уухдаа тэдний яриа саарсангүй, хүн бүр бусдыгаа инээлгэхийг хичээн хошигноно. Гагцхүү Сильвия Варга л үгээ хэмнэх мэт дуугүй сууна. Инж ихтэйг нь хэн бүхэн мэдэх тул дандаа ихэмсэглэдэг ажээ.

	Тэд нэг зүйлээс нөгөөд гайхмаар хурдан шилжин хүүрнэнэ. Хэдхэн мөчийн дотор, сүүлчийн уулзалтаас хойш Армадийд болсон чухал зүйлүүдийг цөмийг нь ярилцаж амжив. Тэд үерхдэггүй, охид, залуусыг, ялангуяа Лукреция Драгуг муулцгаав. Түүнийг хэтэрхий маягтай учир хөгширч, гандаж байгаа юм гэлцэв. Түүний насны тухай бүр ч удаан маргалджээ. Эльвира түүнийг гуч хүрсэн гэж батлахад түүнтэй арай ойр байдаг Сильвия Варга хорин хоёроос хэтрээгүй гэж мэтгэнэ. Лаура, маргааныг Эльвирад ашигтайгаар сунжруулж байв.

	Одоо хүртэл алга байгаа Аурелийг яачихсан юм бол, уурлачихсан юм болов уу гэж бодон үймэрсэн Лаура тэсэж ядна. Нэг бол үйлдээгүй нүгэл өөртөө тохож, эсвэл үгэндээ хүрдэггүй эрийг зэмлэнэ... Өнөөдөх ирж байна уу, хараадах гэж Лаура зочдод мэдэгдэлгүй Гигийг хэдэн удаа сэм гаргав. Гиги буцаж ирээд толгой сэгсрэн «алга» гэхэд Лаура хирдхийж байв. Түүний нэг л тух алдаад байгааг охид мэдээд хамгийн дотноороо Эльвира:

	— Чи Аурелийг уриагүй юм уу? гэж аминчлан асуув.

	— Урилгүй яах вэ... Хүлээж ядлаа... Одоо яана... Аяа! гэж Лаура нулимс цийлгэнүүлэн шивнэхэд Эльвира өрөвдөж энхрийлсэн янзтай харж аргадлаа.

	Лаура сэхээвч дээрээ гарч Аурелийн ирэх ёстой Жидовицын зүг харан харан догдолно. Бүрхэг тэнгэр шиг царайлсан эх нь,

	— Цаад маанагууд чинь явах болоогүй юу? гэж үглэнэ.

	Охид уран зохиол ярьж эхэллээ. Энэ нь ярьдаг юмаа дууссаны гэрч буюу. Эминеску, Кобук нарын бүх шүлгийг цээжээр мэддэг Гиги зочин бүрийн сэтгэлд нийцэх бадгуудаас уншъя гэж санал гаргажээ.

	Гиги тийнхүү охидыг саатуулах зуур Лаура сэхээвч дээр гарлаа. Юу юугүй мэлмэрэх гээд байгаа нулимсаа барьж ядан байв. Гунигаар дүүрч манарсан толгойгоо гудайлган сэхээвчний багана түшин зогсож байснаа сэтгэлийн нь уяаг хөндсөн аядуу намуун дуу гарахыг гэнэт сонсоод хашаа руу харлаа. Сэтгэл нь хөдлөн бие дагжсан шиг, модны сүүдэрт сандал дээр Херделятэй хамт Аурел сууж байлаа. Лаура хоромхон зуур тэнд хүрч,

	— Эрхэм Унгурян, та ирчхээд ордоггүй хачин хүн ээ! гэж гар сунгангаа тоглоомоор зэмлээд, охид таныг хүлээж байгаа... Та базаахгүй хүн юм, би танд гомдож байна... гэлээ.

	Аурел хулчганан сандарч царайгаа улайлган,

	— Эрхэм багштай хэд гурван үг сольсон юм... гэж бувтнав.

	Лаура давхийв. Эцэг нь арай Пинтягийн тухай хэлчихсэн юм биш байгаа?.. Эцэг рүүгээ харсанд цаадах нь бачтай инээж байв. Аурелийг харвал тэр хачин хөгийн байдлаар мушилзан, дороо холхин гайхширан зогсоно. «Хэлчхэж!» гэж бодонгоо царай нь хувьсхийв. «Хэлсэн ч яах вэ! Ирсэн нь сайн! Би өөрөө хэлнэ» гэж тэр бодоод Аурелийг дотно, хайр шингэсэн нүдээр ширтэн,

	— За явцгаая, битгий саат! Таныг хүлээж байна! гэв.

	Аурел Унгурян гэгч нь Тяк тосгоны чинээлэг тариачны хүү, хорин гурван настай, эцэнхий царайтай, ширүүн хар үстэй, нойтон алга бүхий жигтэйхэн том гартай, эвгүй хөдөлчих вий гэж үргэлж цэнэх мэт хянуур хөдөлгөөнтэй залуу бөгөөд хүмүүжил сайтай, сайхан хувцасладаг гэж хэлүүлэхийг хичээдэг боловч хувцас нь таардаггүй. Эмч болохоор нь хүргэнээ болгох гэж мөрөөдөгч авгай нараар дүүрсэн Армадий тосгонд амралтаа өнгөрөөдөг байжээ.

	Охид хөл хөөрцөг болон угтав. Гиги түүнд тавьсан сүүтэй кофе, өрөмд дуртайг нь анддаггүй Лаурагийн загсаасан хоёр хуруу зузаан өрөм авчирч өглөө.

	Аурел, хөгжимчид нь өөр газар хөлслөгдсөн учир аравдугаар сарын цэнгээнийг арван нэгдүгээр сарын дунд, хэрд болгохоор хойшлуулсан тухай сониныг дуулгав.

	— Би өнөөдөр шуудангаар урилга тараалаа... Бүтэн өдөржин хаяг бичсээр байгаад хожимдлоо... гэснээ Лаурад хандан, —   Би танд урилга авчиръя уу гэснээ шуудангаар илгээсэн нь ёсонд нийцнэ... арай албаны болно гэж бодоод авчирсангүй гэхэд...

	— Аваад ирэхгүй дээ... ядаж хөтөлбөрийг нь сонирхох байсан юм!

	Аурел бүжигт цэнгээнийг зохион байгуулагчдын нэг гэсэндээ хөтөлбөрийг нь нэг бүрчлэн ярьж, охидын талархлыг хүлээв. Эелдэг боловсон байх гэсэн оюутан бүгдтэй нь нэг нэг удаа вальс эргэх зөвшөөрөл гуйсан нь охидыг бүр ч догдлуулав. Эльвира бүгдийн өмнөөс,

	— Анхны вальсыг Лауратай хийх нь зүйтэй гэж би бодож байна... Хайрт Лаура минь чи зөвшөөрнө биз дээ? гэлээ.

	— Та бүхэн тэгж байгаа хойно, гэж баярласан Лаура царайгаа улайлган хэллээ.

	— Хоёр дахь кадрилийг ч гэсэн дээ...

	Хоёр дахь кадрил бол хайртай хосын бүжиг учир Лаура яг л жаргалын дээдийг эдэлсэн мэт баясав. Оюутан мэхийн ёслоход Лаура толгой дохилоо.

	Эльвира охидтой Аурелийн бүжиглэх дэс дарааг тогтооход охид баярласны тэмдэг болгон эхний кадрилийг Лаурад өглөө.

	— Одоо явцгаая, эс тэгвэл харанхуй болчихно гэж бүжиг, хувцас гоёл, хамт бүжиглэх эрчүүдийн тухай охидын тасралтгүй яриаг таслан Елена санууллаа...

	Бүгд замд гарав. Яарах нь юу байх вэ гэж Лаура найрсаг ёсыг бодож хэлэв. Аурелтай хоёулхнаа байж болох хуучин замаар явах л горьдлоготой байлаа.

	— Орой болж байхад, битгий хол яваарай! гэж найз нараа үдэхээр гарсан Лаура, Гиги хоёрын араас Херделя хашхирав.

	Хүний нүднээс далд учрахыг хүсэгч хайртай хосын уулзахад нэн тохиромжтой нугачаа ихтэй хуучны замаар тэд оров. Лаура, Аурелтай үлдэхэд тэдний санааг гадарласан охид яаран түрүүлж алхав.

	Тэр хоёр аар саар юм ярилцан зэрэгцэн явлаа. Хааяа сэтгэлийн нь үг цухалзана. Бараг бүтэн жил Лаураг эргүүлэхдээ биеэ барин ядаж ганц үнсээгүйдээ оюутан өөрийгөө зэмлэж байв. Ийнхүү ичимхий төрсөндөө өөрийгөө өөдгүй эр хэмээн бодож зөвхөн мунхгууд л ийм хийморьгүй байдаг биз гэж гутарна. Пинтягаас сүүлчийнх нь захиаг авснаас хойш Лаура өөрт нь Аурел хайртай гэдэг үг сонсож, хүсэн хүлээсэн сэтгэлээ амраах сан гэж тэсэж ядан байгаа билээ... Гэлээ ч гэсэн тэр хоёр бие биедээ сэтгэлээ нээж чадсангүй. Өвөлжсөн буудай, хаврын буудайн ялгааг Аурел, Лаурад тайлбарлаж наадах нь хангалуун гэгч мишээж явна.

	Охид зуугаад алхмын тэртээ инээдэм шуугианаар орчноо бялхаан алхацгаана. Замын эргэлт хүрүүт тэд харагдахаа болилоо. «Юу ч болбол болог» гэж Аурел зүрхээ чангалан алгаа үрчин бодов.

	— Бид хоёулхнаа үлдэх шив.. Ердөө л хоёулхнаа... гэж Лаура шивнээд огт санаандгүй мэт царайлан, —  Хараач, нар юутай сайхан жаргана вэ! Шүүсэнд дүрсэн юм шиг үүл улайгаад л... гэв.

	— Үнэхээр... гайхалтай... гэж хэлэнгээ залуу түүн рүү дөхөж ирлээ. Ув улаан, яг л уурласан хүний нүд шиг нарыг ширтэн тэд нэгэн зуур зогслоо. Тэдний бүх л аз жаргал, нарны цацрагаас уяатай юм шиг Аурел, Лаура хоёр сүсэглэн ширтэнэ. Сэтгэл догдолсон Лаура, Аурелийн мөрөнд толгойгоо наагаад цээж нь оволзон нэн ч хүслэнтэйгээр амаа ангайсхийж зогслоо. Балмагдсан Аурел цочисхийн түүний улайсан хацарт уруулаа түргэхэн хүргэлээ. Тэгж ойртсондоо хоёул айсан мэт огцом хөндийрөв. Нэгэн зуур ичингүйрхэн зогссоноо тайтгарч чадалгүй цааш алхахдаа юу ч дуугарсангүй.

	Тэр хоёр дөнгөж нэг нугачаа тойроод охидоор хүрээлүүлж,

	— Намайг орхиоч, гуйя! Би ажиллах хэрэгтэй байна! Би дэмийрч сураагүй хүн!.. гэж тэр уурлан хашхичиж буй Титутай мөргөлджээ.

	Найз охид, Титуг орхин цааш одоход найрагч маань Ноёдын шугуйгаас нөгөө тийш тэнгэрийн мандал руу харц бэлчээн шуудууны захын хавтгай чулуун дээр суусан хэвээр хоцров. Авхай нар Титугийн шүлгээ хэрхэн туурвиж буйг байн байн эргэн харсаар холдлоо.

	Аурел олноос тасарсандаа зовсон мэт хурдлан алхлаа. Жидовиц хүртэл дэмий яваад бас л эргэлзэн шаналсан хэвээрээ буцвал яана даа гэсэн аймшигтай эргэлзээ төрж, Лаура хулчганах болов. Үнсэлдсэн нь зоригжуулан ойртуулах байтугай хөндийрүүлжээ. Жидовиц дөхөөд Лаура,

	— Пинтя надаас шийд хүлээж байгааг чи мэдсэн биз дээ? гэж юу юугүй тулган асуув.

	— Би ноён Херделягээс дуулсан гэж Аурел сулхан хэллээ.

	— Аа яа, Мэдсээр атлаа өдий хүртэл дуугардаггүй байна шүү! гэж Лаура сэтгэлийн гүнээс дуу алдлаа.

	Харин Аурел бүр ч зөөлхөн, улам шийдгүйгээр,

	— Пинтя ч их сайн хүн, ёстой сайхан сэтгэлтэй... гэлээ.

	Ондоо юм хэлмээр байсан боловч бүсгүйн харцтай харц мөргөлдөөд зөвхөн л «ёстой сайн, ёстой сайн» гэж гүнгэнэлээ. Лаура түүний үгийг баттай сонсож, магтаалын учрыг ойлгосон ч гэсэн итгэж чадсангүй. Хүсэн мөрөөдсөн зүйлээ харцнаас нь олох гэж горилно. Өмнө нь заль мэх байгааг сая мэдэрч эхлэв. Тэгснээ зүрх нь зогсох мэт ёгхийв... Гашуун бодолдоо дарагдаад өмнөх замаа ч үзэхгүй дуу шуугүй гэлдэрч байснаа зогтусан чичирхийлсэн хоолойгоор,

	— Та ч юу яая л гэж... бодоо шив дээ? гэж сүүлчийн удаа асуув.

	Залуу газар ширтэн гэм буруутны адилаар,

	— Тийм ээ... гэж ичингүйрхэн хариуллаа.

	Шүлэг унш гэж нэхээд салахгүй тамыг нь цайлгадаг «эм галуунуудтай» учрахгүйн тулд Титу гэрээсээ зугтсан билээ. Уран санаа оллоо гэдэг нь худлаа. Армадий орж Лукрециятай уулзаж түүний дэргэд шүүрс алдан суух сан гэж бодсон хэрэг байв. Хайр дурлал хүнд жигүүр ургуулдаг гэж тэр итгэдэг. Лукрециягаа бодуут хийморь нь сэргэн уран санаа ургаж, түүнийгээ найргийн хэлэнд буулган сэтгэлийг булаасан түүндээ эрдэнэ адил эрхэм бэлэг болгон өргөхөөр шийджээ. Хоёр цаг эрээлэвч олигтой юм болсонгүй. Сэтгэлийг хөдөлгөгч уран санаа цааснаа буух дургүй бололтой. Шүлгийн холбоо, цэгцэрсэн атлаа харандааны үзүүр цаасанд хүрмэгц үргэсэн мэт алга болно. «Эм галуунууд» ирж оюунд нь боловсорч байсан шүлгийг нь үргээснээс тэр нь замхарчээ. Аурел гэнэт дүү нарыг нь хүргэж өгөхгүй ч юм бил үү гэж бодоод тэднийг тосон Жидовиц руу уруу царайлан гэлдэрлээ.

	Гэнэт замын хажуугийн самрын модон дотор нэг хүний дүрс цайран харагдав. Гунигт автсан сэтгэл нь илбэдүүлсэн мэт сэргэж, «Хатагтай Ланг байх. Цэлмэг үдэш бүр тосгоноосоо гарч бүтэн цагаар хээр нөхрийнхөө хуучин дээлийг дэвсэн хэвтэж дурлалын роман унших дуртай шүү дээ» гэсэн бодол зурсхийн төрөв.

	— Хэрэв мөн бол... Ийм үдшийн таатай бүрэнхийд энэ эл хуль газар! гэж бараг догдлон бодож, алхаагаа нэмэв.

	Сэтгэлтэй гэдгээ хэлэх ийм эгзэгтэй тохиол олдоогүй билээ. Танилцсанаасаа хойш хоёр удаа хоёулхнаа цуг байж ярилцсан ч эгзэг нь таараагүй билээ. Гэртээ ганцаар байхад нь учирч үзээгүй. Армадий хүртэл үдэж өгч байсан удаагүй, дүү нартай нь олонтоо дайралдсаныг бодоход ном барин хээр зугаалах дуртай нь үнэн атал ганц ч удаа тааралдаагүй билээ. Иймэрхүү бүтэлгүй явдал нь түүний урмыг хугалдаг байв. «Титу бол сэтгэл татам, хүмүүжил сайтай, аятайхан залуу» гэж хатагтай Ланг хүн болгонд ярьсныг тамгын даамал Штосслээс сонссоноос хойш бүр ч гаарчээ. Ойртон очвоос үнэхээр тэр хүүхэн байсан учир баяртайгаар мишээсээр гүйн очив.

	— Би таныг эрж явлаа гэж ялдамхан хэлээд гарыг нь удаан атгалаа.

	— Би ч таныг хүлээж байна гэж өөдөөс нь ядарсан, энхрийлэл дүүрэн нүдээр ширтэн хэлэв.

	Роза Ланг бол хүүхэлдэй шиг хөөрхөн царайтай, шонтгор хамартай, тогтуун мөрөөдөмтгий нүдтэй, хорин настай хүүхэн шиг уян налархай, махлаг биетэй бүсгүй юм. Тэр өөрийгөө дэлхий дээрх хамгийн хувьгүй бүсгүйд тооцох бөгөөд учир нь нөхөр нь согтуу, бас еврей юм. Өөрийн унших дуртай романы баатар бүсгүйчүүлтэй адил хувь заяатайгаа эвлэрэн өөдгүй амьтантай нийлсний гайгаар амьдрал нь гэрэл гэгээгүй болж, ямар ч зорилгогүй амьдарч явна гэж боддог ажээ. Урмаа сэргээж уйтгараа мартагнуулах их хайр дурлалыг мөрөөдөвч түүнд тийм хайр заяасан нь үгүй учир энэ тэртэй шалиглан сэтгэлээ зогооно. Тэр Титуг үе үе боддог болжээ. Түүний ичингүйрэл яруу сайхан санагдаж, Лангтай суухаас өмнөх амьдрал нь дахин ирсэн шиг бодогдоно. Гарыг нь үнсэхдээ уруул нь хэрхэн чичирдэг, хэчнээн их хүсэл шунал дүүрэн харцаар ширтдэгийг нь бодох бүрдээ уярдаг ажээ.

	Өмнөө ном дэлгэж, шанаа тулан хажуулдан хэвтээ бүсгүй, бүрх малгайгаа атган нүдэнд нь болгоомжлол, хүсэл тодрон, ичингүүрхэн зогсож буй залуу хоёр нэгэн зуур дуу шуугүй ширтэлцлээ. Шингэх нарны сүүлчийн улбар туяанд бүсгүйн царай ягаарах ажээ.

	Энд, миний хажууд суухгүй юу? гэж Роза дэвсэж хэвтсэн дээлийнхээ хормой руу заалаа.

	— Энэ чинь над их аз завшаан гээд сэтгэл догдолсондоо балмагдсан Титу хажууд нь уухайн тас суулаа.

	— Яа, яа надад сэтгэлээ илчилж намайг зовоох нь уу? гэж жижигхэн цагаан шүдээ зузаавтар уруулын цаанаас яралзуулан мишээв. Дур хүслийг нь татсан уруулаас нүд салгалгүй ширтэнгээ залуу,

	— Сайхан хонгор минь... Би чамд хайртай... гэж шивнэлээ.

	Тэгснээ толгой юуг нь эзэгнэнхэн тэвэрч хамаг хайр сэтгэлийг нь тогтоох гэсэн юм шиг уруулыг нь шуналтайяа озов. Бүсгүй нь нүцгэн цагаан хүзүүгээ сунгаж нүдээ анин удтал үнсүүлэв. Титу дараа нь бэлхүүсээр нь тэвэрч, цээжиндээ чанга наасанд Роза сэхээ авч, түүний бат тэврэлтээс мултраад мөрөн дээгүүр нь задран унасан үсээ янзлах зуур,

	— Ай жаал минь, чи чинь овоо зоримог юм аа. Чамайг ийм зоригтой эр гэж мэдээгүй шүү... гэж эелдгээр зэмлэв.

	Хулчийх сэтгэл зүрхийг нь эзэмдэхийг Титу мэдэрсэн боловч хүсэл тачаалдаа автан аяндаа өгүүлсэн нь,

	— Би чамд ухаан жолоогүй хайртай! Анх үзсэнээсээ хойш чамайг би сэтгэл зүрхэндээ олдошгүй эрдэнэ мэт хадгалж явлаа. Урьд хэлж зүрхэлдэггүй байсан. Чамайг хэчнээн их хайрлаж байгааг минь чи мэдэхийг ч хүсээгүй...

	Гайхан биширсэн Роза хэсэг зуур сонсоод Титугийн дүй муутайхан атлаа жүжгийн юм шиг үгэнд бүр уярч орхив. Өдөржин сонсмоор санагдавч, сүүлд нь түүнийг зогсоож дийлэхгүй гэж айгаад босож, мөн л догдолсон дуугаар,

	— Би чамайг мэдсээн. Гэхдээ чи ухаалаг л байх хэрэгтэй... томоотой байгаарай дуулав уу? Эс тэгвэл би чамд дурлахгүй шүү... гээд хуруугаараа чичихэд Титу хоёр гарыг нь шүүрэн барьж шуналтай үнслээ.

	— Оройтлоо, харья гэж Роза түүний нялуурахаас зайлж хэллээ.

	Үдэш болжээ. Яах ийхийн зуургүй харанхуй боллоо. Титу дэвссэн дээлийг авч сэгсрээд хатагтай Лангийг тосгоны захад хүргэж өгөхөөр хамт явав. Салах үедээ Титу түүнийг тохойг атган,

	— Нэг сайхан шөнө танайд ороод очвол чи юу гэх бол? гэж тайвнаар асуулаа.

	— Таатай байлгүй яах вэ... Чамайг би ром дарстай цайгаар дайлах сан... Нөхөр маань дургүйцэхгүй бол...

	гээд инээлээ.

	— Ланг эзгүй байвал яах вэ? гэж Титу бүсгүйн нүд рүү ширтэн асууваас,

	— Эзгүйд нь үү... Чи томоотой байх хэрэгтэй... эс тэгвэл би уурлана гэж Роза төлөв царайлан хэлээд өдөнгүй инээв.

	6

	Энэ өдөр ийнхүү сайхан өнгөрсөнд их л сэтгэл ханасан Титу шинэ замаар гэрийн зүг буцахдаа дүү нараа гүйцэх гэж, гол нь жигтэйхэн өлссөндөө яаран алхаж байтал Жидовицээс бодолд дарагдан сажилж яваа Ионтой, санваартны түгээгүүрт худгийн дэргэд дайралдав.

	— Ион минь чи яагаад толгойгоо ганзагалчихаа вэ? Балгаа юу, эсвэл гутраа юу? гэж Титу цовоо гэгч хашхирлаа.

	— Тийм ээ, ноёнтон минь бодолд дарагдаж явна гэж Ион бүрхээ авангаа дурамжхан инээмсэглэв.

	Тэнгэр бүртийх ч үүлгүй цэв цэлмэг, од мичид, тэднийг бөхөөх гэж цөхрөгч харанхуйтай тэмцэн салхины аясаар гялалзах галын оч шиг анивчина. Ард нь уур хилэнгээ дарж ядах шиг, ноёдын шугуй хүнгэнэн шуугина. Өмнө нь харлан харагдах шуудууны хоорондуур дардан зам мурилзсаар толгодын тэртээд замхарчээ.

	— Чи сонсоо л биз дээ? Армадийн бичээчээс юу сонссоноо би чамд дуулгая гэсэн юм. Яг үнэн юм шүү! Зодсон, бас хэдэн сажин газар дээрэмдсэн гэж Симион Лунгу заалдсан байна гэж Титу сэрэмж авхуулан хэлсэнд,

	— Түүнийг чөтгөр аваг гэж Ион шүднийхээ завсраар нулимангаа тоомсоргүй хэллээ.

	— Чөтгөр ч яамай. Харин энэ чинь тоглоом биш шоглоом шүү дээ. Горьгүй хэрэг. Чамайг шоронд суулгаж ч мэднэ... Симион ч яамай. Түүнтэй эвлэрч болох юм. Харин лам хөндлөнгөөс хөлөө дүрдэг л муу хэрэг... Чамтай нэгийгээ үзэж шоронгийн тав болгохоос нааш салахгүй гэж ярьсан гэнэ билээ... Симионы өргөдлийг бичиж, бас гэрчлэхээр шийджээ... Чамайг яах гээд байгааг нь би ойлгохгүй байна... гэж тайван байгаад нь гайхан дургүйцсэн Титу хэлэв.

	Ион бүрхээ нүдэндээ хүртэл дарж дахин нулимснаа юу ч хэлсэнгүй. Энэ тухай мэр сэр сонссон боловч нэг чихээрээ оруулан нөгөө чихээрээ гаргасан юм санж. Сэтгэлийн нь сэвийн дэргэд энэ бол юу ч биш санагдана. Симион угийн хэрүүлч юм л болбол хүн заамддаг зантай юм чинь, тэдний зодолдсоныг хэн гайхах вэ! Газрын төлөө маргаан бол зугаалган дээрх залуусын зодооноос ч ерийн хэрэг. Харин иймэрхүү маргаанд лам оролцох болсон нь архины мухлагт цугларагсдын яриа дэлгэх гогцоо болжээ... Ана өмнө нь уйлан царайчилснаас хойш Ионд тийм гэхийн аргагүй найдлага төрж, одоо түүнээс өөр юу ч бодохоо болиод бодол нь цэгцэрсэн ч санаснаа гүйцээхэд хүрэх аргаа мэдэхгүй сэтгэл нь зовж явав. Тийм аргыг хэзээ нэг цагт олно гэж мэдсэн түүнд тэсвэр хүрэлцээтэй байв. Толгойгоо гашилтал бодоод цоожтой хаалга мөргөх мэт мухардах тул хүлээсэн нь дээр гэж шийджээ. Одоо эргэлзэж тээнэгэлзсээр бүр бухимдах болжээ.

	— Тэд тэгж л байг, надад одоо энэ талаар зовох юм алга гэж Титугийн үгэнд хэл нь татсан мэт хэлэв.

	Ион Белчугийн тухай муу юм хэлж алдас хийхээсээ эмээж байна гэж бодсон Титу улам ч гаарч,

	— «Тэд хамаагүй» гэдэг чинь юу гэсэн үг вэ? Ион, чи ламаас айж байна уу? гэлээ.

	— Миний сэтгэл ариун. Би лам байтугай бурхнаас ч айхгүй гэж Ион хэлэв.

	— Айх юун! Яагаад гэвэл Белчугаас муу санаатай хүн хорвоо дээр байхгүй... Нохой шиг ууртай, чөтгөр шиг хар санаатай этгээд... Залуусын хэрэгт хошуу дүрж, та нарын ажилд оролцсоныг нь дуулаад би түүнийг хүн гэж тоохоо болилоо... гэв.

	Титу саяхныг хүртэл гэрийнхнээсээ ганцаараа Белчугт сайн байсан нь үнэн. Эцэг эх нь ламтай маргасны дараа ч эв хагараагүй билээ. Белчуг, Армадий юм уу, Быстриц орохдоо Титуг сүйхэндээ суулган явж, хамт архидан мажаруудыг хараан зүхдэг ажээ. Белчуг яах аргагүй үндэсний үзэлтэн боловч улсын түшиггүйгээр сайнаа үзэхгүйг мэдээд мажарт талгүйгээ ил цухуйлгадаггүй нэгэн билээ. Титугийн ламд талтай сэтгэлийг Ионы эсрэг явуулга нь сэвтүүлжээ. Нэгдүгээрт, Титу үүнийг шударга бус гэж үзсэн. Ер нь шударга бус явдалд хэрэв өөрөө гаргаагүй бол тун дургүйцдэг байна. Хоёрдугаарт, Ион бол ухаалаг сэргэлэн санасандаа заавал хүрдэг, мохошгүй зоригтой залуу бөгөөд ийм болох сон гэж Титу мөрөөддөг тул Ионыг Белчугаас дутуугүй хайрладаг билээ. Ионд дэндүү ширүүлж байна гэж хэлэхийг бодовч эгзэг нь ч таараагүй, гол нь зүрхлээгүй байв. Белчугт дургүйцсэнээ тэр Ионд хэлж, сэтгэлийг нь тайтгаруулж байхад өөрт нь ямар ч хамаагүй юм шиг байгаа Ионыг хараад их л гайхан цөхөрчээ. Тэгээд Титу дургүйцлээ дарж,

	— Юу юунаас чухал нэг бодол чамайг эзэмдээд байх шиг байна даа гэж түүний дотор луу нь өнгийсөн юм шиг асуухад Ион цээжиндээ гараа зөрүүлэн анхааралтайяа ширтэв. Нүд нь муурын нүд шиг гялсхийхийг Титу ажлаа.

	— Тийм ээ, та мэдэж, өөр юм... гэж тэр эрсхэн хэллээ.

	— Чи тэгээд надад хэлэхгүй юм биз дээ? гэж Титу уурлаад, —   Чи намайг гомдоолоо! Үнэхээр гомдоолоо доо, Ион минь.... гэв.

	Ион цэмбэн дээлээ засаад, ярих эсэхээ мэдэхгүй зогсоно. Харин Титу ямар нэг аймшигтай нууц сонсох нь гэж улайран,

	— Юундаа зовсон юм!..Яриач дээ... за, ярь ярь! гэв.

	Тэд замын дунд Чөтгөрийн ганганы доор зогсож байгаа аж. Припасын зүгээс нэгэн сүйх хар хурдаараа давхин ирэхэд зай тавин хажуу тийшээ зайлав. Ион үл таних хүмүүст бүрхээ аван мэндлээд тэрэгний дуу замхруут,

	— Би Василе Бачугийн охинтой суумаар байна, эрхэм ээ! гэж үг болгоноо сунжруулан хэллээ.

	Титугийн урам хугарч,

	— Энд л зовоод байгаа юм уу?... Ион чи ямар утгагүй юм ярих юм бэ? гэж инээмсэглэн хэлэв.

	— Эзэн минь, энэ тухай л зовж байна! Василе гуай охиноо надад өгөхгүй гээд байна шүү дээ. Сайн дураараа өгөхгүй юм бол түүнд л муу даа!.. гэв.

	— Тэр хүүхэнтэй зууралдаад байгаагийн чинь учрыг ойлгохгүй байна... Царай муутай, хорчгор амьтан шүү дээ...

	Алтаар хулдана гэсэн ч би тийм амьтныг тоохгүй!

	— Тийм нь ч тийм л дээ. Гэхдээ би түүнтэй л суухгүй бол нэг насаараа гуйлгачин хэвээрээ явна гэсэн үг!

	— Тийм бий гээд Титу байдал ноцтой болохыг ойлгосноо илтгэн хэсэг дуугүй байснаа, —  Тэгвэл ч аргагүй хүнд л дээ, хүнд гэлээ.

	— Тэгэлгүй яах вэ! гэж багшийн хүү эцсийн эцэст зовлонг нь ойлгосонд баярлан, —  Та эрдэмтэй хүн, хэрхэхийг зааж соёрх!.. гэлээ.

	Үнэндээ ч Титу, Анатай Ион гэрлэх гэж улайраад байгаагийн учрыг, бас Василе Бачу охиноо өгөх дургүй байгаагийн нарийн учрыг ойлгохгүй байжээ. Тэр хоёр адилхан л нөр хичээнгүй тариачид гэдгийг Титу мэдэж байснаас биш хоорондын ялгааг нь олж харахгүй байв. Ион эд агуурсгүй ч гэсэн Бачуг бодвол ажилсаг, самбаатай, энэ бол заримдаа бүхэл бүтэн өв хөрөнгөтэй тэнцдэг шүү дээ. Гэвч зөвлөгчийн үүрэг сэтгэлд нь ихэд нийцсэн тул залууд улам үнэ хүндтэй харагдуулах сайхан зөвлөгөө өгье гэж хичээсэн Титу

	— Гуйгаад өгөхгүй бол гуядаад авах хэрэгтэй... гээд Ионы юу гэхийг үзэх гэсэн шиг шийдвэргүйхэн хэлэв.

	Ион давхийлээ. Замыг гэрэлтүүлэгч туяа тархинд нь гийх шиг болжээ. Сэтгэл чилээсэн тээр дарамт сарних шиг болоход тайвшрах мэт шүүрс алдав. Баригдсан хулгайч шиг нүд нь соргогоор гялалзаж баяр хөөртөө автаад ганц ч үг дуугарч чадсангүй.

	— Түүнийг хөдлөхгүй болгож чадах уу? Чи аргыг нь мэдэж байна уу? гэж цаадхыгаа дуугүй байгаад гайхсан Титу лавлалаа.

	— Чадна, ноёнтон минь! гэж Ион заналтайяа хэллээ.

	Тэр хоёр багшийн хаалга хүртэл ганц ч үг дуугаралгүй явлаа. Нэгэнт яахаа мэдсэн Ионд илүү үг ярих хэрэг юу билээ. Одоо санаснаа үйл хэрэг болгох л үлджээ. Одоо хүртэл чихэнд нь хангинан буй Ионы шийдмэг хариу өөрийн өгсөн зөвлөгөөний зөв эсэхэд эргэлзсэн Титугийн дууг хаажээ.

	— Санааг минь амрааж өгсөнд эзэн танд баярлалаа гэж Ион салахдаа хэлэв.

	Херделягийн гэрийн дэнлүүний гэрэл Ионы шийдмэг царайг гийгүүлэв. Титу түүнийг хараад айх шиг болж,

	— За Ион минь сэрэмжтэйхэн байж үзээрэй! Духаа хагалуузай гээд ичингүйрхэн инээмсэглэв.

	— Одоо миний төлөө зоволтгүй, эзэн! Би яахыгаа сайн мэдэж байна гэж Ион баяр хөөрөө барьж ядан маанаг царайлан инээв.

	Ионыг ийнхүү гэнэт сэргэсэнд баахан гайхсан Титу гэртээ орлоо. Залуугийн сэтгэлд гэнэт ямар бодол төрсөн байж болохыг ойлгоогүй ч гэсэн нэг л бурангуй нүгэлт санаа авхуулжээ гэдгийг гадарлаад Титу хирдхийжээ. Гэртээ орж хоолны үнэр ханхиймэгц Ионыг мартаад харин Роза Лангийг дахин саналаа. Хэчнээн их бүтэлтэй явснаа бүгдэд мэдэгдэх гэсэн шигээр баясан гийж, гараа үрчин,

	— Ай, энэ Лангийн эхнэр юутай ялдамхан бүсгүй вэ. Түүнтэй ярилцана гэдэг ямар сайхан юм бэ! гэж бахдан хэллээ.

	Розаг бас таашаадаг Херделя дуугүйхэн толгой дохив. Хазгай муруй мажар хэлээр элдэв шог хошин юм ярьж тэр хүүхэнд талтайгаа илэрхийлдэг ба цаадах нь түүний ярихыг сонсох бүрдээ жигтэйхэн хөгжиж инээдэг байлаа. Харин эх нь уурсан тургиж,

	— Дүрсгүй банди минь, тэр муу сувай эмийг магтах юун... Түүнийг сайхан гэвэл боохолдойг юу гэх болж байна? Румын хэл ч мэдэхгүйг бодоход ялдмаасаа тэнэг нь илүү байх гэлээ.

	Хатагтай Херделя хүүхэдгүй эмэгтэй хүнийг жигшин үздэг байжээ. Тааралдахаараа заавал мажараар ярих гэдэг, тэгээд улсын сургуулийн багшийн гэргий мажар хэл мэдэхгүйг хараад үргэлж гайхдаг болохоор нь Роза Лангийг бүр ч зэвүүцдэг байв. Хатагтай Херделя хэл мэддэггүй гэдгээ яавч хүлээхгүй бөгөөд харин мажарууд болон тэдний хэлд залхаж гүйцсэн гэдэг билээ. 

	Гиги, Лаура хоёр гэртээ цуг ирлээ. Аурел, тэр хоёрыг дөхүүлж өгье гэсэнгүй ажээ. Лаура Жидовицээс Припаст ирэн иртлээ нэг ч үг дуугаралгүй гаслантайяа уйлж явна. Юу болсныг гадарласан Гиги, Аурелд дургүй эцэг эх нь ч боловч олоогүй өдий төдий өө сэв Аурелаас олж, замын туршид түүнийг муулав. Ядаргаатай урт зам, Гигийн зүхэл хоёрт Лаурагийн сэтгэлийн шаналгаа овоо намджээ. Уйлснаа мэдэгдэхгүйг хичээн шууд унтлагынхаа өрөөнд орлоо. Хэчнээн биеэ баривч нулимсаа дийлэхгүй байв. Түүний дээрээс байшин нурж, доороос нь зайлж чадахаас өнгөрсөн юм шиг санагдана. Оройн зоогоо барь гэж Гигийн дуудахад толгой хагарах гэж байна гэж худал хэлэв. Гэрийнхнийхээ нүдэнд өртвөөс түүний хэрхэн баларсныг шууд гадарлана гэхээс золтой л үхсэнгүй.

	Оройн хоолны дараа Херделя Лаурагийн уй гунигаа эдэлж буй өрөөний хаалгыг нээн босгон дээр нь зогсоод бас л Пинтягийн захианы тухай дурсаж,

	— Авхай минь, бид тэр хүнийг яах бил ээ? Ёс төр гэж байдгийг чи мэднэ биз... Хариу өгөх болоогүй л байна уу? гэлээ.

	Энэ асуулт Лаурагийн зүрхийг сүлбэн, дайран дээр нь давс үрэх шиг боллоо. Нулимс юугаа булаг шиг мэлмэрүүлсээр,

	— Бич, бич тэр хараал идмэртээ бич. Битгий бич гэсэн хүн алга. Одоо надад хамаа алга... гэж түгдрэлгүй хэлэв.

	Гиги энэ үеэр гүйн ирж,

	— Хариу өгөхөөс Лаура татгалзсан гэж үү? Маргаашийн өөхнөөс өнөөдрийн уушги гэдгийг мэдэхгүй тэнэг байгаа биш дээ. Ноён Пинтягаас захидал авлаа гээд өөр бусадтай дуугарахаа больчихно гэж та арай бодоогүй биз. Та нар эхлээд хүний өө сэвийг эрснээ дараа нь бухдаг шүү дээ гэлээ.

	— Уухай даа, зөв! Би үүнийг сайшаана. Эцсийн эцэст ахынхаа хэлснээр л болоо шив дээ... Намайг хэлэхэд л ингэж шийдсэн бол өдийд Лаура айлын бэр болчихсон байх шүү дээ гэж Титу дийлсэн байртай дуу алдлаа. 

	Лаура чангаар цурхирна. Гиги хаалгаа болгоомжтойхон хаагаад түүнийг аргадахаар дэргэд нь очлоо. Хоёр зэрэг уйлав. Дараа нь Гиги биеэ барин эгчийгээ илж таалангаа,

	— Нэг муу өөдгүй юмны төлөө сэтгэлээ зовоох хэрэггүй, Лаура минь, хайрт минь... Чам шиг ийм нинжин сэтгэлтэй сайхан хүн, өөдгүй эрийн төлөө нулимс асгаруулах хэрэггүй... Түүнийг ямар новш болохыг нь би мэдээд л байсан юм. Бүр зун Эльвирагийнд цугларахад би чамд хэлж байсан даа... Өнөөдөр надад Александринагийн хэлснээр бол, Вэрари тосгоны хар ламын царай муут Вика түүнийг чангаачихсан бололтой... Өнөө муу тэнэг Аурел тэдний рүү өдөр өнжилгүй шогшдог гэнэ... Эцэг нь гэж согтуу лам, түүнийг сургуулиа төгсөж, эмч болуут нь Викатай сууна гэсэн тангараг өргүүлээд сүмийнхээ хөлгөн судраар адисалчихсан юм байх. Ийм л монди байж шүү дээ. Тэр чиний хайрыг даахгүй хүн байгаа биз, хонгор Лаура минь, бодоод үз л дээ!.. гэж аргадав.

	Лаура бурхны тааллаар ухаарсанд эцэг эх нь баярлажээ. Уярсан эх нь сав суулга угаангаа цуутай залуу насандаа сурсан аз жаргалтай учралын үед тохирох мөргөл аялж байв... Херделя халааснаасаа урьд олонтоо уншсан Пинтягийн ная дахь захидлыг гарган анхааралтай гэгч уншлаа. Тэгээд ийм хүндэт захианд шулуун, шударга, аятайхан, тохирсон хариу бичих тийм ч амар биш гэдгийг хүү, эхнэр хоёртоо харуулах гэж толгойгоо бодлогошрон сэгсрээд хорин жилийн урьд өөрөө урласан ширээнийхээ ард сууж, лаагаа асаан, бэхнийхээ савын хажууд Пинтягийн захиаг дэлгэж тавиад нэмэр болдоггүй ч гэсэн онцгой баяр учралын үед заавал зүүдэг гоёлын саравчаа зүүгээд духаа үрчийлгэн санаагаа төвлөрүүлж, их л хуучны маягаар хичээнгүйлэн бичсэн нь:

	«Эрхэм хүндэт, хайрт хүү Жеорже минь! Бид чинийхээ захидлыг хүлээн авч түүнээс чиний машид таашаалтай санаа юуг чадан ядан ухаарч баярын магнай тэнийснээ айлтгахын ялдам дор Лаура маань ойрын үед өөрийн тань гэгээн дүртэй учрах ерөөлийг машид мөрөөдөн горилж буйг мэдэгдье...»


IV бүлэг : ШӨНӨ

	1

	Ион Анагаас улам хөндийрснийг Жеорже Булбук мэдмэгцээ Василе Бачугийн хаалгыг бараг үдэш болгон онголзуулах болжээ. Охин ч түүний дурыг татна. Ионтой нэр холбогдсон нь Анаг бүр ч үнэд оруулжээ. Ана тийм ч амар урхинд орохгүй гэхдээ аажмаар санасандаа хүрч болно гэдгийг сайн мэдэж байлаа.

	Одоо хамаг юм Анагаас шалтгаалах билээ. Жеорже тэгж бодов. Гланеташугийн хүү Анаг бодох сөхөөгүй болжээ. Василе Бачутай сөргөлдсөн явдал, сүмд зэмлэсэн, Симион Лунгутай хийсэн зодоон энэ бүхний дараа Ион юунд горьдож найдах юм бэ, юу ч байхгүй. Харахгүй юу, худлаа гэх нь ээ Анад ганц харагдахаа больжээ... Хамт бүжиглэх ч үгүй болж... Тосгоныхны жиг жуг хийлцдэгээр бол мацаг сард Флорикатай гэрлэх юм гэнэ л ээ... Энэ талаас зам нь чөлөөтэй гэсэн үг... гэж мухардсан Жеорже бодно. Сэм уйлсаар байгаад нүд нь бөлцийж улайсан Ана түүнээс аль болохоор зайлсхийнэ. Энэ бол түүний хайр Ионоос хариагүй гэсэн үг билээ.

	Жеорже элдэв янзаар бодож бодож намхан нуруутай, хөнхөр жижиг нүдтэй, юм бүхэнд илбэ, увдис хардаг эхдээ хэлсэнд цаадах нь түүнийг Мэгуру тосгон дахь төлөгчид очвол, Анаг өгнө вий гэж зөвлөжээ. Жеорже төлөгчид очиж аргалуулаад ч бүтэл алга. Тэр гутардаг болжээ. Бүсгүйн гуйвалтгүй бат нь түүнийг доромжлох мэт. Өөрийгөө тосгоны залуусын сор гэж үздэг эр маань горьдлого тасрахаараа цөхөрнө. Ионтой шөргөөлдөж түүнд ямагт ялагдах ба бараг бүх залуус Ионыг толгойлогчоо гэж үзнэ. Гланеташугийн хүү ямар нэг талаараа хүмүүсийн нүдэнд давамгайлалд байгааг Жеорже битүүхэндээ гадарладаг боловч ил хэлдэггүй, хүмүүс тийнхүү ярихад нь уурлан тачаадна.

	Ион түүнээс юугаараа илүү гэх вэ? Жеорже ч бас бичиг мэднэ, тэр бүү хэл «Ардын хуудас» захиалдаг. Тэгээд ухаантай, зодоонч биш ч гэсэн бяр чадалтай эр. Үнэндээ зөөлөн зантай боловч нэг уурлавал хүн алахаас ч буцахгүй. Ион бол цовоо сэргэлэн, голж шилэмтгий, зальжин билээ. Харин Жеорже бол үрэх юмтай хүний хувьд намбатай, тайван эр билээ. Припасын хамгийн баян тариачин Тома Булбукийн ганц хүү бөгөөд тэднийх Белчуг ламынхаас ч чинээлэг юм. Хичээл зүтгэл, ажилсаг гамтайгаараа хэнтэй ч зүйрлэхгүй. Тэр өнгөрсөн жил ажлынхаа хөлсөөр Думитру Моаркэшугийн сүүлчийн зурвас газрыг авчээ...

	Василе Бачу түүнийг хэдийд ч сэтгэл хангалуун угтан авч, суулгаад архиар хүндлэн дайлангаа «Охин маань нэрсэн юм» гэнэ. Жеорже инээж, хулгай нүдээр Анаг харвал цаадах нь пийшингийнхээ өмнө түжигнүүлэн юм хийж, ганц нэг үг хэлэгчээ болно. Анхны үед энэ бишүүрхэл нь эрчүүдийн дэргэд, ялангуяа эцэг эхийнхээ хажууд ичингүйрхдэг охидын зан биз гэж боддог байлаа. Түдэлгүй, Ана түүнийг тоодоггүй. Ионд сэтгэлтэй хэвээр байгааг нь арга буюу ойлгожээ. Тэгэхэд нь дотроо Анаг зүхэж, энэ хэргийг орхиё гэж боддог байв. Гэвч бүсгүйг мартаж чадахгүй, маргааш орой нь Василе Бачугийнд дахиад л очих ба Ана өөр хүнийг мөрөөсөн нулимс унагаж суухыг харж, дахиад л гуньхрах ажээ. Жеорже өдөр ирэх тусам улам улайран хөөцөлдөв. Бүсгүй нүүр өгөхгүй байгааг хараад басамжлагдсан мэт санаж, тэгсээр Анад үнэхээр дурлачихжээ. Урьд Ана бол Бачугийн охин, эцэг эх нь тэднийг гэрлүүлэхээр аль эрт тохиролцсон учраас л түүнтэй суух гэдэг байсан бол одоо үнэхээр сэтгэлтэй болоод Ана хамгаас гоо үзэсгэлэнтэй харагддаг болжээ. Гэвч сэтгэлийнхээ зовлонг хүнд ярихаасаа нэрэлхдэг байлаа. Хэрэв бүсгүй тоохгүй байгааг нь хүн мэдчихвэл ичгүүртэй байлаа. Тэгвэл Ионыг өргөмжилж өөрийгөө доромжилсон хэрэг болно. Эхийнхээ үгэнд орж төлөгчид юунд дэмий очив доо гэж өөрийгөө хараана. Анагийн сэтгэлд юу болж байгааг Василе Бачу мэддэг сэн бол Жеоржед тус болох сон. Гэтэл өвгөн ер ажиг сэжиг авсан царай алга. Өөрөө шийдсэн хойно охин нь Жеоржетой суух ёстой гэдгээс өөр мэдэх юм үгүй байжээ. Жеоржег хэдий уриалгахан угтах тусам хамаг хэрэг жин тан болно гэж боддог бололтой. Жеорже Анатай явдаг, орой болгон дэргэдээс нь салдаггүй гэж тосгон даяар шуугиулдаг хүн маань үдэш болгон Василе Бачугийн дэргэд сууж Боснийн тулалдаанд хэрхэн баатарлаг гавьяа байгуулж, эзэн хаанд үнсүүлсэн мэтээр давслан хэтрүүлсэн яриаг нь сонсон гуньж суудгаас биш Анатай үнсэлцэж цэнгэдэг нь ер үгүй билээ. Охин түүнтэй сэм ярилцдаг сан бол энэ нь хайр дуртайн тэмдэг гэж Жеорже мянгантаа баясах сан. Өвөл хуримыг чинь хийлгэнэ. «Увайгүй Гланеташу ууртаа тэсрэг» гэж өвгөний ярих бүрд шүүрс алдана.

	Ион Флорика хоёрын тэврэлдэж байхыг үзсэнээс хойш, ялангуяа тэдний гэрлэнэ гэснийг сонссоноос хойш сэтгэлээ хуваалцах хүнгүй тэр бээр бүр ч их тарчлан өдөр хоногийг өнгөрөөдөг болжээ. Бүрэг дуугүй, зөвхөн зовлон нүүрлэсэн юм шиг, эцэг эхийн хайр элбэрэл гэгчийг мэдэхгүй өнчин ганцаар өсжээ. Эхээсээ эрт хагацсан тул хайр энэрлийг нь бүдэг бадаг санадаг байв. Эцэг нь хайртай боловч этгээд маягаар хайрладаг байв. Олигтой үг түүнээс цөөн дуулж энэ тэрхнээс болж олонтоо зодуулж байжээ. Охидтой ч дотночлон үерхэж чаддаггүй байжээ. Гүнзгий цэвэр ичимхий хайр дурлалыг мөрөөднө. Баяр цэнгээнд дургүй, хааяа баясавч түүнд нь заавал гуниг бүрэлзэн байдаг бөлгөө. Зүрх сэтгэлийнхээ хамаг нандин бүхнийг Гланеташугийн хүү Ионд л нээсэн юм. Хэдэн сарын өмнө уулзаж, хоёулхнаа ярилцахдаа түүнд талтайгаа Ана мэдсэн юм. Түүнгүйгээр амьд явахын ч хэрэггүй гэж бодох болжээ. Түүний сэтгэлдээ мөрөөддөг нандин үгийг хэлдэг хүн нь ганц Ион байжээ. Түүнд мятаршгүй хайртайгаа эцгээсээ нуусан ч үгүй, шууд хэлсэн ч үгүй. Жеоржегийн байнга ирэх, эцгийнхээ хараал зүхлээс айсан ч үгүй, эргэлзсэн ч үгүй. Ионтой учирч хөлд нь сөхрөн намайгаа хаяхгүй биз дээ гэж асуух сан гэхээс тэсэж ядан тийм эгзгийг отно. Мөн Ионы занг ойлгож ядан гайхна, яагаад гэвэл түүнийг махруу, сайхан сэтгэлийг мэддэг билээ. Анагаас зайлсхийж үзэгдэхээ больсон нь түүний зүрхийг шимшрүүлнэ. Тэр, нэг бол зориуд ирэхгүй байна, эсвэл ер нь хайргүй бололтой... гэж Ана ганцаараа ярина. Ийнхүү найдлага тасрахаар үхье гэсэн бодол эзэмдэнэ. Сүүлчийн удаа хуучин зам дээр Ионтой уулзахад ердөө хоёулхнаа байсан атал тэврээ ч үгүй, юу ч хэлээгүйг бодохоос бүр ч гунигтай хар бодолд дарагджээ. Армадийд пүрэв гаригт нээгддэг зах дээр шувуу, өндөг, бяслаг, сүү зарахаар очих замдаа даллан эргэлдэх Сомеша голын эргүүлэг рүү тулан очиж удаан гэгч ширтэн зогсдог байлаа. Хайртай хүндээ л хаягдсанаас хойш амьдралаас юу горьдох сон юм бэ? Долгион эрчлэн хуйларч урхиран хөврөлдөхөд түүний шуугиан бүсгүйн чихийг дөжрөөж горь найдлагыг нь таслан унтраана. Тэр хөл дээрээ тогтож ядав. Ялимгүй бөхийхөд л үхлийн аманд орж, эгшин зуур бүх зовлон зүдүүр нь эцэс болно гэдгийг тэр мэдэж байлаа...

	Гэхдээ шаналан тарчлахын туйлд хүрч байхдаа ч өөрийн сэтгэлийн хамгийн мухарт итгэлийн оч бадамлаастай байгааг мэдэрч байжээ. Тэрхүү найдлагын оч бол хүнийг эцсийн амьсгалаа хураатал бөхдөггүй бөгөөд зүрх нь зогсож бие нь хөрсөн хойно ч талийгаачийн нүдэнд гэрэлтэн байдаг бөлгөө.Тэр итгэл л Анад хүлцэн тэсвэрлэх хүчийг хайрлажээ.

	Нэг шөнө Жеорже харьж, эцэг нь дэнгээ унтраан бөх гэгч унтмагц уйлж, ядарсан Ионыг үзэгдэхээ больсноос хойш нэг биш удаа дэмий л гарч байсан шигээ Ана гадагш гарлаа. Гэнэт хүрээд ирэх ч юм билүү, яаж мэдэх вэ гэж битүүхэн горьддог байв.

	Намрын бүрхэг харанхуй, жихүүн гунигтай шөнө байлаа. Припасын эргэн тойрны уулсын оройг тугалган өнгөт үүлс дараад агаарт бараан цайвар үүлс сүлжилдэх нь яг л хилэгнэсэн луу ухасхийн нойрондоо автсан тосгоныг тасар татан залгих гэсэн юм шиг ажээ. Цэцэрлэгт модод бээрээд өөр зуураа залхуутай, гунигтай хавиралдан гасална.

	Дан алчуур нөмөрч, нүцгэн шахам гарсан Ана хаалгаар цухуймагцаа яс жиндүүлэм жавар, үл ухагдах сэтгэлийн түгшүүрт автан бөмбөлзтөл чичрэв. Гудамжинд гаръя хэмээн хаалгаа сэмээрхэн нээснээ төдхөн айсандаа зогтусав. Дааман хаалганы хавьд нэгэн аварга эрийн дүрс бараантан үзэгдлээ. Ана дуугаръя гэвч дуу нь гарсангүй. Хамаг хүчээ шавхан,

	—Хэн бэ? гэж шивгэнэв.

	—Би гэх бүдүүн дуу харанхуйн дунд гарлаа.

	—Ион минь чи юү? гэж баярласан Ана шивгэнээд гүйн очиж, нулимсаа асгаруулан Ион минь, Ион минь! гэлээ.

	—Би Жеоржегийн далд орохыг хүлээгээд... гэснээ гунигтай чичирхийлсэн дуугаар, —  Би чамайг хэчнээн удаа ингэж хүлээсэн гэж бодно гэтэл, Ана, чи... гэснээ яг л багалзуурыг нь тас хэрчсэн юм шиг дуу нь гацлаа.

	—Алив, Ион оо, орооч! гээд Ана хүрмийн нь ханцуйнаас чангаалаа. Тэгснээ хэрэв гэртээ Ионыг оруулсныг мэдэж гэмээ нь эцэг нь бүх тосгоныг түйвээх шахна гэдгийг санаад уйлагнан,

	—Хашаанд орох уу? Саравч ч яах вэ... алив явъя л даа!.. гэлээ.

	Ион орсонгүй. Хаяагүй гэдгээ л харуулах гэж иржээ. Анаг авахын тулд Бачуг албадах арга олжээ. Эс тэгвээс санасан бүхэн нь балрах билээ. Тэвчээр хэрэгтэй. Яарвал даарна. Аргатай хүн л алтан аяганаас ус ууна.

	Анаг ам нээхийн завдалгүй салах ёс гүйцэтгээд харанхуйд уусан далд орлоо.

	Шавар шалчигнуулан алхлах түүний хөлийн чимээ алсалсаар бүдгэрэв. Бүсгүй хавьд дуурьстал чангаар,

	—Ион минь! Ион минь! гэлээ.

	Түүний сэтгэл баяр хөөрөөр бялхаад ирлээ. Ирнэ гэдэг чинь хайртай гэсэн үг... Ана хүн болсоор энэ шөнийнх шиг жаргалыг зүүдэлсэн ч үгүй билээ...

	Өглөө нь Ана шал ондоо болсон байлаа. Баяр итгэл бялхсан түүний царай улаа бутарна. Өд шиг сэмбэлзэн гал цогтой ажиллах нь яагаад ч юм аз жаргалд умбаснаа харуулах гэсэн мэт. Түүний ааш ялдам болсныг Жеорже хараад одоо л цулбуур нь гарт орох нь гэж баярлажээ. Ана шүүрс алдах, уйлж гутрахаа больжээ. Гэвч түүний явахыг хүлээж зүүн дээр суусан юм шиг тэсэж яддаг байжээ. Энэ нэг л биш гэдгийг Жеорже мэдлээ. «Ион!» гэдэг бодол толгойд нь зурсхийн орж ирэв.

	Энэ бодлыг зайлуулах гээд болсонгүй. «Ион! Ион! Ион!» гэсэн үг түүний толгойг алхаар түнших адил балбана.

	Тэр нэгэн өдөр цагдаа Ионд шүүхийн зарлан дуудах авчирч өгсөнд мажар бичиг үл мэдэх Ион тоомсоргүйхэн мөрөө хавчаад шүүх хурал аль гаригт болохыг лавлаад зарлан дуудахыг нь Зенобияд өгч өдрийг нь бүү мартаарай гэж сануулаад далд хийлгэв. «Яг үнэн байж шүү» гэж тэр хэлээд Симион Лунгугийн тухай урьдын адил огтхон ч бодсонгүй. Үдэш нь дахин Анатай уулзлаа. Ингэж л эхэллээ...

	Зарлан дуудах Гланетушуг ихэд сандраажээ. Тэр багшийнд очиж зөвлөгөө ав гэж шаардаад салахаа байлаа. Херделя огт өвдүүлэхгүйгээр ямар ч эмчээс дутахгүй шүд авчихдаг, аль ч өмгөөлөгчөөс илүү хууль мэддэг ер нь арван хуруу тэгш эр. Тэр байтугай аар саар юмны төлөө очиж Титутай зөвлөлддөг байсан юм чинь ийм ноцтой хэрэгт холбогдсон үедээ Херделя багш дээр очиход яадаг юм? Өвгөний үгийг хүү нь огт тоосонгүй. Боддог нь Ана. Анаг бүх хөрөнгөтэй нь хамт Василе Бачугаас салгахаас өөр юм бодохоо больжээ.

	Шүүхийн хурал Армадийд зах зээл нээгддэг пүрэв гаригт таарчээ. Тосгоны даамал, тамгын тал бичээчийн хамт тосгоноор явж, албан гувчуурын дутууг нэхэж явсан үе учир хоёр сав эрдэнэ шиш зарж, өрөө дарах гэсэн эцэг эх нь ч Ионтой хамт иржээ.

	Илч муутайхан намрын нар орчныг шар туяагаар жигдхэн гийгүүлж, бүгчим ч биш, сэрүүн ч биш, ёстой л таатай өдөр байлаа. Тариа хураасны дараах эл хуль газрыг нар таатайгаар ээж, модод шарлаж гандсан навчаа эцсийн удаа тэнийлгэнэ... Зээл рүү яарсан тариачдын тэрэг бие биесээ гүйцэн түрүүлж дардан замаар тасралтгүй пижигнэнэ. Припасынхан голдуу, уут, үүргэвчээ үүрэн ой талыг доргитол чангаар ярилцан явган алхана. Юмаа зараад буюу худалдаж авсандаа баярлан буцах замдаа нэг хоёр аяга архи тогтоохыг нь хүлээн Жидовицын мухлагийн эзэд архиа зэхнэ.

	Сомеша голын гүүрнээс цааш хэдхэн зуун алхмын тэртээд Армадийд байх бөлгөө. Голын эрэг, толгодын энгэрээр тэндхийнхний байшин шавааралджээ. Хос цамхаг бүхий сүм, румын дунд сургуулийн байшин хоёр Армадий төдийгүй тэр нутгийн бахархал чимэг болон холоос сүндэрлэн харагдана. Гэтэл сууринд сүмийн өмнөх талбайд нийлсэн гурав дөрөвхөн гудамжтай ажээ.

	Гланеташу, Зенобия, Ион гурав дөт замаар явсаар румын бага сургуулийн дэргэдүүр гарч лицейн гудамж руу уруудлаа. Католик шашны бяцхан сүмийн хажуу дахь шүүхийн байшингийн дэргэд зогсоцгоов. Ион эрдэнэ шиштэй богцоо эхдээ үүрүүлээд талбай дээр уулзахаар болзон явмагц явган хүний цардмал зам дээр үлдэж хувцсандаа наалдсан хог шороог гүвэв.

	Төмөр сараалж бүхий цонхтой, давхар шар байшин бол шүүх билээ. Ажилдаа дарагдсан түшмэлүүд, байшингийн өрөө болон хонгилд шагайлгадаггүй учир хэргээ шийдүүлэх гэсэн хүмүүс тэрхүү байшингийн өмнөх хоёр урт сандал дээр сууж орох ээлжээ хүлээн цаг нөгчөөдөг ажээ.

	Ион дэндүү эрт ирчихжээ. Шүүх ажлаа есөн цагт эхэлдэг учир алсын тосгоноос эртлэн ирсэн хэдэн тариачны хамт гудамжинд хүлээхэд хүрлээ. Симион Лунгуг нүдээрээ бэдэрсэнд үзэгдсэнгүй.

	Улаан царайтай, сахлаа мушгин сөрвийлгөсөн, мажар хариуцагч, гэрч нарын нэрсийг дуудаж эхлэх үед шүүхийн байшингийн дэргэд Белчуг ламын сүйх ирж зогслоо. Дэлбэгчийн хажууд Симион их додигор сууна. «Хм, энэ чинь ламтантай л сүйхээр залардаг болоо шив» гэж бодоод доогтойхон инээлээ.

	Белчуг ихэмсгээр гэдийн тэрэгнээс буугаад Армадийд морилох бүрдээ бууж тухалдаг Коморын гудам руу очихыг дэлбэгчдээ тушаагаад гарыг нь үнсэхээр дайрсан авгайчуулаас арайхийн салж шүүхийн байшинд орлоо. Гудамжинд хоцорсон Симионы царайд зовнил тодорч сэм харваас Ион, Вэрари тосгоноос ирсэн тариачин өвгөнтэй яриа дэлгэж суулаа. Симионыг ирүүт дуугүй болцгоожээ. Гэтэл хаалганы дэргэдэх сандал дээр суусан нэг эмэгтэй тариачин,

	— Ах та гомдол нэхэж ирэв үү? гэж асуув.

	Симион, Ион руу харснаа ичингүйрхэн,

	— Яах гээв?... Мэдээжийн хэрэг... Гомдол хэнд ч байж болох шүү дээ? гэлээ.

	Цөм дуугүй болсноо дахин яриа дэгдэхэд Симион болсон хэргийн тухай ярихад Ион зад мэтгэв. Ярианд бүгд хошуу дүрэн зарим нь Симионыг, зарим нь Ионыг өмөөрнө. Тэдний маргалдаан хоёр өстнийг эвлэрүүлжээ. Адилхан зодолдсон юм чинь хамаа алга, харин газрыг минь буцааж өг гэж Симион нэхлээ. Эцэстээ тэр хоёр Вэрари тосгоноос ирсэн өвгөний үгэнд орцгоон Ион нь Симионд хоёр шан газар өгөх, Симион нь шүүхэд өгсөн өргөдлөө буцааж авахаар шийдлээ. Бид хоёр эвлэрлээ, заргалдахаа больсноо ламтанд дуулгах зөвшөөрөл хайрла гэж Симион шүүхийн ажилтнаас гуйлаа.

	Харин тэр нь шүүхийн нэрийн өмнөөс тэр хоёрыг хамтад нь дуудав. Байшингийн хонгилд орлоо. Хоёр талаар нь газар хуваарилах конторынхны хаалганууд харагдана. Ана, Василе Бачу нартай энд ирж тэдний газрыг өөрийн нэр дээр болгуулж авна гэж бодохоос Ионы зүрх түргэн түргэн цохилов. Тэд элэгдэж хуучирсан модон шатаар дээшээ өгслөө. Хүлээн авах өрөөний үүдэнд Белчугтай дайралдлаа. Эрих барин хоёр тийшээ холхих түүний царай урьдынхаасаа илүү цайжээ. Шүүхийн ажилтан, тэр хоёрын зүг заан,

	— Энэ хоёр эвлэрчээ... Шүүх хэрэггүй шив... гэж баярлан хэллээ.

	Ламтан давхийгээд хоёр тариачныг харан сая учрыг ойлгоод ихэд уурлав. Гланеташугийн хүүг чангахан дэлсэж, Херделягийнхнийг доргионо гэхдээ л энэхүү тэнэг хэрэгт гар дүрж Симионд өргөдлийг нь гарган өгч, өөрөө гэрч болохоор гарын үсэг зурсан билээ. Хэд хоноод үүндээ харамссан юм. Лам хүн шүтлэгтнийг хэрэгт өртүүлж мажар шүүхэд өгөх нь нүгэл. Хэрэг Армадийн шүүхэд хүрэхээс урьд тэд эвлэрсэн бол баярлах сан... Гэхдээ нэр хүндээ ганхуулахгүйн тулд Ионы толгой дээр аянга буулгахыг зэхсээр байжээ. Өөрийн нэр хүндэд хоргүйгээр энэ хэргийг яаж ийгээд шийдэх сэн гэж зовсон тэр цаад хоёрыгоо газар дээрээ шийдэж чадаагүй байгаа дээр шүүхэд шилжүүлсэн нь энэ ажээ. Хүлээн авах өрөөнд байхдаа тэр шүүгчийн сэтгэлийг догдлуулах үг боловсруулан зэхэж хэрэгтэн буруугаа хүлээж гэмээ нь түүнийг яллуулахгүйгээр хэлтрүүлэхийг бодов. Гэтэл шүүхийн ажилтан ирж мөнөөх хоёрыг эвлэрсэн тухай мэдэгдсэний дараа санасан бүхнээ өөрчлөхөд хүрчээ. Хоёр муу тариачин намайг доромжлохоор тохиролцжээ гэж тэр бат итгэв.

	— Муу хар илжиг, далд ор! Чи намайг хүний өмнө доромжлох гэж авчирсан юм биз дээ. Гайгүй ээ, өөдгүй чамайг сургаад өгөх цаг ирнэ вий! гэж ламтан Симионд хилэгнэлээ.

	Симион айсандаа биеэ хураан тугдайж, сүүлд харамсахгүйн тулд ламд дуулдахгүйгээр,

	— Таныг би биш, та намайг авчирсан шүү дээ! гэж бувтнав.

	Ээлжээ хүлээж байсан хэдэн тариачин айн хирдхийж, буланд шигдэцгээв. Нэг чавганц л тэсэлгүй,

	— Лам гээд байгаа... Хүн эвлэрүүлэхийн оронд хямралдуулж байх юм... гэж үглэв.

	Ламын хилэгнэхийг үзээд Ион гайхаж цөхөрчээ. «Би түүнд ямар гэм хийлээ» гэж бодно. Биш болох нь гэдгийг ч мэджээ. Ион шүүхийн хашаа руу харсан цонхны дэргэд очиж хана түшин зогсоод толгойгоо гудайлган эргэн тойрноо тав алдан ажиглана. Хүлээн авах өрөөнд Симион Лунгу уруу хялайнгаа хоёр тийшээ уцаарлан алхах ламтны хөлийн чимээнээс өөр дуу шуугүй байх нь аймшигтай аж... Белчуг ядраад холхихоо болиход шүүхийн танхимаас румын хэлээр мурий хазгайхан лавлах хэн нэгний сүржин дуу, айж эмээсэн хүний зөөлөн хариу сонсогдоно. Үл ойлгогдох далдын түгшүүр Ионыг эзэмдлээ. Аюул өнгөрөөгүйг сая сэрдхийн ухаарлаа. Одоо хүртэл энэ тухай бодоогүйдээ гайхав. Хэргийн эхэн үед эвлэрэх минь ч яалаа! Багштай уулзаж арга ухаан заалгах минь ч яалаа. Юу өчихөө заалгах минь яалаа гэж тэр харамсахын ихээр харамсана... Цонхоор гадагш харлаа. Чулуу дэвссэн талбай бүхий, өндөр банзан хашаа харагдана. Хашаан дотор бүдүүн төмрөөр хийсэн сараалжтай намхан, нүдэнд хүйтэн саарал байшин байна... Ион давхийв... Энэ бол шорон. Айсандаа бүх бие нь хүйт даав. Хашаан дотор дүрэмт хувцсаа эв хавгүй өмсөж, буу мөрлөсөн хуягийн харгалзаанд гурван тариачин мод хөрөөдөж байна. Юу ч хайхрахаа больсон царайтай хөдөлж цөхсөн тариачид хөрөөний бариулаас чангаахчаан болоход хуяг тэднээс нүд салгалгүй ширтэж, бууныхаа мөрөвчийг ихэмсэг дээрэнгүйгээр засна. «Энэ л юм биз дээ» гэж Ион бодоод сэтгэл түгшин үймрэв. Тайван, нүдэндээ шилтэй, шүүхийн хижээлдүү ажилтан тэднийг дотогш дагуулан орлоо. Гудамж руу харсан цонхны наана голын ширээнд халзан оройгоо шингэн урт үсээрээ бүрсэн, нэлээд махлаг, чонон харцтай ноён сууж байна. Өмнөх ширээн дээрээ төмөр загалмай тавьжээ. Белчуг хэвийн ихэмсэг хэвээр, зүүн талын хананы дэргэдэх сандалд суулаа. Бас нэг ширээний цаана үрчийсэн цонхигор царайтай, тоосгон улаан өнгийн сахалтай, үсээ хажуу тийш нь нямбай гэгч самнасан хүн цаас эргүүлж сууна. Тэр өмнөх их цааснаасаа хэдийг авч эрхэм шүүгчийн ширээн дээр бөхөлзөн тавив. Энэ мэт бүхий л дайсагнал сүрдүүлгээс айсан хоёр тариачин бие бие өөдөө гөлөлзөн харах нь «хоёулаа зугтааж гаръя» гэлцэх мэт. Гэтэл шүүгчийн шавданг асуулт,

	— Нэр хэн бэ? Хэдэн настай вэ?... гэхэд Ион хэрэг бишидсэнийг мэдлээ. Одоо яая гэх вэ... Аврал алга... Симион өрсөлдөгчтэйгөө эвлэрэхдээ Белчугаас нүд буруулна. Одоо гомдолгүй... Өргөдлөө авъя гэж Симионы хэлэхэд Ионд найдлагын оч гялсхийснээ төдхөн улсхийн унтарлаа. Шүүгч гүйцэд ч яриулалгүй тас дайрч,

	— Тэгвэл энд хүний цаг барж юунд ирсэн новшнууд вэ? Хоёулыг чинь шоронд хатаагаад өгье гайгүй гэж бархирахад Белчуг босож ширээнд ойртож очоод,

	— Уучлаарай! Хоёрхон үг хэлэхийг зөвшөөрнө үү? гэж хулчгардуу хэлэв.

	Шүүгч бүр ч хилэгнэлээ. Энэ бол дэмийрч балайрдаг газар биш, албаны газар, шүүх байдаг юм гэдгийг энэ малууддаа ойлгуулахад яасан юм гэж тэр Белчугийг зандарлаа. Лам улайгаад ямар нэг юм мажараар хэлэв. Хэдийгээр мажар хэл сүрхий мэддэг боловч румын хүн өөрийн эрхээсээ ухрахгүй гэдгээ харуулах гэж ялангуяа засаг захиргааныхантай румынээр ярилцах дургүй байжээ. Шүүгч мажар үг сонсоод гайхсанаа дорхноо зөөлрөв. Тэгээд түүнийг суулгаж, өөрөө дөхөж суугаад чих тавин сонсов. Белчуг зөндөө их ярилаа. Тариачдын өмнө нэр хүндийг нь хөндсөн тул зарчмын дагуу хөдлөх ёстой болжээ.

	Симион Ион хоёр ганц ч үг ойлгоогүй учир гагцхүү өөдөөс нь ширүүн ширтэх шүүгчийн харцнаас хэрэг муугаар эргэж буйг ойлгов. Ламыг дуугүй болмогц шүүгч босож,

	— Чи муу нохой! Өөдгүй амьтан!.. Бүхэл тосгоныг айлган сүрдүүлдэг гэнэ ээ?! Мөн дөө, за гайгүй... Чамайг дураараа дургихыг хориод өгч чадна! Санаа зоволтгүй... Хоёр долоо хоног шоронд суувал зодолдох дур чинь шалчийна вий! Муу новш! гэж Ионыг зандран хашхичив.

	Ионы царай цайснаа бүх цус нь нүүрэндээ хурсан мэт чинэрэн улайв. Тэр толгойгоо өргөн нүдээ гялалзуулж,

	— Уучлаарай, ноён шүүгч ээ! Би хүн зодоогүй, ноён шүү...

	— Дуу новш минь!.. Дахин дуугарвал чинь дөнгөнд хатаана шүү. Нүднээс далд ор!.. Тонил... гэлээ.

	Ион сандран гадагш гарахдаа Белчуг шүүгчид гараа сунгахад цаадах нь эелдгээр инээмсэглэхийг ч харсангүй...

	Пүрэв гаригийн үдээс хойш Херделя дулаан өдрийн буянд зөгийн үүрнийхээ дэргэд хурхирч байхад түүний эхнэр охидынхоо хамтаар оройн хоол бэлтгэн вандуй ялгах зуураа Пинтягийн тухай яриа дэлгэн хариу захидал явуулснаас хойш арав хоноод байхад хэл сураг алга гэж ярилцан байтал байшингийнх нь өмнө хүзүүндээ хонх бүхий морьд хөллөсөн сүйх ирж зогсоод, —  Ноён багш аа! Ноён багш аа! гэж жингэнэтэл орилох дуулдав. Хэн болохыг нь гадарласан Гиги гүйн угтах зуураа,

	— Аавын хайрт байна! гэлээ.

	Сүйхэн дээр улаан шаргал үстэй, хижээлдүү хөгжилтэй саксон эмэгтэй сууж байна. Пүрэв гариг бүрд Армадийн зах руу тэрэг дүүрэн будаа зарахаар авч явдаг дөчөөд насны авгай мөн байлаа. Херделя түүнийг дунд сургуульд байхаас нь андахгүй билээ. Тэднийхэн бүгдээрээ тэр эмэгтэйд хайртай. Өтлөх тусмаа залуу насаа дурсах гэсэн шиг багштан алиалан хуучилдагт нь тэднийхэн «аавын хайрт» гэж нэрлэсэн юм санж.

	— Шуудангийн ноён Беланы өгсөн захидлыг ав. Охин минь гэж тэр нүдээрээ инээмсэглэн хэлээд, —  Буухад надад төвөгтэй, морьд омголон... гэлээ.

	Гиги сүйхний дэргэд гүйн очив. «Аавын хайрт» цахилгаан сарвайн саксон маягаар үгээ сунжруулан инээд алдаж асуусан нь,

	— Эрхэм багш эзгүй байгаа юм уу? гэв.

	Аав дугхийсэн гэж цахилгаанаас нүд үл салган хэлснээ, —   Их баярлалаа эгч ээ гэж хашхираад гэртээ гүйн оров. Гигийг далд орсон хойно саксон эмэгтэй,

	— Баярлах юу байх вэ? зүгээр! гэж хэлээд ташуур өргөмөгц морьд нь хуухиран ухасхийв.

	Цахилгаан утас тэднийхнийг ихэд бужигнуулав. Херделя хатагтай цахилгааныг сүйрлийн гамшиг авчирдаг гэж санадаг билээ. Тэр хань бүлтэй болсноосоо хойш хоёр цахилгаан авсан. Хоёулаа аймшигтай мэдээ авчирсан. Нэгд нь хайртай дүү нь Клужийн эмнэлэгт мэс засал даалгүй үхсэн тухай, нөгөөд нь ганц эрэгтэй дүүгийн нь бие муудсан тухай бичсэн байсан. Түүнтэй уулзахаар Монор тосгонд очсонд хэдийн нас бараад нутаглуулахаар гаргаж байсан билээ. Иймээс тэр гурав олигтой мэдээ авчраагүй байх гэж түгшин хэнээс ирсний нь үл мэдэх тэрхүү цахилгаанаа задалж зүрхлэхгүй байв.

	— Би задлаадахъя. Юу л болбол болог! гэж Гиги задлан харснаа,

	— Пинтягийн цахилгаан байна!.. Пинтя ирэх нь! Түүнээс ирсний нь би мэдэж байсан юм л даа... гэнэт гайхаг гэж бодоод хэлээгүй юм гэж баяртайгаар дуу алдаад цахилгаанаа дээш өргөн савчиж, өрөөндөө эргэлдэн бүжиглэж алдав.

	Сая сэхээ орсон Лаура сэтгэл нь догдолсноос хоолой нь чичирч,

	— Алив би ч гэсэн үзээдэхье! гэлээ.

	Гиги бүжиглэсээр байхад Лаура унтууцан,

	— Нааш нь өгөөдөх... Битгий даажигнаад бай... Дүрсгүй монди минь... гэв.

	Гэр цахилгааныг авч баясгалан төгс тодоор уншсан нь:

	— «Бямбад очно гэхээс өгүүлшгүй баярланам. Жеорже».

	Эх нь баярласандаа нулимс цийлгэнүүлэн уншсанаа буланд нь харандаагаар «Баяр хүргэе Бэлан» гэснийг олж харжээ.

	— Хараач, хөөрхий Бэлан бидэнд баяр хүргэжээ гэж хэлээд тэр нулимсаа чин үнэнээс унагалаа.

	Бэлан бол Армадийн шууданд ажилладаг ганц румын бөгөөд Херделягийн шадар анд билээ. Тэр Пинтя, Лаурагийн гарыг гуйсныг мэдсэн бөгөөд Пинтягаас цахилгаан ирүүт тэднийхэнд баяр хамтатгахаа өөрийн үүрэг гэж үзээд мэнд дайсан нь энэ ажээ.

	— Хөөрхий Бэлан, ёстой сайн хүн юм гэж Гиги тэрхүү үнэн мэндийг авангаа хэлснээ, —   Хэрэв тэр байгаагүй бол энэ цахилгаан хэдийд ирэх байсныг ч бүү мэд! Шуудангийн лазангууд хэд ч хоногоор дардаг шүү дээ! «Аавын хайрт» яг ийм үеэр тааралддаг ч бас аз! гэнэ.

	Баярласан Гиги Херделяг сэрээж сайхан юм дуулгахаар зөгийн үүр лүү орох хаалгыг байдгаараа балбан, хөлөө дэвсэлж,

	— Аав аа, аав аа! Пинтя ирэх нь... гэж хашхирав.

	Тэгснээ гэнэт бархиран гэр өөдөө галзуурсан юм шиг гараа савчин гүйв. Зөгийн үүрний дэргэд орилон дэвхрэхэд ичихийнхээ урьд ууртай байдаг зөгийн нэг нь түүний уруулыг хатгажээ. Түүний бархирахыг сонсож сандарсан эх, Лаура хоёр гарч ирж Гигиг тайвшруулав.

	Нойрмог Херделя зөгийн үүрний хаалгаар дурамжхан гарч,

	— Та нар чинь юу гээч болж байна? Юу болов? Юунд бархираа вэ? гэлээ.

	Гиги өвдөж айсандаа ч биш, ням гаригийн бүжигт хавдсан уруултай очиж чадахгүй болов уу гэхээс уйлан давчидна.

	— Ням гариг болтол хавдар нь харьчихна. Тэр ч байтугай тэр цэнгээний сор нь чи байх болно гэж Херделя түүнийг аргадав.

	Херделя хамар дээрээ саравчаа тохон баярласнаа нууж ядан мөнөөх цахилгааныг тунгаан үзэж,

	— За болох нь тэр! Морилон ирэхээр нь хүндэтгэн угтаж авъя!.. гээд цахилгаанаа нямбайлан эвхэж, танилууддаа сайрхахаар халаасандаа хийв.

	Хүргэн ирэхтэй уялдсан бэлтгэлийн талаар үдэш болтол маргалдлаа. Пинтяг хаана оруулах вэ? Эгзэгтэй еэ! Гэртээ байлгая гэхэд өөрсдөө олуулаа, өрөө нь гуравхан. Өрөө олон байлаа ч ёсолж суулгаагүй хосыг нэг дор хонуулах эвгүй. Тэгэхээр Армадийд л хонох нь дээ. Харин Херделягийнд хооллож өдөржин хамт байна биз, тэгж Лауратай ижилдэн дасаг. Бөөн зардал гарна л даа, гэвч яая гэх вэ? Охин нэг л удаа хадамд гарна. Хэдэн тахиа төхөөрч л таарна. Үхрийн махны үнэ хадсан боловч авах л болно доо. Махгүй бол ямар хоол болох вэ? Бялуу боовны хувьд охид анхаарна биз. Лаура тэр талаар хүнд хувиа тавихгүй. Бямбад хэдэн цагт ирэхийг нь мэдэх юм сан. Үдээс урьд болов уу, хойш болов уу? Энэ тухай цахилгаанд алга уу? Алга шив. Цагаа яг товлоогүй нь харамсалтай. Яг бичсэн бол ширээгээ дөхүүлээд яаж засахаа мэдэх сэн. Нямд бүгдээрээ бүжигт явна биз. Бямбад ирдэг нь Лауратай хамт бүжиг цэнгээнд очиж, ямар сайхан бүсгүйтэй суух болсноо сайрхах гэсэн байж ч мэднэ. Найз охид нь гэрлэх гэснийг нь мэдээд юу гэх бол гэж бодсон Лаура чихээ хүртэл улайлаа. Ихэнх нь атаархах биз. Армадийнхан хэдийн мэдчихсэн байлгүй. Эцэг нь хагархай хэнгэрэг гэсэн үг.

	—Бүжигтэйг мэдээд бямбад ирэх гэж байгааг нь хараач! гэж Гиги дуу алдлаа. Тэр үдэшлэгээ л бодсоор хүйтэн усанд норгосон алчуураар уруул дээрээ жин тавьсаар байв., —  Би яг таасан. Болох нь тэр дээ... Ядаж байнга бүжиглэх хүнтэй... Гутлаа ханзартал, өөрөө унатал бүжиглэе дээ... Уруулын хавдар л хариасай!.. гэж ярина. 

	Титу эзгүй байгаад тэднийхэн харамсан Пинтяг хэрхэн угтах талаар зохистой зөвлөгөө өгч чадах сан. Титу ойрдоо гэртээ байхаасаа, Жидовицэд байх нь олширсон юм. Юу боловч маргааш өглөө нь Гигитэй хамт явж, идэх юм авахаар шийдэв. Багш мөнгөөр гачигдахгүйн тулд цалингаасаа урьдчилгаа авах бас мах зээлээр өгдөг Жидовицын мухлагийн худалдагч Штерулд мах захих гэж ярилцах хэрэгтэй боллоо.

	Титу дадсан зангаараа хоолны үеэр ирээд «Хатагтай Ланг мөн ч ялдамхан бүсгүй еэ!» гэж дуу алдсан нь түүнтэйгээ дахин учирч, хоосон ирээгүйг нь гэрчилж буй ажээ. Цахилгааныг тэр аль хэдийнээс хүлээсэн хүн шиг царайлан авч үзээд, Пинтяг хэрхэн угтах төлөвлөгөөг ялимгүй засварлан ерөнхийд нь сайшаагаад ярианыхаа завсраар Розагийн тухай баяртайгаар дурсаж, тийм хөөрхөн хүүхний хайрыг татсан хийгээд мөдхөн дурлалын романы жинхэнэ баатар болох гэж байгаагаа хүн бүхэнд мэдэгдэх сэн гэж тэсэж ядан байв.

	Хоолны дараа цөм ширээний араас бостол хаалга тогших чимээ гарав.

	— Ийм орой болсон хойно хэн байдаг бил ээ? гэснээ Херделя чангаар орогтун гэлээ.

	Гланеташу эхлээд шагайснаа араасаа хүнээр түлхүүлсэн юм шиг сүр пархийн орж ирлээ. Ионыг шүүхийнхэн хэрхэн балласныг ээрч түгдрэн ярив. Хөөрхий залууг шоронгоос хэрхэн аварч болохыг зааж өгөөч гэж гуйна. Энэ мэдээ тэднийхнийг аянга ниргэх мэт цочоож бүгдээрээ хилэгнэцгээв.

	— Ион яасан бэ? Яагаад өөрөө ирсэнгүй вэ? гэхэд өвгөн түдгэлзсэнээ,

	— Түүний зөвлөснөөр урьд ирээгүйдээ зовж байгаа байх Ион ойрдоо нэг л биш, сэтгэл нь сэвтэй явна гэлээ.

	— Ионыг авчир! гэж Херделягийнхэн шавдуулав.

	Удалгүй Гланеташу эхнэр хүү хоёроо дагуулан ирлээ. Залуу юу болсныг нарийн тодорхой тайлагнахад Зенобия үе үе хөндлөнгөөс нь дайран лам, Симион, шүүгч гурвыг зүхэв.

	— Муу хар туужуу! гэж багшийн авгай тэсгэлгүй дуу алдав.

	Цөм нэг хэсэг дуугаа хураахад,

	— Одоо би яах вэ ноён багш аа? гэж Ион шаллаа.

	— Би шүүх яамны сайдад чиний өмнөөс давж заалдах бичнэ... Эндхийн ноёд, эгэл доордост яаж ханддагийг мэдэж аваг... Заавал бичнэ. Харин Ион чи хэд хоногийн дараа очоод ялын тогтоолоо авчих, яаж дургисны нь үзье! гэлээ.

	Баярласан Зенобия олонтоо залбиран өвдөг сөхөрч, арваад удаа бөхөлзөн бүгдийн инээдийг хүргэв. Аюулаас мулталсан Херделяг ам амандаа магтан ерөөсөн Гланеташугийн гурав гарч одлоо.

	— Би одоо өргөдөл гаргасан ч чадах л даа. Гэвч Белчугийн сүйх цэнгээн найрын үеэр хэрэг болох учир хойшлуулъя гэхэд Розикаг бодсоор байсан Титу,

	— Яг зөв, мэргэн ухаан! гэж сэтгэл хангалуун инээмсэглэн хэллээ.

	Пинтя хоёр цатгалан морь хөллөсөн, шар сүйхээр үдэш бороон дундуур ирлээ. Бараг өдөржин зам харуулдаж байсан Гиги, Пинтяг зүс үзээгүй ч гэсэн сүйхний бараанаар мөн гэж таамаглаад,

	— Ирж явна. Бушуулаарай... түргэлээрэй гэж орилов. Тэднийхэн хаалган дээрээ гарч бөөгнөн зогслоо. Жаахан урагшаа зогс, цаадах чинь хүлээж байна гэж хараад баярлаг гэж эцэг нь Лаурад шивнэв. Намрын бороонд пижигнэтэл бөмбөрдүүлэх шүхрээ толгой дээрээ барьсан Пинтя бүрхээ хүндэтгэлтэйгээр өргөн дийлсэн байдлаар хангалуун инээмсэглэн бөхийн ёсоллоо.

	— Хараач, юутай ялдамхан залуу вэ? гэж багшийн авгай дуу алдсанд Лаурагийн царай улайв.

	Сүйх тэргээ байшингийн өмнө зогсоожээ.

	— Титу минь хашааныхаа хаалгыг нээж өг гэж Херделя хашхирав. Титу толгой нүцгэн гүйн гараад хаалга нээж, сүйхийг хашаанд оруулмагц Пинтя буугаад шүхрээ улам дээш өргөн шавхай гишгэхгүйг хичээсээр сэхээвч рүү зүглэлээ.

	— Сайн байна уу? Тавтай морилж ирэв үү? гэж тэд нэгэн зэрэг мэндлэхэд Пинтя.

	— Сайн, амархан сайн байцгаана уу? Та бүхэнтэй нүүр учран золгох тун таатай байна!.. гэж хэлээд шүхрээ сэгсрэн сэхээвчинд гарч ирлээ.

	— Энэ бороог! Нэвт норчихлоо. Лекинцээс энэ хүртэл тувт асгалаа. За яамай... Мэнд л ирснээс хойш... гэнэ.

	Херделя түүнийг тэврэн өөриймсгөөр хоёр хацрыг нь ээлжлэн үнслээ. Хатагтай Херделягийн гарыг Пинтя үнсэхэд сэтгэл нь их догдолсон ч биеэ барихыг хичээн ихэмсгээр, «Амрыг айлтгая, эрхэм ээ» гэлээ.

	Улам хөөрхөн харагдах гэж хичээсэн Лаура жоготойхноор инээмсэглэн гарал маягтайгаар сунгасанд Лаурад таатай үг хэлэх гэсэн боловч захиа дээр бичдэг шигээ «чи» гэж зүрхэлсэнгүй, зөвхөн гарыг нь удаан гэгч үнслээ. Ичсэнээ нуухыг оролдсоор Гиги дээр очиж,

	— Таныг эгч чинь их ярьдаг юм. Би таныг хараад л таньсан... гэлээ.

	Титу морь тэргээ салгахад нь дэлбэгчид тусалж байжээ. Тэднийх саравч ч үгүй, пин ч үгүй учир сүйхийг бүтээгээд морьдоо пүнзэнд оруулж, тэнд буй жаахан өвснөөсөө өгөх, өвсний хэрэг болбол энэ жил тэжээлийн нь ногоо сайн ургасан хөршийнхөөс зээлэх боллоо... Титу усан хулгана болтлоо норсон боловч бусдын хамт сэхээвчинд зогсож байсан Пинтягийн гарыг эр хүний ёсоор чанга атган мэндлээд,

	— Энэ новшийн бороон дундуур таныг ирэхээс өнгөрлөө гэж бодож байлаа... Энэ чийгт зогсоод яах вэ... Дотогшоо орцгооё!.. Жеорже, наад нөмрөгөө тайлаач. Шүхрээ орхичих, мөн их ус гоожиж байна аа... гэлээ.

	Пинтяг зочдын өрөөнд дагуулан орлоо. Хэдийд гэрээсээ гарсан, хаана зогссон, зам ямар байсныг шалгаасан асуулт зогсоо чөлөөгүй булсаар байв. Пинтя арайхийн амжин хариулж байв. Бүгдээрээ л түүнийг эрээгүй шинжин харж байлаа.

	Хорин таван настай, нүдэнд дулаахан царайтай, онигор боловч цоглог хар нүдтэй, тордлого сайн тас хар сахалтай, пинтүү гэмээр хойш самнасан босоо үстэй залуу байна. Богинохон хүзүүгээ нягт барьсан хатуу захтай цагаан цамц элгэвч захаа хүртэл товчилсон урт редингот өмссөн тэр шалмаг залуу гаднах байдал, яриа хөөрөө, намба төрхөөрөө хуврагтай огтхон ч төсгүй байв. 

	Херделягийнхний анхаарлын бай болсноо мэдээд бага зэрэг зовонгуйравч үгээ цэнэн чөлөөтэйхөн ярьж хажууд нь дуугүй суун хөгшдийн харцнаас ичингүйрэн час улайсан Лаураг үе үе харна.

	Пинтя хамгаас хайртай эцэг эхийнхээ тухай голчлон ярив. Оршин суугчид нь есөн шидийн овог үндэстэн болохоор эндхийнх шиг румын маягийн биш боловч яг Армадийтай адилхан Лекинце гэгч тосгонд эцэг нь санваартан байсан гэнэ. Арван найман жилийн тэртээ таван настай Титугийн хамт Лекинцед багш нарын хуралд очсоноо Херделя дурсан ярив. Тэр байтугай үдэлтийн цайллага дээр Жеоржегийн эцэг маш сайхан үг хэлснийг ч саналаа. Одоо бараг цөм гэр бүлтэй болоод румын нутгийн өнцөг булан бүхнээр тарсан ах эгч нарынхаа тухай Пинтя бас ярилаа. Одоо амьдралаа зохиох ээлж минь ирлээ гэж хэлээд Лаура өөд нэлээд зоримог харсанд цаадах нь түлэгдтэлээ ичиж, толины хавьд юм эрэх хэрэг гарсан мэт босож очоод далимд нь нүүрээ харан шанхныхаа үсийг засав. Херделя дахин ярианд оролцож гараа үрчин,

	— Алив охид минь, жаал зугаа юм авчраарай! Хүйтэн борооноор осгохоо шахсан Жеоржегийнхээ дотрыг одоохон бүлээтгэе. Бодвол хүргэн хүү жаахан дарс, тэр тусмаа румын охь балгахаас цааргалахгүй юм байгаа биз дээ? гэсэнд түр ч болов саналаа хуваалцах завшаан гарсанд баярласан охид, шурдхийн алга болов. Халааж амталсан охь бүхий лонх авчирч өгөөд ирсэн Лаура догдолсон сэтгэлээ даран,

	— Гиги минь, ямар байна, юу гэж бодож байна? гэлээ.

	— Өө, ёстой сайхан хүн юм гэж Гиги чин сэтгэлээсээ хэлээд, —  Унгурянаас зуу дахин илүү эр байна. Нээрэн шүү Лаура! Чи яагаад тоогоогүйг би гайхаж байна... Юутай цэвэрхэн хувцасладаг юм. Шүхрээ сугандаа хавчуулан гэлдэрч явдаг гэлэнгүүдтэй ер адилгүй, харин инженер гэмээр эр байна! гэв.

	— Нээрэн үү? гэж царайд нь баяр гэрэлтсэн Лаура асуугаад, —  Арай намхан биш үү? гэхэд,

	— Намхан гэнэ үү? гэж Гиги гайхан нуруугаар яг л чам шиг юм билээ... Заавал Унгурян шиг дэнхийсэн юм байх ёстой гэж яагаад бодоо вэ? Бас сүйх тэрэгнийх нь гоёыг яана. Цаанаа чинээлэг нь ил байна!

	Өөрөө бат үнэмших, мөн сэтгэлийн эргэлзээгээ арилгах гэсэн Лаура Пинтягийн тухай илүү их магтаал сонсох гэж,

	— Надад бол хэтэрхий намхан санагдах юм гэлээ.

	— Болиоч, битгий дэмийр. Та хоёр ёстой таарсан сайхан хос болно! гэж Гиги батлан хэллээ.

	Архичин гэж бодох вий хэмээн Пинтя амсах төдий байвч харин үг нь олширчээ. Тэр угийн аманцар, өөрөө ч ярих дуртай билээ. Бишүүрхлээ намдмагц төрөл садныхаа тухай найз нөхдийнхөө тухай, дунд сургууль, одоо суралцаж байгаа шашны сургуулийнхаа тухай ярив. Харин Лаурагийн тухай ганц ч үг дуугарсангүй. Бүх юм ийм л байх ёстой, тэрхүү эгзэгтэй асуудлыг эгзгийг нь тааруулж хөндөх нь зүйтэй юм гэж цаадуул нь ч боджээ.

	Пинтя ярих юмаа дуусахад маргаашийн найр бүжгийн тухай охид хөндөн сэдэж үдийн зоог болтол ярилцлаа. Армадийд болох тэр цуутай наргианаас Пинтя хоцрохгүйг хичээсэн нь мэдээж билээ. Гиги, Лаура нар ямар хувцсаар гоёхоо нуугаад хэлсэнгүй. Тэнд очиж үзээд гайхаг гэлцэв. Пинтя их өгөөмөр зан гаргаж хамтдаа, миний сүйхээр явцгаая гэсэнд сүйх гуйх зовлонгоос ангижирсандаа баярласан Херделя, Пинтяд талархал хэлэх хэмээсэнд Армадийнхны дооглохоос зовсон Лаура тас зөрөв. Гоёлын хувцастай хайрцгууд бий. Нэг сүйхэнд багтахгүй. Гоёлоо өмсчихөөр тэнд очоод үнэ хүндээ алдчихна. Иймд нэг сүйхэнд суухгүй. Охид Эльвира Филипоюгийнд хувцсаа сольж өмсөцгөөг. Титу Пинтяг аваад Филипоюгийнхаар очиж бүжиг найрт хамтдаа очъё гэхэд Лаура баяртай зөвшөөрөв.

	Залуус хаана хонохоо товлон ярилцсан зүйлгүй ч гэсэн гэртээ хонуулах санаа авхуулахгүйн тулд Титу эхийнхээ ятгасан ёсоор Армадийд байдаг, сайн байшинтай, Херделягийн нэрийг дуулмагц хөлс нэхэхгүй хонуулах, тохь томоотой Аугуситин хэмээх тэрэгчнийд хоновол дээр гэж хэллээ. Хонох газраа урьд нь бодоогүй явсан Пинтя нэлээд сандарч, тэр айлаа зааж өгөхийг Титугаас хүсэхэд сүйхтэй юутай хүүтэй нь хүргэж өгөхөө Титу амлав. Энэ завшаанд Роза Лангтай уулзаж магадгүй гэж горилсондоо Титу үг дуугүй зөвшөөрчээ.

	Пинтя гавьтай юм идсэнгүй. Шувуу шиг бага иддэг Лаура хоолонд бараг гар хүрсэнгүйд Гиги нэлээд дурамжхан байлаа.

	Оройхон тийшээ залуус замдаа төхөөрлөө. Санаагаар нь болдог бол өглөө болтол ч ярилцах байлаа. Херделя дэнлүү барин гаргаж өгөхөд үдийн хоолон дээр ирэхээ мартуузай гэж эхнэр, охид нь хашхиралдана. Бороо арилж, тэнгэр овоо цэлмэсэн нь маргааш сайхан өдөр болохыг зөгнөх мэт.

	Зочдыг хүлээн авах өрөөний нэгэн орон дээр хэвтсэн хоёр охин шөнө дөл болтол шивнэлдэв. Хэдийн нулимс цийлгэнүүлсэн Лаура хоёр дахь кадриль, эхний вальсын тухай бодуутаа тэсгэлгүй уйлчхав. Харин Гиги, Пинтяг арван хуруу тэгш эр гэж зүйл зүйлээр магтан Унгурян бол инээдэмтэй хөшүүн болхи, гар нь үргэлж нойтон, юу ч мэдэхгүй атлаа биеэ тоосон гэж дооглон Лаураг инээлгэж дөнгөөд, түүндээ ихэд баясан байв. Гэвч шөнө нь Лаура зөвхөн Аурелийг зүүдэлжээ. Түүнд ухаангүй хайртай Аурел, Пинтятай буудалцах гэж байна. Лаура Аурелтай хоёр дахь кадрилийг бүжиглэн жаргалтай байхад гомдож гонсойсон Пинтя сүг сүнс шиг тэртээ өнцөгт барайн зогсоно...

	Хишиг өдрийн мөргөл дууссаныг дохиолсон хонх дуугармагц Титу Белчуг ламбугайн сүйхийг гуйхаар тэдний рүү яарав. Роза Лангтай хөөцөлдсөөр тэднийхээр үзэгдэхээ больсон Титу зүрх алдсаар хашаанд орлоо. Белчуг лам мэнд амраа солихгүйг хичээн тэдний хажуугаар нүүр буруулан өнгөрдөг болсон, мөн саяхан Херделятай Армадийд дайралдаад үзээгүй мэт өнгөрснийг нь Титу сайн мэдэж байлаа. Багш, лам хоёрын цэвдэг харьцаа саяхан болтол ийм хэмжээнд илэрч байсангүй бөгөөд ламбугай өөрт нь ч хилэгнэх вий гэж Титу айн ширвээтдэг байлаа.

	Белчуг сүмийн зөвлөлийн гишүүдтэй хамт гэртээ иржээ. Тэд шинээр барих дуганы тухай ярилцахын тулд, Белчуг ламын хоолоо зооглож дуусахыг шүлсээ залгин хүлээж байв. Тэр их л сэтгэл хангалуун, баяртай байсан учир Титуг тун нөхөрсөг найрсгаар угтлаа.

	— Яруу найрагч, сайн байна уу?! Манайхаар шагайсангүй хэчнээн ч удав даа? Тэнгэрлэг найргийн дээд тивээр сонин юу байна? Ямар сайн ерөөлөөр манайхыг гийгүүлэх нь энэ вэ? гэлээ.

	Семинарт суухаасаа өмнө хэн нэгний усгал цэнхэр нүдэнд уяран явахдаа шүлэг эрээлж, түүгээр зүрх сэтгэлээ илчилж байсан тул яруу найраг бол түүний дуртай зүйлийн нэг байжээ. Баяртай угтсанд нь урамшсан Титу,

	— Гэгээн эцэг минь, би зөвхөн тантай ярих гэсэн юм гэлээ.

	Белчуг зочдоо бушуухан үдэж гаргаад,

	— Одоо тус тусынхаа өргөөнд морилцгооно биз дээ! Би завгүй. Оройн хоолноос өмнө үдийн цайнаас хойхно ирцгээгээрэй гэв.

	Хоёулхнаа үлдмэгц лам, шилэн жүнзэнд архи дүүргэж,

	— Таны эрүүл мэндийн төлөө! Кошбук шиг аугаа найрагч болохын төлөө гэж ерөөн тулгаад ганц амьсгаагаар хөнтөрчхөв.

	Титу яриагаа холоос эхлэх гэсэн боловч лам түүнийг тааламжтай угтсан учир шууд л,

	— Үдэшлэгт очих гэсэн юм. Та сүйхээ хайрлана уу? Өнөөдрийн бүжигт... Та ч тэртэй тэргүй морилохгүй шүү дээ... харин бид... гэлээ.

	Сайхан ааштай байгаа ламбугай яриаг нь таслан «Тэг, тэг» гэж хэлнэ байх хэмээн Титу хүлээж байв. Гэтэл Белчук царайгаа барайлган аягүйрхэж юу ч дуугаралгүй тээнэгэлзэн ширтэхэд гайхаш тасарсан залуу дэмий л өөдөөс нь харжээ. Ийнхүү хэсэг дуугүй байснаа хоосон таваг ширтэн сэрээгээр оролдож бодлогошронгуй дуугаар нухацтайяа эхлэн,

	— Би танд, зөвхөн танд бол... өгнө л дөө. Та ч өөрөө мэдэж байгаа... Мэдээжээр... би танайханд бол өгөхгүй... Тэдэнд өгснөөс галд шатаасан нь дээр! Тийм л дээ. Би танд шударга хэлнэ. Өгөхгүй гэх нь ээ ч... Та ухаантай залуу, надаар олныг нуршуулалтгүй ойлгож байгаа. Танай эцгийг энд ирэхэд нь би баярлан угтаж түүнд ашигтай бүхнийг чадахын хэрээр хийж өгснийг та сайн мэднэ. Танай эцэг хэзээ нэгэн цагт хэлэн дээр бал шилэн дээр балиус тавина гэж би зүүдэлсэн ч үгүй явлаа. Намайг тэнэг гэж бодвол эндүүрэл болно вий. Миний доор нүх ухаад л байгааг нь би аль эрт мэдсэн ч дуугүй л байлаа. Юманд... юм бүхэн хязгаар гэж бий... Учрыг мэдээд би бүр гайхаж цочсон шүү...

	Тэр тавгаас ер нүд салгасангүй. Белчуг тариачидтай л эр бар болохоос биш, хүнд эвгүй зүйл хэлэхдээ хулчганадаг ажээ... Титу цог дээр суусан юм шиг хавчганана. Ламтны үг шударга бус, доромжлол мэт санагдана. Ширүүхэн үг хэлж бүхнийг төгсгөл болгоё гэж бодогдсон боловч тэгвэл сүйхгүй хоцрох болоод байв.

	— Та ч гэсэн аахар шаахар юманд сэтгэлээ бүү чилээ л дээ... гэж Белчугийг дуугүй болмогц хэллээ.

	Хараажаар ламбугай хилэгнэж дууссан бололтой зөөлөн дуугаар,

	— Би дэлбэгчгүй гэдгийг та мэднэ шүү дээ! Жидовицын усан тээрэм муу тээрэмддэг, үнэ ихтэй учир арга буюу сайхан гурил гаргадаг Думитрицийн уурын тээрэм рүү өнөө шөнө зарцаа явуулна... гэв.

	— Зүгээр, би өөрөө жолоодчихно... гэж хэрэв Ионоор жолоодуулна гэвэл лим таашаахгүйг мэдсэн Титу хэлэв.

	— Чилтлээ сул зогссон хатирч, омголон морьд тэргийг хөмрүүлчих вий... Хичээж сэрэмжтэй яваарай... За сайхан цэнгээрэй!

	Орой цуг явна гэдгийг сануулахаар замдаа Ионтой уулзлаа. Тамын зовлонг хэрхэн туулж сүйхийг нь хэрхэн салгаснаа гэрийнхэндээ нэмж чимэн ярих сан гэхээс байж ядна. Гэвч Пинтя тэднийд ирчихсэн байсан болохоор түүний дэргэд юу ч ярьж чадсангүй.

	Үдийн хоолны дараа, хайр сэтгэлээ уудлан ижилдэг гэж Лаура Пинтя хоёрыг хамт орхиод бусад нь гарчээ... Тэр хоёр хоёулхнаа цаг гаруй суухдаа хайр сэтгэлийн тухай ам нээсэн ч үгүй, хааяа дуугарахдаа энэ тэрхнийг ярин түгдэрч, харц мөргөлдвөөс хүүхэд шиг ичингүйрхэн улайж байв. Хайраа илчлэхийг нөгөөгөөсөө дор бүрнээ хүлээснээ цэнгээнд очиж, олны дунд хөгжмийн сайханд сэтгэлээ нээж амжина гэж бодоод тайтгарчээ.

	Залуус цагийг дэмий өнгөрөөж байгааг гадарласан Херделя Пинтятай хэдэн мөч ч болов амин чухал яриа дэлгэхийг оролдов. Сайн хадам, үнэнч хүргэндээ хэлэх ёстой үг түүнд байжээ. Лаурагийн инжинд сохор зоос ч өгч чадахгүй нь гэж Херделя гүдэсхэн хэлэхэд залуу ичингүйрхэн догдолсон бөгөөд харин багштан охиндоо гэр зуур хэрэглэхүйц ядуухан инж амлахад Пинтя зад эсэргүүцэн ертөнц дээр Лаура надад хамгаас үнэт эрдэнэ болохоор би сэтэрхий тэвнэ ч авахгүй. Сүй холбохоор ирэхдээ эх эцэг маань би Лаурад хэр хайртай билээ, тийм хайртай болно гэдэгт эргэлзэхгүй байна гэлээ.

	— Дараа бидний хооронд эвгүй явдал гаруузай гэж үнэнээ урьдаас ил хэлэхийг би өөрийн үүрэг гэж үзэв хэмээн сэтгэл ханасан Херделя хүргэнийхээ мөрийг алгадлаа.

	Орой нь Пинтя үдэшлэгт тухтайхан гоёж гоодог хэмээн охидыг орхиод Армадий руу, байр луугаа явав.

	Ламбугайн сүйх боодолтой юм, хайрцаг, чемоданаар дүүрсэн нь Сибирь орохоор төхөөрсөн мэт. Титу, Ион хоёр дэлбэгчийн суудалд зэрэгцэн суужээ. Залуу хатагтай нар ачааны араас цухуйхтай, үгүйтэй байв. Херделя Титуд мөнгө өгч, мөнгийг баруун солгойгүй урсгалгүй хямгадаж яваарай! гэж зөндөө захив. Пинтя тэднийд хэд хонох нь тодорхой бус учир зоос бүрийг хямгадах нь зөв билээ. Үдэшлэгийн үнээс гадна илүү мөнгө төлсөн «дээдсийн» зэрэгт орж «Трансильванийн сонинд» магтуулах гэмээ нь тавин крейцер л өгнө биз, илүү хэрэггүй...

	— Бурхан ивээг гэж тэрэг хөдлөхөд доголон нулимстай авгай ерөөлөө.

	Армадийд дөхөж, очсон хойноо Лаура гэртээ дэвүүрээ мартсанаа гэнэт санажээ. Тэд зогсосхийн яахаа зөвлөлдөв. Түүний дэвүүр удаа дараагийн бүжигт найрынхны бичсэн дурсгалаар дүүрэн учир дурсгалтай, эргэж авъя гэхэд Ильвирагаас дэвүүр авч хэрэглэ гэж Титу зөвлөв. Замын хагасаас буцвал муу ёр гэж бодсон Лаура төдхөн тайвширсан боловч ийнхүү бүтэл муутай яваадаа оройжин сэтгэл дундуур байв.

	Жигтэйхэн бүдүүн бөгөөд цоохор бор царайтай, ариухан сэтгэлтэй Филипою хатагтайн удирдлагаар эгч дүү хоёр болон Эльвираг хувцаслахад хоёр зарц нь хичээнгүйлэн тусална. Хоёр цаг ноцолдсоны эцэст сая хүүхэлдэй шиг гоёжээ.

	Хөмсгөндөө наалдсан оог арилгаж байгаа охидыг таашаан харж байсан Филипою хатагтай,

	— Та гурав үдэшлэгийн сор болно. Мөрий тавьсан ч болно гэлээ.

	Титу гэртээ хувцасласан аж. Тэр элэгдсэн хар фрак, задгай элгэвч өмсөж хатуулга бүхий цагаан эрвээхэй зангиа зүүгээд хүн болгонд харуулах гэсэн шиг цагаан бээлий халааснаасаа цухуйлгажээ. Хүлээж ядсан тэр замд үрчийсэн өмдөө индүүд гэж зарц хүүхэнд өгөөд, өөрөө гутлаа гялалзтал зүлгэж эхлэв.

	Пинтяг ирэхэд охид лусын дагина шиг болцгоосон байлаа. Пинтяг ёсорхгоор танилцууллаа. Олны сор Лаураг сонгосонд нь Филипою хатагтай Пинтяд баяр хүргэж «ялдам аятайхан залуу байна шүү» гэж Эльвира нь их л бишрэлтэйгээр шивнэв. Филипою хатагтай охидын хамт ламын сүйхэнд, Титу Пинтягийн хамт нөгөө сүйхэнд сууцгааж, тэгвэл биеийн тамирын танхимд нь үдэшлэг болох гэж байгаа тусгай дунд сургууль дээр нэгэн зэрэг очих болно гэж Титу унааны асуудлыг шийдвэрлэв.

	Дунд сургуулийн хоёр хаалгыг зэрэгцээ цуваа дэнлүүгээр гэрэлтүүлжээ. Гурван өнгийн тууз энгэртээ хадсан үдэшлэг хөтлөгч нар зочдыг угтахаар чулуун шатан дээр хоёр эгнээгээр зогсжээ. Тэдний арваад нь хүрэлцэн ирсэн сүйх өөд гүйн очиж гараа сунгацгаан тэрэгнээс буухад нь охидод туслав.

	— Хождоогүй биз?.. Үгүй ээ... Тийм... Эхэлчихээ юу?.. Хэдхэн минут... Аль хэдийн... За яамай... Юутай харамсалтай гэсэн шуугиан угтагсдаар хүрээлүүлсэн охидын дундаас дэгдэнэ.

	Пинтя танилуудтайгаа гар барин охидын араас дагахад Титу дэлбэгчид захирамж өгөхөөр хоцорлоо. Ионы гарыг цайлгаагүй ч буцах үедээ тэргээ бэлэн байлгахын тулд оройхон ирж цэнгээн хараарай гэжээ. Ийм үеэр мухлагийн эзэд архи, шар айргийнхаа үнийг гурав дахин нэмдэг ч гэсэн хямд үнэтэйгээс нь ганц нэг шил шар айраг авч өгч ч магад. Дунд сургуулийн цэцэрлэгээр давж, арын хаалганы дэргэд очвол тэндээс биеийн тамирын танхим илүү үзэгдэнэ гэжээ.

	Гэрээсээ гаралгүй ном шагайдаг их сургуулийн оюутан, арай тохь томоотой гэгдэх ахлах ангийн сурагчдаар бүрдсэн, үдэшлэг хөтлөгчдийг Титу цөмийг таньдаг ажээ. Тэдний дунд Аурел Унгурян байсан боловч охидыг хармагцаа нуугджээ. Пинтя охид Филипою хатагтай нар Титуг бүжгийн танхимын хажуу дахь зуушны газар хүлээж байв. Хаалганы дэргэдэх ширээний цаана билет худалдагчийн суудалд зураг, цэвэр бичгийн багш Ромашку гэгч бяцхан өвгөн сууна. Титу Ромашку дээр, шулуухан очсонд гарыг нь атгаад инээмсэглэн хэлсэн нь,

	— Мөнгийг чинь төлсөн. Ноён Пинтя... гэсэнд Титу зовсон царайлан мэтгэж,

	— Яах нь вэ? Жеорже минь яах нь вэ дээ?.. За тэгвэл ноён багштан, надаас энэ кроныг хүлээн авна уу?

	— Тийм ээ гэж Титу бардамхан хэллээ.

	— Их баярлалаа гэж мөнгө хураагч багш өнгө өнгийн бэхээр шугамдсан хүснэгт дээрээ түүний нэрийг бичиж авлаа.

	Бүтэн долоо хоногийн турш үдээс хойших цагаа үрж байж сурагчдын хийсэн гацуурын мөчрөн зүүлт чимэг сэлтээр дунд сургуулийн хамгийн том танхимыг чимэглэжээ. Танхимын гүнд илтгэгчийн ширээнүүдийг тулган тайз засаад хөшигний наагуур эрээн мяраан хивс, энгийн ширдэг дэвсжээ. Үдэшлэг таруут буцааж өгнө гэж суурины дээдсээс түр авсан сандлуудаа араар эгнүүлэн тавьсан нь зөвхөн охид хатагтай нарт зориулагджээ. Үдэшлэгийг хөгжөөн алга нижигнүүлэх ёстой ахлах ангийнхан танхимын нөгөө буланд бөөгнөж тэднийг дэмжих ёстой цөөн тооны хөгшчүүлээс бусад эрчүүл хана даган зогсоцгоожээ.

	Үдэшлэг хөтлөгч нар урьдаас зэхсэн сандлынхаа нүүрэн талын аятайхан суудлуудад мөнөөх хатагтай нарыг урин суулгаж тал олов. Титу, Пинтя нар хаалганы ойролцоо зогслоо.

	Концерт хэдийн эхэлжээ. Өндөр туранхай сурагч, цыганы шогоос ярьж тайзаар гүйн мурилзаж дуугаа өндөр нам болгон марзганахад эрчүүл шуугилдан инээлдэж нүүрний эгнээний хатагтай нар инээдээ барьж ядан жуумалзана.

	Үдэшлэгийн хөтөлбөр нь үндсэрхэг үзлийг дэврээсэн шүлэг өгүүллэг, шог гараа орсон овоо ч олон талтай юм. Дараа нь уран зохиолын багш илтгэж эхлэхэд хүмүүс нойрмогхон ялангуяа араар суусан хүмүүс нууцгайхан эвшээлгэж эхлэв. Түүний нуршиж дуусмагц хүмүүс санаа амарсан мэт шүүрс алдан алгаа ташицгаасан нь, «За яамай, дуусав бололтой» гэж баярласных билээ.

	Хоромхон зуур зуушны газар хүмүүсээр дүүрч танхим хоосруут сурагчид бүжигт зэхэн сандлыг нь хана дагуулж, хивс дэвсгэрийг нь усаар шүршээд хэн нэгэн бүжгийн хорхойтон хөлөө булгалчих вий гэсэн шиг шалыг нь бүрэв.

	Титу зуушны газрын хамгийн аятайхан ширээг эзэгнэжээ. Филипою хатагтай тэргүүтэн тэнд тухлав. Тэдний хажуугаар дөмөг бүжигчид, үдэшлэг хөтлөгчид холхилдоно.

	— Манай in spe9 хүргэн гэж Титу Пинтяг их л бардмаар танилцууллаа. Пинтя олны анхааралд өртжээ. Херделягийн охин хадамд гарах гэж байгааг Армадий байтугай бүх тойрог даяар мэдсэн байв. «Гривица» гэдэг пивоны мухлагт багштаны гайхуулсан үг цахилгаан мэт тархсан юм санж. Найз охиныгоо ямар эрд очих болсныг харах гэсэндээ найз охид нь тэсгэлгүй нүд буландаж «Сайхан эр байна» гэж эгзгийг нь тааруулан Лаурад шивнэнэ. Дараа нь бусадтайгаа жиг жугхийнэ. Кадриль болон «үндэсний бүжиг» эхлэхийг тэсгэлгүй хүлээсэн тэд концерт тоглогсдыг магтав.

	Энд өөрийн үүргийг нэгэнт гүйцээсэн Титу торх шиг бүдүүн эцэг эхтэйгээ хамт суугаа Лукреция Драгугийн ширээнд очлоо. Түрүүн илтгэсэн уран зохиолын багш залуу Штефан Опря, хууль цаазын сургуулийн нэгэн оюутан түүний өмнүүр эргэлдэн бөхөлзөж магтаал урсган нялуурах аж... Титу хөгшидтэй урьдын сайн танилын байдлаар мэндлээд Лукрецияд ойртон сууж түүний гарыг үнсэхдээ бусдаас илүү шадар гэдгээ харуулан гарыг нь атгасанд бүсгүй час улайж, яруу найрагчийн ингэж ичгүүргүй загнасанд Титугаас өмнө энд нэг мөч хэртэй эргэлдсэн өрсөлдөгч хоёрын царай хувьсхийв.

	— Татгалзахгүй бол суугаач, ноёд оо гэж зовж сандарсан илтгэгчийн зүг харан Лукреция хэллээ.

	Өрсөлдөгч хоёр залуу хорон үгсээр бие биесээ маажихад өөрт нь ойлгомжгүй маргаанаас ухаангүй айдаг Драгу хатагтай машид түгшлээ. Опря, Титу хоёр найз атлаа сэм дайсагналцдаг, Опря бол Титугийн шүлгийг уншаад үрчийдэг, харин Опря бол утга зохиолыг Припасын шөнийн манаачаас ч бага мэдэж байна гэж Титу бүгдэд сонстом тодоор тунхагладаг аж. Титу түүний тавьсан илтгэл рүү довтолж, Лукрециягийн нүдний өмнө гутамшиг болгох гэж хичээнэ. Гэвч хэн нь ч дийлсэнгүй. Титу болхи өрсөлдөгчөө дооглоход хүмүүс инээлдсэн боловч ганц ч үгээр дэмжсэнгүй. Тэгэхээр нь илтгэгчийн өмссөн фракийг дооглосонд сая бүгд нирхийн хөхрөлдөж, гомдлоо нуухын тулд Опря өөрөө даган инээхээс өөр аргагүй боллоо. Опря, бүжигт цэнгээнд зориуд фрак захиалан ганцаархнаа өмсөж ирсэндээ бусдаас давамгайлж байна хэмээн бахдаж байсан юм. Бусад нь гэвэл хагас, фрак, редингот, хар пиджак, тэр ч байтугай өдөр тутам өмсдөг цайвар костюмтай байжээ... Титу ялсандаа бахдавч Лукреция ч эцэг эх нь ч багштанд их л тал засаж байгааг үзвээс олон жилийн бүжиг цэнгээнд амжилтгүй явсан охиндоо сайн түшиг болно гэж найдсаных биз. Өнгөрөгч зунаас эхлэн Опря Лукрецияд бугуйл хаяж эхэлснийг Титу мэдсэн ч тоогоогүй билээ. Титугийн бодлоор бол Лукреция нь элдвийг ярихад ялдам, бүсгүйчүүлтэй сээтгэнэхэд дасгал болмоор, хааяа гэм халгүйхэн үнсэлдэхэд таатай, овоо ч хөөрхөн бүсгүй билээ. Тэр байхгүй гэхэд, хайр дурлалын дэврүүн найраглал бичих онгодыг нь сэргээх, иймэрхүү охид олдох л байлаа. Ялангуяа Роза Лангийг хайрлах болсноос хойш Лукреция түүнд үе үе дурсагдах төдий болсон аж. Опряг өдөхөд л Лукреция хэрэгтэй байв.

	Илтгэгч охины эцэгтэй, хэзээ ч бүтэшгүй цалин нэмэгдэх тухай ярьж эхлэхэд Титу Лукрецияд ойртон тонгойж,

	— Хоёр дахь кадрилийг надтай бүжиглэнэ гэж найдаж болох уу? гэсэнд,

	— Таны санаанд сая л ороо биз!? Би хэдийн уригдсан гэв.

	— Тийм бий. Урилтгүй... Би өөрийгөө таных гэж бодсон юм... Үүнийг та сайн мэддэг сэн... За яах вэ. Ингэж өнгөрдөг байж. Надаас өрсдөг азтай эр хэн бэ?

	— Тэр! гэж бүсгүй Опря руу толгой дохилоо.

	— Хм гэж Титу хөмсгөө зангидаад, —  Сайн байна. Та ч түүнд надаас илүү юм шив дээ... Санаж явъя!.. Нэг дэх кадрилийг?..

	— Дуртайяа зөвшөөрнө...

	Титу хэсэг зуур хүнгэнэн сууснаа сэтгэл гонсгор, бараг л гоморхсон царайлан босож, явав. Лукрециягийн зүрх ёгхийх шиг болов. Тэр худал хэлсэндээ айн юу л болдог бол гэсэн шиг дагжина. Опрятай бүжиглэе гэхдээ л Титуд зөвшөөрөөгүй билээ. Гэтэл Опря түүнийг урьж зүрхэлсэнгүй Лукреция яахаа мэдэхгүй хэсэг алмайрснаа,

	— Ноён Опря та хоёр дахь кадрильд хүн урьсан юм уу? гэж эрсхэн асуув.

	— Үгүй, надтай хос болох бүсгүй алга гэж шийдмэг биш хэллээ.

	— Би ч гэсэн... гэж Лукреция толгойгоо гудайлган нүдээ буруулан сулхнаар хэллээ.

	Санасанчлан бүтлээ. Опря урьж, Лукреция зөвшөөрөв.

	Эргэн тойрон шилэн жүнзний харших дуу хангинаж хөлс, архи, хямд үнэтэй сүрчгийн үнэр холилдон ханхийнэ. Улам бүгчим болж, хүмүүсийн царай чинэрэн улайгаад бүсгүйчүүл япон халхавчинд орж хөлөрсөн хамартаа оо түрхэхээр гүйлдэх нь олшров. Бүжгийн танхимд хөгжимчид хийлээ дэлдэн «Сомешанын» цоглог эхлүүт шуугиан дарагдаж залуусын сэтгэл сэргэлээ. Тэд тэсэж ядан дороо товшилно.

	— Гоги, Гоги! гэж сэтгэл амсхийсэн шүүрс алдах мэтээр ам амандаа дуу алдав.

	Гоги гэдэг нь Быстриц дэх алдартай найрал хөгжмийн тэргүүн цыган билээ. Түүнийг хөлтэйхөн, найр, бүжигт заавал урьдаг. Хүрэлцэн эс ирвээс үдэшлэг хойшлуулдаг билээ. Бүжиглэхээр зэхсэн залуу хосууд танхим руу үерлэн цувж тэдний араас тохитойхон эхчүүд цувралдан орж хана дагуулан тавьсан сандал дээр хүүхдийнхээ бүжиглэхийг харж, сэтгэлээ баясгахаар сууцгаав. Хөгжим нижигнэж дээрээс өлгөсөн лаа чичгэнэн тос дуслахад залуус осолтой тэр газрыг болгоомжтой тойроход хүрэв.

	Лаура Пинтятай бүжиглэв. Бүжигт дүйгүй Пинтя байн байн хөлөө алдахад Лаура ичиж, хэнтэй ч зүйрлэмгүй Аурелийг санана. Пинтя хөл алдах тоолондоо уучлал гуйн гарыг нь атгахад, Лаура даруухнаар инээмсэглэн зэргэлдээх хосууд руу хяламхийнэ. Лаура болон ихэнх охид үндэсний хувцастай байсан учир энэ нь танхимыг нүдэнд дулаан чимэгтэй харагдуулна.

	Хоёр дахь кадриль эхлэв үү, үгүй юу гоморхсон Титу танхимыг орхиж, уй гунигаа гээхийн тулд Мадарас гэгч румыны баяр цэнгээнд заавал оролцдог, румынээр ярьдаг төдийгүй, уншиж чаддаг сайхан зантай ойн цагдаа мажартай яриа дэлгэв. Тэр бол Титугийн авьяас билгийг бишрэгчийн нэг бөгөөд тэр хоёр олон удаа хундага архиар сэтгэлээ хөөргөн уран зохиолын тухай ярьсан удаатай. Мөнөөх мажар нь хуурай дарс уух дуртай, дарс, уран зохиол хоёр хамт явдаг гэж ярьдаг. Тэдний ширээнд Василе Кицу ирж суулаа. Тэр нь мах цусны румын боловч иймэрхүү баяр ёслолд төрийн төлөөлөгчөөр оролцож, үдэшлэгээр далимдуулан мажарын эсрэг ямар нэг үймээн, төрийн эсрэг цуглаан болох вий гэж биечлэн үзэхээр ирдэг байжээ. Тэр үг цөөнтэй, шүд нь өвдсөн юм шиг уруу царайлж явдаг. Румынчүүд түүнийг цаагуураа үзэн ядаж, «урвагч» гэж хочилдог билээ.

	Бүжиглэгсдийн хөгжил баяр туйлдаа улам ихэджээ. Усан хулгана болтол хөлөрсөн бүжгийн хорхойтнууд сул өрөөнд арга буюу орж сэрүүцэн цамцныхаа захыг сольцгооно. Харин бүсгүйчүүл ядрахыг үл мэдэн бүжиглэж галтайяа инээлдэх нь бүр ч дур татам.

	Хүмүүсийн харц түүнээс салахгүй байгааг мэдсэн Лаура Пинтятайгаа бүжиглэнэ. Түүнийг улайран хөөцөлддөггүй багш, оюутантай тэр хааяа нэг бүжиглэвч чамаас ондоо хүн надад хэрэггүй гэснээ илтгэсэн харцаар Пинтя харах ажээ.

	Кадрилийн эцсийн тойрогт тэр Аурел Унгурянд ойртож очсон байв. Лаура сэтгэлийнхээ догдлолыг чадмаг дарж, хүйтнээр толгой дохив. Аурел сорьж сонжиж байгаа юм шиг голдуу Гигитэй бүжиглэв. Үдэшлэгийн туршид Пинтя, Лаурагаас алхам ч холдсонгүй. Өөр бусадтай бүжиглэхэд нь нүд салгалгүй ширтэнэ. Хоёр дахь кадриль эхлэхэд тэр анх удаагаа Лаураг «чи» гэж дуудаад захидалдаа олон дахин бичсэн «дэлхий дээр нэг ч бүсгүйд заяагаагүй тийм хайраар чамайг хайрлаж байна. Чамайг дэлхий дээр хамгийн жаргалтай эмэгтэй байлгахыг хүсэж байна» гэж хэллээ. Ингэж илэн далангүй хайр сэтгэлээ илчлэхийг урьд нь сонсоогүй Лаура машид догдлол. Төдхөн Лаура ярих сөхөөтэй болж, дараачийн сард Жеоржегийн эцэг эхийг ирүүт ураг холбохоор тохиролцов...

	Титу нэрэлхүү занг нь хөндсөн тэнэг галуухайгаас өшөөгөө авахаар шийдэж зүрхээ архиар чангалаад бүжиглэгсдийн дунд орлоо. Титу бүжиглэхийн оронд Лукрецияг мөрдөн дагаж дайрч ёжилсон шүлэг шивнэн аальгүй үнэнч бус гэж дуудан, Опря тэр хоёрын амгаланг алдуулах гэж элдэвчлэв. Бүсгүй хариуд нь хэнэггүй инээмсэглэн, хоёр удаа учир начиргүй тас тас хөхөрч,

	— Яаж мэдэх вэ дээ? гэж шивнэлээ.

	Шөнийн хоёр цагийн үед завсарлацгаав. Хүмүүс зуушны газар луу цутгав. Ширээ хоол, ундны зүйлээр дүүрч, дааж ядан байна. Шар айрагтай торхнуудыг тойрсон хүмүүс цангаагаа тайлна. Хүмүүсийн сэтгэлийг өргөж байхыг хичээсэн Гоги уянгалаг аяс тоглож олныг хөгжөөнө. Түүний хийл ид шидтэй гэмээр ажээ. Гоги ширээнээс ширээ дамжин хундага тулган, дарсаар дайлуулж, олны хайрыг татсан хөгжимчдийн нэгэн адилаар бүсгүйчүүл рүү ядарсан энхрий харц чулуудна.

	Титу сая л Ионы тухай санаж, түүнтэй цэцэрлэг рүү орсон хаалганы дэргэд дайралдлаа. Тэр цэнгээнийг гайхан бишрэн харж зогсоно. Титу шар айраг, шарсан махаар түүнийг дайлаад

	— За ямар байна, Ион оо? гэж Лукрецияг даапаалах гэж яарсан Титу шамдуухан асуулаа.

	— Сайхан үдэшлэг байна, ноёнтон минь гэж залуу нүд нь сэргэн хариуллаа.

	Анхны вальс завсарлахад Титугийн бах нь ханажээ. Лукрециятай бүжиглэсэн Опря багш мартаад тос дусалдаг газраар эргэлдсэнд сэтгэлтэй хосын мөрөн дээр тос дуслав. Бүгд дооглон инээлдэхэд Титу зангаа хувиргасан бүсгүйд,

	— Хоёр дахь кадрилийг надтай бүжиглээгүй учир бурхан чамайг цээрлүүлж байгааг харав уу? гэж шивнэж амжив.

	Өрөөний цонхоор үүрийн гэгээ орсон ч гэсэн үдэшлэг өндөрлөх шинжгүй. Залуус, авхай нарыг гэрт нь буцаахгүйг хичээн цуцахыг мартан бүжиглэж бүжиг болгоныг дахиулах гэж шамдан шаардах ажээ.

	Хүрмээ нөмөрсөн Ион нойр хоолоо мартан ноёдын цэнгээнийг ширтэж, хаалганы цаахна зогсоно. Цайллагын ширээ уянгат хөгжим, инээд яриа, ихэмсэг охид, тэр ч байтугай хөлөрч эцсэн залуус харцыг нь булаахын зэрэгцээ атаархлыг нь төрүүлнэ. Баяр хөөртэй тэднийг харахаас эд нар зовлон гачигдалгүй аж төрдөг улс шүү дээ гэж бодогдоно. Зүдүүрт амьдралдаа санахаас өөрийн эрхгүй атаархмаар. «Ноёд ч сайхан амьдрах юм даа» гэж гашуунаар гоморхлоо.

	Эрдмийн мөрийг хөөсөн сөн бол зовлон гиюүрлийг үл мэдэн одоо эдний дунд ч наргин баясаж байж магадгүй байсан даа. Херделягийн үгэнд орох минь яалаа... Тэгснээ амьдралынх нь амин сүнс болсон газар, гэр орноо бодлоо. Нүдний нь өмнө илхэн байгаа ноёдын цэнгээн «сохор зоосны ашиггүй самуурал» санагдаж харин хатуу ширүүн атлаа сэтгэлийг нь татагч эх газар бол тас тэвэрдэг тэнхээлэг, залуу гоо тариачин бүсгүйтэй адил юм шиг санагдав.

	Ион шүүхэд шилжсэнийг тосгоныхон нь сонсоод өрөвджээ. Зарим нь Белчугийг хараан, зарим нь маргаантай шангийн тухай ам нээхээ болиод ганц өөрийн ямар ч буруугүйг махран баталж буй Симион Лунгуг зэмлэцгээнэ. Василе Бачу согтохоороо «Ямар хүн болохыг нь хараа биз. Анатай суух санаатайг нь яана» гэж хашхирдаг. Харин эрүүлдээ бол олны нэг адилаар Ионыг өмөөрнө. Нэг удаа гудамжинд дайралдаад,

	— Эмээгээд яах вэ залуу минь. Шорон дотор хүнтэй цуг суухаас шороон дор чөтгөр шуламтай орох юм биш гэж эелдгээр зоригжуулжээ.

	Гэвч шүүхийн тогтоол Ионы бүх санааг нурааж, итгэлийг нь ганхуулжээ. Хоёр долоо хоног хоригдох хойгуур Анагаа бас өөрийн гэж бодож байсан газраа алдчих вий гэж эмээнэ. Эзгүй хойгуур нь Василе Бачу мэдээжээр Жеоржег гэртээ дасгах нь мэдээж гэхээс сэтгэл нь шанална. Тэгвэл ч бүх найдлага тасарч, хүний газар луу нүд хужирлан шүлс залгидаг урьдын гуйлгачин хэвээр үлдэнэ дээ.

	Өдөр хоног өнгөрөвч ялын тогтоол ирэхгүйд хүлээгдсээр байгаад улам ч түгшинэ. Удаад байгаагийн цаана улам ч ширүүн шийтгэл нуугдаад байгаа юм шиг санагдана. Ганц ламын өчиг л хоёр долоо хоногийн шорон болж байгаа юм чинь цаашаа олигтой юм болохгүй нь мэдээж. Гэвч ламд ч, шүүгчид ч муу санах юун. Миний заяа мууд л хамаг учир нь бий гэж өөрөө өөртөө хэлнэ. Симион Лунгугийн хоёр шан газар үүрд өөрийнх нь болсноор сэтгэлээ зогоон бас л урамшина.

	Анаг алдчих вий гэж айсандаа олонтоо орж гардаг болжээ. Охины бүрэг зан түүнийг мэхэлсэн ов мэт санагдаж, хар төрүүлнэ. Гэрт чинь оръё, эсвэл саравч юм уу, өвсний пүнзэнд хамт хоноё гэж хэчнээн гуйвч цаадах нь татгалзсанд итгэл нь улам алдагдаж хардах нь улам ихэсжээ. Нэгэн орой тэр шүүхэд хэрхэн баларснаа ярьсанд охин уйлж дээдсийн шийдвэрийг эсэргүүцсэнээс хэдхэн долоо хоног суугаад гарсан нь дээр дээ гэж ятгав. Ион доромжлуулсандаа хилэгнэн туньжээ. Түүний нулимс шал хуурмаг, гагцхүү надаас хагацахын түүс болж байна гэж бодлоо. Тэр дахин олон юм улигласан ч үгүй, харин яавал ч яаг, би л бууж өгөхгүй гэж шийдлээ.

	Шүүхээс ялын тогтоол ирмэгц Ион Херделягийнд гүйн хүрэв.

	— Ноён багш минь сургаалаа хайрла, намайг авраач, болохоо байлаа! гэж арчаагаа алдан өгүүлсэнд Ионы сэтгэлийн түгшүүрийг хуваалцсан багштан,

	— Бүү нялхамс Ион. Чи чинь өлгийтэй хүүхэд биш, эр хүн шүү дээ гэж аашлах, дооглохын завсар хэллээ.

	— Ноён багш минь намайг бүрэн ойлгодог сон бол ингэж ч хэлэхгүй сэн дээ гээд залуу толгойгоо сэгсэрлээ.

	Херделя ялын тогтоолыг нэгэнтээ гүнгэнэн уншсанаа гүйцэд нягтлах гэсэн шиг дахин нэг гүйлгэн харснаа,

	— Хм гэж хоолойгоо засаад Ионыг ширтэн, —  Тэднийг чөтгөр долоог. Чи аясыг нь дага. Миний хэлэх үг энэ л байна. Хоёрхон долоо хоног суулаа гээд махнаас мах уначих биш! Тэрсэлбэл ял хүндэрнэ! гэлээ.

	Ионы хэрэгт гар дүрэхээсээ багштан эмээжээ. Ионтой цуг эзэн хаан дээр ч дуртайяа цуг очиход бэлэн байсан боловч эргэцүүлж бодсоны эцэст сая хурц тонгорог барьсан хүн л гараа эсгэдгийг ухаарчээ. Шүүгч өөрийгөө хүнийг дотор нь орсон юм шиг мэддэг гэж боддог, хууль дүрмийг зоргоороо ашигладаг, ялыг дур мэдэн оноодог, бас өөртэй нь түнжин муутай байдаг учир Херделя түүнийг баларвал баярлах боловч өш санамтгайг нь андахгүй учир сачий нь хүрдэггүй байсан билээ. Хэрэв шүүгч гомдлыг Херделя бичсэн гэж мэдвэл зүгээр орхихгүй нь мэдээж... Белчуг мэдээж, хөндлөнгөөс хөлөө дүрнэ. Сүүлийн үед ламын дөвчигнөөд байгааг бодохоос л гайгүй сайн сургаад өгмөөр санагдана. Тэгж Белчугтай илэрхий эв тасаллаа гээд юу хожих билээ дээ?

	Иймэрхүү аюул отоостойг тэр Ионд ойлгуулах гэж мэрийнэ. Түүнийг тайвшруулан аргадах үгэнд улам ч бачимдсан Ион цээжээ балбан,

	— Би даана! Ингэж гишгэчүүлэн доромжлуулснаас дүүжлүүлсэн нь дээр! гэлээ.

	Түүний эрс шийдэмгий занд багштаны эсэргүүцэл саарав. Бүхэл оройжин маргажээ. Херделяг эргэлзэх тусам Ион үхэх сэхэхээ шийдэх гэж байгаа юм шиг шаардан шавдуулна.

	Херделя хатагтай болон тэдний охид багштаны болгоомжлолыг хуваалцан хааяа нэг хошуу нэмэрлэж, Ионыг тайвшруулахыг хичээнэ. Бас тамгын түшмэлд очиж «гомдол» бичүүл гэж зөвлөнө. Эцсийн эцэст Титу саналаа толилууллаа.

	— Би ч гэсэн тэгж бодож байна. Ион, чи цаадуултайгаа сөргөлдөөд хэрэггүй. Шоронгоос мултрах чинь өнгөрсөн. Бүр дамжиггүй. Харин Ион үнэхээр гуйгаад байгаа юм бол аав та өргөдлийг нь бичээд өгчихөд яадаг юм. Бичиж цөхөх юун!.. Бичгийнхээ хэвийг танигдуулахгүйн тулд Лаурагаар л хуулуулчихна биз. Ядах юу байх вэ... гэлээ.

	Түүний саналыг бүгд дэмжсэнд Херделя бууж өглөө.

	— Нээрэн ч Лаурагийн бичгийг хэн таних билээ дээ гэв.

	Тэр дорхноо сууж, шүүгч лам хоёр хуйвалдан гэмгүй ядуу тариачныг хавчиж байна гэсэн хэний ч сэтгэл догдлом утга төгс өргөдөл бичлээ. Уг өргөдлөө Ионд румынээр уншиж өгөхөд бүгд уярав. Сэтгэл нь догдолсон Лаура ч дор нь хуулчихлаа. Шүүх яамны сайдад хэмээн том дугтуйн дээр ч хаягийг нь бичүүлэв.

	— Май, Ион. Маргааш шуудан зөөгчөөр Армадий руу явуул! Санасан чинь саадгүй бүтэг! гэж уяран хэлэв.

	Ион ухаан жолоогүй баярласандаа ширээн дээр гурван алтан зоос тавиад Херделяг арга буюу автал гэрээс нь гарсангүй.

	— Та надад хэчнээн их буян үйлдсэнээ мэдэхгүй биз. Ион багштаны гарыг үнсэв.

	— Та өргөдөл бичиж өгсөн нь зөв боллоо, эс тэгвэл илжигнүүд оодорч түүнийг дарлаж гүйцнэ гэж Титу Ионыг явмагц хэлжээ.

	Хоёр долоо хоногийн дараа нэгэн орой Армадийн ойн цагдаа Мадарас, тойргийн ноён Кицу, татварын байцаагч гурвын хөнгөн сүйх багшийн байшингийн өмнө ирж зогсов. Припасын хавьд бүтэн өдөржин туулайтай хөөцөлдөөд ганц буу дуугаргаж чадалгүй даарч ядрахын туйлд хүрээд буцаж яваа нь энэ ажээ. Хашаа өөд цоройлон боргоож байгаа багшийн нохойг сүйхний дэргэд дагжин зогсоо дэлбэгэр чихтэй хоёр нохой үл тоомсорлоно. Бүтэлгүй аянаа дуусгаж, хоосон гуяа ганзагалснаа мэдэгдэхгүйг хичээсэн бүтэл муутайхан анчид маань хэдэн аяга дарс балгаж гэдсээ чийглэн дөрөө чангалъя гэж бодоод Жидовиц дахь Нейманы мухлагт очъё гэж шийджээ.

	Гурвуулхнаа очвол ам алдаж хамаг хөгөө дэлгэнэ гэж мэдсэн тэд, тэдний цөмийн найз, Херделя Титу хоёрыг урихаар иржээ. Херделя наргих дуртай боловч нас намбатай, алба тушаалтай хүн. Армадийн янз бүрийн юмнуудтай архидах эвгүй гэж үздэг хатагтай Херделягийн зөвшөөрөлгүйгээр босго алхаж зүрхэлдэггүй билээ. Хөнгөмсөг залуу Титу бол дураараа аашилдаг ажээ. Мадарас сүйхнээсээ арга буюу бууж Херделя хатагтайг янз янзаар ятгасаар арайхийн зөвшөөрүүлж авсанд багштаныг оройн хоолноос нь бүү хожимдуулаарай гэж олон удаа улиглан санууллаа.

	Нейманы мухлагт грек хэлний багш Майеряну гэгч зулай нь халцархай буурал орсон урт сахалтай, мэдээжийн архичин, Белчуг лам, Лаура Гиги хоёрын найз охидын эцэг багш Спэтару, эмч Филипою, өмгөөлөгч Пауль Дамъян, өчигдөр үдээс хойно ирээд одоо ч суудлаасаа өндийхийг хүсэхгүй байгаа Сомешийн хөндийн хамгийн алдартай архичин Вэрари тосгоны лам зэрэг танилууд нь цуглараад хөгжилдөж байв.

	Энэ архичид маргаашаас нааш тарахгүйг Титу мэдлээ. Ланг хатагтай харагдах шиг болж зүрх нь түргэн цохилов. Лангийг энд авчрах хэрэгтэй. Тэгж чадвал цэнгэлийн манлайг эдлэх болно. Лангд нэг л архи амсуулчихвал ямар ч хүчээр суудлаас нь салгахад бэрх байна... Титу Лангийг урьж авчрахаар тэр дорхноо шийдэв. Ланг уухаараа ялдам болдог учир хэн дургүйцэх билээ.

	Архи халаах зуур яриа дэлгэж буй нөхдөдөө зугтах сэжиг авхуулахгүйн тулд Титу дээлээ орхин гадагш гарлаа. 

	Цаг яаж нөгчөөхөө мэдэхгүй алмайрч байсан Лангийнд хар гүйхээрээ очлоо. Ланг сандал дээр үүрэглэн, Роза нь пийшингийн хажууд дөл бадамлахыг бодлогошрон ширтэж сууна. Царай нь галын илчинд ягаарчээ. Тэр давхийн Титуг хармагцаа,

	— Уйдаж суухад гуниг сэргээдэг юутай сайн хүн бэ? гэлээ.

	Ярианы учрыг сонсож мэдмэгц Ланг босон харайж,

	— Жинхэнэ найз нөхрөө мартдаггүй юм! гэж дээл, бүрхээ шүүрэнгээ хэлэв.

	Титу Розатай харц солиход цаадах нь,

	— Ганцаараа байх аймшигтай байна. Битгий яваач, би одоохон цай чанаад өгье гэж уйлагнаж эхлэв.

	Ланг сонсох ч сөхөөгүй,

	— Явъя найз минь, эмсийн маяглахыг битгий тоо гэж Розаг аргадан буй Титуд хэллээ.

	Залуугийн яарахгүй байгааг мэдээд Ланг гарч одлоо. Тэгмэгц Титу Розагийн гарт уруулаа наан зангирсан хоолойгоор,

	— Үдэш ирвэл чи уурлахгүй биз гэж шивнэв.

	Роза үг хэлээгүй боловч нүдэнд нь гуйсан байдал тодров...

	Угийн наргианч архичин Лангийг нөгөөдүүл нь талархан угтжээ. Мажар хэлээрээ хүүрнэг гэж Лангийг Армадийн татварын байцаагчийн дэргэд суулгав. Бусад нь мухлагийн залуухан эзэгтэй нүүр хагарч цагааширсан, хаагуураа ч тэвэр дүүрэм бүсгүйг магтан өдөхөд цаадах нь бүгдийн үгийг дуртайяа сонсож ийшээ ч инээн, тийшээ ч тэмүүлэн бүгдэд тоогдсондоо баясна. Ашиг орлогоо бодож энэ тухайд нүдэн балай чихэн дүлий царайлах мухлагийн эзэн, ноёд эх захаа алдаж буй эсэхийг тандах мэт хааяа нэг цухуйна. Сая л арайхийн хаалгаар цухуйж авгайгаа хуруугаараа даялан дуудаад ноёдод хандан,

	— Уучилж үзээрэй... Дарс халчихлаа. Авгай хэрэг болох нь гэв.

	Эзэгтэйг гармагц Вэрари тосгоны лам, сүмийнхээ дуунаас аялж эхэлсэнд ариун санваартан ийнхүү алдас алдахад дургүй Белчуг тэсэлгүй дургүйцэв. Аварга хүнд таармаар том хул барьсан эзэгтэй дүүрэн архитай торх чирсэн мухлагийн эзэн хоёр орж ирсэн нь хоёр ламын хэрүүлийг тасаллаа.

	Нүд ирмэх зуур хоолны үлдэгдэл, хоосон лонх ширээн дээрээс алга болж, гагцхүү Вэрари тосгоны лам л улаан дарсны шавхруутай нэг лонхоо тавихгүйг хичээсэнд эмч Филипою түүний нь булааж салгав.

	Дорвитой наргицгаав... Аяга аягаар дарс хөнтөрч яриа хөөрөө нь элбэгшив. Цаг мөч огт ажиглагдамгүй өнгөрсөөр байв. Херделя оройн хоолноос өмнө ирнэ гэж эхнэртээ амласнаа санасан боловч нэгэнт оройтжээ. Тэр Титу руу гайхширан харсанд наадах нь хуйвалдчихъя гэсэн шиг аргадангуй мишээв.

	«Өнгөрсөн борооны хойноос цув өмсөөд яах вэ» гэж бодсон өвгөн архинаас аяга аягаар нь хөнтөрч биеэ тайтгаруулав.

	Ямаан буурал сахалтай, хорчгор багш Спэтару биеэ барьж байснаа тэсэлгүй «Румын ээ, сэрээч» дууг аялах нь тэр. Кицугийн царай зэвхийрч уруулаа хазав. Цөм багшийг даган аялахад тэр босон харайж,

	— Ноёд оо! Би энд улс төрийн явуулга хийхийг зөвшөөрөхгүй гэж дуулахыг нь болиулав.

	— Эрхэм ноён, таныг энд жанжлахыг би зөвшөөрөхгүй. Энэ чинь таны тэр урвагчийн албан тасалгаа биш, ойлгов уу? Тэнд л дөвчигнө, нэр төртэй улсын дунд хэрэггүй... Дургүй чинь хүрээд байвал... хаалга тэр байна! гэж Кицу руу уурлан хашхичив.

	— Ноён багш та хэнтэй ярьж байгаагаа бүү мартаарай!

	— Урвагчтай... гэдгээ би сайн мэдэж байна. Чи миний сурагч байсан. Ийм эрээгүй амьтны багш байсандаа ичиж байна! гэлээ.

	Кицу уурлан явахыг завдлаа. Херделя тэргүүтэй эвлэрүүлэхийг хичээгсэд түүнийг хориглов. Харин Спэтару баясгалантайгаар

	— Чөтгөр лүүгээ тонилог, яадаг юм! Урвагч бидэнд хэрэггүй гэж орилсоор байв. Кицу тоомсоргүйхнээр,

	— Согтуу байсан нь түүний аз. Тэгээгүй бол ч чамайг би... гэж бувтнав.

	Томоотойгоороо цуунд гарсан ойн цагдаа Мадарас, Кицуд элэгсгээр хандан,

	— Дуртай юмаа дуулцгааж байг, эрхэм минь дуулалгүй яах вэ. Та арай хэтрүүлж байна гэлээ.

	— Үндсэрхэг үзлийн суртал нэвтрүүлгийг би хаа ч зөвшөөрч чадахгүй гэж Кицу уурлан энэ бол суртал ухуулга мөн. Би дуугүй сууж чадахгүй! гэлээ.

	— Үхсэнийх нь суртал ухуулга байх вэ? Наад үгээ орхи. Ганц дуунаас болж төр нуртал хаана ч юм. Би энэ дууны үгийг мэдэхгүйдээ харамсаж байна, мэддэг бол дуртайяа дагаж дуулах сан! гэж гүнгэнэлээ.

	— Эрхэмсэг ноёнтон, та наад хүнийхээ хэлж байгааг сонсоод ичээч! Энэ бол мажар, та өөрийгөө ичих ч үгүй румын гэдэг биз дээ! гэж Спэтару орилсноо, —  Түй гэж нулимаад Мадарас руу тэмүүлж, түүнийг тэврэн үнсэнгээ, Та ч ёстой хүний дээд юм даа! Таныг үнсье! гээд, —  Бидний хавчигдан зовж байгаагийн гол буруутан нь урвагч шарваач нар, еврей бусад новшнууд л байгаа юм... гэнэ.

	Маргаан улам гаарч, мөд намжих горьдлогогүй болсонд өглөө болтол архидах завшаан таарлаа гэж Ланг олзуурхан баярлаж сууна. Сэмээрхэн гарч одох эгзэг отсон Титу амаа хамхин хавчганаж сууна. Спэтару, Мажарт сууж байгаа румынчүүд хэрхэн талхилагдаж буй тухай үглэн, бас өөдгүй хулчгарыг нь Кицуд сэхээрүүлэх гэж махарч байна.

	— Бид эрт урьдын боолчуудаас дутуугүй дарлагдаж байна гэж Белчуг хошуу нэмэн батална.

	Бүсгүй хүн шиг нимгэн шингэн царай, хурц цэнхэр нүдтэй өмгөөлөгч Дамъян, Спэтаругийн үгийг дэмжиж, ойн цагдаа Мадараст бодлоо уудлахад цаадах нь зөвшөөрөн толгой дохих ба ярианы аясаар царай хувирна. Татварын байцаагчийн зүг байн байн харж, наадуулынхаа ярьсныг мажараар орчуулж өгөх гэж оролдох ба байцаагч дургүйцмэгц дахин Мадарастай румынаар хүүрнэж эхлэв.

	Хэрүүл маргаанд тулгамдсан Кицу багштаны нотолгооны хариуд ихэмсгээр инээмсэглэн,

	— Наадах чинь зөвхөн хагарал дэгдээж байгаа өдлөг! Олигтой баталчих л даа. Дарвагараасаа болов?! гэлээ.

	Майеряну төдхөн согтож хүн болгоноос хэрүүл нэхэв. Тэр Спэтаругийн зэмлэлийг зад үгүйсгэж, Кицутай тас маргах атлаа Румыны үндэстнээс урвана гэдэг бол зөвхөн хэт үндсэрхэг үзэлтний дэгдээх дэмийрэл гэдгийг маргалдагч хоёр талынханд ойлгуулах гэж хичээх ажээ. Үгийг нь тоож сонсох хүнгүйд бүр ч уурлаж царай нь барайн нүд нь гялалзана.

	— Ноёд оо, бид эрх чөлөөтэй, тусгаар тогтнохыг хүсэж байна гэж Спэтару хашхираад дэлхийн өнцөг булан бүхэнд байгаа ах дүү нартайгаа нэгдэхийг хүсэж байна гэлээ.

	Цус нэгтэй ах дүү нартайгаа нэгдэх мөрөөдөл ертөнцийн жам бөгөөд үүнд хэн ч саад хийж болохгүйг улс түмний түүх нотолж байна гэж Дамъян албан татварын байцаагчид ойлгуулах гэж мэтгэсээр байв.

	Уусан архиныхаа хүчээр эр зориг нэмсэн Мадарас ширээний араас босож,

	— Ноёд оо энэ бол үнэний туйл! Ах дүү бол ах дүү л байх ёстой! Үнэн мөн ялах болтугай гэж хашхирав.

	Байж ядсан Кицу явахаар завдлаа. Араас нэг нь ирж, хориглох болов уу гэж горилон амандаа бувтнан дээлээ яаралгүйхэн эгэлдэрсээр үүд рүү сажиллаа. Тэдний хэн нь ч дуудсангүйд цөхөрсөн тэр бээр нэг их хурц ухаан сийлсэн юм шиг царайлан эргэж,

	— Энэ улсад эрх чөлөө байгаагүй сэн бол та нар миний дэргэд ингэж аман зоргоор бурж чадах байсан уу даа? гэж хашхираад дээлээ тайлж суудалдаа эргэж суулаа.

	Спэтару Дамъян, тэр ч байтугай согтуудаа ус балгасан юм шиг дуугүй суудаг Филипою эмч цөм нэгэн дуугаар,

	— Дуу, муу хар урвагч!.. гэж орилцгоов.

	Майеряну ярианд ухасхийн орж Кицуд халдахыг хэнд ч зөвшөөрөхгүй. Шударга иргэний хувьд үндсэрхэг үзэл шингэсэн дампуурлыг сонсох ч дур алга гэдгээ тунхаглалаа. Өөрийн ухаан нь хэдийн өлмий дороо унасан Вэрари тосгоны лам толгойгоороо ширээ дэрлээд,

	— Би юу ч хүсэхгүй... хүсэхгүй... тонилцгоо... гэж үглэнэ.

	Херделя албан татварын байцаагчтай намуухан ярилцаж, Спэтаругийн үгийг ойшоогоогүй царайлан инээмсэглэвч дотроо Кицу болон мажаруудыг элдвээр хараасан багшийн зоригийг бишрэн талархаж суув. Румынчүүд мажар нутагт хэнээс ч дутахгүй эрх тааваараа амьдарч байгааг татварын байцаагч, Ланг хоёр Херделяд янз бүрээр тайлбарлах боловч Спэтаругийн хар хэлэнд өртөхөөс эмээсэн наадах нь хээвнэг инээмсэглэн суув.

	Белчуг шөнө дундын хэрд уухаас булзан маргааш мөргөлтэй, шашны номын ёсоор бие сэтгэл хоёул сэргэлэн ариун байх ёстой гэсэнд архичид цөм дургүйцэн шуугилдав.

	Верари тосгоны лам ганц амьсгаагаар аяга архи хөнтөрч үлгэр дуурайл үзүүлээд,

	— Белчуг минь боль доо! Тэр чинь орчин үед жигшиж байгаа догматизм шүү гэлээ.

	— Манай яруу найрагч хаачаа вэ? гэж Мадарас асуухад цөм дуу хураав. Титугийн алга болсныг тэд сая л ажлаа. Мухлагийн эзэгтэйг дуудан асуувал тэр зальтай гэгч нь харж, залуу ноён яваад бараг хоёр цаг болж байна гэв. Херделя айж, хамаг бие нь дагжив. Титу харьчихаж, одоо ч авгай нь зүгээр өнгөрөөхгүй гэхээс айж, түргэхэн зугтах арга сүвэгчлэв. Гэтэл Ланг ойн цагдаа руу нүдээ учиртайяа ирмэн,

	— Та юу юу хүсээ вэ, нас залуу, цус халуун яруу найрагч маань өдийд хэнд тэврүүлээд цэнгэж хэвтээг хэн мэдэх вэ дээ гэлээ.

	Наргиан улам газар авч, дорвилог үргэлжиллээ.

	Титу яг л цог дээр суусан юм шиг байжээ. Хэцүүхэн шалгалтад орохын өмнөх шиг догдолно. Ганц эгшин ч болов нөхөж болшгүй гарз гэж санасан тэр «Яг л одоо» гэж ганцаараа ярина. Тэр зүрхээ чангалах төдий уугаад гагцхүү хэнд ч мэдэгдэлгүй сэм гарахыг л бодно. Түүнээс чихэнд ялдамхан магтаал олныг сонсож, талтай болсон мухлагийн эзэгтэй, ноёдын цэнгэн архидаж буй өрөөнөөс түүний дээлийг сэмээрхэн авчирч өгч туслав.

	Тэд гэнэт хэрэлдээд тарвал яана. Ланг гэнэт ороод ирвэл яана гэж гудамжинд гарсан хойноо түгшин эргэлзсэн боловч Сомеша голын зүгээс сэв сэв үлээх салхи түүний эргэлзээг арилгаж, хасын царайтай, хүсэл татам бүсгүй бүхий ая тохитой өрөө түүнийг даллана.

	Тас харанхуйд тосгон нойрссоор байна. Зөвхөн Лангийн байшингийн цонхны цаана хөшиг нэвт бүдэгхэн гэрэл сүүмэлзэнэ. Титу гэтсээр үүдний нь пинд орлоо. Хаалга нь түгжээгүй аж. Замдаа юм мөргөлгүй шиг зүүн өрөөний хаалгыг олохын тулд янжуураа байдгаараа соров. Дуу шуугиан дэгдэхээс болгоомжлон үүдний хаалгыг дотроос нь цоожиллоо. Тэгээд унтлагын өрөөний хаалгыг сэмхэн нээж, өлмий дээрээ гэтсээр оров.

	Өргөн орны дэргэдэх хоргон дээр ягаан цаасан бүрхүүлтэй голын нь богиносгосон дэнлүү ёлтойн сүүдгэнэнэ. Цаасан бүрхүүл нь согтуу хүний хөндлөн таньсан бүрх шиг хажуу тийшээ хэлтийж гэрэл нь орон дээр туссан нь байдлыг гайхам сайхан болгожээ. Орон дээр Роза Ланг хана руу харан хэвтэх ба хүлээж хүлээж нойронд автсан мэт ажээ. Түүний задгай үс үнгэлдсэн дэрээ бүрхээд хэдэн туг үс махлаг цагаан нуруу руу нь мушгиран унажээ. Шөнийн өмсгөл нь мултраад цэх хөл, цулцгар мөр нь ил гарчээ. Зүүн гараа сул алдлаад уран цагаан хуруугаа орны ирмэг дээр тавьжээ.

	Тэврээч дээ гэж гуйсан мэт нойрсох хүүхнийг хараад Титу сандрав. Тэр яах ч учраа олсонгүй. Дур хүслийг татдаг бүхнээ ил гарган нүцгэн хэвтэх нь түүний сэтгэлийг гижигдэж бас ч зүрхийг нь үхүүлнэ. Цус нь буцлах мэт болсонд өөрийн мэдэлгүй дээлээ тайлжээ. Зүрх нь лантуудах мэт цохилоход энэ дуу Розаг сэрээчих вий дээ гэж тэр айв. Унтаж байхад нь ороод эхлээд баярласан боловч сэрүүн, хувцастайгаа байсан бол дээр байсан бус уу гэж бодов.

	Тасалгаа нь бүгчим халуун учраас амьсгалахад бэрх... Тэр орны дэргэд сэмхэн очсоноо Розагийн анхилуун үнэрт үсний цаана цайрах хүзүүнд хошуугаа наалаа. Түүний чичирсэн уруул хүрмэгц бүсгүй давхийн цочиход хамаг мэдрэл нь хямралдав. Титу хүслийн гал бадарсан тэр ягаан биеэс өөр юу ч харахаа больж, ухаан нь бүдгэрэн мөр, гар хөлийг нь тачаадан илбэж шуналтайяа үнсэнэ. Ийнхүү үнсэн таалахыг нь хүлээж байсан юм шиг Роза сая сэрж, түүн рүү яаралгүйхэн эргэж, нүдээ онийлгон,

	— Миний хүү, хүрээд ирэв үү?.. Би чамд хайртай... чи... гэв.

	Гэвч Титу түүний үгийг гүйцэд хэлүүлэлгүй үнсэж үлгэхэд бүсгүй хүзүүгээр нь тэвэрч халуун илчээрээ төөнөн уруул руу нь шунан тэмүүлэх амттайхан улаан уруул, зүүдэлж байгаа юм шиг талимаарах нүд тэргүүтний нь залуу зогсоо чөлөөгүй үнсэж ямар ч холбоогүй үгс шивнэнэ. Роза түүнийг халуунаар тэвэрч биед нь наалдахад залуу хавирганы нь бурааг мултлах гэсэн шиг тас тэвэрлээ.

	Тэгснээ Титу орон дээрээс ичингүйрхэн босон харайж Розаг харж ч зүрхлэхээ болив. Өрөө өдөр шиг гэгээтэй санагдан тэр гэрэл гэгээнээс айжээ. Орон дээр гутал хувцастайгаа гарсан бүдүүлэг амьтан гэж Роза санах вий гэж аягүйрхжээ. Ланг бас санаанд нь ормогц араараа тавиулсан нөхөр нь эргэн ирж өш хонзонгоо тайлдаг эртний зохиолын баатар нүдэнд нь харагдах шиг болсонд бүр ч хулчийв. Гай дайрлаас эмээн дээлээ өмсөн мухлагтаа буцахыг завдсанд түүний нь мэдсэн Роза өндийн суугаад эелдгээр аргадан,

	— Миний хөөрхөн хонгор... явах гэж үү дээ? Надтай байх уйтгартай байна уу? гэв.

	Титу гөлөлзөн,

	— Ланг хүрээд ирвэл яана аа? гэлээ.

	— Ай борви нь тэнийгээгүй балчир минь! Ланг маргааш үдийн хоолноос өмнө ирэхгүй. Архичидтайгаа нийлсэн хойно сална гэж үгүй. Хөөрхий эхнэрээ санадаг нь ч гайгүй биз ээ. Санаа зовох юун... Ирсэн ч юу мэдэх вэ. Ухаан алдсан амьтан ирнэ. Тэгвэл хоёулаа нөгөө өрөөнд орчихно... тэр энд л дугжирна биз. Чи үүр цайхаар л буцаарай...

	Роза баярласан хүүхэд шиг шулганана. Титугийн бүрэг ичимхий зан, түүний хүслийг бүр ч бадраажээ. Хайр хүсэлд автан мансуурсан залуу хүүхэнд улам ч сайхан харагджээ. Титугийн ичингүйрхэн зогсохыг хараад өвдгөн дээрээ өндийн гараа сунгаж

	— Нааш ир, үнсээч дээ, хонгор минь гэж дуудлаа. Титу нүд буландан харваас бүсгүйн бие гоо сайхан, өгүүлэвч баршгүй байв. Хүслийн жолоо алдуурсан түүний эргэлзээ бүхэн мартагджээ. Хоёрхон алхаад түүнд хүрмэгц тэврэн авлаа. Роза гараас нь мултарч хөнжлөө хөдрөн эрүүндээ хүртэл шургаад хэлээ бултайлгаж,

	— Хувцсаа тайл л даа... тэгэхгүй бол юу ч болохгүй шүү! гэж тоглоомоор тушаав. Дотуур хувцас унтлагынх биш гэдгийг Титу хоромхон зуур санаж сэрдхийсэн боловч биеэ захирч дийлсэнгүй.

	Тэр хоёр тэврэлдсэн хэвээр шөнө дөл болсон хойно дугхийв. Цонх балбах чимээгээр сая сэрцгээжээ. За одоо л өш нэхэх болж дээ гэж Титу сүнсээ хальтал айв. Юу гэх вэ, яах вэ, яаж амиа хоохойлох вэ? Зугтаж нуугдсан нь дээр үү? гэх зэрэг олон бодол хоромхон зуур толгойд нь зурсхийв... Тэгээд орноос босон харайхыг завдсанд Роза хээвнэг тайвнаар барин тогтоож, амыг нь алгаараа дараад,

	— Зүгээр хэвт, бүү хөдөл, айх хэрэггүй! гэж шивнэлээ. Гэвч Титугийн нуруу руу хүйт даасаар байв... Цонх балбах нь ширүүсэхэд Роза уцаарласан дуугаар,

	— Хэн бэ? гэлээ.

	— Би байна, би, хайрт минь бүү уурла! гэх Лангийн сөөнгө дуу сонстон, —  Роза минь, хань минь бид Армадий руу явлаа. Дуулаа биз, ханиндаа явцгаана... Өглөө хичээлээс өмнө ирэхгүй бол анги тараагаарай... Дуулав уу? Миний хонгор тайван нойрсоорой, гоё зүүд зүүдлээрэй! гэв.

	Лангийн гуйван алхах хөлийн чимээ холдсоор замхарлаа. Титу хоргон дээрх цаг харсанд гурав хагас болж байна. Роза түүнд наалдан шимтэн озсоноо,

	— Одоо нэг хоёр цагийн зай байна... Хоёулаа унтаад яах вэ... тийм биз дээ, муухай амьтан минь гэлээ.

	Армадийн шуудангаар өргөдлөө явуулаад Ион тээр дарамт бүхнээсээ хоёр яс хагацсан юм шиг амсхийжээ. Ухаан бодлыг нь эзэмдэж сэтгэлийг нь итгэлээр дүүргэгч далд санаагаа хэрэгжүүлэх эгзгийг отон үдэш бүр Ана дээр очсоор байв.

	Бас Жеорже тэдний босгыг элтэл эргүүлддэгийг тэр сайн мэдэж авлаа. Жеорже харьж, Бачу орондоо орж дэнгээ үлээхэд Ана сая гарч ирдэг бөгөөд Ион үүнийг хүлээдэг байлаа. Санасандаа хүрнэ гэдэгт тэр итгэж байв.

	Аз хүү ирвэл ёоз хүүгээр гэр барина гэгчийг үлгэрлэн байлаа.

	Анагийн баяр жаргалд хэмжээ зах үгүй аж. Тэр Ионы гайгаар туулсан зовлон зүдүүрээ онхи мартжээ. Ионы зоримогхон дайралтыг тэр хайр дуртайн шинж гэж санан сэтгэл нь ханана. Бүрий болмогц тэр байж сууж ядан хоол зэхэх, гэр орноо янзлах зуураа өнөөх маань хашааны өнцөг, өвсөн нурууны цаана эсвэл шуудуун дотор дуугаа хураан хүлээж суугаа даа гэж бодохоос түүнийгээ өрөвдөн нүдэнд нь нулимс гүйлгэнэдэг байлаа. Баяр хөөрөө эцгээсээ нуухыг хичээвч баясан гялалзаж, үргэлж мишээх ажээ. Жеоржег орж ирэхэд огт тоомсоргүй угтаж, өшил тайлсан урьдын атаатан шиг сананам. Тэр ч байтугай урьдын адил сонжсон харцаар өөдөөс нь нэвт ширтэхэд Жеорже зовонгуйрхан тулгамдана. Дурласан бүсгүй хүн хайр сэтгэлээ хамгаалах нарийн ухаан сийлдэг билээ.

	Зам дээр нь Ион хөндөлсөөд байгааг Жеорже өдөр ирэх тусам баттай ойлгох болов. Тэр тусам нь шавдах аж. Ионыг барьж амрахаар шийдлээ. Василе Бачугийнхаас гараад хаа нэгтээ Ион байх болов уу гэж хайн бэдэрнэ. Өдөр хоног өнгөрч өгөхгүй мэт удаан санагдаж тэр бүх явдлыг нэг тийш нь болгохоор шийдлээ...

	Долоо хоногийн дараа билээ. Василе Бачугийнхаас гараад арын гудамж өгсөж явснаа сэмээрхэн эргээд нуугдан хүлээлээ. Ион хашаанд орохыг харав. Тийнхүү учрыг нь олсондоо амрах шиг болов. Гэтэл Анагийн нууцгай сэтгэлд гомдоно. Анатай хөөцөлдөхөө болихоор шийдсэн боловч сэтгэлийн гүн дэх найдлага нь замхарсангүй. Тэгээд ч тэднийхээр улам орж гардаг боллоо. Үдэш бүр байшинг нь харуулдаж Ионы ирж очихыг тандан хашааны хаалганы дэргэд тэврэлдэн үнсэлдэхийг нь үзэх гэж нүдээ цавчлан мэрийж, бас яриаг нь сонсоогүйдээ гол нь гонсойно.

	Ион олон юм ярьдаггүй байв. Дуугүй байснаараа Анад улам ч үнэд орж, хүслийг нь татна гэж үзжээ. Ана гэртээ урихыг л хүлээж байлаа. Гудамжинд, хашааны үүдэнд, хашаан дотор, сүүлдээ сэхээвчинд уулздаг болов... Одоо гагцхүү гэрт нь орох л үлдэж дээ. Улам ойртсоор байгааг бүсгүй ялалтад тооцож, өдөр ирэх тусам Ионд тэврүүлэн хоёргүй хайртайгаа батлах сан гэж улам хүсэх болов.

	— Чи гэрт ороход яадаг юм, Ион оо? гэж ичингүйрхэн асуухад нь Ион,

	— Эцэг чинь яах бол? гэдэг ганц асуултаар амыг нь тагладаг байлаа.

	Христосын мэндэлсний баяр ойртож байлаа. Хатуухан өвөл газар дэлхийг эзэгнэх цаг нь тулсан ч хараахан чангараагүй байв. Агаарт цас бударч, газарт уналгүй хайлаад шавар шавхайтай хутгалдана. Гэвч Ион Ана дээр шөнө болгон ирсээр байв. Цас хялмаалсан нэгэн үдэш Ион ирдэг цагаасаа урьд ирлээ. Бачугийн байшин харанхуйн дунд хэвтээ бух шиг дүнхийнэ. Зориг шийдсэн Ион хашаанд орж сэхээвч дотор нь олныг ч бодсонгүй хүлээж суув. Зөвхөн зүрх нь ямар нэг юм болно гэдгийг ёрлон түргэн түргэн цохилно. Эргэн тойрон цасны ширхэг газарт унах нь ч сонстом нам гүм байв. Төдхөн пингийн хаалга чахран нээгдээд Ана гарч ирэн түүний хүрэмд шургаснаа,

	—Чи өнөөдөр манайд заавал ор! Ион минь! Би чамайг явуулахгүй шүү... Аав нам унтаж байгаа... Жидовицээс согтуу ирээд хана доргитол хурхирч байгаа гэв.

	Ион Анаг бэлхүүсээр нь тэвэрч хөхий нь илбэв. Тэгснээ босож араас нь дуугүй дагалаа. Пүнз дотор орсноо тэд түдгэлзсэн боловч бүсгүй хаалгаа түгжээд гараас нь хөтлөн гэртээ орлоо.

	Тасалгаанд пад харанхуй, зөвхөн цонх л сүүдийх төдий. Гэр доторхыг Ион юу эс андах билээ. Орон дээрээс Бачугийн аймшигтай хурхирах дуун сонсогдох нь хажууханд бөгөөд худлаа унтаж байгаа байх гэж бодохоос зүрх рүү нь хүйт даав. Бачу сэрвэл олон таван үггүй толгойг нь хага цавчина гэдгийг мэдэж байсан ба орон доор нь байгаа сүхний ир харагдах шиг болов.

	Тэр хоёр, өвгөний хурхирахыг сонсож, хэсэг зуур хөдлөлгүй зогслоо. Биеэ барьсан тэдний зүрхний цохилт сонстох мэт. Бачугийн хурхираан гэнэт бүгшүүлсэн ханиалгаар солигдов. Босох гэж байгаа мэт хажуу тийшээ эргэн хөрвөөв. Ионы нуруу руу хүйт даав. Айсандаа бүсгүй гарыг нь базлаа. Өвгөн хэдэнтээ эргэж хөрвөөд дээш харан урьдахаасаа улам л дорвилог хурхирч эхлэв.

	Ана пийшин дээр яндангийн цаана унтдаг юм санж. Тэнд гудас хөнжил, дэр, цагаан даавуу бэлэн хураалгаатай байв. Пийшингийн халуун нурам дотор модны нойтон цуцал пис писхийн асаж байна. Бүсгүй Ионы гараас нь хөтлөн өлмийлдөн явснаа чихэнд нь,

	— Хүрмээ пийшингийн гишгүүр дээр орхи!.. Чимээ гаргав аа, тэгвэл хоёулыг маань алчихна шүү! гэв.

	Ион үе мөчөө тачигнуулсаар пийшин дээр гарлаа. Тэр Анаг тэвэрсэнд цаадах нь халуурсан юм шиг чичирч байлаа. Тэгснээ Ионыг зэмлэн томоотой байгаач гэж гуйна. Ион түүний үгийг тайван сонсож, харин Василе Бачугийн орны зүг чих тавин, шивнэж байж Бачуг сэрээчих вий гэж айхдаа Анагийн уруулыг нь үнсэж байв. Тэгснээ шалмаг хурдан гэгч Анаг нүцгэлэв. Ийм бяр хаанаас гарав гэмээр хүчээр Ана амьсгалыг нь цухалдтал нь хүзүүгээр нь тэврэн их л гуйсан атлаа хүлцэн дагасан дуугаар,

	— Ион минь... болиоч... хэрэггүй, болиоч... гэж уйлагнав. Нүднээс нь нулимс асгаран утга учиргүй үг шивгэнэн уйлахад нь Ион түүнийг аргадан үнсэж,

	— Чимээгүй... Чимээгүй... Чимээгүй гэлээ.

	Тэгтэл Ана улам мэгшиж гэнэт дуу алдсанаа айн сэхээрч Ионы уруулыг хазан дуугүй болов.

	Түүний дуу алдалт нам гүм өрөөгөөр нэг хадаж Василе Бачугийн чихийг дэлсжээ. Согтуу ч гэлээ сохор ухаантай тэр бээр чих соотойн чагнав. Мэгших дуу сонсоод гайхсанаа,

	— Та нар тэнд юу гээч болоод байна? гэж бувтнан асуув.

	Түүний сөөнгө дуунаас нууц амрагуудын цусны гүйдэл зогсох шиг болжээ. Ана дуугаа хураан Ионд улам наалдлаа. Минут хэртэй боллоо. Дутуу сэрсэн Бачу хэсэг чимээ чагнаад чүдэнз хайж байгаа бололтой орныхоо толгой дээрх сандал дээгүүр тэмтчив. Архинд тархи нь мансуурсан ч гэсэн пийшин дээр юу болж байгааг мэдмээр санагдаж босохыг завдсанаа энэ лав Жеорже байж таарна, үргээгээд яах вэ гэж бодоод санаа нь амарчээ.

	Зөөлөн бөхийн эрхэнд дахин орохын өмнө тэр,

	— Чи сайхан мэдээрэй... үгүй ердөө... мэдэж байгаа биз ичгүүргүй гэдэг нь... мал биш дээ гэж гүнгэнэлээ.

	Хос амраг чив чимээгүй байв. Мөнхөд наалдсан юм шиг тэврэлдэн хэвтэв. Төдхөн өвгөний хурхираан тэдний үнсэлдэх дууг дарлаа.

	Хоёр дахь тахианы дуунаар Ион пийшин дээрээс бууж Ана түүнийг хаалга хүртэл үдлээ. Гадаа жавартай, харанхуй байв.

	— Ай жирэмсэн болчихсон байх вий дээ гэж Ана шүдээ тачигнуулан чичирч хэлэхэд үүрийн нам гүмд түүний үг орилсноос дутуугүй тодхон дуурьсав.

	Ион бах ханаснаа нуухыг хичээн уруул жимийн зогссоноо бүсгүйн хацар дээрээс аяархан чимхээд бардамхан алхлаа.

	Тэнгэрээс аажуухан буух цасан ширхэг охины үс мөр, хацар дээр унаж гарт хүрмэгц хайлах нь цэвдэгхэн хааш яаш үнсэлт мэт. Ионы хөлийн чимээ тасруут, гудмын нүүрэн талын шуудуунаас нэгэн хүн босож Анаг чиглэв.

	— Жеорже! Жеорже! гэж Ана сүнс хальтал айн шивнээд гэр лүүгээ гүйв.

	Араас нь тас хийх хаалганы дуу өөрт нь үхэл авчрах буун дуу мэт санагджээ.

	Жеорже бүрий болмогц шуудуунд нуугдсан бөгөөд Ионы ирэхээс явахыг нь хүртэл тагнан танджээ. Тэр Анагийн хэлсэн үгийг нэгд нэгэнгүй сонсож, өөрт нь зориулсан юм шиг жигшин зэвүүрхэвч сэтгэл нь хөндий хоосон мэт болжээ. Чулуу дүүжлээстэй юм шиг хөл нь хүндрэвч дуртай дургүй сажилсаар байв. Гудамжны дунд хүрээд харанхуйн дунд цайвартан харагдах байшин өөд харснаа гайхсан, зэвүүцсэн, гомдсондоо яахаа ч мэдэлгүй чулуун хөшөө шиг хөдлөлгүй хэсэг зогсов.

	Үүрийн чийглэг жавар яс янгинам хайрна. Гэнэт сэхээ орсон тэрбээр хорсолтойёо нулимаад сэтгэлийнхээ дарамтыг хаях мэтээр,

	— Хар гичий!.. гэлээ.


V бүлэг : ИЧГҮҮР

	Христосын мэндэлсэн баярын долоо хоногийн өмнө өглөөнөөс аван тосгоноор нэг гахай чарлах ажээ. Олон хоногийн мацгийн дараа хүмүүс тэжээж бордсон гахайнуудаа мах хиам болголоо. Тариачдын тэсэж ядан хүлээсэн баярын өдөр ойртох тусам тэд мацаг тайлах сан гэж шүлсээ залгицгаана. Белчуг бол ходоод муутай, Херделя шүтлэггүй учир лам багш хоёр л мацгийг ёсчлон бариагүй билээ.

	Өмнөх жилүүдийн яг өдийд, гахайн чарлалдахыг сонсоод бүхэл тосгонд өөрийнх нь гэр, цыганууд л гал түлж, гахай хуйхлахгүй юм даа гэж Ион ядуу хоосон амьдралдаа гутардаг байжээ. Цыганы зарим нь арван гурван мэхнийхээ нэгийг сүвэгчлэн ганц нэг гахай унагадаг билээ. Ион тосгоны хамгийн ядууд орсон хувь заяандаа гомдож, амьдралаа зүхэн хараана. Гланеташу бол Припастаа гахай нядлах ганц чадмаг улайчин тул түүнээсээ хувь авдаг байжээ. Ион сэтгэлээр унасангүй. Түүний ясархаг нүүрэнд баяр тодорно. Нэгэн үдэш Зенобия ядуу зүдүүгээ зүхэн гаслахад тэр эхийгээ аргадан

	— Зүгээр, удахгүй юм бүхэнтэй болно гэжээ.

	Давсалсан өөх захаас авахад үнэ нь дийлддэггүйн дээр ер нь гахайн мах, хиаманд дуртай Херделя жилд яаж ийгээд хоёр гахай унагадаг ба, нэгдүгээр сард Лаура Пинтягийн ураг холбох ёслолд гахайн мах хэрэгтэй гэх энэ жил гахай нядлах нь бүр ч зайлшгүй боллоо. Ураг холбох ёслолд Пинтягийн эцэг эх морилон ирэх учир Херделягийнхэн нэрээ хугалахыг хүссэнгүй.

	Ид зунаар авч эрдэнэ шишээр бордсон гахайнууд бяцхан пүнзэнд хөдөлж ядан байна. Улай гаргахаас хоёр хоногийн өмнө тэднийг үзсэн Гланеташу өөхөндөө боож үхэхээс нь өмнө нядал гэж хэлжээ.

	Үүр дөнгөж хаяарч байхад тэр эхнэр хүү хоёроо дагуулан хүрч ирлээ. Херделягийнхэн хөл үймж, гахайн амьсгал хураахыг сонсохгүйг хичээсэн охин дэрээр чихээ даран өрөөндөө бүгэв.

	Ион гахайг чихнээс нь мушгин хажуу тийш унагаад, толгойг нь дарах, Херделя Титу хоёр хойд хөлийг нь барих, Зенобия урьд хөлийг нь барьж элбэлцэх, хатагтай Херделя төмпөнд цусыг нь авах гэх мэтээр хүн бүрийн үүргийг Гланеташу хуваарилангаа их хичээнгүйлэн хутгаа хурцлав. Гэвч хар нядлаачийн хэлсэнчлэн төвөггүй бүтсэнгүй. Хутга хурцлахыг сонссон гахайнууд аюул нөмөрснийг гадарлан сандарч шуугилдав. Багш пүнзний хаалгыг нээсэн боловч гахайнууд гарч өгсөнгүй. Тэгэхээр нь Ион нэгийг нь чихдээд арайхийн гаргаж ирэв. Өрөвч сэтгэлтэй Херделя ахайтан төмпөнгөө буруу газар тавьснаас цус эргэн тойрон бялдаж шинэ орсон цасан дээр том улаан толбонууд тогтов. Гахайн тэнхээгээрээ бархирах нь намдсаар урхирах нь цөөрсөөр амь хураасан нь магад боллоо. Гланеташу цус болсон гар, хутгаа үхсэн гахайд арчихад Зенобия сэрвээг нь дарж үзээд лавтайяа таван хуруу тарган юм гэлээ.

	Үлдсэн гахай нь сандран чарласаар байв. Ион пүнзний нь хаалгыг онгойлгоход амиа аврахыг горилон чадахын хэрээр шалмаг гэгч нь зугтаав. Гэвч Гланеташугийн хутга хашааны хаалган дээр түүнийг гүйцэн амийг нь таслав.

	Хашаан дотроо түүдэг ноцоов.Мачедон Черчеташугаас сүрэл зээлжээ. Хоёр гахайг зэрэг хуйхаллаа. Гланеташу гахайг галд баримагц дөл баясгалантай цоролзож эхлэв. Бусад нь түүдгийг тойрон зогсож гараа ээн, цээжиндээ гахайнхаа үнийг бодож, энэ тэрийг хошигнон, дүүрэн домботой архинаас балгацгаана. Охид хашаан дотор гахай нядалсан газар ирцгээж нядлуулсан гахайнуудыг өрөвдөн хөөрхийлөөд далимд нь багаасаа сурсан зангаараа мулцайтал нь хуйхалсан ялимгүй хярвастай чих авч идэцгээв.

	Мах, өөхийг нь ялгаж төхөөрөх, жижиглэх жиргэх, гэдэс арилгах хиам чихэх зэрэг хамгийн нарийн төвөгтэй ажил л үлджээ. Өдөржин ажилласны эцэст өөх хайлуулах мэтийн аар саар ажлыг маргааш хийхээр хойшлууллаа. Багшийн авгай сийрүүлэх, ялгах ажлынхаа самбаанд тос өөхөөр дүүрсэн шорлог хийсэн төдийгүй архи нэлээд балгасан багшийн ходоодонд чулуудах зайдас хийж амжжээ. Багшийнхан хэчнээн гуйвч Гланеташугийнхан энэ сайхан зоогт ам хүрсэнгүй.

	— Хэдэн долоо хоногоор мацаг барьж тэсчхээд бурхны баярын өмнөхөн шүүс идээд байхдаа ч яах вэ. Үхчихгүй л байх гэж татгалзангаа Зенобия шүлсээ залгив.

	Үдэш Зенобия Гланеташу хоёрыг явсны дараа эх охид хамт сууж маргаашийн ажлаа ярих хооронд багштан хувцас хунартайгаа унтаад өгчээ. Архинд халамцсан Ион, Анагаа ярилаа. Титу түүний үг бүрийг ховдоглон сонсож, болсон явдлыг нарийвчлан шалгааж тэр ч байтугай юу ч нуугаагүй гэдэг тангаргийг нь хүртэл авчээ.

	— Тэгээд жирэмсэн хэрэг үү? гэж Титу ихэд сониучирхан нүд нь гялалзан асуулаа.

	— Бурхан л мэднэ, эрхэм минь... гэж Ион хариулснаа, —   Болоогүй байлаа ч гэсэн цаг байна гэж улаан буйлаа цухуйлган маасайтал инээв.

	Түүний юунаас ч үл буцах зэвүүн зөрүүд царайг хараад айн хирдхийсэн Титу,

	— Чи ч шулам юм даа. Ион гэж зэмлэнгүй гүнгэнэлээ.

	Пинтягийн эцэг эхээс битүүнд захиа ирж түүндээ загалмайн баярын дараагийн хоёр дахь хишиг өдөр ураг холбоё гэжээ. Иймээс Херделягийнхэн ёслолын өдрүүдийг урьд өмнийнхөөсөө хөөртэй өнгөрөөв. Баярын гурав хоногт Приспаст ирэх айлчин гийчдэд хүрэлцэхүйц байлгахын тулд багштан архиа нөөцөлж, гэргий нь талх боов барьж, Лаура Гиги хоёр гурван янзын бялуу хайрчээ. Энэхүү баяраар хэв заншлаа хүндлэн сахидаг румын айл бүхний хийдэг заншлаар зочид болон ерөөлчдөд зориулан байцайны навчинд боосон мах бүхий зоог, хоёр том тогоонд жигнэв.

	Анхны зочин Ион болов. Эхлээд гэрэлтэй цонхны нь дор, дараа нь дотогш орж аятайхан гэгч нь ерөөн дуулахад түүнд архи барьж эртний заншлаар задгай мөнгө бэлэглэв. Гланеташугийн хүүг гараагүй байхад цонхон дор нь хэсэг охид цугларч «Леруйдоамне» гэдгийг аялахад Херделя тэднийг гэртээ урилаа. Гэвч тэднийд Ионы байгааг мэдсэн тэд ичингүйрхэн тарав. Өдөржингөө зочид морилон баярын ая өргөсөөр байгаа нь иймэрхүү буян төгс өдрүүдэд сайхан залуу насаа дурсаж нулимс унагаадаг багштаны авгайг догдлуулжээ.

	Румынчүүд баяраа хэрхэн тэмдэглэдгийг үзэхээр Ланг авгайтайгаа хамт оройхон ирлээ. Хайрт бүсгүйтэйгээ уулзахын мөн болсон Титу түүнийгээ нөхөртэй нь хамт урьсанд ноён Ланг, сохор зоосны гарзгүй, нохой гурав харагдтал уух минь гэж горилон баяртай зөвшөөрсөн юм санжээ. Зочдыг ирэхэд хатагтай Херделягийн урам баяр нь хугарч, гэртээ еврей хүн оруулж баяр гутаалаа гэж Титуд агсрав. Ланг хэдий еврей боловч еврейн болон ер бусад заншлыг дагадаггүй гэж Титу цагаатгах гэсэн боловч амжилт эс олов. Эхийнхээ дургүйцлийг далимдуулан Титу зочдоо тосгоноор зугаалуулж мөргөлийн ая хэрхэн барихыг сонирхуулъя гэлээ. Архины амт авсан Ланг мэдээжээр зугаалгаас хойш суусан нь Розатайгаа хоёулхнаа учрахыг хүссэн Титугийн магнайг тэнийлгэв. Тэд цаг шахам, аль харанхуй газрыг даган зугаалахад тасралтгүй лавших цас, тасхийсэн жавар тэдэнд яахин саад болох билээ.

	Шөнө дунд өнгөрсөн хойно, Армадийгаас ирсэн дунд сургуулийн дуучдын нэг, Гигид нууцхан санаатай залуу жүнзтэй архиа дээш өргөн их л зоригтойгоор магтан;

	— Бүхэл тойргийн хамгийн хөөрхөн охидын эцэг эхэд зориулж гурван бадаг ая барина гэхэд л сая гэрийн эзэгтэйн сэтгэл дахин сэргэлээ.

	Баяр цэнгээн туйлдаа хүрсэн учир Белчугтай муудалцсанаа тас мартаж Херделя хатагтай багадаа сурсан, энэ нутагт огт дэлгэрээгүй эртний дуу дуулж түүнийг гэнэт баясгахаар шийдэн цөм тэдний рүү хөдөлцгөөв. Тосгоны баячуудтай хөзөр тоглож байсан ламтан санаанд багтамгүй зочид ирсэнд баярлан морин шилтэй архи гаргаж, өглөө болтол явуулсангүй. Сүүлдээ бүр Роза Лангтай сээтгэнэсэнд хардаж царай нь барайсан Титу их л дургүй байв...

	Баярын өдрүүд зүүд шиг түргэн өнгөрч ураг холбох өдөр ч ойртлоо. Цаг нь тулахад дор бүрийдээ ханцуй шамлан шаламгайлж хүргэн хүү, худ худгүй нарын өмнө нүүр улайхгүйг хичээв. Ирээдүйн хадмуудтайгаа танилцах ёстой бэр нь хийц энгийн, үзэмжтэй сайхан шинэ палааж бэлтгүүлэв. Гиги ч ноорсон ботго шиг байхыг хүсээгүй нь мэдээж тул хуучин хувцсаа ханзлан эсгэж шинэ юм шиг болгожээ. Хатагтай Херделя хэдийгээр хувцасны шинэ загвар хээнцэр чамин юманд дургүй боловч арваад жилийн өмнөөс эдэлсэн, нямбай нарийны ачаар өнгө нь ч онгоогүй палаажнаасаа салах дургүй боловч охидынхоо үгэнд орж орчин үеийн хийцээр хувцас оёулж өмсөхийг зөвшөөрчээ. Бусдаас илүү баярласан Херделя юм авахаар Армадий рүү байн байн шогшиж, дайралдсан болгондоо охиныхоо аз заяатайг сайрхан шагширч, Пинтя, Лаура хоёрыг, тэр ч байтугай бүх дэлхийг магтана. Харин Титу л энэ бүхэнд үл оролцон Роза Лангийг алхам бүрд нь дагана. Припасын багшийн жаал, Жидовицын шинэ багшийн авгайтай шалигладаг болжээ гэж Жидовицид ч, Армадийд ч жиг жуг гэлцэх болов.

	Үдэш бүр Херделягийнд заримдаа тайван, заримдаа гэр хагарам маргаан дэгддэг ажээ. Пинтя, инж хоёрт л хамаг учир байлаа. Үнэндээ Жеорже мөнгө болон бусад хөрөнгө авахгүй гэсэн билээ. «Түүнд зөвхөн Лаура, ганц Лаура л байвал боллоо» гэж Херделя сайрхана. Инжгүй гэдэг чинь улаан нүцгэн авъя гэсэн үг ч биш, хувцас хунараас эхлээд тавилга хүртэл залуу хосод хэрэг болно. Ширээ сандлыг хүртэл нөхрөөсөө нэхвэл эвгүй болно гэж охид ятгана. Сургууль төгсөн мяндаг нэмэхдээ сүмд өргөх ялимгүй өргөлийг нь ядаж хадам нь төлөх ёстой гэж мэтгэнэ. Залуу гэр бүл бэлэн юман дээр орж дургих өөрсдөд нь муу, түүнээс гадна сүй барих, хурим хийхэд үрлэг ихийг яана. Бас хадамд очих өөр нэг охин байгааг мартаж болохгүй гэж үглэнэ. Нулимсаар хачирласан охидын шаардлагад Херделя арга буюу бууж өгч, Лаурагийн хүссэнээр болохгүйн тулд «Сомешана» гэдэг банкны эзнээс мянга таван зуун злотыг дансаар шилжүүлэн авчээ.

	Сүй барих ёслолыг төдий л даруухан хийж өнгөрөөв. Титу Лангийнхныг урья гэж зүтгэсэн боловч Лаурагийн найз Эльвира Филипою хатагтай, Спэтаругийн охид зэрэг дотнын улсаа урьжээ.

	Жеорже эцэг эхийнхээ хамт, үдээс өмнөхөн ирлээ. Пинтягийн эцэг нүд дүүрэн эр юм. Өндөр нуруутай, өргөн мөртэй, дал хүрсэн ч алхаж гишгэх нь ануухан ажээ. Бууралтаж цайсан сахал живэр, ягаан нүүрийг нь улаан мэт харагдуулна. Зөөлөн харцтай, ухаалаг цэнхэр нүдэнд нь зориг шийдмэг оч гялалзах ажээ. Өтгөн сэгсгэр цагаан үс нь жижиг жижиг үрчлээтэй өргөн магнай дээр нь цагаан титэм тавьсан мэт үзэгдэнэ. Хуучныг үхширтэл баримтлагч тэр лам, хүн болгонд тусч атлаа дуулгаваргүй хүмүүсийг залхаахаас ч үл буцах бөлгөө. Харин авгай нь түүний дэргэд шоовдор хүүхэд шиг харагдана. Нөхрийнхөө бараг бүсэлхийгээр татам намхан, аймхай байрын хүрэн нүдтэй, тийм гэхийн аргагүй өнгөтэй шингэн үстэй, энд тэнд нь хатгаад байгаа юм шиг ёолж гасалсан авгай байв. Эзнээсээ үг хэлэх зөвшөөрөл эрэх мэт нөхөр лүүгээ байн байн харж чичгэнэсэн нам дуугаар хааяа нэг ярина.

	Яг тэр хишиг өдөр Херделягийн эх инээмсэглэсэн улаан царайтай, сэргэлэн харцтай, бөгтөр нуруутай тариачин эмгэн үдийн хоолны өмнөхөн урилгагүй хүрч ирлээ. Замын унаанд арван крейцер төлөхөө харамлаж ач нартаа өгөх аар саар бэлэг дүүргэсэн богцоо үүрээд Загра тосгоноос явган иржээ. Лаура хадамд гарах болсныг мэдээд түүнийг үнсэж таалан дэндүү эрт бие даасан амьдралд шилжсэнд нь хөөрхий ачаа өрөвдөн уйлжээ. Нуруулдсан өвсөн дээрээс борнойн дээр унаж, нуруугаа хугалан гурван жилийн өмнө нас барсан талийгаачаа дурсан,

	— Этгээд зантай эр байж билээ. Бурхан өршөөг! Өдөр бүр үхтэл занчдаг учир оргож босдог ч юм бил үү гэж бодсон удаа олон сон. Лаурад минь тийм хань заяавал хэцүү еэ. Бурхан өршөөг гэв. Лаура эмэг эхийнхээ үгийг дооглон инээж, Херделя хатагтай уцаарлав. Маргаан дэгдэх бүрд л «Хүн ганц амьдардаг юм чинь архи уусан ч яадаг юм» гэж багштаны талд ордог байсан хадам эхтэйгээ таардаггүй байжээ. Херделягийнхнээс Гигид хамгаас илүү хайртай байсан бөгөөд Захария багадаа хатаасан чавгатай үүрэг үүрэн гэрээсээ оргож, Армадий дахь хамгийн том сургуульд орж, улмаар дээдсийн зиндаанд хүрсэн тухай түүнд хуучилдгийгаа л ярьж суулаа...

	Зочдын морилон ирэхэд эмгэн гал тогооны өрөөнд бүгж, тэдэнд туслахаар ирсэн Зенобия, Пинтягийн дэлбэгч нартай хүүрнэлдэн эрх дураараа таатай суув. Сүй тавьж ерөөл уншиж адислахаар Белчуг залагджээ. Ид ёслолын үеэр Херделя хатагтай баяртай инээмсэглэж байгаа атлаа нулимс нь тасралтгүй урсаж байв. Багштан сэтгэл хөдөлсөндөө нулимс унагаачих вий гэж бүтэн аяга архи хөнтрөв. Титу л ганцаараа уруу царайлж, Розкагаа бодож сууна.

	Жеорже Лаураг ширтсээр байв. Сүйний бэлзэг солилцсоны дараа ёсыг даган үнсэлдэхдээ хоёул чавга шиг улайж бүгдийн инээдийг хүргэв.

	Ураг холбох ёслол хаадын найр шиг хангалуун цайллагаар солигдлоо. Белчуг ламтан сэтгэл хөдлөм ерөөл айлдаж залуу хосод баяр хүргээд урт насалж, өнөр өтгөн айл болон жаргахыг ерөөв. Жеорже түүнд хариу талархлын сайхан үг хэлсэнд ламбугай түүний нь Лаурад шилжүүлье гэлээ.

	Ийнхүү ёсорхол наргиан аятай болох нь тэр. Элэгсэг өөриймсөг байдалд зоригжсон Жеорже нүдээ гялалзуулан, нуруугаа үүрч өрөөн дотуур алхлан Румыны зовлон нүүрлэсэн, аюул ихтэй ажил үүрэг хүнд хязгаарын нэгэн тосгонд бурхны элчээр суух болсон хувь зохиолоо танилцууллаа. Түүний очих Сатмарын хязгаарын Виряг тосгоныхон нь румын хэлээ ч мэддэггүй, румын гэдгээ ч хэлж чаддаггүй горьгүйхэн хүмүүс байдаг гэж ярилаа. Иймээс ч түүний гол зорилго нь төөрсөн хонь шиг болсон тэднийг нэгтгэн румын хэлийг сэргээж тээнэгэлзэгчдийн үндэсний бахархлыг дэврэн батжуулахад оршино. Өмнөө зорилготой. мэдлэг боловсролтой хүнд үүнээс илүү эрхэм уриа юу байх билээ. Лаура шиг гал цогтой румын бүсгүйг амьдралынхаа хань болгоогүй сэн бол энэ аугаа үйл хэргийг үүрч зүрхлэхгүй сэн. Сэтгэлийнхээ гүнд сүйт нөхрийнхөө намхныг чамлан байсан Лаурь одоо өөрөөс нь өндрөөр үл барам ямар ч бүсгүйн сэтгэлийг татсан сайхан эр юм гэж Жеоржегоо тоох ажээ...

	Хүүгийнхээ хань болох бүсгүй, хадам гэгдэх Херделягийнхнийг сайтар ажиж авах гэж биеэ барьсан хашир Пинтя, Белчугтай ном хаялцсан болж суув. «Үнэхээр сайн улс байгаа биз?» гэсэн Жеоржегийн харцтай үе үе тулгарна. Сэтгэл нь уяран догдолсон тэр бээр үр хүүхдийн тухай яриа эхлүүт урсгаж гарлаа. Хатагтай Херделятай хэдийн шадарласан ламтны авгай Профира, үр хүүхдийн тухай яриа дэлгээд арван гурван хүүхэд төрүүлж цагаас урьд өтөлснөө, бие муутай болсноо харамсан ярив. Хариуд нь сэтгэл тайвшруулах үг хэлээд, өөрөө есөн хүүхэд төрүүлснээ бахдан ярьж, бурхан тэнгэр гуравхны нь үлдээснийг хэлэв.

	Арван хоёрт ганц дутуу нь харамсалтай! гэж өвгөн Пинтя нүдээ онийлгон сэтгэл хангалуун инээмсэглээд бид чадах ядахаараа оролдож арван хоёроос давсан боловч аз дутсан гээд хэн баяраас нь хуваалцаж байгааг мэдэх гэж харсанд, Белчуг жуумалзахыг үзээд хүндтэй лам хүндээ хөнгөнөөс өгмөөр юм ярих эвгүй гэдгийг ухаарч царайгаа төв болгон, сахлаа имрээд нэмж өгүүлрүүн, арван гурваас арван нэг нь эсэн мэнд... Хоёрыг нь бурхан хайрласнаа буцаагаад авсан юм... Сайн хутаг олох болтугай... гэлээ.

	Түүний хэлсэн үг хөгжөөнийг хүйтрүүлсэнд Херделя, яриаг дахин хөгжөөх хэмээн Пинтя руу сандлаа дөхүүлэн сууж;

	— Худ минь та ч овоо эр байж дээ, хэ... хэ... гэв.

	«Худ» гэдэг үг өвгөн Пинтяг давхийлгэсэн боловч нэгэнт яриандаа халсан тэр Херделя руу ч харалгүй,

	— Бурхны ивээлээр арван нэг нь эсэн мэнд, бүгд бурхны авралаар өсөн торниод, сайн сайхан явж байна. Бурхны аврал... Ес дэх нь энэ гэх, өвгөний омой үгэнд хэдийн залхаад Лауратай шивнэлдэн суусан Жеорже рүү заагаад ач нарынхаа тоог алдаж... байз хүлээ... Александругийнх гурав, Профирных гурав, нийлээд зургаа, Штефаных дөрөв, Лудовикийнх хоёр... Ингээд л эхнийх нь арван хоёр болох нь тэр! гэж сайрхав.

	Дуганьгаа жавдан дээрээс ном айлдаж байгаа юм шиг гар хуруугаа занган дохиж, хэн нэг хүн дургүйцсэн юм хэлэх вий гэсэн шиг яаран хүүхдүүдээ нэг нэгээр нь нэрлэн омойтно.

	Ууган хүү Александру нь Румыны Журжугийн тусгай дунд сургуульд багшилдаг. Хэдий грек боловч тохитой томоотой баян газрын эзний охинтой суусан. Инжиндээ ихээхэн газар, гэр байшин хөрөнгө зоорь авсан, удахгүй дунд сургуулийн захирал болно. Үнэхээр эрдэм чадалтай хүн ч сайхан юм. Хоёр дахь хүү Штефаных зайдуу бий. Авгай нь Познанын герман Берлинд оньсон хөдөлгүүрийн эрдэмд хамт сурч байх үедээ танилцчихжээ. Далимд хэлэхэд язгууртны гаралтай, одоо эмэгтэйчүүдийн дунд сургуульд багшилдаг. Хүү маань Шкодын үйлдвэрт инженер. Дөрвөн хүүхэд нь юутай ухаалаг, хөөрхөн амьтад гэж санана. Авгай нь ч, хүүхэд нь ч румынээр «А» ч үгүй нь харамсалтай. Тэд зун болгон, долоо хоногийн хугацаагаар Лекинцэд айлчлан ирцгээдэг. Харин Александру л төрсөн гэртээ арван жил үзэгдсэнгүй. Дараачийн хүү Ливиу, одоо гучин хоёр настай. Штабын ахмад цолтой. Граце дахь Армийн штабт алба хаадаг юм. Удахгүй гэрт нь ойртуулж Сибиу руу шилжүүлэх байх гэж найдаж байна. Их ирээдүйтэй, чамбай эр дээ. Цэргийн эрдмийн сургуулийг тусгай шагналтай төгсгөж, өнгөрсөн намар онц шалгагдаад, ахлах офицерын цол хүртсэн юм. Ганц өө нь гэвэл эхнэр гэхээс үс нь арзайдаг. Хэнийгээ дуурайсныг бүү мэд дээ. Лав л манай удамд тийм хүн байхгүй... Эхнэрийн талыг дуурайсан байж болох юм, энэ маань залуудаа цэцэг шиг сайхан байсан ч гэсэн надаас өөр эр хүн рүү хардаг ч үгүй байлаа.

	...Манайд бас эмч бий. Тэр нь Виржил Сибиуд ажиллаж, мэдлэг туршлагаараа цуунд гарсан юм. Румын биш хүмүүс ч түүнд жөтөөрхдөг. Үндэстнийхээ төлөө яахаас ч буцахгүй жинхэнэ румын болохоор Румыны улс төрийн зүтгэлтнүүдийн хүндэтгэлийг ч хүлээдэг юм. Будапештад танхимын депутат болбол ч гайхах юм ер үгүй. Хэдэн хүүхдийн маань хамгийн томоотой нь Ионел. Черновиц дахь банканд тоо бүртгэгч. Аригч гамтай, ажилч хичээнгүй, тооцоонд гарамгай, ер нь л саятан, дор хаяж банкны түшмэл болж таарах хүн дээ... Тэгээд Жеорже. Бас л сайн хүү! Эцгийнхээ удмын албыг энэ л залгамжилсан юм. Намайг бурхан болохоор Жеорже Лекицийн сүмийн хамба болно вий... Бас Марку, Василе гэж хоёр хүү бий. Маркугийн үндэсний үзлийг халхлахын аргагүй. Ноднин жил Будапештад болсон румын оюутны жагсаалыг удирдсан юм. Нэг профессор оюутнуудыг румынээр ярихыг болиулах гэснээс болсон юм энэ л ээ. Василе нь Блажийн тусгай дунд сургуулийг одоо төгсгөж байгаа. Охид гэвэл, хамгийн том нь Профира. Эхтэйгээ адилхан нэртэй юм. Кишиневийн зэргэлдээх Бессарабийд хадамд гарсан. Александругийнд айлчлах үедээ Журжугийн нэгэн багахан газрын эзэнтэй танилцсан юм санж. Бид нэгэн өдөр охиноосоо «Хайрт эцэг эх минь ээ! Би аз жаргалтайгаа энд золголоо» гэсэн зурвас хүлээж авсан. Зочлохоор явна гэдэг чинь заримдаа иймэрхүүгээр эргэдэг ч удаатай байна шүү. Удаах Лудовик нь Клужийн өмгөөлөгч Виктор Грозягийн гэргий болсон. Тэднийх одоо хүү, охин хоёртой, Отгон охин маань Еуженина гэдэг. Хорвоод ховорхон хөөрхөн бүсгүй дээ. Тэр Румынд байдаг. Депутат Гогу Ионескугийн эхнэр. Бухарестын ноёд дээдсийнд залагдаж олонд бишрэгдэж явдаг гэлцэх юм. Хадамд гараад гурван жил болсон ч бас л балчирхнаараа байгаа, Жеоржегийн дүү шүү дээ.

	Хайрт үрсийнхээ тухай ярихыг нь сонсоод, эхнэр нь нулимс унагаав. Үр хүүхдүүд нь хорвоогоор тарж одоод, одоо өөрөө өтөлж, доройтсон болохоор ганц удаа ч болтугай халуун бүлээрээ цуглахыг нь үзэх завшаан олдохгүй, өнөө маргаашгүй нүд аних ч юм бил үү. Өвгөн Пинтя ихэмсгээр,

	— Хөгшин минь, боль доо! Гуних юун. Тэвчээч. Бурхан соёрхож гэмээ нь бид ч хэдэн жил ус ууж алтан хуримаа хийхийг хэн байг гэх вэ? Тэр үед үр ач нараа цөмий нь цуглуулна даа. Бурхан өршөөг! гэлээ.

	Өвгөний ам хуурайгүй чалчихыг Херделя арай ядан тасалж өнөөх л амин чухал яриагаа эхлэн Лаурад инж байхгүй, харин сэтгэл нь... гэсэнд Пинтя дурамжханаар,

	— Би хүүхдийнхээ явдалд хөндлөнгөөс хөлөө дүрдэггүй зарчимтай хүн. Хөнжлийнхөө хэрээр жийж, адууныхаа хэрээр гууглаг... гэлээ.

	Худынхаа үгэнд багштан төдий л баярлаагүй боловч хөөрхөн шог сонссон юм шиг инээмсэглэгчээ аядлаа.

	Бүх ураг садандаа дуулгасны дараа, ураг холбох өдрөө захиагаар товлон мэдэгдэхээр тогтов. Хуримыг нижгэрхэн тэмдэглэхийн тулд Армадийд хийхээр товлов.

	Пинтягийнхан сүйхэндээ заларцгаан шөнө дунд өнгөрсөн хойно Лекиц рүү буцлаа. Тосгоноос гармагцаа дэндүү хөнгөдөж гэж Жеоржег загнажээ. Хоосон даржнаа дэмий яриагаар хаацайлахыг мэрийсэн гуйлгачинтай амьдралаа юунд холбох гэсэн юм бэ, тэднийхэн ер таалагдсангүй, сайн бод, одоо ч оройтоогүй... гэнэ. Ийм сайн хүмүүсийг ирээдүйн худ нь ингэж яривал алдас болно гэж Жеорже гомдов. Лаурагаас яасан ч салахгүй. Баян чинээлэг атлаа харвал нүд өвдмөөр юмтай л суулгах гэж байгаа биз. Эцэг нь инжгүйд нь л дургүйцлээ. Тэглээ ч түүнийг ятгаад, тэр тусмаа ёслолын дараа огт нэмэргүй. Бэрээ муулснаас өөр юм ярьсан нь дээр биз. Ядарсан өвгөн нойрондоо автаж үг дуугүй бууж өгөөд нүднийхээ нулимсыг арчилгүй амаа ангайн тэрэгний донсолгоонд бүүвэйлэгдэн нойрсож яваа авгайнхаа дуурайлаар унтаад өгчээ.

	Херделягийн гэрэл өглөө болтол унтарсангүй. Цөм хөгжин баясна. Лаурад ямар аз завшаан заяасныг сая л жинхэнэ ёсоор ухаарцгаажээ. Багштан нэг биш удаа Жеоржегийн хамаатан садныг тоочин өнөө нэг шалдир балдир амьтныг март гэж чамд хэлсэн минь оноо биз? гэж Лаурагаас асууна. Лаурагийн нүүрэнд баясан мишээсэн баг угласан юм шиг байлаа. Тэр, дүүгээ авч явж юм үзүүлж нүд тайлуулна гэж амлана. Залуу бүсгүйн аз жаргал хаана явааг хэн мэдэх вэ? Би өөрөө Сынжеорзийн рашаанд очоогүй сэн бол ийм их нэр төртэй том гэр бүлд багтаа ч уу, үгүй ч үү? гэнэ.

	Сэтгэл нь хөдөлсөн Херделя хатагтай үг ч дуугарч чадахгүй, уйлахгүйг хичээн уруулаа жимийн зогсоно. Гиги юу ч бодолгүй Лаураг тэврэн зогсоо зайгүй үнсэв. Титу л бусдынхаа баярыг хуваалцсангүй. Урьд хожид үзэгдэж сонстоогүй асар их хайр дурлалыг илчлэн дуулсан шүлэг туурвих гэж өөрийгөө зовоож сууна.

	— Лаурагийн аз жаргал, чамд ч оногдох юм бил үү, Титу минь гэж түүнийг сэхээ оруулах гэсэн Херделя хэллээ.

	— Миний жаргал надад л бий! гэж тэр ихэмсэг хариулав.

	— Тэр ч мэдээж. Би үгүйсгээгүй. Гэсэн ч тийм нэр төртэй, эрдэм номтой саднуудтай болсон дээрээ тухайн үед Кошбук гарсан шиг Румынд очиж, олигтойхон ажилд орвол дээр биш үү гэж багштан хэллээ.

	— За, амжих цаг бий! гэж Титу яриаг булзааруулахыг хичээн унтууцав.

	Гэтэл Херделя багштаны уур дүрсхийж, дэмий юманд цагаа үрж байхын оронд тохирсон ажил олж хийхгүй бол хүний зэрэгт хүрэхгүй гэж зэмлэлээ. Яриа буруу тийшээ эргэснийг мэдсэн Титу эцэг нь хүсэл мөрөөдлийг нь дэмжихгүйд гутан хувцсаа яаравчлан тайлаад орондоо орж түүнийг ойлгож хөхүүлдэг хорвоогийн ганц хүн болох Розикатайгаа маргааш заавал уулзана гэж шийдлээ.

	Хөөрхий Лаура минь төрсөн гэрээ орхих нь гэж өрөвдсөн эмэг эх нь л ганцаараа уйлсаар. Ойр тойрноосоо яадаг юм. Припасын нэгэн баян тариачны хүүтэй суусан сан бол дээр сэн дээ... гэж бодно.

	Василе Бачугийн Ана жирэмсэн болсон гэнэ гэж мацаг тайлгын сүүлээс хүмүүс шивэр авир хийх болжээ. Тэр цууг хэн дэгдээснийг бүү мэд. Хүмүүсийн ихэнх нь үнэмшсэнгүй. Гэвч цуу яриа айлаас айлд дамжин сэм шивнэлдсээр байв... Авгайчуул нэмж хасан хачирлана. Анаг гудамжинд гармагц явж хөдлөх, гэдэс, бэлхүүсийг ажсан олон хос нүд цонхны шил, хашааны завсраар нууцгайхан ширтэцгээнэ. Хал үзсэн хашрууд, гэнэн охидод,

	— Нүглээ далдлахын тулд даруулгаар жимбийтэл ороож биднийг хуурах санаатай байгааг нь харав уу? гэнэ.

	Хамгийн эрээгүй зарим нь хүний нүдэнд орсон шороонд өөрийн нь нүд загатнадаг юм шиг улам муухайгаар ярина.

	Тэр нэгэн шөнөөс хойш Ана үргэлж түгшин явдаг болжээ. Жеорже бүгдийг нь мэдсэн атлаа дуугүй байгаад их гайхна. Үйлдсэн нүгэл минь нийтэд мэдэгдүүзэй гэх шаналгаатай хүлээлт нь хийсэн нүглээс илүү тарчлаана. Жеорже тэр цагаас хойш Василе Бачугийн босгыг алхахаа больж, харин Анатай дайралдахдаа юу ч болоогүй юм шиг хэнэггүй өнгөрнө. Жеорже яагаад үзэгдэхээ больсныг Василе Бачу тэсгэлгүй гайхаж, түүний учрыг мэдэхийн тул нэгэн орой охинтойгоо ярилцах гээд үзжээ. Түүний царай нь шаргалтан ямар нэг юм шивнэхчээ болж айн балмагдахад Бачугийн санаанд тэр нэгэн шөнө л бодогдож нэгэн таавар толгойд нь гялсхийв. Ана шөнө дараалан сэмээрхэн гадаа гарч, жавар дунд нэг хоёр цаг болдог болсныг нь тэр мэдээд бүр ч сэтгэл амарсан билээ. Бүхнийг мэдсэн гэж сэтгэл хангалуун байжээ. Охиных нь зовлон түүнд харин ашигтай. Охиныхоо үйлдсэн нүглийг завшаантай юм боллоо гэж бодож, Жеорже мөдхөн хүргэн минь болно, би амарна гэж боддог байжээ. Тиймээс ч Бачу түүнтэй дайралдахдаа урьдынхаас бүр ч найрсаг загнаж, би бүгдийг мэдсээн, гэвч чамд уурлахгүй ээ, яг л төр ёсны хүргэн шигээ хүндэлнэ гэсэн шиг нүд ирмэхэд нь Жеорже ичиж зовдог байлаа.

	Шөнө болохыг Ана тэсэж ядан хүлээдэг. Өвлийн богино өдөр түүнд эцэс төгсгөлгүй мэт санагдан арайхийн бүрий болмогц эцгийн үг хэлэх бүр ичингүйрхэн улайж, Ион ирсэн эсэхийг мэдэх гэж сэтгэлээ шаналган аар саар ажлын далимаар гарч, орон сэвэлзэж, түргэхэн орыг нь засаж эцгийгээ унтуулаад дэнг нь унтраах сан гэж яардаг байв. Ион шөнө дундын хэрд үргэлж ирдэг бөгөөд таних дохио болгож хашааны хаалгыг дуулдах төдий чахруулдаг... Байшинд дахиж орсонгүй. Ана тэр нэгэн шөнийн маргааш цэцэрлэг дотор сүрэл дэвсэж ор засжээ. Долоо хоногийн дараа өвс тараадаг саравчны наар дээр гарсан нь бүр ч аюулгүй газар аж.

	Ана жирэмсэн болсныгоо Христосын мэндэлсэн өдөр мэдээд шөнө нь янаглан тэврэлдэх зуураа Ионд хэлэн одоо миний амьдрал чиний гарт оржээ гэж шивнэв. Ион юу ч хэлсэнгүй. Түүнээс хойш ирэх нь цөөрчээ.

	Нойр нь хулжин пийшин дээрээ хөрвөөн хашааны хаалга чахрахыг чих тавин хүлээсээр өглөө болтол нүд анилгүй хэвтсэн Анагийн толгой нь дүнгэнэх шиг болно. Өглөө нь Ионыг сэтгэлдээ цагаатгах бөгөөд хэдэн хоног тарчлаасны дараа нэг юм ирэхэд нь ахин ирэхээ больчих вий гэж эмээгээд үл яншина. Хэдий түүний тоглоом болсноо мэдэвч буруушаасангүй. Дурлалд буруу байдаггүй гэж бодно. Бид хувь заяагаар учирсан, ийм л тавилантай гэж бодно. Гэсэн ч хашаанаасаа гарахдаа хүмүүсээс учиргүй ичиж, их л зүрхлэн гардаг байжээ. Өдөр хүнд харагдахаас ичингүйрхэнэ. Гудамжаар явахаас өөр аргагүй болохдоо хүмүүсийн харцнаас далдирч, газар шагайн толгойгоо ганзагална. Ичгүүртэй явдлын тухай хашхиралдах ёстой юм шиг санагдана. Энэхүү зовлонтой амьдралаас хэдийд ангижрах бол гэж өөрөө өөрөөсөө асуулаа. Зүрх зүссэн энэ зовлонгоос Ион түүнтэй сууж хэдийд ангижруулах бол? Эцэгтээ хамаг үнэнээ илчилбэл тэр дор нь нам цохиод алчихгүй л бол зөвшөөрөх нь магад. Тосгоныхон цөм түүнийг хуруу занган чичлэхийг Ион хүлээж, зориуд удаж байна гэж үү? Ион түүний хайр сэтгэлийг дэвсчин бузарлаж байна гэсэн бодол эцгийн уур хилэнгээс аймшигтай санагдана.

	Ион бүтэн долоо хоногоор алга үзэгдэхгүй байж сая нэг юм ирэхдээ өвсний саравчинд орохыг татгалзаж тэр нэгэн шөнө Василе Бачу малдаа тэжээл тавьж өгөхөөр ирэхэд золтой л баригдаагүйгээ Анад сануулав. Ана түүнийг гуйж царайчлах зүрх хүрсэнгүй. Жирэмснээ нуугаад ч нэмэргүй болох нь, урьдынх шигээ ирж баймаар юм, бас ямар нэг арга бодож гэмээ нь сайн байна шүү гэж Ана уйлж хайлан хэллээ. Ион нэг гүвтнээд түүнээс хойш дахин үзэгдэхээ больжээ.

	Нэг хоёр бүр, таван долоо хоног өнгөрөв... Ион мод бэлтгэхээр Быргэу даваанд эрчүүлтэй хамт гарсныг Ана сая мэдлээ. Одоо ч өнгөрлөө, бурхан л авран хамгаалдаг байх даа гэж тэр бодно. Арилшгүй гунигаа нулимсаараа угаах гэсэн мэт уйлсаар байв... Царай нь цонхийж шаргалтаад газрын өнгөтэй сэвх суужээ. Үйлдсэн нүгэл нь нэгэнт ил болж, хариу шийтгэл нь дөтөлсөөр байв.

	Мацаг тайлга өнгөрлөө. Жеорже ер гэрлэхийг санадаггүйд нь Василе Бачу цөхрөв. Тэр залуу Анатай дэмий шалиглаж, түүнийг бүх тосгоныхны шившиг болгох гэсэн юм гэж үү? Тэгвэл... яах вэ?... Уур омог нь шатаж оюун нь мансуурсан Василе бодоод бодоод бодын шийр дөрөв гэгч болжээ. Томагийнд очиж хүний ёсоор учраа ололцъё гэж хэд хэдэн удаа боджээ. Гэвч хашаанаасаа гармагц ичиж үхэх дөхнө. Охиноо гуйлгачин царайлж хүнд өгнө гэдэг хаашаа юм? Аврумынд ногоортлоо архи уугаад Жеоржег үхтэл нь муулан лонхтой архитайгаа ярьж суудаг болов.

	Их мацаг болоход тав хоног үлдлээ. Анагийн дотор нь хямрах болов. Түүний гэдэс илэрхий цүдийн, хормой нь огшив. Амиа хорлох вий гэж айсан Василе Бачу охиноо өрөвдөнө...

	Алган дээр нь зоос тавилгүйгээр үзүүлнэ гэж горьдохын аргагүй Филипоюг Армадийгаас одоохондоо залахаа больё гэж шийдээд тэр бүх тойрогт сайн бариач гэж алдаршсан мэргэн Фироану эмгэнийг авчрав. Үрчгэр нүүртэй, цовоо эмгэн Фироана Анатай ганц нэг үг сольж хэвлийг нь илбэн үзсэнээ тариачинд хандаж,

	— Хүү биш бол хачин юм болно, Василе!.. Амар амгалан төрөх болтугай... гэж эрс тэс хэлэв.

	Ана хэвтэртээ эргэн нүдээ анин гэм буруутай нохой шиг, хэдийд эцэг нь ирж алахыг хүлээн хэвтэв. Василе Бачу ганц ч үг дуугарсангүй. Бүхэл оройжин ширээ элэглэж, хүнд өвчтэй хүн шиг хүндээр шүүрс алдан гөлрөн суулаа.

	Монорт Херделя хатагтайг ид жүжиглэж байх үед түүний билиг авьяасыг бишрэгчийн нэг байсан Гицэ Поп гэгч Армадийн шүүхийн ганц румын бичээч Херделягийн багын найз хамт шар айраг уух зуураа Припас тосгоны Ион Гланеташугийн өргөдлийн дагуу хуулийн яамны сайдаас дахин мөрдлөг явуулахыг шаардсан учир шүүхийн газар аймшигтай хэл хөл дэгдээлээ гэж ярив. Быстриц дэх тойргийн шүүхээс мөдхөн ирж, мөрдлөг явуулаад түүнийхээ дүнг дээш илтгэх ёстой комиссыг шүүгч боож үхэх шахан хүлээж байгаа. Шүүгчийн улыг хэн шагайв гэж хүн болгон сэжиглэн ярьж байна гэж ярилаа.

	— Эрхэм Захария минь, манай дарга юу бясалгаж байгаа бол? Та ойлгож байна уу? гэж бичээч инээмсэглэн, —  Тэр айх нь ч юу юм, нэг хар хэрээ нөгөөгийнхөө нүдийг ухдаггүй юм чинь. Гэвч хамар дээрээ няслуулах нь аятайхан юм биш. Миний бодоход иймэрхүү хэрэгт холбогдсоноос сүмийн талбай дээр хоёр сайн алгадуулсан нь дээр! Тэр тариачинд өргөдөл бичих санаа авхуулсан, өргөдлийг нь бичиж өгсөн хүнийг илрүүлж тариачинтай нь хамт шоронгийн тав болгоно гэж тангараглаж байна билээ гэв.

	Энэ үг шүүгчийн сүрдүүлэгтэй нийлээд Херделягийн зүрхийг зүсэх мэт болов. Хэрэг илэрвэл хэрхэн хамгаалах талаар зөвлөгөө өгөөч гэж бичээчээс үнэнээ хэлж гуйя хэмээн үхтэл айсан Херделя анх бодсоноо гэнэт ухаан орж болив. Гице Поп найз нь боловч хаа нэгэн газар санамсаргүй чалчвал балрах нь тэр! Сайтар эргэцүүлэн бодсоны эцэст энэ хэрэг өөрт нь ямар ч аюулгүйг мэдэн бахдах сэтгэл төрж, «Захария Херделя чи овоо эр юм даа! Лут байна шүү.Чамтай өрсөлдөх гээд үзэг л дээ!» гэж бодлоо. Тэгээд ч алгаа үрчин инээмсэглэж бичээч рүү нүдээ ирмэн,

	— Энүүхэндээ гэхэд больж. Түүнийг чимхэх нь зүйтэй. Эс тэгвэл чөтгөрөөс ч хүчтэй юм шиг гаараад байгаа юм гэлээ.

	Гэртээ ирмэгц Ионыг дуудан ирүүлээд саяын сонссоноо дамжуулж, төлөөлөгч яаж ч шалгаасан хэн болохыг нь үл таних Быстрицийн нэгэн ноён бичсэн гэж хэлээрэй хэмээн чандлан захив. Яг л хэлснээр тань болгоё гэж Ион бурхны нэрийг барин хэрээслэн залбирахад хариугаа авах цаг болжээ гэж Херделя ихэмсгээр тунхаглалаа. Худал бурангуйг илчлэгч гэж өөрийгөө тооно. Тэднийг сайн мэддэг ч гэсэн мэндэлдэггүй, болохоор нь шүүгчид нэн дургүй Лаура, Гиги хоёр эцгийнхээ баяр бахдалаас хуваалцлаа. Харин багшийн гэргийн хувьд Белчуг ламтан шоронд орчихвол илүү баярлах билээ. Хүнд нэг л муудвал үүрдийн өстөн болдог Херделя хатагтай лам хэчнээн тал засавч үзэн яддаг байлаа.

	— Хөгшин минь тайвшир! гэж Херделя ихэмсгээр хэлээд, —  Энэ инээдмийн жүжигт эрхэм ламтныг сул үлдээхгүй. Ичгүүр шившгээс ханатлаа хүртэх болно, эргэлзэх хэрэггүй гэлээ.

	Херделягийн гэрт урьд үзэгдээгүй баяр хөөр болсоор байв. Ирээдүй гэдэг саруул сайхан дүрслэгдэнэ. Сайхан мөрөөдөл найдвар бодогдоно.

	Ураг холбох ёслолоос хойш Лаура их өөр болжээ. Лаура хэзээний хэрсүү бөгөөд одоо тэр нь бүр ч зохижээ. Урьд эхтэйгээ мэр сэр зөрдөг байсан бол одоо үеийн найзууд шиг юм бүхэн дээр зөвлөлдөн, хоол яаж хийх, ногоо хэрхэн давсалж даршлахыг ичиж эмээлгүй шалгаадаг болжээ. Дуурайлтай эзэгтэй болохоор шийдсэн тэр бээр хэдий инжгүй ч гэсэн бусад талаараа Трансильванийн язгууртан бүсгүйчүүлээс дутахгүй гэдгээ Пинтяд үзүүлнэ гэж бодно. Энэхүү бодгаль ертөнцөд ховорхон тохиолдох Жеоржегийн харамгүй сэтгэлийг хязгааргүй хайраараа хариулна гэж цаг үргэлж мөрөөднө. Гэвч хэрхэн хайрлахаа төсөөлөн бодох гэхээрээ мухардана. Аурел Унгурян түүний сэтгэлийг эзэмдэж байсан гэвэл эндүүрэл болно. Ялангуяа ирээдүйн хадам эцгээсээ нэр цуутай төрөл садныхаа тухай сонссоноос хойш тэдний уриалгахан угтахад эргэлзэхээ больсон Лаура түүнд бүр ч сэтгэл харьжээ. Гэвч сэтгэлдээ гарсан эрс өөрчлөлтийг эдийн шунал биш биз гэж өөрөө өөрөөсөө асууна.

	Тэр, Аурелд хайртай байсан шүү дээ! Ирэх бүрд нь баярлан угтаж, хэлсэн үг бүрий нь ширхэгчлэн тогтоож, үдэшлэгийн хөгжөөнт бүжигт хамт бүжиглэдэг байгаагүй билүү? Энэ бодол түүнийг зовооно. Энэ л хайр биш бол хайр гэдэг чинь юу юм бэ? Тэр эвгүй зан гаргасан нь үнэн! Пинтя түүнийг гуйсан тухай сонсоод Аурел Унгурян гуниа ч үгүй, цааргалаа ч үгүйг бодоход цаг нөхцөөх төдий зугаа байснаас хэтрээгүй ажээ. Зөвхөн маяглах төдийгөөс хэтрээгүй Лаурагийн буруу ч байж болох юм. Харин Пинтя бол... Ураг холбох ёслол дээр үнсэлцсэнээ, гараа хэрхэн атгалцсанаа, хайраа эв дүйгүйхэн илчилж байсан зэргийг нь санах бүрдээ улайна. Энэ бүхэн түүний зүрхийг үхүүлэхээс өөр юмгүй. Хэдхэн хоногийн өмнө тэр жинхэнэ хайр гэгчийг яруу тэнгэрлэг, дэврүүн ая хөг дуурьссан янагийн шүүрс алдалт, сартай шөнийн хүлээлт гэж санадаг, түүнд үнэн зүрхнээсээ хайртай хүн нь одгүй харанхуй шөнөөр оргуулж аваачих ёстой гэж санадаг байлаа. Харин одоо хуримын цаг ойртох тусам тэрхүү хээнцэр чамин дэврүүллийн оронд хоол хийх, гэр янзлах зэрэг аар саар зүйл ухааны нь эзэмдэн түүний цаана Пинтя нь өндөр, сайхан, нинжин сэтгэлтэй эр байгаасай билээ гэсэн бүдэг мөрөөдөл нуугдана. Өөртөө шинэ хувцас урлаж сууснаа гэнэт гараа унжуулан бодлогоширч, үл ухаарагдах зүйлд хариу эрэх мэт өмнөхөө гөлрөн суудаг болжээ. Пинтя түүнд өдөр болгон захиа ирүүлж, тэр нь түүний зүрхийг бүр ч шимшрүүлнэ. Сэтгэлийн зовлон дуусах тэр мөчийг мэгдэн хүлээж байв.

	Түүний энэхүү гуниг шаналгааг ойлгох, ойлгоод тайвшруулах хүн хэрэгтэй байлаа. Эхээсээ үүнийг горилсны гарз. Өөрийгөө азгүй гэрлэсэнд тооцдог, иймэрхүү нүгэлтэй юм хэзээ ч бодож яваагүй, ялангуяа ийм ховорхон эртэй нийлэх азтайд нь бахдаж байгаа эх нь Лаураг яаж дэмжих билээ. Энэ чинь Захария Херделягийн залуугийн үетэй адилгүй шүү дээ. Энэ бол ерөөс дэмий бодол. Гиги яаж түүний бодлыг ойлгох билээ. Ийм асуудалд дэндүү балчирдана. Лаура түүнтэй нэг удаа зөвлөлдөх гэсэнд гэнэхэн цэцэрхсэнд больж, түүнээс хойш дахин ам нээгээгүй билээ. Найз охиддоо ч сэтгэлээ дэлгэсэнгүй. Түүнийг ойлгох ганц хүн Титу мөн боловч түүний хувь заяаг бодох мантай байх шиг байв. Сүүлийн үед, Лаурагийн хувь заяанд гэнэтийн өөрчлөлт гарснаас хойш эргэлзээг нь залаад өгөх санаа ч алга. Титугийн бодол санаа өөр ертөнцөд яваа мэт байх болжээ...

	Үнэхээр Титу янаг хайрын урхинд торлогдож боддог нь Роза Ланг болжээ. Түүнтэй хэд хэдэн удаа учирснаас хойш түүний бодлыг бүрмөсөн эзэмджээ. Өдөр ч шөнө ч түүний тухай бодохдоо сэтгэл нь нэг догдлон, нэг тарчлан бас баясна. Орчлон байсан байгаагүй нь түүнд адилхан санагдана. Жидовицэд орохгүй нэг өдөр алга. Түүнийгээ харж, учиртай инээмсэглэл, хайр гэрэлтсэн харцыг нь харж дахин тэврэлдэх үнэт цаг мөч хүртлээ сэтгэлээ хууран явахыг хичээж эр хүний олон аргаа шавхдаг байв. Номын мөр, өгүүлбэр, бүхний завсраар хүслийг татсан ганц тэр нь харагдах тул ном унших ч сонин биш байв. Учир нь ном бол Роза биш. Өөрийн үйлт толгойг хэчнээн цагаар хайр найргүй албадаж түүнийхээ ариухан дүрийг найргаар мөнхлөхийг хичээнэ. Хатагтай Ланг гэнэхэн залуугийн сэтгэлд хайрын гал ийнхүү бадраасандаа өөртөө бахдан хариуд нь шинэ шинэ маяг сүвэгчилнэ. Төрөлхийн авхаалжаараа тэр учирч, янаглах шалтгийг амархан олно. Энэхүү дотнын холбоо нь түүнийг сэргээж, өнгө зүс оржээ. Сүүлдээ ухаан жолоо алдан хадуурахаас айж биеэ барьдаг болов. Түүний болгоомжлоход Титу хардаж, бусад руу харсан харц, хэн нэгэнд хэлсэн үг хор шарыг нь буцалгаж Лангтай энэ сайхан бүсгүй нэг гэрт амьдарч, нэг орон дээр унтдаг гэхээс зовж шаналдаг болов. Түүнийг нөхрөөс нь салгаж суух сан гэж бодно. Нэгэн удаа агсам сэтгэлээ барьж чадалгүй энэ хүслээ дэлгэхэд Роза нь түмэнтээ үнсэж мянгантаа тэврэн таалжээ. Гэвч Титу ажилгүй болохоор Роза Ланггүйгээр ганц ч өдөр амьдарч чадахгүйг тэд ойлгоцгоожээ. Үл мэдэх газар явна гэж шийдээгүй атлаа Титу удахгүй Румынд очно, тэгэхдээ түүнийг авч явна гэж амлажээ.

	Анхны хулчгархан учралаас хойш Титу Лангийг хичээлд явсан хойгуур нь Розатай уулздаг болжээ. Төдхөн Титу дасаад нөхөрт нь баригдахаас ч айхаа больжээ. Хэрэв түүнд баригдаж гэмээ нь хэлэх гэж «Эрхэм ноёнтон, бид бие биедээ хайртай. Таныг үзэн ядаж байна. Яаж шийдэхээ өөрөө мэд» гэсэн догь үг бэлдсэн байлаа. Энэ үгс түүнд нь эрхэм, баатарлаг санагдана. Гэвч тийм үг хэлэх эгзэг таарсангүй. Ланг бүх харчуулаас дүлий дүмбэ бололтой, тэр хоёрыг ер хардсангүй. Сурган хүмүүжүүлэх авьяас билгийнхээ дөрөөг чангалахын тулд хичээлийн завсарлагаагаар гэртээ гүйн ирж ганц хундага архи хөнтрөхдөө Роза Титу хоёртой олон дайралдсан боловч гайхаж уцаарлах нь үгүй их л тайвнаар,

	— Чи ирээ юү, найз минь? Уйдсан эхнэрийг минь хөгжөөж өгдөг чинь юутай сайн. Би төдий л эрхлүүлж чаддаггүй юм. Яая гэх вэ, эрийг нас даржээ... Ганц хундага тогтоочихгүй юу? гэдэг байлаа.

	Титу Армадий орохоо ч больжээ. Бүжигт үдэшлэгээс хойш Лукреция Драгутай ердөө л хоёрхон удаа дайралджээ. Розикаг тэврэн таалах болсноосоо хойш тэнгэрлэг дурлалын тухай дурсахаа ч больжээ. Розикаг сайхан ногоон нүдэт, борхон хонгор минь гэж нэг цагт шүлэгтээ энхрийлэн бичдэг байсан бол одоо биеэ тоосон өчүүхэн зусарч бүсгүй гэж тооцох болжээ. Розагийн хайр дурыг татсан тухайгаа хүнд хэлэхийн хэрэг байсангүй. Жинхэнэ янаглал гэдэг бол дэмий яриа биш шүү дээ.

	Цэцэн зөвлөгөөнийг нь дагасны ачаар охидынх нь нэг аз жаргалынхаа замд орсонд баярлан бахадсан Херделя хүүгээ ирээдүйтэй нь хэрхэн залгуулъя даа гэж бодлогоширдог болов. Энэ хүнд бэрх цагт хүн заавал замаа олох хэрэгтэй. Сар улирал зүүд мэт өнгөрч ажил хийгээгүй хүн өтлөхийн цагт газар алгадна. Иймд маргаашаа бодууштай гэж Титуд эцэг нь удаа дараа сануулжээ. Ирээдүйгээ бодож ажилд орно гэдэг бол Розагаас сална гэсэн үг гэдгийг сайтар ухаарсан Титу битүүдээ уцаарлана. Бүх л насаараа гэрийн мухар сахин лазагнах буруу гэдэг нь эсэргүүцэхийн аргагүй үнэн тул уруу царайлан хямсалзаж,

	— Үгүй гэсэн хүн хаана байна? Ямар нэг ажил олоод л өгдөг юм бол хийхээ л хийнэ. Авьяас билгийг минь тоодоггүй юм бол та бүхэнд тээр бололгүй хоолыг чинь хороолгүй гудамж шүүрдэхэд ч би бэлэн байна! гэж үглэнэ.

	Түүний сүрдүүлэг гэрийнхнийгээ дөнгөнө. Дүү охид нь түүнийг хэрээрээ өмгөөлж уярсан эх нь наадхыгаа орхиоч гэх шиг Херделя руу хялалзана. Херделя толгойгоо маажин өөрийгөө зөвтгөх гэх нь Титугийн шархан дээр давс үрэхтэй адил.

	Титу Ланг хатагтайг сахих болсон нь хавийн еврей нарын хараанд өртжээ. Махны худалдагч Каганын гэртээ өтөлсөн үл шагаймтгай охид Лангийнтай хөрш бөгөөд хийх юмаа олж ядахдаа Титуг тагнан, хэдэн удаа ирэв, хэдэн цагт ирээд хэдэн цагт буцав гэдгийг цаг цагаар нь нарийвчлан тэмдэглэж байлаа. Роза тэдэнтэй ихэмсэг дээрэнгүй харьцдаг учир хорссон тэд нь Лангийн мажар авгай Припасын багшийн хүүтэй жого ургав гэж цуурхал тараажээ. Энэ нь Титуг түмний нүдэнд өртүүлж, Роза Лангийг араар нь тавьж байгаа тухай цуу Армадийд хүрч тэндхийн багш нарын амаар дамжин төдхөн Херделягийн сонорыг дэлслээ. Энэ цуу яриаг Титугийн бүхнийг үл тоомсорлогч зантай нь уялдуулан бодоод бөөн хэрүүл дэгдэхээс эмээсэн өвгөн хүүгийнхээ ирээдүйг бодож, түүнийгээ аюултай хайр сэтгэлийн урхинаас мулталж авахыг хичээн ядаж бичээчийн орон тоо бүхий газар эрж хайх болов. Түүнээс гадна яг тэр үеэр Титугийн явдал Херделя хатагтай болон охидын сонорт бас хүрсэн бөгөөд бага хөвгүүний толгойг эргүүлэхдээ ч ичихгүй байгаа тэр эрээ цээрээ алдсан хүүхнийг харааж загнах үгээ ч олохгүй байжээ.

	Тийм учраас Гаргалэугийн тамгын түшмэлтэй Армадийд уулзсан, ухаалаг овсгоотой бичээч хэрэгтэй гэнэ. Титуг дуртайяа авч чамгүй цалин олгоно гэж байна хэмээн нэгэн үдэш багш сониныг дуулган ирэхэд гэрийнхэн нь бөөн баяр боллоо. Харин Титугийн царай хувьсхийв.

	— Гаргалэу гэнэ ээ? гэж тэр Жидовицээс цөлөгдөх газар хүртэлх зайг барагцаалан бодож амьтай төдийхөн дуугаар лавлалаа.

	— Гаргалэу... Ойрхон уу? Өвгөн асуултын учрыг гадарлан хариулж, —  Армадийгаас долоо дахь тосгон шүү дээ... Тамгын түшмэл Фридман та хоёр гар нийлнэ. Үрлэггүй болохоор чи мөнгө хураана. Тэгээд сэтгэлийнхээ дуудлагаар дуртай зүг рүүгээ нисэх зам чинь нээгдэнэ. Гаргалэуд чамайг шингээчихгүй. Энэ бол түр зуурын хэрэг... гэв.

	Херделя тун эелдэг ярьсан учир Титу уурлаж чадсангүй. Юутай ч гэсэн Розатайгаа зөвлөлдье гэж бодоод,

	— За яамай... хоёр гурван хоног бодож болио биз дээ... Ямар баларчих гэж байгаа биш дээ... гэлээ.

	Тэр хоёрын тухай цуу яриа дэгдсэнийг мэдсэн Роза Ланг ажилд орох нь зүйтэй гэж зөвлөөд, харин сэтгэлээ хувиргалгүй байн байн ирж байх ам өчгийг нь авлаа. Хүн болгон ул шагайх гэж чармайж буй энэ үед сонор сэрэмжтэй байх нь зүйтэй, чиний хайр дурлалгүйгээр өнчрөх учир өөрөө ч очихыг хичээнэ гэж цаадах нь амлав.

	Пүрэв гаригт Херделя Армадийд Фридмантай ахин уулзаж, Титу ирэх долоо хоногт албандаа ороход бэлэн гэж мэдэгдээд буцах замдаа дунд сургуулийн үүдэнд үдийн ажлаасаа бууж явсан шүүгчтэй халз тулгарчхав. Багштан хүндэтгэлтэйеэ мэндэлсэнд мажар хөмсгөө зангидан толгой ч дохисонгүй. Хэд алхсаны хойно шүүгч араас нь дуудаад ихэмсгээр сүрдүүлэн харж ийн асуулаа.

	— Херделя ноёнтон та Припасын тариачны өмнөөс яаманд гомдол гаргасан уу?

	Багш юу хэлэхээ мэдэхгүй түгдрэн тулгамдсанаа мажар үгсийг эвлүүлж ядан мунгинаж,

	— Би юү дээ! Та ингэж санах ч гэж дээ. Хуулийг хүндэтгэгч... би юу? гэлээ.

	— Тийм болог гэж шүүгч бувтнаад ихэмсгээр салж одлоо.

	Энэ уулзалт Херделягийн зүрхийг үхүүлжээ. Энэ мажар сэжиг авчээ. Тэр ч байтугай өргөдөл бичсэнийг баттай мэдсэнээс зайлахгүй нь. Энэхүү уулзалтын дараа юу гээч болохыг тааж ядан гэр лүүгээ гэлдэрлээ. Энэ мажар яаж шиншлэв ээ? Эсвэл би нэг газар чалччихаа юу? Найз нөхдийнхөө дунд дэмий чалчдаг зантай хойно магадгүй юм шүү! Шүүгчийг лут дөнгөлөө, шоронд суухгүй гэхэд ажлаасаа халагдаж гэж бодсоныг яана! Гомдол бичсэн минь илэрч, шүүгчийн занал хэрэгжвэл яана? Бичээчийн үг чихэнд нь дахин хангинаж улам ч сандрав.

	Хуримыг Фомина гэгээний гаригт хийхээр товлосон Пинтягийн захидлыг гэрийнхэн нь дөнгөж аваад байлаа. Херделя баярлах гэж хичээвч сэтгэл нь урьдын адил түгшин гонсойсоор байв. Худал шалтаглан гэрээсээ гарч, ганц ч үг алдаж болохгүй, эс тэгвэл хоёр хар толгойгоо хөөднө гэж Ионд сануулахаар зам хөндлөн гаталж Гланеташугийн рүү яаран алхав. Зоосны нүхээр хэрчсэн ч багштаныгаа яагаад ч хэрэгт орооцолдуулахгүй гэж Ион амлавч хааш яаш харагдав. Түүний амлалт Херделяг тайвшруулсангүй, харин ч түүний байгаа янз нь түгшүүр төрүүлэв.

	Зүрх нь зовууриар дүүрсэн гэсэн ч гэрийнхэндээ ганц үг цухуйлгаж зүрхэлсэнгүй. Баяр хөөрийг нь гутаагаад яах вэ! Айн сандарсандаа тэвнийг тэмээ гэж бодсон ч байж болох, гэмшлийн ухаарал ч байж болох... гэсэн найдваргүйхэн итгэл аймшигтайхан таавар хоёр түүний сэтгэлийн гүнд тулалдан авай.

	Василе Бачу халуун нурам дээр хэвтсэн юм шиг шөнөжин хөрвөөв. Фироана эмгэн бодол санааг нь бусниулснаас тэр орох газраа олж ядах мэт байлаа. Гэрэл гэгээнээс ичсэн юм шиг хэвтэнгүүтээ гэрлээ унтраав. Харанхуйд бол амьсгалахад ч арай чөлөөтэй юм шиг. Ор дэвсгэр нь нүцгэн шал шиг нухан тав алдуулж, даавуун доорх сүрлээ хэчнээн засавч удаан хэвтэрт залхсан өвчтэй хүн шиг тарчилна. Ионы хүсэл дурыг хангасан тэр шөнийн адил Ана амьсгал даран чих тавьж эцгийнхээ дугжрахыг хүлээж, хөдлөх бүрд нь давхийн хэдийд босож ирээд хөлөөс нь чирэн унагаж алах бол доо хэмээсээр дуг хийсэнгүй.

	Үүр гэгээрэхийн өмнөхөн зүүрмэглэхчээ болжээ. Айн цочиж сэрвээс өвлийн цагаан гэгээ цонхоор нь шагайж, өвгөн эцэг нь аль хэдийн гараад явчихсан байв. Айх гутрах хосолно. Хурдхан зодоод өгөөсэй гэж хүлээнэ гэдэг ямар ч өвчнөөс шаналгаатай юм. Зодуулаад ёолж уйлж гэмээ нь эцэг яах бол гэсэн тамаас ангижрах билээ. Хэнтэй нүгэл үйлдсэнийг эцэг нь гадарласан юм шиг санагдах учир яагаад дув дуугүй байгаад нь гайхаш тасарна. Ионыг уулнаас ирэхийг хүлээж байгаа байх гэж нэгэн үе бодов. Гэтэл Ион гэртээ хэдийн иржээ. Василе Бачу бас л дуугүй байлаа.

	Хоёр өдөржин Ана пин дотроо юм угааж буцалгаад одоо гэрийнхээ араар, цэцэрлэгийнх нь цаахнуур урсдаг ламын цутгалд зайлах л дутуу байна. Тэр дулаан гутлаа углаж, дотоод хормойг бүсэндээ хавчуулаад мөс цоолох сүх сугавчлан цутгал руу одлоо. Цэцэрлэг унасан цас танхил охины царай шиг туяарна. Жаварт гагнагдсан цасыг хүнд гутлаараа туучиж өлмий дотроо гаслуулан чахруулах нь Анад хайран санагдана. Сүхээрээ хэд цохиод дөрвөн хуруу цасаар бүрхэгдсэн мөсөнд дугараг цооног гаргав. Дотроос нь уцаарлах мэт шуугин хальсан ус хүчилж дийлэмгүй мөсөн шоронгоосоо гарсан мэт ирмэгийн цас руу цалгилан нүүв. Ана гэртээ хариад сагс дүүрэн угаасан хувцас цагаан хэрэглэл, явган сандал модон гулуузаа сугавчлан, гар нь даарч янгинах үед гараа бүлээцүүлэх халуун ус бүхий ваар барьж буцав.

	Булхсан хувцас хунараа гэртээ аваачих зуураа эцгийнхээ ирсэн эсэхийг тандах хэмээн угаасан юмныхаа талыг үлдээжээ. Намхан урт сандал дээр цувуулан тараасан хувцас хунарынхаа саван давсыг сайтар шавхан гаргахын тулд гулуузаараа хайр найргүй цохиж, дараа нь цооногтоо булхаж дахин гаргаснаа цас шиг ариун болтол нь дахин нүдэв. Тэгснээ усыг нь шавхран мушгиж сэгсрээд сая хажуу тийш нь тавина...

	Жаварт түүний яс нь янгинана, хүч нь барагдана. Гэвч ажирсангүй... «Эцэг яах бол» гэсэн түгшүүр салсангүй. Тэр нь улам тэлж «Эцэг яах бол? Ион яадаг бол? Хүмүүс юу гэх бол...» гэсэн бодол болж хувирна.

	Эцэг нь Ионтой уулзахаар явсныг бодохоос найдлага төрнө... Сайн муугийн алинаар хэрэг дуусахыг таах гэж хичээнэ... Хэвлийд голлосон хүүхдэдээ үүртэн ядарч, байн байн амрахаас аргагүй болно. Түүний харц заримдаа янагийн шивнээн шиг заримдаа өс авагч дайсан мэт хөлийн нь дор хоржигнон цалгилах усан дээгүүр бэлчинэ. Үхэх тухай бодохоо ч больжээ. Сомеша голын эргээр явж байгаад зун амиа хорлохоор завдсанаа тэнэг зүйл байж гэдгийг ухааран гайхаж нуруугаа цэхлэн шүүрс алдаад хөрж бүрзийн улайсан гараараа том болсон гэдсээ өөрийн мэдэлгүй илэв.

	Эргэлзэн шаналж нойргүй хоносон Василе Бачу үүр цаймагц гэрээсээ гаран оджээ. Түүний сэтгэж дадаагүй оюун ухаан нь хүчтэй гал дээр тавьж орхисон тогоо дүүрэн ус шиг даргилна. Охиноо жирэмсэн болсонд биш, Жеорже түүнийг бузарлаад эхнэрээ болгож авалгүй хаясанд сэтгэл нь бухимдаж дургүй нь хүрнэ. Ичиж зовно гэдэг түүний уур хилэнг улам ч бадрааж, нэгэнт тэр залуу шударга журамтайгаа батлах гэж яарахгүй байгаа хойно Анаг хүүхдээ гэртээ төрүүлж олны доог болохоос урьд Томатай ярилцаж учраа ололцох нь зүйтэй гэж өөрийгөө шавдуулжээ. Ирэх ёстой Жеорже юунд өөртэй нь эс учирна вэ? Нарийн шунаг эцэгтэйгээ инжний талаар тохиролцоогүй юм уу? Хэдэн далайн тэртээд амьдран суугаа биш дээ, нэг ирээд тэр тухайгаа ярьж болмоор доо. Эсвэл Жеорже хүүхдийн эцэг биш юм уу? Сүүлчийн энэ бодол зүрхийг нь зүсэж, тархий нь тамлана. Ийм үедээ тэр шүднийхээ завсраар хараал зүхэл урсгаж орон дээрээ уурын тэрэг мэт байж ядан уухилан хөрвөөнө. Үнэн зөвийг олон олтлоо Анаг багалзуурдахад ч бэлэн байлаа. Тэгснээ энэ сэжиглэлээ сэтгэлээсээ үлдэн хөөж, Жеорже ариун журмыг сахина гэж сэтгэлээ зогооно. Анаг түүний эхнэр болгон өгнө гэж амлаж түүнийг хүргэн хүү гэж нэрлэх болсон тэр цагаас хойш юу болсныг санах гэж хичээхдээ архины аагт бараг ухаан алдсан байсан ч охиныхоо дуу алдах, огцом амьсгалыг сонссон тэр нэгэн шөнийг дахин санаж, яг л тэр шөнө гай учирчээ хэмээн бодов. Сөөнгө хоолойгоор шивнэсэн дууны эзнийг Жеоржегоос өөр хүн байх ёсгүй гэж өөрөө өөрийгөө хууран сэтгэлээ тайвшруулж санасандаа хүрэх гэсэн догдлолыг нь намжаана.

	Сэтгэл шаналан хямравч Анад уурласангүй. Үнэнийг хэлэхэд тоосонгүй. Түүний хэтэрхий дуулгавартайг мэдэх учир буруутгасангүй. Эхнэрээ болгож авна гэж ам ангайгаагүй байхад нь түүнд эзэгнүүлдэг юутай мунхаг хэрэг болов доо гэж харамсана. Томагийн хүүгийн тухай өдөр шөнөгүй амны уншлага болсонд автаад ийм хэрэг боллоо гэдэгт эргэлзэхгүй байлаа. Амьдрал мэдэхгүй, Ион Гланеташугийн эхнэр болохоос ч буцахгүй охиноо хориглож залсан хүн яахан зэмлэх билээ дээ?

	Эцэст нь энэ хэргийг нэг тийш нь болгохын тулд өглөөгүүр Томагийнхаар орж үг алдсан болж тэдний дотор санааг нь мэдэх хэрэгтэй гэж шийджээ.

	Дөнгөж үүр цаймагц гэрт нь барьж учрахын тулд тэр Томагийнх руу явлаа. Ичгүүр сонжуураа таягдан хашааны хаалгаар гармагцаа усны тунгалаг мандал дээрх элдэв хог буртаг шиг санааг нь гадарлах хэмээн Арын гудамж руу эргэн Балбукийнд дөхөж очлоо. Алхам бүрд ичгүүр нэмэгдэж зориг нь шантарчээ.

	— Миний охиныг аваач гэж Томагаас гуйх ч гэж үү. Тэгснээс хэлгүй болсон минь дээр! гэж тэр хэсэг байшингийн дундах чулуун барилгыг харан бувтнаад, — Би гуйлгачин биш, тосгоны даамал ч явсан юм чинь горьдохгүй ээ!.. гэлээ.

	Тэр Томагийн байшингийн өмнүүр өнгөрөнгөө нүдний булангаар сэм харваас сийлж гоёсон дааман хаалга эрдэнэ шишээр таазыг нь тултал дүүргэсэн бургасан сүлжмэл агуулах, баян айлынх гэдгээрээ гайхуулах мэт байшин, зарим нь овоолоостой хужраас долоож, зарим нь ам хамраасаа уур савсуулан хивж байгаа хашаагаар дүүрэн мал харагдав. «Чинээлэг л айл юм, маргах юун» гэж Томагийн баяныг сая л мэдсэн юм шиг Василе Бачу бодлоо.

	Ойн хажуугийн замын дагуух өвөлжих буудайн талбайнуудыг нь морь чаргаар гишгүүлэн дагтаршуулжээ гэж сонссоноо санав. Очиж үзэх сэн гэж аль хэдийнээс санасан билээ. Аж ахуйн санаашралд автсан тэр алхаагаа нэмэн Томагийнд орох гэснээ ч мартаж, нэг мэдэхэд тосгоны захад гарсан байлаа. Талбайнуудаа харваас цас ихтэй газар нь хөндлөнгөөс хөндсөний ямар ч сэвгүй харагдана... Нэгэнт энд ирснийх цас хайлаагүй байгаа дээр ирэх өвөл хүрэлцэхүйц түлээ бэлтгэх хэрэгтэй гэж бодоод мод үзэхээр ой руу алхав. Модон дотор тэнэж, огтолж бэлтгэх модоо шилж явснаа гэнэт Томагийн хашаанд хураалттай байсан түлээг санаж гэрээсээ ямар зорилготой гарснаа сая санаж, өөрөө өөртөө уцаарлан огцом эргэж тосгон руу одов.

	— Хүний үнэргүй амьтдын өмнө би ичих юун? гэж уцаарлан бувтнаад, — Хэрэв та нарыг шазуураа зуугаад байвал бүдүүн дүнзийг чинь тайрчих сүх надад бий шүү гэлээ.

	Жеорже худгаас малаа усалж байна. Худгийн татуурга хяхтнан чахарч, дүүрэн устай хувинг өөд нь татна. Василе Бачу хашааны хаалгыг тасхийтэл хаан залуугийн дэргэд очсоноо ширүүн дуугаар:

	— Жеорже, чи надтай зам нийлэхээ болио шив дээ? Би чамайг хайрлаж, өхөөрдөж хүндэлж байхад, харин чи намайг доог тохууны бай болгочхоод нүүр буруулдаг болоо шив? гэлээ.

	Жеорже ерийн тайвнаар хувингаа өргөн ирмэгт нь мөс барилдсан онгоц руугаа ус юүлэв. Юүлсэн ус цэлсхийхэд тайван ууж байсан мал нэгэн зэрэг далдиран толгойгоо өргөв.

	— Василе ах минь, та юу гэлээ гэнэ ээ? гэж залуу толгойгоо өргөн хоёр гараараа хувингаасаа зууран асуултыг асуултаар хариуллаа. 

	Жеоржегийн хайхрамжгүй, хөндий байгаа нь өвгөнийг бүр ч галзууруулах дөхжээ. Тэр шүд зуун биеэ барьж, түүнтэй ярилцахдаа хараал урсгахгүйг хичээн,

	— Чи чинь овилгогүй залуу юм даа. Би мэдлээ, дуулав уу? гэсэнд,

	— Яагаад тэр бил ээ? гэж Жеорже огт хөдлөлгүй хэллээ.

	— Яагаад гэвэл үү? Хэлээд өгье. Чи миний охинтой самуурч жирэмсэн болгочхоод одоо мэдэхийг ч хүсэхгүй байна гэнэ ээ. Чиний өөдтэй чинь аль вэ?

	— Би юу?

	— Мэдээжээр чи!

	Залуу хувингаа тавьж гараа өмдөндөө арчаад, хэн ч харсан царай улайлгамаар, өрөвдсөн янзтай инээмсэглэн газар хотолзтол том том алхсаар Василе Бачу руу дөхөж ирлээ. Тэр Василе Бачугийн нүд рүү цэх ширтэж, түүний эндүүрлийг ухааруулах гэсэн янзтайгаар аажимхан ярьсан нь:

	— Василе ах минь, та эндүүрч байна. Та юунд намайг зэмлэнэ вэ? Би ер падгүйг та ойлго! Үнэн шүү, надад итгээрэй! Анад би хуруугаа ч хүргээгүй гэдгээ загалмайлан тангараглахад ч бэлэн... Би Анад үнэхээр хайр сэтгэлтэй байсаан. Танайхаар орж гарч сайны ерөөл бүрдүүлэх гэж хэрээрээ мэрийсэн. Василе ах минь, гэтэл хувь төөрөг өөрөөр эргэлээ. Энэ бол миний буруу биш... Өөр хүн танайхаас шөнө гарч явахыг би үзэж, тэр ч байтугай зарим нэг юм сонссоноосоо хойш хөндийрсөн юм...

	Василе Бачу бүхнийг ойлгож, яг л тархин дундуураа сүхээр татуулсан юм шиг болов. Түүний цус бүрхсэн нүдэнд хашаа байшин бүргэлзээд яг л газар хөдөлж байгаа юм шиг далбилзав. Залуугийн зэмлэх, харамсах, тайтгаруулах үг сэлтийг сонссон боловч юу ч ойлгосонгүй. Бас Жеоржегийн ээж ойртон ирж уйлагнасан хоолойгоор олныг үглэн гараа занган тэнгэр өөд харан загалмайлахыг зүүд манан дундаа там тум үзжээ... Түүний ухаанд ёстой л ухна унаж үхнэ гэгч болжээ. Жеорже буруугүй юм байна гэсэн ганц бодол түүнийг тарчлааж, охиноо хавханд орсон араатан шиг балбах сан гэж бодов.

	Гурван өдөр, гурван шөнө дараалан балгачхаад тийм дор ордоггүй Бачу яг ухаангүй юм шиг тал тал тийшээ гуйвлан гэрээ зүглэлээ. Зам төгсгөлгүй мэт санагдана. Хурдхан гэртээ харьж тэвчишгүй зовлонгоосоо ангижрахын тулд хана мөргөж дагзаа хагалах сан гэж яарна.

	Тэр хашааны явган хаалгаар ормогцоо сагс дүүрэн угаасан юм авч яваа Анаг харлаа. Одоо түүнд охин нь биш, харин эрээн бүс бүсэлсэн дээш огшсон хормогч доороос цүдийх, нүгэл агуулсан гутамшгийн гэдэс л харагдаж байлаа.

	Зүрх зүсэх хутга мэт хүйтэн, араатны харцтай мөргөлдөөд Ана чулуун хөшөө шиг дороо хөшчихөв. Аюул тулгарсныг зөнгөөрөө мэдсэн тэр:

	— Амь өршөө, аав минь! Амь өршөө, битгий алаач дээ! гэж тэнхээ мэдэн хашхирав. Түүний сагстай юм нь унаад угаасан зүйлс нь цасан дээр тарж, амьдын өнгөгүй болсон гараараа гэдсээ хамгаалан тэвэрч өрөвдөлтэй сулхнаар гиншив.

	Араатан олзоо тасчихын өмнө дээрэнгүй харцаар нэвт ширтэн бэмбэгэнүүлж уур хилэнгээ бадраадгийн адил Василе Бачуд Анагийн айж сандран хашхирах нь өдөөн хатгалга мэт санагдаж хор шарыг буцалгав.

	Том том алхлан очиж таван хуруугаа үсэнд нь шигтгэж гуд татан газар унагаад уухилж, аахилан түүний толгой, гэдэс рүү нударга зангидан балбаж,

	— Өлөгчин... хар өлөгчин... алаад хаячихъя... Ичгүүртэй балай Гланеташугийн хүү хэрэгтэй гэнэ ээ... Май... май! гэнэ.

	Анагийн дуу тэнгэрт хадаж, түүнээс нь зовлон шаналгаа илт сонсогдоно.

	— Аав минь, өршөө... Амь авар!..

	Тэр хэдий чанга хашхирах тусам Василе улам хилэгнэж, охиныхоо дууг дарах гэсэн шиг тэнхээгээрээ бархирна. Ана бүр ч их дуугаар орилоход өнөөх гутамшгийн гэдсийг харсан Василе Бачу гэдэс рүү нь янцаглан өшиглөж, өшиглөх тусмаа сэтгэл нь арай уужрах ажээ. Анагийн зөрүүлсэн гар нь нүглийнхээ үрийг зэрлэг балбалтаас хамгаална. Гэтэл эцгийн хүнд гутал ахин дахин буусаар, өвлийн жаварт хөрзийсөн гар нь хага хага язарч, булгарчээ. Түүний аймшигтай хашхираан шувуу мэт нисэн тосгоноор тархсан төдийгүй өвлийн жаварт бээрсэн толгодоор нэг цуурайтна. Василе Бачугийн уур хилэн шатан охиноо балбасаар байв. Анагийн дууг намжаах гэж толгойг нь цас руу гударсанд хамар амнаас нь сад тавьсан цус, орчны цас мөсийг бялдаж, цээжний нь гүнээс хэрчигнэх дуу сонстов. 

	Василе Бачугийнхаас хадах нарийн бүдүүн дуунаар тосгоныхон хөлтэй нь хөлхөж, хөлгүй нь мөлхөв. Хөршийн авгайчуул гүйлдэн ирэвч хашаанд орохоосоо эмээн хаалганы дэргэд бөөгнөрөлдөж тэндээсээ, Бачуг тайтгаруулах хэмээн:

	— Василе гуай, тавиач, наадхыгаа... Аллаа, авраач!.. Хараач амьсгалаа хураачхаж... Ээ халаг, алчхаж... Авраач та минь... Авраач... гэлцэнэ.

	Эрчүүлээс хамгийн түрүүнд Аврум гүйж ирэв. Мухлагтаа тоолж баршгүй олон зодоонд оролцож, айж эмээхээ больсон тэр хашаанд гүйн орж Василед:

	— За болно, өвгөөн! Дуулж байна уу? Болно гэм! гэхэд юу ч сонсох сөхөөгүй болсон Василе далайсан гарыг нь барьсан Аврумыг угз татан шилбүүрдээд охиноо улам их балбав. Тэр нь гэдэснээсээ гараа салгалгүй, хааяа уртаа ёолж түрүүлгээ харан хэвтэнэ.

	Энэ явдлыг үзсэн авгай хүүхдүүд айж нүдээ бүлтэлзүүлж, тосгоноор нэг яриа дэлгэн:

	— Василе Бачу Анаг цаг балбалаа, ална гэж занаж байна гэлцэнэ.

	Хөрш айлын эрчүүл сая, авгай хүүхдийнхээ албадлагаар туугдан ирж Василег аргадах гэв. Бусдын хэрэгт хошуу дүрэх эрх тэдэнд үгүй тул Аврум шиг салгахаар зориглон ойртох хүн нэг ч байсангүй. Василе олон амьтан цугларсанд уурлаж тэдний улиглалаас хагацахын түүс болохдоо ухаан хагас охиноо гэртээ чирэн орж хаалгаа түгжээд хилэгнэн балбав. Анагийн хашхирах дуу гарсаар.

	— Аав минь өршөө!.. Амь авраач... Аав аа гэнэ.

	Хашаа, гудамжинд хүмүүс толгой сэгсрэн загалмайлан зогсоцгооно. Тэдний дунд нэг чавганц тэсэж ядан гар хуруугаа мушгилан:

	— Василе солиорчээ та минь, хүн амины хэрэг гарах нь!.. гэж хашхирав.

	Максим Оприйн бэлэвсэн эхнэрийн охин Флорика хамгийн анх харсан байж. Анаг эцгээс нь салгах хүнгүйг мэдээд багшийнд гүйн очиж, хэний ч үгэнд үл орох буруу номтон Бачуг тайтгаруулж хайрлаач гэж гуйв. Херделя босон харайж, бүрхээ духдуулаад Василе хэдий тэнэг боловч үгэнд минь орно гэж горилон хэрэг мандсан зүг рүү гүйлээ. Флорика юу болсныг тоочихоор тэднийд үлдэхээс өөр аргагүй болов. Хатагтай Херделя охидынхоо хамт архичин Василегийн зэрлэг авирыг зэвүүцэж, түүнийг элдвээр харааж зүхэв. Анагийн хашхирахыг сонсохоор Гиги, дараа нь Лаура, хатагтай Херделя нар тагтан дээр гарсан боловч юу ч сонсогдсонгүй. Гудамд хөл үймээн ихсэж хүмүүс хэсэг хэсгээрээ бөөгнөрөн хэрэг дэгдсэн хашаа руу байн байн харцгааж зарим нь төвөгшөөн зарим нь гайхан хүүрнэлдэнэ. Гланеташугийн хашаанд толгой нүцгэн Ион тосгоны зүг чих тавин газар шаасан мэт зогсож ясархаг нүүрэнд нь бах ханасан зэвүүн совин тодорно. Зенобия юу болсныг тодорхой мэдэх гэж хашааныхаа хаалгаар шагайн хэн нэгэнтэй үг солино.

	— Василе Бачугийн юу хийж байгааг Ион чи сонсов уу? гэж Гиги тагтан дээрээсээ харуусан чичирхийлсэн дуугаар хашхирсанд,

	— Мэдээжийн хэрэг гэж Ион мөрөө хавчигасхийлгэн хариуллаа.

	— Аюултай яа! гэж Лаура чичирхийлэн хэлбээс,

	— Зүгээр. Тэгвэл таарна. Олигтойхон болгож тавивал зохино гэж Ион мушийн инээмсэглэснээ царай нь барайв.

	— Шоронгийн тав болмор! Ингэж ярихаасаа зовохгүй байна уу? Чамд хайрлах сэтгэл бий юү? гэж Херделя хатагтай хилэгнээд,

	— Та нар гэнэхэн охидын толгойг эргүүлж урхидчихаад дараа нь зовлонгоор нь тавлана гэнэ ээ! Өөдгүй муу новш!..гэлээ.

	Хараал нэг чихээр нь орж нөгөөгөөр нь гарсан юм шиг Ион тоомсоргүйхнээр мөрөө хавчлаа. Тэгснээ Мачедон Чергеташутай чанга чанга ярилцан ирж яваа багштаны дууг сонсоод байшиндаа хурдхан орлоо.

	— Юу болов, ноён багштан? Яачхаж вэ? гэж Зенобия сониучирхсандаа тэсгэлгүй асуулаа.

	— Цаад муу гайхлаасаа асуу, тэр л бүхнээс илүү мэднэ гэж Херделя уцаарлав.

	Сэхээвч рүүгээ орох зуураа тэр тэсэж ядан хүлээж байсан гэрийнхэндээ,

	— Намайг очиход зодохоо больсон байлаа. Цаадах нь үхлүүт байна. Би харлаа. Зүрх шимширмээр юм. Нил цус. Эрүүл газар үгүй бололтой!.. Хөөрхий амьтан! Одоо Василе жаахан тайвширсан байх. Би баахан зэмлэлээ, ямар ч нэмэр алга. Ана нь Ион Гланеташугаас хүүхэд олоод таван сар болж байгаа юм гэнэ. Тэгээд л зодож дээ гэлээ.

	Маргааш нь Василе Бачу мухлагт очиж дуу шуугүй ганцаар суун үе үе давхиж аяга сав хагалчих нь уу гэж Аврумыг давхийтэл байдаг тэнхээгээрээ ширээ шаан үдэш болтол ганцаар сууж уугаад үнийг шударгаар төлж гэртээ харимагцаа тэртэй тэргүй хөх няц болсон Анаг бас л айл хөршийнхөн ирж салгах хүртэл балбажээ.

	Гурав дахь өдрөө арай намжив бололтой. Үдийн хэрд Анагийн гарыг атган тайван ярьж байснаа гурав хоногийн турш балмагдуулсан шигээ нүд нь гялалзан хүйтэрч,

	— Хэлэх үгийг минь сонс! Бас юу хэлэхийг минь сайн тогтоож ав. Би уй зовлондоо ханасан хөгшин эр. Миний үгэнд ороогүй учир одоо чамд тусжээ... Яая гэж байна, чи! Мэдээжийн буруу. Гэхдээ бүдэрдэггүй морь, энддэггүй хүн хаана байх вэ. Бид адилхан хүн.. Алдаж болсон юм, залруулах л хэрэгтэй дээ... Эс тэгвэл балчигт живдэг юм. Би тархиа гашилтал бодлоо. Хэцүү амьдралтай байснаа ч саналаа... Цүдгэр чамайг хэн ч тоож авахгүй, чи ч ойлгож байгаа... гэж хэлэв.

	Василе Бачу шүдээ хавиран дуугүй болов. Уураа барин шүлсээ залгиад хүзүүгээ сунгаж яриагаа зөөлрүүлэхийг хичээн:

	Охин минь, чи алдаагаа өөрөө залруулах ёстой... Ийм л байна, Тухайлбал... эсвэл... би чамд буруу юм ярьж байна уу? Үгүй ээ, зөв л байх ёстой... Миний үгэнд оролгүй, түүнтэй сэмбэгэнэснээрээ чи тэр Гланеташутайгаа өөрөө ярилцаг гэж би бодлоо. Ингэх л боллоо. Ямар вэ, Охин минь? Тэгсэн нь арай дээр. Өөрсдөө тохиролц...Би хөндлөнгөөс орохгүй... Яая гэх вэ! Ийм л шив дээ охин минь... гэхэд,

	— Тэгье л дээ, аав минь гэж Ана айсандаа гөлгөнөн харж, уйлагнан хэллээ.

	— Тэгж үз, охин минь гэж хэлэхдээ Василе дахин царайгаа барайлган хэлэв.

	Сэтгэл зовж тэнхэл тасарсан Ана Гланеташугийн руу гэлдрэв. Толгойд нь бодож санах, найдаж итгэх юу ч байсангүй. Үхлээр заналхийлсэн эцгийнх нь харц түүнийг ташуурдаж, тэр яг л зодуулсан нохой шиг явжээ. Замдаа хүнтэй дайралдсан эсэх, тэнгэр нартай, бүрхэг алин болохыг ч мэдэлгүй Гланеташугийнд ирсэн байжээ. Ион гэртээ байна. Хажуугаас нь хороосон эрдэнэ шишийн талх, давсалсан гахайн өөх, даавууны өөдсөн дээр нунтагласан давс бүхий ширээний хажууд суугаад Ион улаан хальстай том сонгино арилгаж байна. Гланеташу пийшингийн дэргэд гаансаа зуун, гараа өвдгөн дээрээ тавин зүүрмэглэнэ. Зенобия гурван хөлтэй хайруул доогуур цог татаж байна Өвдөг нь чичирч сульдсан Ана зөвшөөрөлгүйгээр урт сандал дээр нь суулаа.

	Нулимс цийлгэнэсэн нүдээр Ионыг ширтвээс тэр нь Анагийн орж ирснийг огт мэдээгүй царайлж, гахайн өөхнөөс огтлон зүсэм талхан дээр тавиад ам руугаа чихэн, цэвэрлэсэн сонгино давсанд дүрж амтархан зажлан байв. Ингэж их зовж шаналж байхад нь хэнэггүй буйг хараад Ана гайхширан, харин Ионыг ертөнц дээр хамгаас илүү их хайрлан, юу хүлээж, хэрхэхээ ч мэдэлгүй дуугүй суулаа. Тасалгаанд нам гүм, Ион шал шалхийн зажлах нь Анаг доромжлох мэт ажээ.

	— Ана минь, чи манайд юу гэж ирэв? гэсэн Зенобиягийн гайхшаар дүүрэн нарийн дуу Анаг нойрноос нь сэрээх мэт цочоов. Ана юу гэхээ мэдэхгүй байснаа гэнэт тэвдсэн уйлагнуур дуугаар,

	— Зенобия эгч ээ... би Ионтой уулзах гэсэн юм... гэв.

	Дахин чимээ тасрав. Ион сонгиноосоо ширхийтэл хазахад Ана цочин өөдөөс нь харав. Ион яаралгүй зажлахад шанааны арьс нэг тэнийж нэг атирна.

	Ийнхүү үл өнгөрөх хэдэн мөч арайхийн дуусаж, өмнөө байсныг цөмийг нь далд оруулсан Ион цадаж, царай нь ягааран эргэж ч харалгүй,

	— Ана чи, юу ярих гэв? Надаар яах гээ вэ? гэлээ.

	— Намайг аав... явууллаа гэснээ гүйцэд хэлж чадсангүй. Ионы цэвдэг асуултад багалзуурдуулсан мэт болов. Нүдэнд нь нулимс цийлгэнэж, дуугаа тэвчин бариад нүглийн амьд гэрч болон хөдөлж байгаа гэдэс рүүгээ харцаа буулгав. Ион бахдалтайгаар гэдсийг нь нүдээрээ багцаалж,

	— Чамайг дэмий явуулжээ гээд ихэмсгээр инээмсэглэн өмдөндөө хутгаа арчаад... Ийм л байна даа! Ингэж л түүнд хэлээрэй! Чамтай бол юугаа ярих вэ дээ! Харин түүнтэй бол ярьж болох юм. Урьдаас тохиролцолгүй яаж уулзах вэ. Тэгвэл үг биш болно. Чөтгөр долоо... Бид ямар хэл амгүй араатан биш дээ... Үгүй шүү. Василе гуайд яг л миний хэлснийг дамжуулаарай! Өөрөө ойлгоно биз...

	Ана өмнө нь өвдөг сөхрөн царайчлах гэж бодсон боловч нэг л мэдэхэд ам ч нээж чадалгүй гудамжинд гарчихсан, бачимдсандаа тэнхэл тасран гэр өөдөө сажлав. Ионы сүрдүүлэг, эцгийгээ аргадахыг зааж байсан Зенобиягийн үгийг ч сонсоогүй мэт байв. Хэвлий дэх үрийнхээ үе үе зөөлөн хөдлөхөд сэтгэл нь хөөрч, гуниг юугаа мартагнав.

	Гэвч эцгийнхээ өмнө очиж түүний нарийхан улаан судас бүхий шар нүдний аймшигтай харцтай ахин тулгарч, айн сүрдээд хүн ойлгохын аргагүй юм хэлэхчээ болов. Василе Бачу юу хэлсний нь ойлгоогүй боловч битүүхэндээ гадарлаад муухай бархиран дахин дайрлаа.

	— Муу луйварчин, яргачин... намайг өмнөө сөгтгөн царайчлуулах гэж горьдоно гэнэ ээ?...

	Тэр охиноо цус нөж садартал нь өшигчиж, Гланеташугийнд очсоноос толгойгоо хожуул дээр тавиад тас цавчуулсан минь дээр, хөрөнгө хогшил юу байдгаа үнсээр хийстэл аянгад ниргүүлсэн ч тэднийд очихгүй гэж орилов.

	Түүнээс хойш өдөр болгон охиноо балбаж эцэж туйлдахдаа сая больдог болжээ. Хөршийнхөн нь түүний орилж ёолоход дасаж өмөөрөхөө ч больжээ.

	Хүн саад хийх вий гэж Василе охиноо зодох үедээ үүдээ түгждэг болжээ. Занчуулсаар яс болтлоо турсан Ана арайхийн хөдөлдөг болжээ. Харин гэдэс нь Василегийн хорыг малтах мэт улам томорсоор байв.

	Гурван долоо хоногийн дараа ламын байшингийн нүүрний гудамжинд Василе Бачу Ионтой улаан халз тулгарчхав. Хоёул давхийв. Ион дэргэдүүр нь зогсохгүй өнгөрөхийг завдсанд Василе Бачу ёжтойхноор инээмсэглэн:

	— Ион чи намайг танихаа больсон юм шиг явах чинь юу вэ? Ичих нүүрэндээ элэг наасан эр юм даа! гэхэд Ион зогтусан хэгжүүрхэн өдөж,

	— Би юунаасаа ичих бил ээ? гэв.

	— Чи миний охиныг жирэмсэн болгочхоод хэнэггүй царайлна аа?

	— Мэдэхгүй, мэдэхийг ч хүсэхгүй.

	— Хүсэхгүй гэнэ ээ?

	— Тийм ээ.

	— За, тийм байдаг байж! Харин дараа нь харамсав! Ион оо! гэж Василе Бачу шүд зуун хэлэхэд:

	— Би юундаа ч харамсах вэ дээ? Харин чи эцэстээ амаа барина гэдгээ ойлгоорой! гэж Ион улаан цайм хэлж орхив.

	— Чи тэгээд түүнтэй суухгүй гэсэн үг үү?

	— Больё доо, Василе гуай минь. Намайг сууя гэхэд та дургүйцсэн. Одоо би дургүйлхэж байна гээд Ион ихэмсгээр хамраа сөхөн одов.

	Василе Бачу нударга зангидан араас нь хараал урсгасаар хоцорлоо. Тома Булбукийн хашаанд анх байсан шиг зүрх нь салбаран унах мэт болж, нүд нь эрээлжлэн газар дайвалзав. Тэр гэртээ яаран ирж, дөнгөж оронгуутаа ганц ч үг дуугаралгүй Ана руу дайрлаа. Нударганы ширүүн цохилт даалгүй шалан дээр ойчсон Ана,

	— Аав минь, амь өршөө, битгий алаач дээ.. гэж цөхрөн хашхирав.


VI бүлэг : ХУРИМ

	1

	Трансильван дахь тамгын бүх түшмэлийн нэгэн адил Гаргаэлугийн тамгын түшмэл нь бас л еврей байсан бөгөөд тэр Титуг яруу найрагч гэдгийг мэдээд өөрөө шүлэг ойлгодоггүйгээ мэдэгдэхгүйг хичээн их л дотночлон угтав. Тэр бол мэдлэгээр дульхан, хуучны маягийн бичиг хэргийн ажилтны нэг байв. Ажлын чөлөө завдаа гаднын хүн үймүүлэхгүй, чимээ аниргүй газар шүлэг бүтээлээ тухтай туурвиг гэж тэр тамгын газрын иргэний гэр бүл баталдаг байрны нэгэн өрөөг Титуд зайчилж өгөөд,

	— Мэдээжээр яруу найрагчид хайр дурлал, ганцаараа байх хоёр хэрэгтэй биз. Гэхдээ бүдүүлэг энэ тосгонд онгод хөдөлгөх юм л ховор байх гэж нүд ирмэн хэлээд хэ хэ гэж инээв.

	Түшмэлийн гэргий арчаагүй, нүүр дүүрэн сэвхтэй, христос шашинд дагаар орсон бүдүүн хөгшин авгай, бас дөнгөж үзүүтээ түүнд сэтгэлтэй болчхоод өөртөө зориулсан шүлэг туурвих болов уу гэж горилсон арван таван настай бүсгүй, хуулийн сургуульд эчнээ суралцаж Клужид шалгалт өгөхөөр очдог хорин настай оюутан хүүгийнх нь хамт Титу Фридманыд хооллодог байлаа.

	Титугийн амьдрал нэг л тавгүй. Розикагаас салж ирэхийг зөвшөөрсөн тэр өдрийг дотроо зүхэн хараана. Түүнээс холдоод сэтгэлээр унаж, амьдрах ямар ч хүсэлгүй болжээ. Пүрэв гариг бүр Фридмантай хамт Армадий орж, тэндээсээ гэрийнхэнтэйгээ уулзана гэдэг нэрийдлээр Жидовиц орж хатагтай Лангийг тэврэн таалах ерөөл бүрдэнэ гэж сэтгэлээ тайтгаруулахыг оролдовч бүтэн долоо хоног Розагүй байна гэдэг бүхэл бүтэн зуун шиг санагдаж байв. Нааш явахынхаа өмнө түүнтэйгээ салах ёс гүйцэтгэж амжаагүйдээ гунина. Тэр өдөр Ланг гэрээс цухуйлгүй хамт байсан учир хайрын нулимс ч гаргалгүй, халуунаар үнсэлдэж ч чадалгүй харь улс шиг салж билээ. Чичирхийлсэн гар атгалт, гуниг бүрхсэн харц хоёрыг нь сэтгэлийнхээ гүнд хадгалсаар шоронгоос ч дээргүй санагдах энэхүү уйтгарт тосгонд ирсэн билээ... Түүний энэ бүх гуниг зовлонгийн буруутан нь Фридман юм. Тэр л Херделятай тааралдаагүй бол Розагаасаа юунд хагацах билээ. Тэгээд ч Фридман түүний гэр бүлийнхнийг өөрийн дайсан мэтээр санаж бүхий л талаар үзэн яддаг байв.

	Роза мажар, нөхөр нь еврей болохоор мажаруудад талтай болж энэ нь мажар хэл шамдан судалж байгаагаас нь илт харагддаг байж билээ. Мажар тосгонд байгаа дээрээ мажар яриа байнга сонсож тэр хэлээр тогтмол яриваас Розагаасаа холдоогүй мэт санагдан гуниг нимгэлэх болов уу гэж горилсон билээ. Гэтэл тамгын газар гомдол мэдүүлэн ирэх тариачдын ихэнх нь румынээр ярих юм. Бас тамгын даамал албаны хэдэн мажар үгтэй, эхнэр нь хэчнээн оролдоод ч мажар хэл сураагүй учир гэр зуураа румын юм уу, еврейгээр ярилцдаг ажээ. Гагцхүү Фридманы оюутан хүү нь өөрийн боловсронгуйг гайхуулах гэж румын хэл ойлгодоггүй царайлахад Титугийн дургүй хүрч, түүнээс зайлсхийнэ.

	Залуу яруу найрагч энд хэр удахыг мэдэхгүй байсан Фридман, ажилч хичээнгүйг нь ашиглан хэдэн сараар гар хүргэлгүй хэвтсэн бичиг хэргээ цэгцлүүлэх гэж ажлаар дарсанд хэдий уй гунигт автсан ч гэсэн Титу шамдан ажиллаж байв. Нэгэн загвараар үйлдсэн бичиг хэрэг түүний дургүйг хүргэвч Розатайгаа учрах пүрэв гаригийг хүлээж идэвхийлэн нухсаар байжээ. Ухаан бодлоо хийсвэрлэн сэтгэхэд зарж яруу найргийн далайд сэлж явах ёстой хүн «мал тооллогын бүртгэл», «татварын хүснэгт» гэх мэтийн эрээн цаастай ноцолдож, бас ч дөнгөж байгаадаа өөртөө бахадна.

	Улаан хүлээсэн пүрэв гариг ирж, урам руу нь ус цутгалаа. Тамгын даамал түүнийг Армадий руу авч явж амжихгүй гэдгээ харамсан хэлээд тосгоны айлуудаар явж татвараа төлөхийг шавдуулан хэдэн сараар татвар төлөөгүй хүмүүст хугацаа товлож, гурав хоногийн дотор өнгөрсөн улирлын татварыг эс хураавал татварын хэрэг эрхлэх газраас өөрийг нь торгох гэж байгааг анхааруулжээ.

	Энэ пүрэв гариг шиг ёр бүрдсэн өдрийг Титу амьдралдаа үзээгүй гэхэд хилсдэхгүй. Фридман явж өөрөө үлдэх болсондоо бачимдан өөдгүй хувь заяагаа зүхэв. Түүнийг хөгжөөж, улс төр ярихаар ирсэн оюутантай золтой л нударга зөрүүлсэнгүй. Фридман Херделягийн ятгалгаар Титуг Розагаас холдуулах гэж зориуд дөнгөлөө гэж бодов. Хариуд нь татварын хүснэгтүүдийг булан руу чулуудаад өдөржин гадагш цухуйлгүй сууж Розад халуун хайраа илчлэн нулимс дусаасан урт гэгчийн захиа бичээд түүнийгээ бүтэн сарын цалингийнх нь үнэтэй тэнцэх боловч шууданч хөлслөн хүргүүлье гэж боджээ.

	Маргааш нь захиагаа дахин уншваас дэндүү сүржин санагдаж урж хаялаа. Дараачийн пүрэв гариг гэж бас бий шүү дээ гэж өөрийгөө хуурав. Бүтэн долоо хоног хүлээж болсон юм, дахин хэд хоног тэсэж бололгүй яах вэ. Удаан учраагүй байсны эцэст дахин золгоход бүр ч сайхан. Тамгын түшмэл эргэн ирж, Армадийд Херделя Гиги хоёртой уулзсанаа, тэд Титуд мэнд хүргэснийг яриад татвар төлөөгүй тариачдыг шавдуулаагүйд нь магтаж татварын хэрэг эрхлэх газраас хугацаа сунгаж соёрхсоныг мэдэгдэв.

	Дараачийн пүрэв гаригт Титугийн бодол бас л нурсан боловч түрүүчийнх шигээ гутарсангүй. Энэ зуур тэр үнэн алдарт шашны лам буурал сахалтай хорчгор жижигхэн өвгөн, түүний цагдаа шиг бүдүүн, өндөр эхнэртэй танилцаж амжсан байжээ. Тэд тамгын даамалтай, түнжин муутай, мэндээ ч мэдэлцдэггүй улс байж. Титу үдэш бүр тэднийд айлчилж, Фридманыг аль муу үгээр харааж гунигаа мартагнадаг байжээ.

	Тэгсээр хиа нарын хамт явж, татвар хураах цаг арга буюу болжээ. Тэндхийн хүмүүс ямаршуухан амьдардгийг сая өөрийн нүдээр үзлээ. Титугийн зүрх нь шимшрэн,

	— Би чинь сохор юм даа! Өдий хүртэл юугаа харж явав? гэж өөрийгөө зэмлэнэ.

	Гаргалэу нь Припасаас хоёр дахин их бөгөөд Сомеша голын зүүнтээ ширээ шиг тэгшхэн эрэгт байх бөгөөд цамхаг дээрээ цагаан тахиа бүхий мажар сүм төвд нь чимэг болон сүндэрлэж, зэргэлдээ нь төрийн сургуулийн улаан вааран дээвэртэй хоёр давхар барилга догшин хатагтай мэт сүрлэг ихэмсэг харагдана. Цаашилбал өргөн уудам хашаандаа тарган цатгалан малтай, цаанаа нэг чинээлэг, харваас нүдэнд өртөм чулуун байшингууд байна. Тосгоны захаар яг л өлөн гуйлгачин шиг, тортогт харласан сүрлэн дээвэртэй, бохир шавар оромжууд цацсан будаа шиг тархаж, хажууханд нь хуучирч харласан савх модон бүрхүүл бүхий шовх оройтой румын сүмийн өмхөрсөн модон байшин ичингүйрсэн мэт ёрдойно. Татвар хураалгаагүй тариачид нь голдуу тосгоны захад суух бөгөөд Фридманы зөвлөснөөр Титу ядуусын намхан байшингаас ажлаа эхлэхэд тэр айлуудад гай дуудаж байгааг мэдсэн юм шиг, сагсгар ноход нь уурлан хилэгнэж, боргоон угтвай. Айлаас айлд орох бүрдээ ядуугийн туйлыг нүдээрээ үзэж, сэтгэлээр унан сандарсан Титугийн нүдэнд тосгоны төвд сүндэрлэсэн гоё чамин барилгууд үзэгдэнэ.

	«Бид энд ядуу зүдүүгийн туйлыг үзэн толгой хоргодож байхад, тэнд тэд баян хангалуун дургиж байх юм» гэж нурахаа шахсан, бөхийлгүй орохын аргагүй намхан оромжийн гадаа очоод тэр бодов.

	Бор саарал зотонгоор толгойгоо боосон, бөгтөр эцэнхий чавганц гэртээ морилохыг айсан янзтай уриад ноёнтны хувцсыг балиартуулчих вий гэхдээ хормогчоороо урт сандлаа арчив. Титу болон үүдэнд зогсох хоёр хиаг хулгайн нүдээр ширтэх харцнаас нь сандрал эмээл сарнихгүй ажээ.

	— Манайх балиар байгаа байх, өршөөж үзээрэй! Ядуугийн гай даа. Ноёнтон минь! Гай нь барагдахгүй нэмэгдээд л байх юм гэж өрөвдмөөр дуугаар хэллээ.

	Титу түүнийг далдичин харж ичих, ой гутах хослон давхийв. Чавганц ядуу харанхуйн биелэл мэт санагдана, Түүнийг эелдэг үгээр тайвшруулах гээд зориг хүрэлгүй татварын жагсаалтаа шүүн, хоёр зуу гаруй кроны өртэйг нь олж мэдэв. Их тоо сонссон чавганц нүдээ бүлтийлгэн амаа ангайн гайхширснаа сая л нэг юм ухаарч цурхиран уйлах зуураа,

	— Гайгаа чирмэр! Хоёр зуу гэнэ үү? Юутай гашуун зовлон бэ? гэлээ.

	Сэтгэлийнхээ уй гашууг илчлэн уйлах нь Титуг багалзуурдах мэт. Титу яахаа мэдэхгүй эргэн харвал хоёр хиа нь хаврын нарны туяа нэвтрэн орж ядан байгаа үүдний пинд шилээ маажин зогсоцгооно. Тэр сайхан туяа Титугийн зүрх сэтгэлийн хамгийн аглаг буланд нэвчин орж өрөвдөн хайрлах сэтгэлийг нь оргилуулан «Би юунд энд ирэв ээ? Юуг нь ч эрэх бил ээ дээ?» гэж бодоход чавганцын уйлагнаан түүний чихэнд өвөг дээдсийн нь үглэл шиг сонстоно.

	— Яая гэх вэ дээ, эмээ минь, төлөх л ёстой, эс тэгвээс юу байдгаа цөлмөж зарах болно гэж ширүүн дуугаар хэлэхэд өөрийнхөө дууг өөрөө таньсангүй. Би ийм үг хэллээ гэж үү? гэж гайхан сандрав.

	— Ноён минь манайд юу ч байхгүй, юу ч байхгүй. Байгаагаас зүрх л байна. Авбал ав! Ганц хүү минь цэрэгт мордоод хоёр жил боллоо. Бурхны ивээлээр оногдсон бяцхан газрыг минь тордох хүнгүй. Зүрх сэтгэл шаналж гүйцлээ... Юу ч байхгүй. Байгаа нь цээжинд цохилох зүрх л байна... авбал ав даа ноёнтон минь гэлээ.

	Асаж өгөхгүй удсан түүдэг нь сая л Титугийн зүрхэнд бадамлаж «Энэ хүнийг хоослоод яах бил ээ? Хоосолдог нь би байдаг нь ч юу билээ» гэсэн асуулт тархий нь тамлана.

	Уйлж гаслан залбирч загалмайлах чавганц өөд харахаасаа зовсон Титу ганц ч үг дуугаралгүй огт хөдлөлгүй удаан суужээ. Зөөлөн сэтгэлтэйгээ хиа нарт харуулж ичгүүрийн бай болохгүйг хичээсэн боловч чадсангүй. Тэгснээ дахин данс ширтэн толгой сэгсэрч дурамжханаар,

	— Данс будилаантай байж болох юм даа. Өөр юу байгаа аж. Эсвэл өөр жого байна уу? Ер нь ямар будилаан байх вэ? гэж хэлээд усанд живсэн хүн мөчрөөс зуурах адил «будилаан» гэдэг үгтэйгээ зууралдав.

	Тэднийхээс уцаартай, сэтгэл дундуур гарч ирэхэд хоёр хиа араас нь ялаархсан мал шиг толгойгоо сэгсчин юу болох нь падгүй гэсэн царайгаар дагалаа. Титу шулуухан явж, тамгын газар очоод түшмэлтэнд Татварын оноолт эндүү болжээ гэж өндөр дуугаар илтгэв. Фридман ихэмсгээр инээмсэглээд тооцоог өөрөө хийж, манай хүү, хянан хуулсан учир ямар ч мадаггүйг толгойгоороо хариуцна гэж батлав. Хэрэв үнэмшихгүй байгаа бол дансыг хянан нийлж болох юм. Тэгж цаг дэмий үрснээс өртэй хүмүүсээ шавдуулж байсан чинь дээр биз дээ гэлээ.

	Данс мадаггүйг Титу ойлгосон боловч тосгоны захын айлуудаар хэсэхгүй байх шалтаг хэрэгтэй байсан юм. Тэр ихэд гутарч, өөрөө өөрийгөө өчүүхэн амьтанд тооцон зэвүүрхэнэ. Энэ бодлоосоо ангижрах хэмээн цаас новширсон ширээний ард сууж, тооцоог нийлэн хянаж, ганц айлын өрийг бодохын тулд тав зургаан дэвтэр эргүүлэхэд хүрэв. Үрчгэр нүүртэй уйланхай чавганц сэтгэлд нь хоногшиж, хуудас бүхнээс түүний зэмлэсэн царай харагдан «Зүрхийг минь ав, ноёнтон» гэсэн үг ахин дахин сонстох шиг болно.

	Хэсэг нухсанаа тэсэлгүй ширээний араас босон харайж, тоос шороо болсон тасалгааны шалан дээгүүр холхин нүднээс үл салагч чавганцын дүрийг мартагнах гэж оролдов. Халуухнаар тэвэрч, ялдамхнаар шивнэдэг Розагаа санах гээд бүтэлгүй дахин гай зовлондоо цөхөрсөн чавганцын оромжийг дурсаж, түүний уйлагнасан дуу өөрийн эрхгүй сонсогдоно. Ийм үед яаж Роза Лангийн тухай бодно вэ гэж санахаас ичиж, сүржин дурлалаараа нүдэн балай, чихэн дүлий байлгасан тэр хүүхэнд нэг л зэвүүрхэв.

	Титу тамгын газар ганцаараа хоцорчээ. Хоёр хиа үүдний пингийн урт сандал дээр дуу дуугаа авалцан хурхирч байв. Цэцэглэн баясгагч ялдам хавар, нээлттэй цонхоор хайр сэтгэлтэй болсон бүсгүй адил мишээнэ. Тэр нэг үе түргэн, нэг үе аажмаар хоёр тийш холхиход хуучирч элэгдсэн дэвсгэрийн тоос нарны туяанд алтран харагдана. Титу цонхны дэргэд нуруу үүрэн зогсож, бүгчим өрөөний цаана оргилон буй амьдралыг бишрэн ширтэв. Түүний харц нарны туяанд алтрах мажар сургуулийн сүрлэг байшин дээр тогтов. Холоос нүдний шилтэй юм шиг харагддаг нүдтэй, цонхигор цагаан царайтай залуу багш хайрга дэвссэн уудам хашаан дотор цовоо сэргэлэн хүүхдүүд тоглон гүйлдэж, баяр хөөртэй хашхиралдахыг харж зогсоно. Хүүхдийн шуугиан тамгын газрын цонхоор усны хоржигноон мэт зөөлөн үерлэж, түүний дундаас баясгалантай чанга дуу үе үе сонсогдоно. Титугийн сэтгэл жаахан сэргэж эхэлтэл хүүхдийг харж байсан багшийн цонхигор царай гэнэт улайж, цацагт хяруул шиг дүлэн зайдуу зогсоо хэсэг хүүхэд рүү уцаарласан бололтой зангав. Хүүхдүүд айсандаа нам гүм болоход өнөөх багш хуруугаар чичлэн зангаж хэн нэгийг зандран тэдний зүг ойртлоо. Титу цонхоор чих тавин чагнаваас хүүхдийн баясгалантай дуу шуугианы дундаас

	— Зөвхөн мажараар ярь... Зөвхөн мажараар... Зөвхөн мажараар ярь гэж байна шүү! Ойлгов уу гэх багшийн ууртай дуу тод сонстов.

	Титугийн дотор гэнэт арзганан тэр багшийг үзэн ядав. Багш руу дайран очиж, гутамшигт заналт үгийг нь буцаагаад ам руу нь чихчихмээр санагдав. Төдхөн хонх дуугарч, сургуулийн хашаа эл хуль, нам гүм боллоо. Зөвхөн наранд туяарах сургуулийн барилга олзоо залгичхаад амаа долоож, ихэмсгээр маасайж байгаа махчин мэт харагдана. Амьгүй юм ийм их уур хилэн төрүүлдгийг Титу урьд нь мэддэггүй байжээ. Гудамжны тэртээх том цонх бүхий энэ байшин түүнийг дарлаж доромжлох шиг санагдана. Уур нь улам хүрэхэд гаслан байсан өнөөх чавганцыг санаж, «Зөвхөн мажараар» гэж орилохыг сонсохын тулд би түүний сүүлчийн зоосыг цөлбөх болж байна уу? гэж бодов.

	Титу дээш харваас хязгааргүй тунгалаг цэнхэр тэнгэр нөмрөөстэй аж. Тэр бүх тосгоныг асар том газрын зураг мэт цөмийг нь харж, баячуудын гоё сайхан байшинд орох шиг болон нямбай цэвэр тохилог эздийн өрөө тасалгаагаар явж тэндээсээ гарч, дээш сөрвийлгөсөн сахалтай банзал мэт өргөн шалбуур өмссөн, яриа хөөрөөтэй мажар тариачид чанга чангаар хоорондоо хүүрнэх хашаа руу орох шиг санагдав... Тэгснээ ид шид бүхий хөлөг унасан мэт тосгоныг дахин тойрч ядуу амь зуулгад нухлуулан хүнд хэцүү хөдөлмөрт цөлхөж, бурханд ч буянтанд ч шоовдорлогдсон бусад тариачдын овоохойд очих шиг санагдав... Өлсгөлөн гуйланчлалаар дүүрсэн цайз юм даа. «Гэсэн ч ирээдүй биднийх» гэж бодохдоо Титугийн сэтгэл сэргэв. Бидний нүд рүү чичих энэ сургууль, сүмийн орой дээрх тахиаг цөм цаг зуурын дэмий зүйл. Бидний түрэлт ганц ч мөч сулрахгүй. Бид мөр зэрэгцэн урагшилсаар... Хөдлөх аргагүй дөнгөлөгдсөн бид сэрмэгц доргин нурах болно... Боолчуудынхаа өмнө эзэд нь эмээн чичирнэ вий! Тийм ээ, бид боолчууд! Өнгөрсөн нь тэднийх, ирээдүй нь биднийх.

	Тэр баясгалантайяа инээд алдав. Итгэл найдвар нь түүний бараан гуниг, өөдгүй бодлыг үлдэн хөөжээ. Арван жилийн өмнө Бистриц орох замдаа Сэскэцуг дайрахад нь тосгоны захад ганцхан румын малчных газар урцанд байсан билээ. Одоо эндхийн тэн хагас нь румын атал, нэг ч сүм нэг ч сургууль алга. Тэд хэдийн дарлагдавч хүн шиг амьдрахын хүсэл бүхий боол зарц нар эздээ бага багаар шахан түрсээр байгаа» гэж бодоод дарлагдсан олны дотор өөрөө багтаж байгаадаа бахархав.

	Түүнийг хоолонд урихад сайхан ааштай орж ирээд тэжээсэн галуу нь үхсэнд уруу царайлан суусан түшмэлийн гэр бүлийнхнийг хошин яриагаар хөгжөөв. Үдийн хоолны дараа Титу, Фридман, түүний хүү хоёртой румыны тухай зад маргалджээ. Оюутан цаг ямагт мажараар ярих гэхэд нь Титу ганц мажар үг хэлчихвэл хэлгүй болчихоос айсан юм шиг, мажар хэлийг ор тас мартсан мэт зөвхөн румынээр хариулж байв. Тамгын түшмэл, ялангуяа түүний хүү, улсын хууль ёсны эзэн улсын эсрэг хандсанаараа румыны талаарх чиний бодлого үндсээрээ буруу, хэдийд ч амжилт олохгүй гэж амнаасаа хөөс сахруулан нотолж байв. Хүнд ширүүн, баатарлаг зам туулсан бүхэл бүтэн ард түмнийг уусгах замаар устгахыг оролдож байгаа мажаруудыг Титу зад шүүмжилж, энэхүү гэмт санаархлын эсрэг румынчүүд эцсээ хүртэл тэмцэх ёстой гэлээ. Эцсийн цохилтоо өгөхөөр шийдсэн түшмэл,

	— Уучлаарай, уучлаарай гээд таны наад үндсэрхэг үзэл чинь таныг сэхээтэндээ итгэдэг ядуу ардынхаа бүдүүлгийг ашигладаг «гунигт» этгээдийн адил хэзээ нэг цагт Румын рүү аваачих болно. Энэ талаар миний сайн мэддэгт эргэлзэх хэрэггүй.

	— Эх орондоо очвол надад дээдийн жаргал тэр! гэж Титу бардамхан хэлээд шүүрс алдлаа.

	— Тиймэрхүү жаргалыг олоход амархан гэж Фридман ёжлоод Румын эх орноо сайн үзэж, чанарыг нь таньсан хойно чинь тантай учрахын ерөөл горилно! Гуйх минь энэ. Эндхийн юм бүхнийг муулж зүхдэгийнх, тэнд жинхэнэ эрх чөлөө, аз жаргалыг эдлэх байлгүй. Надад хэдхэн үгтэй зурвас илгээнэ биз дээ? Амла л даа! гэв.

	— Тэгэлгүй яах вэ! гээд Титу, —  Эндээс дор байхгүй нь лав гэж сэтгэл нь хөдөлсөндөө царай нь ягаарч дуу алдав.

	— Үгүй ер. Тийм гэж үү? Та тэгж бодож байна уу? гэж ёжлолыг нь ойлгоогүйд харамссан Фридман асуугаад, танай Румынд ул суурьтай юм ганц ч үгүйг та мэддэг үү? Эзэн ноёнтонд таны царай нэг л эвгүй харагдвал маргааш нь ажлаасаа мултарна гэж мэдээрэй! Гудамжны булан бүр дээр та нарын муулж хараадаг, энэ нутгийнх шиг засаг, төр, хууль, дүрэм тэнд чинь үгүй шүү дээ, эрхэмсэг ноёнтон минь. Тэнд чинь сая сая боолыг хэдэн эзэн л дур зоргоороо захирах хууль л бий. Та надад румыны тухай цэцэрхээд дэмий. Би танаас илүү мэднэ. Залуудаа гурван жил тэнд байж ямар их зовлон эдэлснээ үхэн үхтлээ мартахгүй.

	Гиту хашхирч гуугласнаас илүү түшмэлийн уурыг хүргэдэг өнөөх инээдээрээ инээж,

	— Сайн ч бай, муу ч бай эцсийн эцэст юм бүхэн Румынийх. Иймээс хэн нэгэн өөдгүй урвагч намайг гадуурхан дарлах нөхцөлгүй болно гэлээ.

	— Та ч румыны яруу найрагч гэсэндээ санаанд багтамгүй шовинист үзэлтэй юм гэж оюутан ёжилсон хэвээр байхыг оролдон мажараар хэлэв.

	Маргаан дуусахад Титу тулалдаанд ялсан жанжин шиг омог бардам байсан ба ширүүн шүүгч нарын өмнө бодож санаснаа илэн далангүй хэлэх зориг гаргасан мэт маадайжээ.

	Үдэш нь тэр үнэн алдарт шашны ламынд очиж тамгын түшмэлийн ичгүүргүй занг увсанцтай нь элбэн муулъя уу гэснээ гэнэт румын ламынд очиж үзэхээр шийдэв. Бараг сар шахам энд амьдарч, мажар сэхээтэн гэгдэх хүн болгонтой танилцсан атлаа, ядуу хоосон тариачдын багш лугаа золгоогүйдээ тэр зовов.

	Ламынх сүмээс холгүй захын бөглүү гудамд байдаг юм санж. Увсанц нь гэж нэг туранхай тариачин авгай, даруу ичимтгий гурван охидынхоо хамт гэртээ байлаа. Титугийн морилсонд ихэд баярлаж, тосгоны урчуудын нэхмэл хатгамлаар чимсэн «ёслолынхоо» өрөөнд оруулав. Өрөөний голд цагаан бүтээлэгтэй ширээ, ширээн дээр бяцхан мөнгөн, том модон загалмай бүхий илгэн хавтастай хөлгөн судар байна. Ламын охидын хулчийн ичингүйрхэх, эхийнх нь хар бор яриа, үүнээс урьд бол инээдийг нь хүргэх байсан атал, одоо сэтгэлд нь дулаан сайхан санагдав. Охид нь ёсорхгоор мэндэлж дуусаад хэлэх үгээ олж ядан байхад нь Титу:

	— Эрхэм ламтан хаа морилоо вэ? гэж асуув.

	— Сүмдээ бий. Хуримтай. Хэд хоногийн өмнө мажарууд ирж залуу хосыг адисалж өгөөч гэж гуйсан юм. Энд тийм заншилтай. Эхлээд өөрийнхөө сүмд ёсолсны дараа манай хурал хурах ёсыг ариун гэж үздэг учраас аав дээр заавал ирдэг юм гэж ламын их охин болох улаан гартай, туранхай охин яаран хариулахад

	— Ариун... гэж Титу өөрийн эрхгүй давтлаа.

	Төдхөн хуучирч элэгдсэн орхимжтой, самнаагүй сахалтай хөгшин лам орж ирлээ. Апостол гэгээнийх шиг уяхан харцтай түүний царай сэтгэл хангалуун байжээ. Тэр Титутай гар атган мэндлээд ширээний ард суулгаж, аяга дарс авчрахыг охиддоо тушаагаад хоёулхнаа үлдмэгц, ялимгүй зэмлэсхийн,

	— Манайхаар ирсэнд чинь баярлаж байна... Ингэх л ёстой сон. Нэг хэл, нэг шашинтай бид бие биесээ хайрлан хүндэтгэж байвал зохино. Биднээс хөндий байхаар чинь гайхдаг байлаа гэж дотночлон хэлэв. Зовж ичингүйрсэн Титу толгой гудайлган буруугаа хүлээж,

	— Алдас болжээ, эцэг минь! гэлээ.

	Ион Анаг хүүхэдтэй болгосноо маргахгүй атлаа түүнтэй суухыг хүсэхгүй байгаа тухай яриа Зенобиягийн зүтгэлээр тосгоноор нэг таржээ. Ион инжний талаар Василе Бачутай тохиролцоогүй учраас Анатай суухгүй байгаа юм гэж зарим нь ярихад учрыг ойлгосон нөгөө хэсэг нь Бачу охиноо өгөхийг урьд нь зөвшөөрөөгүй, бас олны өмнө доромжилсны нь хариуд дөнгөх гэж охины нь эргүүлээд одоо түүнтэй ярихыг ч хүсэхгүй байгаа юм гэж нөгөөдүүлийнхээ амыг таглана. Херделягийнхэн Ионы энэ явдлыг урьд дуулдаагүй бузар нүгэл гэж дүгнэв. «Задарсан» Ионоос болж Ана өдөр болгон зодуулахад Херделягийн охид өмнө нь анзаардаггүй байсан Василе Бачугийн охиныг өрөвдөн нулимс унагаадаг болжээ. Анагийн зодуулж байгааг сонсох бүрдээ Херделягийн хоёр охин зэрэг цурхиран уйлж, Ионыг хараан зүхэхэд эх нь ташуур өрөн Гланеташугийн байшин тийш «Ичгүүрээ алдсан амьтад» гэж хашхираад сая уужирдаг байлаа. Багштан гаднаа ил гаргадаггүй ч гэсэн эхнэр хүүхдээсээ дутуугүй дургүйцдэг байжээ. Тэр бол зөөлөн сэтгэлтэй, хүн зодохыг харж чаддаггүй, тэр ч байтугай сургууль дээр хүүхэд уурыг нь хүргэхэд алган дээр нь шугамдчихаад өдөржин сэтгэл шаналдаг хүн. Лаура нэг биш удаа Ионыг буруудлаа гэж ятгах гэсэнд өмнөөс нь солиорсон мэт дув дуугүй гөлрөн галзуурсан нохойн адилаар шүдээ ярзайлган инээмсэглэдэг байв. Үдэш нь Гланеташугийн хүүгийн тухай яриа эхлэхэд Херделя толгой сэгсрэн,

	— Ийм гутамшигтай явдлыг урьд өмнө үзээгүй, түүнийг шоронд суулгаж жаахан ухаан оруулаагүйдээ харамсаж байна... гэдэг байлаа.

	Энэ үед Ион яах ийхээ ч мэдэхгүй, юу хүсэж байгаагаа ч ойлгохгүй зүүдэн дундаа байгаа юм шиг явдаг болжээ. Василе Бачутай тар түр хийснээс хойш хүн болгон царай өгөхөө больсон мэт санагдавч Ион хэзээ хэзээнээс илүү аз жаргалтай байх шиг байлаа. Тэр гэнэт ямар ч шалтгаангүйгээр баясан хөөрч, дайралдсан бүхэнтэйгээ инээлдэн наргих, эсвэл ямар ч шалтгаангүйгээр хэрүүл, зодоон дэгдээдэг байлаа. Ялангуяа Анагийн тухай дурсахад хагартлаа уурлаж, хараал урсгадаг байсан ба Ана болон түүний эцгийн нэрийг дэргэд нь хэлсэн хүнийг өст дайсан мэт үздэг болжээ. Нэгэн хишиг өдөр үдийн хоолны үед Василе Бачу охиноо дуртайяа өгнө, бас багагүй инж дагуулна гэснийг Гланеташу хүүдээ цухуйлгасанд Ион хариуд нь хайр найргүй балбажээ.

	Ийнхүү дэмий тэнэглэж, сээхэлзэж, байснаас хүний ёсоор хэл амаа ололцсон минь дээр гэж өөртөө хэлдэг ч удаатай. Гэвч Василе Бачу зөрүүд загнаж өөртэй нь суулгахаа болиод өөр хэн нэгэн хүн сүй тавьтал Анаг хүүхэдтэй нь гэртээ байлгах болуужин гэж ч боддог байв. Зугаалж хүүхэдтэй болсон хүүхнүүд яваандаа нөхөртэй болохыг алийг тэр гэх вэ! Тэгээд Василе Бачу шиг баяны охиныг хэлэх үү. Ийм бодол түүнийг улам ч зоригжуулан «Ядуу хэвээрээ л үлдэнэ биз, тэд намайг дийлэхгүй юм чинь дээ» гэж бардамнана.

	Удахгүй газартай болоод юу дуртай бүхнээрээ туйлна. Хүсэл мөрөөдөл минь биелэх нь тэр гэж сэтгэл зүрхээ илчлэн байдаг тэнхээгээрээ орилмоор болдог ч удаатай. Тэр сайхан мөчтэй золгохыг хүлээх гэдэг ч түүнд жаргал болдог байв. Энэ хэргийг хэт хуумгай хэлтийлж болохгүй боловч бүх юманд эзэн суусны хойно үзэж дуулаагүй бэрх зовлон гарч ирвэл яана гэж зүрх алдана.

	Яг энэ үеэр яаралтай илч ирж, Армадий дахь шүүхэд шавдуулан дуудав. Симион Лунгугийн өргөдлийг хянах үеийнх шиг нам тайвнаар хэнтэй ч ярьж зөвлөлгүй замд гарлаа. Түүний санасан нь сэтгэлчлэн бүтэж, аз жаргалаа цулбуурдсан хойно шүүх дээр болох хэрэг сэтгэлийг нь юунд зовоох билээ.

	Яг л арван тавны сар шиг дугараг цулцгар царайтай, тарган бүдүүн биетэй, хар шил бүхий нэгэн үл таних байцаагч ноён шүүгчийн талаар хэн гомдол бичиж өгснийг асуулаа. Ион юу ч бодолгүй Херделя гэж үнэнийг хэлэв. Ам алдсан хойноо л өөрөөс нь төдий л холгүйхэн Белчуг лам, ууртай шүүгчийн хамт зогсож байгааг хараад багшийн нэрийг ямар ч байсан хэлэхгүй гэж андгайлснаа санаж, хэтэрхий балмагдаж түргэдсэнээ сэхээрэв. Тэр алдаагаа цагаатгах гэхдээ Херделягийн өмнө очиж сөгдөн гуйж бичүүлсэн гэлээ. Түшмэл түүний үгийг үл анзааран ширээний өнцөгт суугаад юм бичиж байсан хүнд ямар нэг юм мажараар хэлж бичүүлэв. Тэгснээ Ионоос хийсэн хэргээ ойлгож байна уу гэж румынээр мурий хазгай асуухад Ион зөвшөөрсөнд ямар ч ул үндэсгүй гомдол гаргасан учир хоёр долоо хоногийн оронд хоёр сар, магадгүй түүнээс ч удаан хугацаагаар шоронд суулгана гэлээ. Ион царайгаа үл хувирган дуугүй сонслоо. Дараа нь түшмэл түүнийг хөөж гаргав.

	Херделяг дэмий илчиллээ гэж Ион гадаа гараад тун ч харамслаа. Шорон гэдэг чинь хүн л суудаг газар хойно долоо ч хононо уу, сар ч болно уу хамаа юун гэж өөрөө өөртөө хэллээ... Тэр бодол нь мөн л Ана, Василе Бачу, түүнд шилжин ирэх газрын тухай эрээвэр бодлуудаар солигдов.

	Сүүлийн үед Ион, Херделягийнхаар орж тарах нь цөөрч, Анагийн тухай ярихаа больсон учир Василе Бачу мэхлэгдсэн охиныхоо талаар түүнтэй эвлэрэх гэхэд Ион түүний үгийг сонсохыг ч хүсээгүй гэдгийг Херделягийнхэн долоо хоногийн дараа дуулжээ. Багш бөгөөд эрдэм боловсролтой хүний хувьд энэ хэрэгт оролцож, хэрэг болбол «бурхнаас ч айдаггүй, хүнээс ч эмээдэггүй» тэр этгээдийг олигтойхон зэмлээд өгөөрэй гэж Херделяг эхнэр охид нь ятгасанд дуртайяа зөвшөөрч тэр дор нь Ионыг дуудуулсанд,

	— Үнээндээ өвсний хог өгчхөөд очъё гэжээ.

	— Гиту байхгүй нь харамсалтай гэж залууг хүлээх зуураа багштан багагүй догдлон бувтнаад, — Энэ тэнэгийг Гиту л сэхээрүүлж чадах сан... Хөөрхий муу Титу минь Гаргалэуд яасхийн зүтгэж яваа бол доо! Талхыг хүндхэн хөдөлмөрөөр олдог хойно яая гэх вэ! гэлээ.

	Ион ирж, багштаны анхны үгийг сонсуутаа дүрсхийн улайгаад ичгүүргүйгээр,

	— Та миний сэтгэлийг залах хэрэг байхгүй, би нялх амьтан биш. Яах ийхээ өөрөө мэднэ!.. Бурхан минь! Ноён багш аа, би тэр Анатай гэрлэхгүй, надад хүсэл алга! Үнэнийг хэлэхэд, Ана ямар ч гай зовлонгоос доор миний дургүйг хүргэдэг юм. Василе гуай надад Припасын бүх газрыг амласан ч би түүнтэй суухгүй... Жирэмсэн болсонд нь миний буруу юу байна? Надад пад алга. Өөрөө дуртайдаа л тэгээ биз? Би л түүнийг гуйгаагүй юм даг. Бурхан мэднэ... гэв.

	Хердели түүний үгийг сонсоод дуу алдаж, юу ч хэлж чадахаа болиход охид нь шившгийн ярианаас зугтааж зочдынхоо өрөөнд гүйн оров. Ганц Херделя хатагтай тэсэж, нэр хүндээ хадгалахыг хичээн машид,хилэнтэйгээр,

	— Энд боловсон улсын дэргэд ингэж донгосохдоо ичихгүй байна уу? Эрүүл ухаантай хүн ийм үг хэлнэ гэж үү?...Хамгийн адгийн цыган хүртэл чам шиг ингэж танхайрч зүрхлэхгүй. Овоо эр юм, юу ч гэх вэ дээ! Бид чамайг бусдаас үнэнч, овоо залуу гэж боддог байсныг яана! Чи бузраараа бусдаас давжээ... Хар нохойг угаавч цагаан болдоггүй гэдэг үнэн юм даа... Яг оносон үг юм... гэлээ.

	— Хайрт минь, боль! Битгий хэтрүүл, наадах чинь балчирдаад юу хэлж байгаагаа ойлгохгүй байна гэж хэлсэн үгийг нь зад няцаана хэмээн саяхан зэхэж байсан Херделя, харин ч эвлэрэнгүй хэллээ. Түүний зөвлөгөө Ионд тус болдгийг сануулан ялангуяа Симион Лунгугийн хэргийн тухай дурсан ярьж, хэрэв өргөдөл бичиж өгөөгүй сэн бол өдийд чи шоронд илжрэн хэвтэх сэн гээд Ионыг ятгах гэж оролдлоо.

	Багштан үгээ цөмийг нь айлдаж амжсангүй. Түүний тайван зөөлөн дуу Ионы сэтгэлийг уярааж ичээжээ. Гэвч тэр шүүхийн түшмэлийг санамагц дүрсхийн мөчөөгөө өгөхгүйг хичээн,

	— Ноён багш мөн ч сайхан зөвлөгөө хайрлаж билээ! Таны зөвлөгөөг дагаагүй сэн бол хоёрхон долоо хоног томоотойхон суугаад л гарчих байсан шүү дээ. Гэтэл одоо хоёр сар, тэр ч байтугай хоёр жил сууж магадгүй болоод байна! Ямар тэнэгүүд байгаа биш хэрэг хэрхэн эргэснийг бид ч мэдсэн... гэлээ.

	Түүний хэрцгий авирласанд балмагдсан Херделя,

	— Ион, чи миний ачийг ингэж хариулдаг байжээ? Гай гамшгаас салгаж өгөөч гэж бүтэн үдэш эцэг эхийнхээ хамт гуйж гувшиж байснаа одоо намайг зэмлэх нь үү? Миний бичиж өгсөн өргөдөл чамайг шоронгоос аварсныг мартаа юу? гэж асуулаа.

	— Аварсан гэнэ үү? Мунхгийг минь далимдуулан дамшиглаж байсны чинь би даанч мэдсэнгүй. Та нарын төлөө яахад ч бэлэн байдаг сан!.. За тэр ч яах вэ? Баяртай. Овоо ч юм сурч авлаа.

	Өөрийнхөө ухаанаар амьдарч, довоо борлуулж болох л байх. Тавтай нойрсоорой! гэж Ион хэлээд яаран гадагш гарч, хаалга тасхийтэл саваад амандаа хараал үглэн явав.

	Ийнхүү догшин авирласанд нь хатагтай Херделя гайхширан байснаа Ионыг гаруут сая сэхээ орж,

	— Новш чинь солиорч гүйцжээ гэсэн нь зэвүүцлээ илэрхийлэх гээд үгээ олохгүй байсан охидын санаанд яв цав нийцжээ.

	Ганц ч тариачин ингэж авирлахыг үзээгүй Херделягийнхэн шөнө дөл хүртэл гайхацгаав. Очиж очиж Ион ингэж авирласан нь тэдний зэвүүцлийг бүр ч бадраана. Цөм хайрладаг байсан учир гоморхохдоо бүр ихээр хараан жигшжээ. Багштаны гэр бүлийнхэн түүнд элэгсэг хандаж, бусад тариачдаас цовоо сэргэлэн, аминдаа арчаатай гэж үздэг Херделя түүнийг шавь нь байсанд бахархан хүн болгонд магтдаг байсан сан! Жидовиц, Армадий руу гүйх ч юм уу, түлшийг нь бэлтгэж өгөх зэргээр Ион тэдний аар саар ажилд хамжаа дэмжээ болдог байсан билээ. Юу хийхээ олж ядан уйдахдаа тосгоныхоо тахианыхаа хажууд унтахаар хэвтэх өвлийн барагдашгүй шөнийн уртад Гланеташугийн хүү тэднийд ирж, яриаг нь чагнаж суух ч юм уу, үлгэр ярьж, дуу дуулж тэр ч байтугай хөзөр тоглодог байсан билээ... Тариачдыг мунхгууд гэж хочлон тэдэнд дургүйгээ нуудаггүй Херделя хатагтай хүртэл ёс горим алддаггүй Ионтой эн чацуу юм шиг харьцдаг байсан билээ. Гэтэл өнөөх Ион нь багштаныг харааж зэмлэхдээ ч зовсонгүй.

	— Титу гэртээ байсан бол түүнийг болгож тавих байсан юм гэж дайчин авиртай Гиги хэлэв.

	Херделя уурлахаасаа гутрах нь их байв. Ионы хэлсэн үгнээс өргөдлийн тухай үг бүр ч их гомдоожээ. Тэр солиотой монди өргөдөл хэн бичсэнийг хэлчхээгүй байгаа даа гэсэн бодол гэнэт түүний зүрхийг ширхийлгэв. Шүүхийн Гицэ Поптой ойрд уулзаагүй боловч мөрдөн шалгах хэсэг Армадий даяар шинжилж байгаа учир Ионыг шүүхэд дуудсан байж магадгүй гэж шаналан бодно. Тэгвэл ч гай газар доороос дэгдлээ гэсэн үг шүү!..

	— Энэ танхай новшийн өргөдлөөс болж хэрэгт өртөх вий дээ гэж ураг холбох ёслолоос хойш хэрсүү дээрээ бас гутрангуй болсон Лаура хэлэв.

	— Гайхах юун! гэж Херделя хадагтай хамар амаа алгаараа арчин хэлснээ, —  Иймэрхүү мунхгууд яахаас ч буцахгүй гэв.

	— Битгий хэтрүүлцгээ! Чөтгөрийг аймшигтай гэдэг. Гэтэл түүнийг үзсэн амьтан байхгүй. Ион цагаандаа гарсан амьтан. Гэхдээ хүн хөөдөхгүй... хүн ууртаа юу ч гэж болно гэсэн боловч гай ёрлосон сэтгэл нь бүр ч шаналав.

	Гэвч гэрийнхнийгээ тайвшруулах гэж хэнэггүй царайлан инээж, хошигнов. Уурлаж уцаарласаар ядарсан эхнэр охид нь үхсэн юм шиг нам унтжээ. Хар бодлоо сарниулахыг хичээсэн Херделя л бүхэл шөнөжин дуг хийсэнгүй.

	3

	Шүүгчийн хамт Ионы өргөдөлд муугаар бичүүлсэн Белчуг лам Бистриц дэх тойргийн шүүхийн ахлах прокуророор тэргүүлүүлсэн шалгалтынханд дуудагдан байцаагдах болов. Гомдол мэдүүлсэн Ионд зэвүүрхэж байсан боловч хэнд ч өс өвөрлөөгүй царайлан өөрийгөө ямар ч буруугүйд тооцон наалинхай инээмсэглэж асуулт бүхэнд нь хариулна. Гланеташугийн хүү Припасын амгаланг бусниулагч этгээд учир нийгмийн сонирхлын үүднээс арга хэмжээ авч цээрлүүлүүштэй гэж шүүхэд урьд өгсөн нотолгоогоо дахин давтваас өөрийгөө цагаатгах байв.

	— Би хуулийн хүн биш, энэ талаар юу ч мэдэхгүй, гэвч ноён шүүгч гэм буруутанд хэтэрхий зөөлөн хандаж байх шиг санагдсан. Одоо ч тэгж санаж байна. Дашрамд хэлэхэд, шийтгэнэ гэж сануулсныг үл тоомсорлосон нь энэ гүтгэлгийн өргөдлөөс харагдсан төдийгүй манай тосгонд урьд хожид үзэгдэж сонсгоогүй будилаан дахин дэгдээснээс ив ил байна... гэж Белчуг лам үгээ төгсгөжээ.

	Ионы өчгийг сонсоод өргөдлийн жинхэнэ эзэн Херделя гэдгийг лам баттай мэдэж, уурлан царай нь хувьсхийжээ. «Хоёр нүүр гаргахын туйл гэгч болж, нэг нүүрэндээ эртний дуу дуулан ирээд охиныхоо ураг холбох ёслолд урьж, нөгөө нүүрэндээ шүүхийн газраар чирэгдүүлээд салдаггүй. Ер нь энэ бүхэн илэрсэн нь ч сайн боллоо» гэж бодов.

	Багш, түүний дайсан гэдэг нь баримтаар батлагдсан учир тайван амьдралыг нь бусниулах хариу цохилт өгөх нь зүй ёсны хэрэг гэж үзээд «хүнийг хорлоно гэдэг юутай амархныг үзүүлээд өгөхөөр» шийдлээ. Херделя гол буруутан гэсэн бодол сэтгэлд нь батжих тусам багшийн явуулгад өртсөн Ионыг цагаатгах гогцоо эрэх болов. Хөөрхий залууг өрөвдөж түүний эсрэг гэрч болсондоо харамсаж байв. Одоо Ионыг бодох тусмаа бүр ч их өрөвдөж байв. Түүнийг шийтгүүлэх гэж юунд үхэлдэн хөөцөлдлөө! Ионыг сүмд олны өмнө, юунд цээрлүүллээ? Шүүхэд өргөдөл гаргахыг Симион Лунгуд яах гэж заалаа, тэр бүхэн цөм буруу байжээ гэж бодов. Үнэн зөв нь Ионы талд байхад хэтэрхий яарчээ. Одоохон нүглээ цагаатгаж, гэмгүй атлаа хэлмэгдсэн залууд авралын гараа сунгая гэж бодлоо. Ион, Василе Бачу хоёрын маргааны учрыг сайн мэддэг тэр мөнөөх хоёрыг эвлэрүүлж, Ионыг Анатай суулгах, Василе Бачуг инжний талаар ухаалаг хандуулж, хэргийг зөв тийш нь эргүүлэхээр шийдлээ. Энэ санаа нь хүссэнчлэн биелбээс тосгоны нэр сүрийг хамгаалах юм. Ана бол үнэндээ нүгэл үйлдсэн охидын анхных нь ч биш, сүүлчийнх нь ч биш. Сомеша голын өргөн хөндий дэх олон тосгонд нөхөргүй атлаа хүүхэдтэй залуу охид алийг тэр гэх вэ. Гэвч Белчуг, Припасын сүмийг тэргүүлснээс хойш бутач хүүхэдтэй эмэгтэй байхгүй билээ. Василе Бачугийн авир ч номд хазгай зүйл. Охин нь гэнэдэж, буруудаа л биз. Тэглээ гээд амьдаар нь авслах гэж үү? Ингэж хүний үнэргүй авирлах буруу, охиноо өдөр бүр өндийж чадахгүй болтол нь балбадаг тухай цуу бусад тосгодоор ч тарж байна...

	Дараа өөрийгөө яарсан гэж зэмлэхгүйн тулд ламтан энэ бодлоо бүхий л талаас нь боловсруулж өдөр ирэх тусам тэр нь гайхалтай, мэргэн санагддаг болжээ. Урьдын дуулгавартай зарц Ион Гланеташу нь хувь заяагаа ламтанд даатгажээ гэж Херделя дуулбал уурласандаа дэлбэрэх шахна вий. Ийнхүү залуугийн талархлаас гадна охиныхоо нүгэлд гутарч, Гланеташугийн хүүд охиноо яасан ч өгөхгүй гэж андгайлж байснаа, одоо дуртайяа өгөх гээд байгаа Василе баяны итгэлийг ч хүлээх юм. Агсан дээрэмчинд охиноо өгч, амьдралыг нь үрээд яах вэ гэж Белчуг лам Василе Бачуд зөвлөж байснаа санаад сэтгэл нь зовов...

	Тэр хоёрын гэрлэлт нь шинээр сүм барих ажилд ч ашиг өгч магадгүй гэж лам бас горилно. Тосгон болон өөрт нь нэр цуу авчрахаасаа өнгөрсөн хуучирч өмхөрсөн сүмийн орон дээр нүд баясгам сайхан чулуун сүм сүндэрлэхийг нүдээрээ үзэх сэн гэж тэр өдөр шөнөгүй мөрөөддөг байжээ. Бүтэн арван жилийн турш цуцалтгүй бага багаар мөнгө бадарлаж, тэр ч байтугай манж цавынхаа өртгөөс хэмнэн сохор зоос бүрийг шинэ дуганд зориулан нөөсөн юм. Трансильванийн бүх коммунд тараасан хамба ламын зарлигаас хойш бадар барьсан юм. Хамгийн чинээлэг хоёр тариачин Тома Булбук, Штефан Хотног хоёр өргөлийг цуглуулдаг байлаа. Мөнгөний хэрэгцээ их байсан учир Белчуг тариачдын сэтгэлийг хөөргөж, шинэ сүмд зориулсан өргөлийг нь арвитгахыг хичээж, ялангуяа хурим найр хүүхдэд нэр хайрлах, хүн нутаглуулах ёслолын үеэр байдаг ухаан самбаагаа сийлдэг байжээ... Гэвч сүсэгтнүүд ламын буянт дуурайлыг үл хайхран мөнгө сарвайхдаа гар татдаг байснаа сая л арайхийн Бистрицийн нэрд гарсан уран барилгачидтай хэлэлцээр хийх бэлтэй болсон ч цуглуулсан мөнгө нь хүрэх эсэх нь бас л сайн тодорхойгүй. Даруу, гүндүүгүй ламын буянт зүтгэлийг илтгэх шинэ сүмийн сүр төгөлдөр барилга Белчугийн нүдэнд харагдах шиг болно. Өөрийн гэх сүмгүйн эрхээр Припаст ирж мөргөл үйлддэг, ядуу дорой ч гэсэн хүн ам олонтой Сэскунетосгонд хуучин сүмээ шилжүүлэн барьснаар төсөөлнө. Бурхан тэнгэр өршөөн таалж, хүмүүсийн зүрх оюуныг гэгээрүүлэх боломж хайрлаасай!

	Хишиг өдөр мөргөлийн өмнөхөн Василе Бачуг, Анягийн хамт гэртээ ирүүл гэж тосгоны даамалд захиад мөн Ионыг эцэг эхийн нь хамт авчир гэж цагдаад тушаажээ. Тэднийг цөмийг нь нэг дор цуглуулах гэж буйгаа ажиг сэжиг авхуулахгүйн тулд ийнхүү хоёр хүнээр уламжлуулжээ.

	— Хоёулаа зөрүүд амьтад юм чинь ирэхгүй ч байж магадгүй, нэг л ирж манай гэрт учирдаг юм бол тохиролцохгүй хаагуур гарах бол гэж Белчуг алгаа үрэн хэлэв.

	Василе Бачу, Ана хоёр түрүүлж ирлээ. Даамал түүнд ламын дуудлагыг уламжлахаас урьдхан хагас шил хоосолсон Василе улаан зээрд болжээ. Уйлсаар нүд нь хавдаж улайсан Ана хэчнээн нуух гээд ч нэмэргүй болсон цүдгэр гэдсээ далдлахыг хичээн зогсоно. Ламтан Бачуг суулгахад Ана толгой гудайлган үүдэнд зогссон хэвээр хоцорлоо.

	— Охиноо хайр найргүй балбаж, нүгэл үйлдэн олны амны угаадас боллоо чи! Хүн хэдий гутарлаа ч гэсэн ухаан сэхээгээ алдаж болохгүй. Ана алдаа л биз. Нүглийг цагаатгаж болдог юм. Харин зөрүүд зан бол хамаг бузар булайн сурвалж бөлгөө. Ион олиггүй цыган биш. Өмч зоорьгүй ч ажилсаг сэргэлэн залуу. Бусдаас илүү хүргэн болохыг хэн байг гэх вэ? гэж ламтан Василе Бачуг сэхээ авхуулалгүй зэмлэж гарав.

	Ана уйлж, Василе Бачу харамсаж, зовонгуйран хэлсэн нь:

	— Иш ламбугай минь. Би юунд дургүйцэх билээ. Би хэрээрээ хөөцөлдөөгүй гэж үү? Өвгөн би тэр залууг гуйж ч үзлээ... Миний хэлснийг сонсохыг ч хүсэхгүй байсан... Энэ нэг амьтныг мэхэлж дөнгөчхөөд одоо биднийг шалд нь буулгах санаатай... Яах юм болж байна? Та үнэнч, ухаантай гэгээн хүн. Та л зааж хайрла. Би ёсчлон дагана!

	Тариачны үгэнд сэтгэл ханасан санваартан толгойгоо илээд хар элэгтэд биш, төрсөн охиндоо өгөх гэж байгаа юм чинь гар татаад яах вэ гэж айлдах гэтэл үүдний пинд хөлийн чимээ гарч, хаалгыг нь зөөлхөн цохих дуу сонстов.

	— Орогтун! гэж хэдийнээс баярласан лам яаран хариулбаас Гланеташу хаалгыг нь хүндэтгэлтэйгээр нээн орж ирээд малгайгаа авч пийшингийн дэргэд тавихад Зенобия, Ион хоёр арай ч шийдмэгхэн орж шууд мэндлэв. Лам яах гэж дуудсаныг хэн хэн нь битүүдээ гадарласан боловч Василе Бачу, Ана хоёрыг үзээд гайхацгаав.

	Белчуг тэднийг хэрхэн хүндэлдгээ харуулах гэж эцэг хүү хоёртой гар барин мэндлэхдээ Василе Бачу руу хяламхийн харж, залууг эелдэг зэмлэлээрээ уяруулахыг хичээн,

	— Өөрийн гэмийг ухаарч байгаа атлаа шашиндаа тэрслэн хөөрхий бүсгүйтэй гэрлэхгүй гэсний чинь сонсоод би үнэмшихгүй байна. Эвгүй шүү дээ, Ион минь! Энэ чинь муу удам судартай, гэр оронгүй бүсгүй биш шүү дээ... Би худлаа ярьж байна уу? Чи хэл л дээ? Чи ч гэсэн ухаантай, хувиа хүнд өгөхөөргүй, томоотой залуу. Ингэж яаж болох вэ дээ!

	— Ёстой доо, ламбугай минь, хүү ч татгалзахгүй л байгаа юм гэж Гланеташу толгой маажингаа Василе Бачу руу хяламхийн хэлээд, —  Юунд нь татгалзах билээ гэснээ гэнэт цааш ярихаасаа зүрхшээсэн мэт дуугүй болов.

	Ион ч эцгийнхээ хэлснийг дэмжин дуртай юм шиг царайлан толгой дохив. Хэсэг зуур дуугүй сууснаа гэнэт Василе, Ион, Гланеташу цөм нэгэн дуугаар бие биетэйгээ өрсөлдөн ярьж эхэллээ. Ламтан гараа занган маргааныг унтрааж эвлэрүүлэх хэмээн аргадаж, ялдамхнаар мишээн хэлсэн нь:

	— Би та нарыг ярьж тохиролцог гэж цуглуулсан! Та нар ямар цыганууд биш дээ, дайсагналцахаа больж, хүний ёсоор учраа ололц...

	Белчуг эелдгээр инээмсэглэсэн хэвээрээ ширээний дэргэд суугаад тэдний хэрхэн учраа ололцохыг хүлээх мэт ширтэнэ. Харин харчуул ярианы сэжүүр хэрхэн хөндөхөө мэдэхгүй бантаж, ганц аврал бологч лам руугаа гөлрөн сууцгаана. Зенобия чухал шийдвэрлэх цаг болсныг ойлгосноо харуулах гэсэн шиг үе үе шүүрс алдан нүдээ гялалзуулна. Ана ичиж зовохын туйлд хүрч, хүний нүдэнд өртөхгүйг хичээн гэдсээ халхалж ядан зөрүүлсэн гар дээрээ гашуун нулимс унагаана. Гудамжаар өнгөрөх тэрэгний чимээнд хааяа хааяа бүдгэрэх авдар дээрх цагны чаг чаг хийсэн дуу тод дуулдана. Дайсагнах мэт эзэмдэн бүхий нам гүмийг Василе Бачугийн сөөнгө, эв хавгүй дуу гэнэт эвдлээ. Цөм айн давхийж түүн рүү харцгаав.

	— Надад зөрөөд байх юм алга! Ламтан гуай минь... Охиноо өглөө... Энэ байна! Аваад жаргах болтугай!

	Түүний үг багласан хүлээсийг тастлаа. Ион сандал дээрээ займчин хоолойгоо засаад ширээн доороос цухуйх уланд нь шавар наалдсан ламын бохир гутлыг гөлрөн тайвуухнаар:

	— Би ч гэсэн гажих юу байх вэ, бурхан мэднэ. Харин охиныхоо инжинд нь юу өгөхийг нь л мэдмээр байна... Зөв үү? Буруу юу? гэлээ.

	Тэд бие бие рүүгээ биш, ганц лам руу харцгаана. Харчуулын яриа зөөлөрч эвлэрэх аясаар айж эмээх нь бага багаар намдсан Анагийн харц сэргэж байгааг хэн ч анзаарсангүй.

	— Охиноо одоо өгье. Хөлсөө урсгаж олсон хөрөнгө минь намайг үхсэн хойно эднийх болог, тэр бүхнийгээ би ямар нөгөө ертөнц рүү аваад явчих биш дээ... Харин амьд байсан цагтаа хувхай модоо барьж цөөн үлдсэн насандаа амьтны өмнө уут тосохыг хүсэхгүй гэж Василе Бачу, Белчуг руу харсан хэвээр шийдмэг хэллээ.

	— Василе гуай охиноор чинь би яах юм? Тантай адил баян биш дээ? Эсвэл бид хоёрыг гэдэс тэжээхийн эрхээр зарцлагдаг гэж бодоо юу? гэж Ион уцаарлав.

	— Ажиллаж гэмээ нь амьдарна шүү дээ! гэж Василе Бачу хашхирав.

	— Үгүй ер дөө?... Би үүнээс урьд гар хумхин суусан гэж үү? Үеэ булартал ажиллаагүй гэж үү? Ганц мөч ч алмайрч суугаагүй юм даг! Тэглээ гээд тэнхэрсэн юм хаана байна? Хоосон гуяа ганзагалсан хэвээрээ л байна даг! Тэгэхэд чи бас өөрийгөө яая гэж байгаа надаар охиноо тэжээлгэх санаатай юу? гээд эцэг рүүгээ, дараа нь эх рүүгээ заагаад, —  Энэ хоёр бас миний гарыг харж байна гэсэнд, цаад хоёр нь эсрэг талаа уяруулж хүүгээ дэмжихийн тулд их л урам гутсан царайлж толгой дохив.

	— Шороо хөдөлгөж байсан цагтаа сөөм ч газар өгөхгүй. Үүнийг ухаарч ав! Сохор зоос, сөөм газар өгөхгүй! Миний үгэнд оролгүй, нэр төрөө бузарласан охиноо өөрийн гараар алаад газар булсан минь шулуун... Ийм л байна даа! гэв.

	Ион гартаа бүрхээ эргүүлэн явах гэж байгаа дүр үзүүлэн өндийж,

	— Шал дэмий донгосож, ламбугайг чилээчихлээ гэвээс хэрэг буруу тийшээ хазайсныг мэдсэн Белчуг сандран хөндлөнгөөс оролцож яриаг зөв тийш нь залах гэвч үгээ олсонгүй. Гэвч үг хэлэх гэснээ мэдэгдэн хоолойгоо заслаа. Сандал чахрахаас өөр чимээгүй, эвгүй нам гүм дахин эзэмдэв. Белчугийн амаа ангайж амжаагүй байхад Василе Бачугийн эв хавгүй дуу өрөө дүүрэн хадаж,

	— Охиныг минь мэхлээд, газрыг минь авна гэж бодсон бол санасны гарз. Надтай биш, өөр бусадтай тэгээрэй! Үгүй шүү залуу минь! Хэ! Чи горьдсон байх! Хэ! Чи намайг дөнгөх болоогүй... Гайгүй байлгүй, Ион минь. Гэгээн эх дагина минь намайг авраг гэв.

	Тэднийг эвлэрүүлэх гэсэн ламтны аргадах айлтгалыг ч үл ойшоон Ион, Зенобия, Гланеташу гурав ч эсэргүүцэж, амны таглаа нээгдсэнийх гурван цаг маргалдлаа. Тэд овоо тохиролцмоор болсноо дахин хэдэрлэж бас төдхөн овоо эвлэрмээр аядав. Хөөрхий Ана л ял заагдахыг хүлээсэн гэмтэн мэт, ганц үггүй шүүрс алдан зогсоно.

	Цөхрөхдөө Бачу таван зурвас газар, хос шарын хамт Анагийн нэр дээр өгөхөөр шийдэв. Бачу нас өндөр болж, газраа хагалж тордох тэнхээгүй болсон учир бүх газраа өгөх хэрэгтэй. Харин бид үгэнд нь орж, хоол хүнсээр хангаж, ачийг нь хариулна гэж Ион мугуйдлан зүтгэв. Хэрүүлээр эхлээд хэлэлцэж тохирох тийшээ хандсанд баярласан Белчуг баяртайяа босож, харчуулын гарыг атган салах ёс гүйцэтгэлээ. Тэр, орой болтол эв зүйгээ ололцохгүй байгаад залхжээ. Гэр гэрт нь явуулж хэрхэн шийдэхийг нь харах гэжээ.

	— Бүх юм санасанчлан бүттүгэй! Хуримаа хийхдээ бурхад тэнгэрт, сүм нь газарт байдгийг бүү мартаарай! гэж инээмсэглэн хэлэв.

	Харих зуураа тэд ширүүхэн маргалджээ. Замын голд зогсонгоо гар хуруугаараа зангацгаан хараал тавин зүхэлдлээ гээд яриагаа зөв тийш нь тохирсон юм ер үгүй. Ийм яриаг хойшлуулбал өөрт нь ашигтай гэж хэн хэн нь горьдож, тэд хүн болгон бодох юмтай хоцоръё гэж Василе Бачугийнд дөхөж очоод шийдэв. Ямар ч шийд гаргалгүй, хувь заяаг нь шийдэж, гаслан гунигийг нь таслалгүй орхих нь гэж сэтгэл түгшсэн Ана эцэг рүүгээ нэг, Ион руу нэг цөхрөн харна. Өөрийн зөв гэж маргалдах тэд нэг бол шийдье, эсвэл ахин учрахаа ч больё гэж дэмий маргасаар салав...

	Василе Бачу багалзуураа атгуулж, хаашаа ч зайлахаасаа өнгөрснөө мэдэж, орох газраа олж ядахдаа аанай л Анад уураа гаргаж цусыг нь садартал балбажээ... Тэгээд шөнөжингөө толгойгоо гашилтал бодоод сая л Гланеташугийн хүү «газрыг нь салгах гэж л» Анагийн нь толгойг эргүүлснийг бүүр түүр сэжиглэж байсан бол одоо тун тодорхой ойлгожээ. Түүнд бууж өгч, гуйлгачин болно гэхээс хүйтэн хөлс нь чийхарна... Луйварчны савраас яасхийн мултрахаа бодон цөхөрсний эцэст Ионыг араар нь тавьж, олигтойхон дөнгөх арга олдоно вий гэсэн найдлагаар сэтгэлээ зогоов. Гэсэн ч одоохондоо тэр аргаа олоогүй байв. Тун ядвал Анаг гэрт нь төрүүлнэ, бусдын эхнэр болгохгүй гэж хэлж болох байв. Гэтэл энэ сүрдүүлэг шал дэмий, өөрөө ч итгэхэд бэрх байлаа. Гэвч Ион юу гэх бол? Харин ч бүр царайчлах болов уу?

	Ион бардам байна. Түүнийг дэмжин тэтгэсэн бурхдад талархана. Эцсийн эцэст Василе Бачу юу байдгаа хамт өгч таарна гэж итгэнэ. Маргааш нь үүр хаяармагц Ион өөрийн мэт санагдах хадмынхаа бүх газрыг харж бүр ч баясав. Хэрээ мэдвэл таарна гэсэн үг цухуйлгасан Гланеташутай үдийн хэрд золтой л барилцаж авсангүй.

	— Дэмий цэцэрхсэнээс юм хийсэн нь дээр байдаг. Тэртэй тэргүй бурхнаас сул хайрласан хоолыг хүртэж байгаа хүн дээ гэж Ион эцгийнхээ амыг таглав.

	Үдэш нь Ион, Зенобия нар Мачедон Черчеташугийн эхнэр, худ ураг холбож дадсан даамлын хадам эхийн хамтаар тэртэй тэргүй ирнэ гэдгийг нь мэдэж, дайралтыг нь мохоох хэмээн Фироан эмгэн, Симион Бутуною багшийн гэргий тэргүүтнийг гэртээ цуглуулсан Василе Бачугийнд очлоо. Архи, амны лацыг ховхолж, зүрх зөөллөдгийг сайн мэдэх Ана дарсандаа чихэр нэмжээ. Эсрэг талаа араар нь тавихыг хичээсэн тэд ухаанаа ухан мэтгэлцэцгээв. Ярианы жолоог бүсгүйчүүл гартаа авч тайлбар баталгааны оронд бие биесээ, дараа нь Ион, Ана, Гланеташу, Бачу болон таних танихгүй хамаатан саднаа хараан зүхэцгээв. Хэл амаа ололцох байтугай хэрүүл маргааныг улам дэврээгээд дахин уулзахгүй гэлцэж тарсан боловч хэд хоногийн дараа дуртай дургүй ч үйлийн эрхээр дахин учирцгаажээ.

	Маргалдсаар их мацаг хүргэв. Хаврын баяраас нааш хуримлах тэртэй тэргүй өнгөрлөө гэж бодсон Василе Бачу цаг хожих, хүргэнээ араар нь тавих арга сүвэгчлэн улам ч зөрүүдэлнэ. Ионд яарах юу байх билээ. Василе Бачу Анагаа түүнд өгөхгүй гэсэнд цаадах нь инээд алдан даажигнажээ... Тэгсээр их баяраас хоёр долоо хоногийн өмнө хагас цагийн зуурт ярьж тохиролцов. Бачугийн тийнхүү гэнэт бууж өгсөнд Ион сэжиглэжээ. Тэр охиныхоо инжинд бүх газар, хоёр байшингаа өгөхөөр шийдсэн боловч хуримын дараа хоёулынх нь нэр дээр бичүүлнэ гэж мэтгэсээр байв. Анаг ураг холбосны дараа Гланеташугийнд очихоор инжинд нь хос шар, морь, тугалтай үнээ, долоон торойтой гахай, шинэ тэрэг, бас бус хогшил өгөх, товлосон өдрөө хууль ёсоор тамгын түшмэлд очиж батлуулах, дараа нь хуримаа зарлуулахаар сүмд очих болжээ.

	Тэд өдрөөс хойш Василе Бачу өөрөө айлын хүргэн болох гэж байгаа юм шиг сэтгэл догдлон байх болов. Тэр орох газраа олж ядан, сэтгэлийн хөдөлгөөнөө яаж нуухаа үл мэднэ. Дэмий чалчиж нууцаа задлахгүйг хичээн Аврумынд ч очихоо больжээ. Гэхдээ урьд урьдаасаа илүү уудаг болжээ. Цаг хугацаа үхэр тэрэгнээс удаан санагдаж, цээжиндээ нөөсөн бодлоо талаар өнгөрөх вий хэмээн цөхөрнө.

	4

	Румын ламынд очсоноосоо хойш Титу өөрийгөө ариун боловсронгуй болсон мэт санажээ. Өөрийн өмнөх амьдралыг ямар ч ашиггүй, ичгүүргүй өнгөрөөжээ гэж олонтоо харамсах болов. Яг л нүдэн балай, чихэн дүлий мэт ажрахгүй явдаг байж дээ. Мажар хэлийг махран оролддог байсан нь одоо түүнд инээдэмтэй, тэнэг санагдана. Сэтгэлээ тэжээх баяр мөрөөдөлгүй байхад яаж ч найргийн онгод ирэх билээ дээ? Ер нь бичээд ч ямар ашиг гараа аж. Гартаа дайралдсан ном болгоныг уншиж, толгойгоо элдэв амьтны эрээвэр хураавар санаагаар дүүргэж эргэн тойрондоо юу болж байгааг ухаарах сөхөөгүй явахын ашиг юу бил ээ? Өрөөсгөл цэцэрхлийн дэргэд бүхэл бүтэн ард түмний зовлонт амьдрал яг л эмгэнэлт жүжиг шиг ил байхад алдрын дон шүглэн амьдралд байх байхгүй эсэн бусын ээдрээ оролдоог санаанаасаа зохиож эрээлэхийн хэрэг юун? «Хувь заяаны шоовдор хүү болсон ард түмнийхээ дунд амьдарч, түүний зовлон гунигаас хуваалцаж, хажуугаас нь түших явдал миний үүрэг» гэж сэтгэл оргилуун үедээ тэр бахдан бодно.

	Үдэш оройд буйдан дээр хажуулаад нэг нь нөгөөгөөсөө давамгайлсан элдэв төлөвлөгөө бодож тархиа гашилгана. Тэр өөрийгөө тоймгүй олон тариачны өмнө гартаа гэрэлт самбар бариад боолчлолоос чөлөөлөгдөх тэмцлийн замыг нь зааж байгаагаар, эсвэл хот тосгодоор хэрэн бядаж дарлагдан доромжлогдсон сэтгэлийг засаж, зүрхэнд нь гэрэлт ирээдүйд итгэх найдлагын цог бадрааж байгаагаар, бүр заримдаа салхинд намирах гурван өнгөт далбаа бариад цэргийн манлайд давшиж яваагаар... дүрслэн бодно... Эрийн сайн тулдаа ард түмнийхээ өмнөөс зовлон жаргал зоригтой эдэлж явна гэж бодон, хэдий би дөнгөлүүлээд харанхуй шоронд тарчлан хэвтээ боловч тэмцэл маань ард түмэнд ялалт авчралцана гэж санахаас сэтгэл нь баяраар бялхана... Ийм хий мөрөөдөл түүний ухаан санааг төдийгүй бие цогцсыг эзэмдэх нь таатай ажээ.

	Харин гэгээн цагаан өдөр өөрийн шийдмэг мөрөөдлийг халуурсан хүний дэмийрэлд тооцон дооглож, үүний оронд одоохон ямар нэгэн үйл сэдэж сүвэгчилсэн нь дээр гэж бодно. Үл биелэх санаашралын ашиг нь юу билээ. Сэтгэл зүрхнийхээ тэмүүллийг хөлөөсөө чулуу уяулсан юм шиг боомилуулаад дэмий гар хумхин суугаа нь түүнийг шаналгаж, юу хийхээ үл мэдэхдээ бүр ч цухалдана. Мажаруудтай бүх холбоогоо тасалъя. Одоо зөвхөн румынээр л ярина гэж бодоод сая амсхийв. Гэтэл түүний албан хэрэг цөм мажараар хөтлөх номтой тул албандаа бас ой нь гутлаа.

	Тэр Роза Лангийг мартсангүй, харин ч өөрийн хүсэл эрмэлзлийг, хэтийн амьдралыг түүнтэй холбож бодно. Унаган хайрыг нь татсан бүсгүй нь мажар, хайр сэтгэлээ илчилсэн хэл нь мажар байсныг бодохоос ичингүйрнэ. Гэвч Роза маань Ланг шигээ еврей байж болох юм. Тэгж гэмээ нь еврейчүүдэд ямар үндэстний сэтгэл гэж байх биш дээ. Тэгэхээр бидний хооронд саад болох юм юу байх вэ? гэж сэтгэлээ зогооно. Уулзаж учралгүй хэдэн долоо хоног өнгөрөхөд санан шаналах нь багасжээ. Гэхдээ дахин учрахын цагт янагийн гал бүр ч илчтэйхэн байна гэдэгт итгэл төгс байлаа, Түүнийг алсын их үйлс бүтээхэд нь хайр дурлал харшлахгүй бөгөөд ер дарлагчдаас эмэгтэйчүүдийг үзэн ядахын хэрэг ч юу билээ гэж тэр бодно. Сэтгэлээ зогоох гэхдээ түүндээ румын хэл заана гэж өөртөө амлана.

	Үзэл санааныхаа чигийг олсон түүнд Фридман огт падгүй санагдана. Өөрийгөө түүнээс хавьгүй их хүн гэж санан түүнийг хүний нүдэнд өртөмгүй сондуултай зүйрлэнэ. Титугийн энэ их өөрчлөлтийг түшмэл гадарлах ч үгүй байгаад шаналах бөлгөө. Хэрэв байцаагч гадарласан бол түүнийг зэмлэх байсан бөгөөд тэгж гэмээ нь Титугийн нар нь гарах сан билээ. Гэлээ ч мажараар ярихыг тэвчсэн Титуг «үндсэрхэг үзэлтэн», «буруу суртал дэлгэрүүлэгч» хэмээн өөлдөг, хүлцэшгүй зант оюутан түүнд таатай санагддаг байв.

	Нандин хүсэл эрмэлзлийг нь татагч Румын эх орныхоо тухай ном судар ч сөхөөгүй өдий хүрсэндээ тэр ичнэ. Түшмэлтэй нэг удаа маргахдаа «Румыны диваажин» гэж цоллосон боловч румын эх орныг харуулсан зураг бүхий ил захидал ч олж авч чадаагүйдээ сэтгэл нь гонсойно. Мажарын засгийн газрын хавчин гадуурхахын эсрэг тэмцдэггүй, сурагчдаа жинхэнэ эх орондоо үнэнч болгон хүмүүжүүлдэггүй румын багш нарыг тэр гэмт хэрэгтэн гэж үздэг аж.

	Фридман, румынд хэдэн жил амь зуусныг мэдсэн Титу эх улсаа газрын зураг дээр ч олигтой зааж чадахгүйгээ мэдэгдэхгүйг хичээхийн зэрэгцээ, тэндхийн сониныг сонсох гэж хорхойтдог байлаа. Ядуугийн туйлд хүрсэн тариачид эзэмшил, хөрөнгөнийхөө тоо хэмжээг алдсан эзэд, боолчуудын урцнаас долоон дор ядуу тосгод, хоосон хээнцэрлэл, завхайрлаар дүүрсэн хот, хамжлагын харанхуйд талхилагдсан ард олон, хууль дүрэм ч үгүй, бурхан сахиус ч үгүй, румынээр ярихаасаа ичиж, францаар чалчдагаараа чамирхдаг, хувиа хичээсэн сэхээтнийх нь тухай түшмэл ам халан ярихад Титу ичингүйрхэн гутардаг байлаа.

	— Та румыныг мажар хүний нүдээр харжээ гэж Титу хар хэлийг нь хазаарлах гэхдээ хэлдэг бөлгөө.

	— Та тэгж бодож байна уу? Хэзээ нэгэн цагт тэнд очиж гэмээ нь өчүүхэн ч дэгсдүүлээгүйг минь ухаарах вий... Румын гэж юу байдгийг хэнээтэн та нар яаж ч гадарлах билээ дээ! Эрх мэдэл бүхэн надад байдаг сан бол та бүхнийг цуглуулаад улсын зардлаар тэр дуртай газар луу чинь явуулж, ядаж ганц жил диваажингийн чинь жаргалыг эдлүүлээд үзэх юм сан. Тэгвэл... ухаарах вий. Яагаад гэвэл, хонгор минь, та нарыг тоож ч сонсохгүй гэдгийг хэлчихье! гэнэ.

	— Та дэндүүлж байна гэж Титу дуу алдав.

	— Үнэн шүү, эрхэм минь. Бид зовж дарлагдаж байна гэж улигласаар байгаад та нар тэднийгээ залхаасан болохоор ихэнхдээ л та нар жигшинэ бий вий!.. Тэд Трансильванд суудаг та нартаа зохимжтой нь аргагүй хоч хайрласан байна билээ. Тэднийгээ та нар «ах дүү» гэдэг, харин тэд чинь та нарыг «муусайн мажар» гэдэг юм.

	Титу түшмэлийн үгэнд итгэдэггүйгээр үл барам румыны амьдралыг сайхан гэж дөвийлгөн боддог аж. Румыны тухай Фридман хааяа нэг олигтой үг дуугарахад Титу өөрөө магтуулсан юм шиг баярлан бахдах бөлгөө.

	Мажар «үүрлэсэн» газар амьдарч, дарлагдагсдын, эсрэг чиглэсэн алба залгуулах нь өдрөөс өдөрт тэсэхүйеэ бэрх санагдах болжээ. Титу хий сэлгүүцэн энэ тэрхнийг хурууны үзүүрээр хийх болсон нь түшмэлийн хараанаас мултраагүй тул улс төрийн бодлогоо алгуурлаж, үүрэгт албаа олигтойхон залгуулахгүй бол арай дуулгавартайхан туслах олж авах хэрэгтэй болно гэж Титуд анхааруулжээ.

	Түшмэл, Титугийн уршгаар өтөлсөн хойноо донго хүртсэнээ дурсан албан татварын дутууг дуусгахыг шашны хаврын баярын өмнө Титугээс хатуу шаардав. Далдуур дургүйцсэн Титу тосгонд очиж, өдөржин бүгээд үдэш нь зөвхөн мажаруудаас өрөнд хураасан гувчуураар тэргээ дүүргээд иржээ.

	Учрыг гадарласан Фридман уурласандаа царай нь барайвч илүү үг хэлчих вий гэж биеэ цэнэн,

	— Та намайг улс төрийн хэрэгт холбогдуулах санаатай юу... Цаашид тэсэх арга алга... Би харамсаж байна... Мөр мөрөө хөөе дөө! гэлээ.

	— Ямар боловч надад зовох юм алга гэж Титу даруухнаар инээмсэглэн ихэмсгээр хэлэв.

	Тэр үдшээ түшмэл тооцоо хийж, Титуд дөчин таван крон өгөөд гурав хоногийн дараа пүрэв гаригт Армадий руу ажлаар очих далимаар ажилд авахаар анх тохиролцсон «Рахова» хэмээх архины газар Титуг хүргэж өгчээ.

	Мачедон Черчеташу сүмийн босго дөнгөж алхан гармагцаа Василе Бачу, Ион хоёрыг Белчуг гэртээ хэрхэн аваачсан, яасхийн эвлэрүүлэх гэснийг дуулгахаар Херделя багштаныд гүйж хүрэв. Херделя юу ч дуугараагүй боловч цээжинд нь түймэр шатаж байлаа. Белчугийг бодохоос зэвүү нь хүрнэ. Намайг чадах гэж л залууд налигнаж байгаа юм уу? Эсвэл Ионд дөнгүүлснийхээ саванд нь самбай хийх гэж байна уу? Ионыг хэрхэн зэмлэж байлаа гэдгийг нь санахаас Белчуг бүр ч нүглийн сав мэт бодогдоно... «Намайг өргөдөл бичсэнийг шүүхэд хэлсэн этгээд бол тэр л мөн. Ухаантай, боловсролтой хүн ингэж ч дампуурах гэж дээ! Намайг унагаахын тулд тариачидтай ч элбэхээс буцахгүй байх шив... Шүүгчтэй сургуулийн хажууханд улаан халз дайралдсан тэр өдрөөс, ялангуяа Ион агсамнан авирласнаас хойш багш, хараал идмэрийн өргөдлөөс болж удахгүй аянгад ниргүүлэх болсноо эргэлзэх юмгүй ухаарсан билээ.

	Олиггүй залууг ядарсан үед нь өрөвдсөн тэр мөчийг зүхнэ. Шүүгчийг хумсын төдий ч болов өөтүүлбэл би аврагдана. Гэвч энэ бол хэтэрхий гэнэхэн найдлага даа. Ион авирлан дөвчигнөсний дараахан Херделя Армадий орж Гицэ Поптой уулзаад мөрдлөг хэдийн дуусаж, шүүгч хэргийг будилуулаагүй хэмээн баталсныг мэдсэн билээ. Шүүхийн нэр хүндийг унагаахгүйн тулд мөрдөн байцаалтыг нууцгай явуулсан учир бичээч энэхүү хэргийн тухайд нарийн мэдэх юмгүй байжээ. Белчуг, Ион, Симион Лунгу нарын өчгийг авсныг л Херделя мэдсэн билээ... Тэдний нэг нь ч түүнд үг цухуйлгаагүйг үзвэл хэрэг бишиджээ гэдгийг Херделя гадарлажээ. Мэдье хэмээн мэрийсэн бол Ион юу ч нуулгүй ярих л байсан байх... Харин Херделя ул мөрий нь мэдье ч гэсэнгүй, уг хэрэг эцсийн эцэст зөв тийшээ эргэх болтугай хэмээн ханцуй дотроо залбирч байлаа. Юу болсныг мэдэх сэн гэж хорхойтовч айн түгших нь давамгайлав. Хэзээ хэзээгүй ниргэх тэр аянгыг түр ч болов хойшлоосой гэж нүд анин хүлээнэ. Гайг угтан хүлээх нь ч юу юм, цагаа болоход морилоод ирэх биз дээ гэж бодно. Холбогдогч хүмүүсээс учрыг гохдон татаж тандахын оронд байн байн Армадий руу гүйж юу ч сонсохгүйгээ мэдсээр атлаа Гицэ Попыг шалгаасаар байв.

	Тэр нэгэн нарлаг өдөр, Гицэ Поптой дэмий уулзаад бас л буцах гэж байтал нь Жидовицын тамгын түшмэл Штоссель түүнийг цонхоороо дуудан хүргэх зарлагагүй учир гурав хоног энд хэвтсэн шүүхийн зарлан дуудахыг гардуулжээ. За энэ бичиг ч мэдээж, шүүгчийн хэрэгтэй холбоотой биз, ингээд бүх хэрэг шувтардаг байжээ гэж бодоод дугтуйг нээмэгцээ бас дахин нэг ноцтой хэрэгт хүзүү холбогдсоноо мэдэн сандрав. Сар бүр хорь, хорин крон цувруулан төлөхөөр гурван жилийн өмнө авсан зочдын өрөөний тавилгын мөнгийг Бистриц дэх Бернштейний пүүс нэхсэн байжээ. Үргэлж мөнгөөр дутмаг байдаг, тэгээд ч мөнгийг дэмий гарын салаагаар урсгадаггүй, тэгсэн атлаа өрөө хэр чинээгээрээ төлдөг түүнээс авлагатай улс нь өрөө шууд татварын хэрэг эрхлэх газраас авчихдаг сан. Зочдын өрөөгүй болоод л ирсэн юм чинь, данс цайртал азнавал яасан юм гэж гэрийнхэндээ ятгасаар атал охид нь амар заяа үзүүлээгүй билээ. Ирээдүйн хүргэдийг угтахад хүлээн авах өрөө хэрэгтэй гэцгээхэд нь үнэн юм гэж бодоод бууж өгсөн билээ! Зочдын өрөөгүй болчих вий гэж айсан Лаура мөнгийг хоёр гурван сараар өгөлгүй тасалдуулчих вий хэмээн хичээж, өөрөө аваачиж шууданд хийгээд хоёр жил таслалгүй тушаасан билээ. Хуримын өмнөх хөл хөгжөөн эхлүүт л Лаура энэ асуудлыг тоохоо больж, хойшлуулшгүй зардалд дарагдсан өвгөн ч пүүсийн эзэн еврей хүлээзнэх болов уу гэж найдаад өдрөөс өдөрт дарах нэхэмжлэлүүдийг охидоосоо нуудаг болсон билээ. Нэхэмжлэгч улам олшрох тусам энэ их мөнгийг төлж дийлэхгүйгээ нэгэнт мэдсэн Херделя мөнгийг Лаурагийн хурим өнгөрсний хойно арай сэхээ авч тэнхрээд төлөхөөр шийдсэн билээ. Гэтэл пүүс, оруулбал зохих мөнгөнөөс гадна үлдсэн хүү гурван зуу гаруй кроныг нэгмөсөн төлөхийг шаарджээ.

	— Гурван зуун крон! гэж Херделя шүүрс алдаад, —  Яг хуримын өмнө шүү гэж бувтналаа.

	Гэрээ хүртэл бүх гай зовлонгоо сайтар тунгаан бодов. Ийм их хэмжээний мөнгийг одоогоор төлж чадахгүйгээ баттай мэдэж байлаа. Охиныхоо хуримыг өнгөртөл цаг хугацаа хожих хэрэгтэй. Одоогоос эхлэн тооцоотой хөдлөх нь чухал... Эн түрүүнд зарлан дуудах хуудсаа гэрийнхэндээ үзүүлэхгүй, бас хэрүүл, нулимс, хараал, сандрал гаргахгүйн үүднээс шүүхийн тухай дурсах ч үгүй. Тэр бээр бүгдийг айван тайван, ямар ч шуугиан дэгдээхгүйгээр хийнэ. Гай болоход, шүүхийн хурал улаан өндөгний баяраас өмнө болох аж. Энэ л хүнд байна. Нэгэнт төлж чадахгүй, ядуугаас өөр хамгаалалт байхгүй болохоор шүүхэд очиж, шүүгчтэй улаан нүүрээрээ уулзаад яах юм билээ дээ. Чингэвэл аягүй бол өөр будилаан ч дэгдэж магадгүй. Уурласан хүнийг өдөх хэрэггүй. Ингэхээр шүүхэд очихгүй. Түүнийг шийтгэг л дээ. Төлбөрийг хойшлуулж болохгүй. Пүүсийн өмгөөлөгчтэй тохиролцон шүүхийн зардлыг төлөөд өрөө цувуулан төлж болох л юм... Тэр болтол баяр өнгөрч Лаурагийн хурим болж ажил хэрэг хэвийн байдалд орно...

	Сугалаанд хожсон хүн шиг гэртээ хөгжилтэй орлоо. Хэдийгээр шүүхийн зарлан дуудах хуудас халаасанд нь халуун оргиж байгаа ч эхнэрийнхээ бэлхүүсээр тэврэн авч залуу хүн шиг хэд эргүүлснээ хоёр хацрыг нь шов хийтэл үнссэнд охид нь инээлдэж, хатагтай Херделя дургүйцэн гараас нь мултран гараад,

	— Үгүй ер, тэнэглэж байгааг нь!.. Мангуу хөгшин амьтан, хүүхдүүдээс ч ичихгүй, чамайг шоолж байна, хар чи! гэж зэмлэлээ.

	Нэг бүдэрвэл долоо бүдэрнэ гэгчээр шүүх хурлын урьд өдөр, харуй бүрий болж байхад яруу найрагч болохын төлөө өчүүхэн албан тушаалд хүү нь өөрийгөө хий зовоож байгаа тухай ярьж суутал гэнэт хаалга нээгдэн Титу өөрийн биеэр инээд алдсаар Жидовицээс ирсэн шуудан болон Херделяг ивээгч, байцаагч Чернатонын тэтгэвэрт гарч, шинэ хүн томилогдох хүртэл туслах байцаагч Хорват түүнийг орлох тухай Херделяд мэдэгдсэн тойрох бичгийг барьсаар гэнэт орж ирэв. «Миний толгой дээр хамаг золгүй явдал хуралдаж дээ» хэмээн Херделя гуниглан бодлоо.

	Титу тосгоны румынчүүдийг дарлахдаа түүнийг ашиглах гэж оролддог «Гаргалэугийн еврейг» үхтэл нь муулж, алхам бүрдээ хамгийн ариун онгон сэтгэлээ доромжлуулах хэрэгтэй байдаг тэр харийн үүрнээс эсэн мэнд салснаа баяртайгаар мэдэгдэв. Эх, дүү нар нь хүний ач тусыг үл үнэлэгч урвагчийнд алба хаахаа больсон нь сайн байна гэж магтлаа. Херделя, хүүгээ ажлаасаа халагдаж, дахиад л талхны мөнгөгүй үлдэж зовлонгоос болж бууралтсан толгой дээр нь сэтгэлийн шаналал улам бүр нэмэгдэж байгаа одоо үед бас нэг лай нэмэгдэж байгааг л ойлгож байв. Гэвч хөгшин Чернатоныг тэтгэвэрт гарсанд туйлаас харамсаж түүний багшлах ажилд нь аюул занал бий болж байгаад туйлаас харамсах амой. Чернатоны бол сайхан сэтгэлтэй, олон зүйлийг өршөөн үзсэн хүн, харин түүний халааг авч байгаа Хорват бол догшин авиртай мажар бөгөөд эдүгээ хүртэл түүнийг зовоох гэж их оролддог, Припасийн хүүхдүүд мажараар ярихгүй байгаад байнга хилэгнэж байдаг билээ.

	Тэр шөнө Херделя нүдээ аньж чадсангүй. Сэтгэлийн зовнил нь хилэнт хий үзэгдэл мэтээр түүнийг ороож зовооно. Гэрийнхэн нь тайван унтаж байгаа нь түүний зовлонг улам нэмэх мэт. Хэдийгээр ойр дотно боловч юу ч ойлгохгүй байгаа тэдэнтэйгээ зовлонгоо хуваалцаж чадахгүй ганцаараа зовлонгоо үүрнэ гэдэг юутай бэрх... Амьдралын дарамт нь ийм хүнд ирээдүй нь ийм баргар байсан удаагүй байх...

	Өглөө нь Армадийгийн зүг явсан бөгөөд тэгэхдээ шүүхийн хуралд оролцохын тулд биш, харин түүний эсрэг ямар хуйвалдаан хийж байгааг мэдэхээр явжээ. Түүнийг Жидовица хүртэл Титу даган явж, бараг хоёр сар уулзаагүй танил, найз нөхөдтэйгөө амар мэндээ мэдэлцэхээр тэндээ үлдэж, үдээр Рахова хэмээх шар айргийн газар уулзахаар болзов. Херделя тэсэж ядан Армадийгаар баахан эргэлдэж Сомешаны банкаар орж, Лаурагийн мөргөсөн эцэг болох байсан эмч Филипоюгийнхаар орж, хуримын тухай дэлгэрэнгүй ярилцлаа. Титу, Роза Лангтай учрах тавилангүй байсан учир удалгүй Армадийд ирж Лукреция Драгутай уулзах санаа төрж очиход сайх бүсгүй Опря багштай буурь суурьтай ярилцаж байсан болохоороо түүнийг маш хүйтэн хүлээн авав. Урам нь хугарсан Титу хотоор баахан тэнээд үдэд хийх юм олдоогүй учир шар айргийн газрын зүг чиглэн тэнд өмнөө аяга шар айраг тавьчихсан уруу царайлан суугаа эцгийгээ оллоо. Титу, Гаргалэуд байхдаа тохиолдсон явдлаа ярьж өөрийнхөө үүрэг зорилго, төлөвлөгөө, мажарын аюул заналын талаарх санал бодлоо хүүрнэнэ. Херделя удтал бодолд дарагдан дуугүй сууснаа, Титуг ярьж дуусахгүй болохоор нь гунигтайгаар дургүйцэн үгийг нь тасалж,

	— Хүү минь чи өөр ертөнцөд амьдарч байх шиг байх юм!.. Чи мөрөөдлийн хойноос л гүйгээд биднийг боомилж, унагахад бэлхэн байгаа бодит байдлыг ойлгохгүй байна шүү! гэв.

	Титу хоромхон зуур амаа ангайн, хөгшний үгний гашууныг үл мэдрэн байснаа сүрлэг өргөн хөдөлгөөн хийж,

	— Та тэсрэлтийг хэзээ ч ойлгоогүй шүү дээ? гэлээ.

	Чингээд дотроо «Армадийгийн зарим хүн аавыг жаахан урвагч санаатай гэдэг нь хоосон үг биш аж... Тэдний зөв бололтой!» гэж бодов.

	— Чи хэдийгээр ухаан сууж том хүн болсон ч гэсэн бидний хүнд байдлыг хэзээ ч ойлгоогүй, уг нь чи миний болон гэр бүлийнхээ туслагч нь байх ёстой гэж Херделя түрүүчийнх шигээ зэмлэсэн дуугаар хэллээ.

	— Манай аар саар зовлон чинь ард түмний их шаардлагын дэргэд юу юм бэ?! Аав аа, хувийнхаа эрх ашгийг олон нийтийнхээс дээгүүр тавивал румын хүн биш! гэж Титу хашхиран өгүүллээ.

	Залууг үндэсний үзэл санаагаа хөврүүлэн ярьж байхад Херделя гунигтайгаар инээмсэглэн амьдралын үүрэг зорилгыг мэдэхгүй, хорвоотой халз тулан уулзаагүй байхдаа эрт дээр цагт яг ийм байснаа бодов. Сэрэлт бол догшин ширүүн байдаг. Мөрөөдөл санаж бодсоноосоо хялбархан бутарч түүний оронд маргаашийн өдрийн төлөө ядаргаат тэмцэл гарч ирнэ. Чингээд өөрөө өөртэйгөө ярьж байгаа юм шиг, эсвэл аль эрт өнгөрсөн үеэ ч дурсаж байгаа юм шиг,

	— Хэрэв амьдрал мөрөөдөлтэйгөө тохирдог бол, хэрэв хүн зөвхөн мөрөөдлөөр амьдардаг бол ямар сайхан бэ! гэж зөөлхнөөр өгүүллээ.

	Шар айргийн газар хүн цөөхөн байлаа. Сургуулиасаа эртхэн гарч амжсан хэдхэн багш, Сомешаны банкны хоёр албан хаагч л байв. Бүгд л Лаурагийн хурим хэзээ болохыг Херделягаас лавлан «хадам эцэгт» дуу шуутай баяр хүргэнэ. «Би бас ийм сэтгэл хангалуун байх юм сан гэвч одоо зовлонгийн үерт автчихаад байна даа?» гэж Херделя бодон аль болох хөгжилтэй байхыг хичээнэ. «Миний хувь тавилан ийм бололтой, амьдралд бүрэн дүүрэн баярыг ганц удаа амсаж чадсангүй».

	Хаалган дээр Бернстейний ордны төлөөлөгч, Бистрицагийн өмгөөлөгч мажарыг дагуулсан шүүгч харагдлаа. Түүнийг хармагц Херделя цочин өөрийн эрхгүй хувхай цагаан болж, хоосон аягаараа ширээ цохин,

	— Үйлчлэгч ээ, тооцоогоо! гэж шивгэнэв.

	— Аав аа, жаахан сууя л даа, юу болов оо, бурхан минь түймэр гараагүй шүү дээ! гэж олигтой улс ирж эхлэхэд л явах гэж байгаа эцгийгээ гайхсан Титу өгүүллээ.

	Шүүгч сууж байгаа хүмүүсийг тойруулан харснаа Херделяг үзээд тааламжгүй хөдөлгөөн гаргахад тэр нүднийхээ булангаар олж мэдрэв. Дараа нь ойрхон байгаа ширээнд яг багшийн эсрэг харан сууж хэнээс ч айж зоволтгүйгээр өмгөөлөгчтэй яриагаа үргэлжлүүлэн ямар нэгэн юм тайлбарлана. Херделя нүдээ өргөж зүрхлэхгүй байгаа ч гэсэн шүүгч түүнийг цоо ширтэж байгааг мэдэрч байлаа. Тэгээд тэсэж чадалгүй зүрхээ чангалан дайсагнасан нүдийг эгц ширтээд дараа нь мэндчилж байгаа тэмдэг болгож толгой дохив. Шүүгч хариуд нь мэндэлсэнгүй, хүйтэн харцаар түүнийг ширтэнэ.

	Өвгөнийг ингэж зовж байхад Титу манай ард түмэн, дээд үзэл санаа, зайлшгүй урианы тухай нам дуугаар чалчсаар байлаа... Түүний яриа өвгөний чихэнд ядаргаатай шуугиан шиг л сонстоно.

	Хэдэн минутын дараа шүүгч үгийг нь таслахын тулд өмгөөлөгчийн шуун дээр гараа тавин зөөлөн боловч ясанд хадсан дуугаар,

	— Ноён Херделя, би бүгдийг мэднэ. Бүгдийг! Бүгдийг мэднэ! гэв.

	— Юу гэнэ ээ! гэж багш айсандаа асуулаа.

	— За бүү маяглаад бай! Бүр эхнээс нь таны хийсэн хэрэг гэдгийг би таамагласан юм... Одоо бол миний таамаглал намайг хуураагүй гэдгийг сайн мэдэж байна... Зүгээр, юу ч болоогүй. Би танд найз нөхрийн ёсоор хандаж байхад та намайг яаманд гүтгэж, миний ажил байдлыг бусниулах гэж явдаг. Тийм ээ зүгээр, юу ч болохгүй... Гэвч түрүүн асуухад яагаад хулчийж худал хэлснийг чинь ойлгохгүй байна. Үнэнээ хэлэх ч зүрх хүрэхгүй байсан хэрэг үү?

	— Ноён шүүгч ээ, та мэдэх хэрэгтэй... уучлаарай.. Чин сэтгэлийн тайлбар зайлшгүй... Өөрөөр байж болохгүй... уучлаарай гэж Херделя хүлцэнгүйгээр ээрэн өгүүлээд сандлаа шүүгчийн сууж байгаа ширээнд ойртуулж уучлал гуйхыг хүссэн авч зэвүүцэл тодрон буй харцнаас айн балмагдаж хэлээ арай ядан хөдөлгөнө.

	— Зүгээр зүгээр, битгий зов! Шүүхэд л тайлбараа өгөөрэй... Та намайг нэгэнт өрөвдөөгүй болохоор одоо нааштай юм хүлээсний хэрэггүй!.. Тэгж найдаж байна! гэж шүүгч хачин инээмсэглэж хэлээд яриагаа үргэлжлүүлэхээр өмгөөлөгчийн шуун дээр гараа дахин тавилаа.

	Титу шүүгчийн ичгүүр сонжуургүй яриаг гайхан сонсож, эцгийнхээ хүлцэнгүй айдсыг хараад өмнөөс нь ичжээ.

	— Юу вэ, юу болсон юм бэ? гэж ханцуйнаас нь татаж олон удаа асуусан боловч өвгөн бүх найдваргүй байдал, айдсаа харуулж, өршөөл гуйхаар шүүгч өөдөөс нь харахыг хүлээх мэт шүүгчийг гөлрөн ширтээд хүүдээ хариу өгсөнгүй.

	Харин шүүгч, энэ хорвоод Херделя гэдэг хүн байдаггүй юм шиг түүнийг огт хайхрахгүй суув. Гэтэл хэсэг хугацаа өнгөрсний дараа өмгөөлөгч эргэн харж хурдан бөгөөд наймаачин хүний байдлаар,

	— Өө ноён Херделя юу даа!.. Таныг харсангүй... Тантай ярих юм байна... Өнөөдөр шүүх хуралдаанд яагаад очсонгүй вэ? гэж хэлэв.

	Багш ухаан санаандаа хариултаа бэлдсэн авч түүнийг ам нээж амжаагүй байтал өмгөөлөгч шүүгчтэй яриагаа улам улайран үргэлжлүүлж гарлаа.

	Херделягийн хамаг бие сулран ямар ч үр ашиггүй гарахаар оролдож байгаа аймшигт эргүүлэгт орсон юм шиг нүд нь эрээлжлэв. Титу сонирхон тэсэж ядан «юу вэ, юу болсон юм бэ?» гэж асууж байгааг зүүдэндээ дуулж байгаа мэт сонсох агаад мөн энэ үед шүүгчийн танил бөгөөд аймшигтай дуунд хааяа тасалдаж байгаа. өмгөөлөгчийн яриаг сонсож байв. Тэр бээр арга барагдсан царай гарган толгойгоо байнга хөдөлгөх бөгөөд «Та нар надаар яах гэсэн юм бэ? Яах гэсэн юм бэ? Яах гэсэн юм бэ?» гэж гунигтайгаар асуух харц нүдэнд нь тодорно. Түүний толгойд шуурга тасралтгүй дүнгэнэнэ.

	Дараа нь өмгөөлөгчийн чийртэй яриа зогсож, шүүгч алга болж хорвоо дэлхий хэвийнхээ олтирогт дахин орох шиг боллоо. Том цонхоор хоол, архины үнэр ханхалсан тасалгаанд хаврын цагаан гэрлийн өргөн зурвас орж ирэн сэтгэлийг нь сэргээв. Одоо бүх ширээ хүнтэй болжээ. Халуун агаарт хүмүүсийн хоорондын яриа, инээд шуугиан таваг, халбага сэрээний хангир жингэр хийх чимээ хадна... Түүний ширээнд Титугийн хажууд санаа нь зовсон, өрөвдсөн байдал үзүүлэхийг оролдсон тоомжиргүй дүртэй, мажар өмгөөлөгч суулаа.

	— Шүүгч тун их уурлаж байна... Та ч энэ хүнтэй том хэрэгт хутгалджээ. Уучлахыг мэддэггүй хэцүү хүн дээ! Херделя, Титу хоёр хоёулаа ярихыг завдсан авч өмгөөлөгч тэдэнд завдал өгөлгүй өөр дуугаар үргэлжлүүлэн, 

	— Ноён та яагаад шүүх хуралд очсонгүй вэ?.. Тун муу байна! Тун муу! Багаахан шиг зардал гаргаад хоёулаа тохирчхож болох байсан... Одоо сэтгэлгүй хүн, шударга тохиролцооноос зугтаж байна гэж хэлүүлэхгүйн тулд, хэдийгээр шүүхийн тогтоол миний цүнхэнд байгаа ч гэсэн, танд санал болгоход...

	Товчхон хэлэхэд, тэр өмгөөлөгч тэдний эд хөрөнгийг битүүмжлээд үнэ хаялцуулан худалдах хугацааг тогтоон энэ бүхнийг зөвхөн хэлбэрийн хувьд хийж, Бернштейны ордныг авах ёстой хувийг авах бололцоогоор хангах ёстой юм. Дараа нь үнэ хаялцуулан худалдахад зөвхөн өмгөөлөгч л очиж пүүсийнхээ нэрийн өмнөөс бүх мебелийг Херделягийн өртэй тэнцэх үнээр худалдан авах боловч гэрээс юу ч авахгүй, харин багш шүүхийн хурлын зардал болон үнэ хаялцуулах худалдааны зардлын нийт үнэ бүхий өрийн шинэ бичигт гарын үсэг зурах болно гэж ярилаа.

	Ээ дээ, намайг ямар сэтгэлтэйг мэдүүлэхийн тулд таныг баяраа айван тайван хийлгэхээр Улаан өндөгний дараагийн пүрэв гаригт битүүмжлэх өдрөө тогтооё. Би тэр пүрэв гаригт Армадийд бас өөр ажилтай учир миний замын зардлыг танаар төлүүлэхгүй... Тэр үедээ л үнэ хаялцуулах худалдааныхаа өдрийг товлоё... Тийм ээ! За тохиролцлоо, гараа өг! Бид ингээд л тохиролцох шив дээ... Жаахан баймаар байна. Гэвч үдээс хойш таван цагт Бистрицад үнэ хаялцуулах худалдаатай, би заавал байх ёстой... За тэгвэл улаан өндөгний баярын дараах пүрэв гаригт өглөөний есөн цагт ... Миний зүгээс санаа зовох хэрэггүй, энэ шүүгч над шиг нинжин сэтгэлтэй байсан болоосой... За пүрэв хүртэл баяртай!.. Энэ таны хүү юу? Надад тун тааламжтай байна!.. Баяртай!

	Херделя амаа нээж амжсангүй. Юу ч хэлэх байв даа, бүгд л Лаурагийн хуримын өмнө гэр оронгийнх нь хамаг хогшлыг зарж, ичгүүр сонжуурт оруулчхаж чадах тэр өмгөөлөгчийн гарт байгаа шүү дээ!

	— Унгарын хэлсэн ёсоор болоход зүгээр. Аятайхан хүн шиг байна. Аав аа хэн гэдэг хүн бэ? гэж аавынхаа аргаа барсан байдлыг харж одоо л сэтгэлийнх нь зовлонг ойлгож байгаа Титу өгүүллээ.

	— Юу, чи Лендвейг таньдаггүй юм уу? гэж хэлснээ бараг хүүхэд шиг айж, —  Битүүмжлэх, үнэ хаялцуулан худалдах, ээ дээ миний энэ зовлонт толгой юу? Эх чинь юу гэх бол? Лаура юу гэх бол? гэж нэмэв.

	— Юу, юу гэж хэлэх бол гэж? Ямар нэг юм нэмж хэлэхээсээ зовох байлгүй?... Та одоо хэнээс болж энэ зовлонг амсаж байна, тэднээс болж биш үү?.. Иймхэн зүйлийг ойлгохгүй тийм тэнэгүүд гэж бодоо юу? Одоо ч тэднийг бодож байгаад чинь би гайхаж байна... Зөвхөн хэлбэрийн төдий битүүмжлэлт, үнэ хаялцах худалдаа гэдэг чинь тийм том хэрэг үү? Зөвхөн хэлбэрийн юм гэж танд арав дахин хэлсэн шүү дээ... гэж сэтгэл догдолсон залуу хашхирлаа.

	Титугийн хамт гэрийн зүг явж байхдаа Ионы өргөдөл юу болж эргэсэн, Ион өөрийг нь бичиж өгсөн гэж илчилсэн нь маргаангүй болох тухай хэлж сэтгэлээ жаахан хөнгөллөө.

	— Ион гэж ёстой өөдгүй амьтан юм! гээд энэ бүх хэрэг явдалд эцэг нь румын тариачныг өмгөөлснөөс болж зовж байна гэж бодсон Титугийн сэтгэл хөөрч, —  Аав аа, тэгээд юу болох юм бэ? Та румыныг хамгаалж, хэдийгээр тэр румын нь өөдгүй амьтан ч гэсэн, зовж байгаадаа бахархах хэрэгтэй... Энэ бол гайхамшигт үйл мөн гэв.

	— Гэвч ямар хүнд уршигтай болохыг чи ойлгож байна уу? гэж шүүгчийн хэлсэн «гүтгэлэг» шүүх гэдэг үгийг санан, жаахан зориг орсон өвгөн гиншин хэллээ.

	— Хэчнээн хүнд болох тусмаа бүгдийн хүндэтгэл таныг улам дээр өргөнө! гэж багшийн оронд өөрөө байгаагүйдээ, мөн ард түмнийхээ төлөө ямар их гавьяа байгуулснаа газар сайгүй магтах боломж алдсандаа харамссан залуу өгүүллээ.

	Хатагтай Херделя болон охид нь битүүмжлэх, үнэ хаялцуулан худалдах тухай сонсмогц уйлан орилолдож, энэ урьд хожид үзээгүй ичгүүр Лаурагийн аз жаргалыг нурааж, энэ тухай Пинтя сонсохоороо Лаураг тоохоо болино гэцгээв... Ийм болно гэж бат итгэснээ үзүүлэх гэж охид тэр өдөр инжнийхээ зүйлийг оёхоо зогсож бараг дуусах шахсан хөнжлийн цагаан даавуу, нэг буланд нь нэрийнхээ эхний үсгийг гоёмсгоор хатгасан олон тооны шаа, сүлжээсэн хөвөө зэргээ оёдлын машиндаа орхилоо. Титу бүхэл оройжин зөвхөн хэлбэрийн асуудал гэдгийг ойлгохгүй байгаа буюу ойлгохыг хүсэхгүй бол тэнэгүүд гэж тайлбарлав. Эмэгтэйчүүд ямар ч тайлбарыг хүлээж аваагүй бөгөөд Лаура охин ахуй цагтаа хүсэл мөрөөдлөө хөвүүлж байсан бяцхан өрөөнд нь бөмбөр барьсан хүмүүс орж битүүмжлэхэд нь ичиж үхэх учир энд байхгүй гэж хэлж байж арай гэж тайвширлаа. Ийм нөхцөл байдалд Херделя ч, хэдийгээр ширхэг дараалан ярина гэж сайрхаж байсан боловч Титу ч шүүгчийн заналхийллийн тухай хэлж зүрхэлсэнгүй.

	Хэдийгээр түүнийг зовоож байсан түгшүүрийг яримаар санагдаж байсан авч багшийн сэтгэл арай сэргэж, арай хөнгөрснийг мэдэрлээ. Бусад ажлынхаа хажуугаар сургуулиа сайтар харж хандаж байх хэрэгтэй агаад Чернатоныг тэтгэвэрт гарсны дараа түүний оронд өөрийгөө томилогдож магадгүй гэсэн итгэл найдвараар туслах байцаагч өнгөрсөн үеэс илүү ажилсаг болохоо үзүүлэхийг мэрийх учир шалгалтаар хэзээ ч хүрээд ирж болох нь тодорхой. Ямар ч нөхцөлд бэлтгэлтэй байхаар юм уншин, сургуулиасаа явахгүй байлаа. Энэхүү эрмэлзэл гунигт бодлыг нь бага ч гэсэн сарниулж түүнд сайнаар нөлөөлөв.

	Үнэхээр ч улаан өндөгний баярын амралтын өмнөх өдөр сургуулийн өмнө сүрлэг сүйх тэрэг ирж зогсов. Тэр нь туслах байцаагч Хорват байсан агаад зориуд оройтож, гэнэт иржээ. Ангид тэр хоёр цаг шахуу сууж бүгдийг шалгаж үзэж, бүх хүүхдүүдийг зөвхөн мажараар асууж, хэрэв ойлгохгүй бол муухай ярвайна... Эцэст нь программ бүхий дэвтэр дээр нь гарын үсэг зурж хөмсөг зангидан Херделяд хандаж

	— Та ажлаа арай идэвхтэй, буурь суурьтай эрхэлбэл сайн сан. Бид муудалцахыг л хүсэхгүй бол ажлаа эзний ёсоор хий гэж зөвлөе! гэв. Тэр өдөр Жидовица болон Армадийн сургуулиудыг шалгахыг хүссэн учир сүйх тэрэг хурдлан довтолж одлоо.

	Бүрх малгайгаа гартаа барьсан Херделя түүний бараа харагдахгүй болохоор загалмайлан мөргөөд,

	— Эй дээ Бурхны хараал түүнд хүрээсэй, мөн ч ширүүн байна шүү! гэж гашуунаар шивгэнэв.

	Санаа алдан хүүхдүүдээ тарааж газар ширтэн гэрийн зүг явлаа.

	«Энэ чинь гучин жилийн хөдөлмөрийн дараах шагнал шүү дээ! Зөвхөн тавхан жил... зөвхөн тавхан жил л Бурхан надад туслаг! Дараа нь бүх дэлхийн байцаагч нар чөтгөр шиг ч байсан хамаа алга, тэтгэвэрт гараад эмгэнтэйгээ хүн шиг амьдарна. Тэр болтол хүүхдүүд маань ч, хэрэв бурхан таалбал тохижих биз» гэж бодов.

	Тэр бээр эхнэрийнхээ байнга мөргөл хийхэд нь шоолдог байсан бол одоо гай зовлон сүүдэр шиг дагах болсноос хойш хамаг итгэл найдвараа тэнгэрийн хүчинд өгч, бурханд хандан хүлцэнгүй, чин сэтгэлийн мөргөл өндөрлүүлэн зүрхээ чангалан суух болжээ.

	Орон, хоолны дараа туслах байцаагч ирсэн тухай дэлгэрэнгүй ярьж суутал өөрийнхөө эргэн тойронд зөвхөн баяр баясгалан тарааж байгаа мэт учиргүй баярлачихсан Ион тэдний гэрт орж ирэв. Энэхүү зориг нь багшийн гэр бүлийнхийг аянгад ниргүүлсэн мэт болголоо. Титу ягуу ягуухан Ион хэрхэн Херделягаас урван ховлосон, үүнээс болж их гай тарьж магадгүй гэдгийг дүү нар болон ээждээ хэлж амжсан билээ. Энэ болон Ионы байгаа байдал нь тосгоны хамгийн өөдгүй хүн гэсэн үнэлэлтэд хүрчээ. Ийм учраас түүний мэндэд хариу ч хэлэлгүй уур хилэндээ чичрэн, нүднээсээ хилэнгийн оч цацруулсан хатагтай Херделя шууд түүн рүү дайран,

	— Ичих нүүргүй адгуус чи нөхөрт минь гай тарьчхаад бас манай босгыг алхаж яахан зүрхлэв? гэв.

	Ион өчүүхэн ч сэтгэл зовсон шинжгүйгээр урьдын баярт царайгаараа,

	— Одоо намайг уучил!.. Үнэхээр, хатагтай минь, уучил намайг... гэж хэллээ.

	— Уухайс даа, өөрийнхөө дураар биднийг доромжилсны дараа одоо чамайг уучлах юм уу! Бид чамд хэчнээн тусалж, хэчнээн тайвшруулж байлаа! Чамд ёстой зохисонгүй. Харин талархал болгож биднийг Юуда шиг худалдаа шив! гэж хатагтай Херделя хашхирлаа.

	— Болсон юм өнгөрчээ. Болоод өнгөрч. Бүгд өнгөрсөн... Намайг яаж шаналж, яаж зовсныг зөвхөн бурхан л мэднэ... Би алдсан гэдгээ сайн мэдэж байна. Гэвч...гэж залуу халуун дотноор өгүүлэв.

	— Чиний алдаа намайг шоронд хийж, гучин жил хөдөлмөрлөсний минь бүх үр дүнг цөлмөж мэднэ! гэж багш түүний үгийг таслан арай зөөлөрсөн учир бүгдээс тайван хэллээ.

	— Сүйтгэсэн бүхнээ би өөрөө засаж залруулна, та харж байгаарай... Ноён багш та айх хэрэггүй! Би шоронд хэдэн жил ч хамаагүй, нэг, арван жил ч сууна. Таны ширхэг үсийг ч хөндөхгүй! Энэ удаа надад итгэ!.. Ноён багш аа би өнөөдөр аз жаргалтай байна! Одоо би газартай болсон, бүх юмтай боллоо... Одоо бурхан надад зөвхөн эрүүл энхийг л хайрлах болтугай!

	— Тэр ерөөл бат оршиг! гэж Херделя хүйтнээр гөвтнөөд Белчугийн оролцоотойгоор Ион, Василе хоёрын тохиролцоог дурсан санав.

	Залуу гэрт байгаа хүн бүрээс тусламж эрсэн мэт ээлжлэн ширтэхэд тэд дүнсийн дуугүй байцгаана. Хэсэг эргэлзэн дуугүй байснаа бас тэр яриагаа эхлэх хэрэгтэй боллоо.

	— Ноён багш, хатагтай аа, одоо би юу гэж ирснийг минь сонсооч!.. Миний хурим дээр та хоёр миний загалмай зүүлгэсэн эцэг эх болохыг амлахаас нааш би эндээс хөдлөхгүй гэж хэлэхээр ирсэн юм!

	Гэр бүлийнхэн бүгдээрээ нэгэн дуугаар эсэргүүцсэн авч өөдгүй золигийн хүсэлтэд сэтгэл нь хөдөлцгөөв. Эртнээс урвагчийг харахгүйн тулд ном уншиж байгаа хүн болж байсан Титу толгойгоо жаахан өргөж түүнийг хараад царай нь хэчнээн өөр болсныг харан гайхлаа. Илүү зэвхий, илүү зоригтой мэт. Нүүрнийх нь арьс гялалзан, ялсан бахархлын гэрлээр нүд нь гялалзана. 

	Херделя нүднийхээ булангаар удтал ажин загалмай зүүлгэсэн эцэг болоход их зардал гардаг. Охины хуримын бэлтгэл ажил ихтэй болохоор яагаад ламд мөргөж болохгүй байх билээ... Гэтэл Ион өөр хүнээр загалмай зүүлгэхийг бодохын оронд бүх тохиролцоогоо цуцална, ганц сохор зоос зарах хэрэггүй гэж итгүүлэн эцэст нь удтал халуун дотноор гуйсан тул багш арга буюу зөвшөөрчээ.

	— Сайн байна, Ион минь, сайн байна... Чиний төлөө бид их юм хийсэн одоо үүнийг ч хийе, гэтэл тус болж байгааг минь чи сайн ойлгохгүй юм аа... Үүнээс хойш л бид жаахан азтай ,байх юм сан!

	Ион явахдаа эхлээд багшийн дараа нь хатагтайн гарыг үнсэхэд хатагтай жаахан зөөлөрч,

	— Тун өөдгүй амьтан, гэвч сэтгэл нь сайхан юм, хөөрхий гэв.

	Титу бас урьдын адил золгүйтэж Розагийн хойноос хөөцөлдөвч уулзаж чадсангүй. Гэвч өнөөдөр урьдын шигээ тэсвэргүй биш байлаа. Тэр бүсгүйтэй уулзах сэтгэл нь арилахгүй байгаа хачин догдлол түүнийг эдүгээ эзэмдэнэ. Харин ч Ланг юм уу, хэн нэг хүн гэрт нь байгаасай гэж хүсэж байлаа.

	Туслах байцаагчийн ирсний маргааш нь Титу дахин Жидовица орж олонтоо зүрхээ аз жаргалаар бялхуулан догдлуулж өмнө нь зогсож байсан хаалгаа цохив. Роза ганцаар байсан агаад эрээн даавуун халат өмсөн, сэгсийсэн үстэй, уйлж байв. «Энэ чинь одоогоос хоёрхон сарын өмнө тийм их хүчтэй хайрлаж байсан бүсгүй мөн үү?! » гэж гарыг нь үнсэж байхдаа машид эвгүйрхэн бодлоо.

	Хэдэн хором учраа олохгүй суухад бүсгүй өрөвдөх сэтгэлийг нь улам ихээр төрүүлэх гэсэн мэт түүний өмнө зовлонгоо харуулахаар эхэр татан уйлна. Гэвч Титу урьд нь үнсэж байсан уруулыг нь өмөлзөхөөс өөр юм олж харахгүй «Тэр цагт надад ямар сайхан санагдаж байлаа» хэмээн дотроо гайхан бодно.

	Дараа нь хатагтай Ланг нулимсаа асгаруулан энэ дэлхий дээр хамгийн зол жаргалгүй хүн агаад өдий төдий зовлонгийн хажуугаар бас мод тулж гуйлга гуйхад хүрээд байна гэж ярьжээ. Өчигдөр гэв гэнэт туслах байцаагч Хорват ирсэн бөгөөд сургууль дээр очиход Ланг байгаагүй агаад Армадийд найрт очоод өглөө ирсэн учир гэртээ хурхирч байсан аж. Түүний хойноос хүн явуулж эхнэр нь нөхрөө сэрээх, хувцсыг нь өмсгөх, үүрэгт ажилд нь явуулах хүртэл бараг цаг хүлээжээ. Туслах байцаагч түүнийг хармагц шал согтуу байгааг нь тэр дороо мэдэж ангид нь оруулалгүй хөөж, ажлаас нь халснаа мэдэгдэн яаманд хэлж багшлах ажлаас бүрмөсөн зайлуулаагүйд баярла гэж хэлсэн ажээ.

	— Одоо бид яах билээ! Бид хаашаа явах бил ээ? Бас Ланг мөн хөөрхийлөлтэйеэ... Ланг хөөрхийлөлтэйеэ! Ямар сайхан сэтгэлтэй, ямар сайн хүн болохыг та мэдэх үү! Юу ч хэлээгүй, хэнд ч гомдол гаргаагүй ч гэсэн хэчнээн их зовж байгааг нь би харж байна... Ээ бурхан минь, бурхан минь! Та үүнийг шударга ёс гэж хэлэх үү! гэж Роза гараа үрчин хашхирна.

	Түүнийг «та» гэж хэлсэнд ингэх л ёстой гэж Титу мэдэрч, харьцаа ингэж эргэсэнд баярлах шиг болов. Хэдэн хэвшил болсон зоригжуулах үг хэлж ярьж байхдаа «Нэг хүүхэн өнгөрчээ!.. Миний сэтгэлд нэгэн дурлал унтарлаа... Эсвэл үнэхээр дурлал биш байсан юм болов уу? Үнэхээр дурлал байсан бол түүний мөхөл нь намайг зовоох байсан... Үгүй, үгүй дурлал биш байжээ... Сүрлийн гал... Би энэ хүүхэнд дурлаагүй, энэ ч намайг хайрлаагүй, хэдий тийм ч гэсэн бие биеэ элгэндээ тэвэрч итгэлтэй байхаа андгайлж бие биеэ хуурч байжээ... Ичгэвтэр юм! Шившиг! Шившиг!» гэж бодож байв.

	Розаг тайтгаруулахын оронд энэ үгийг улаан нүүрэн дээр нь шууд хэлчихмээр санагдлаа. Зөвхөн Ланг ирсэн нь гунигтайгаас илүү залхуутай энэ байдлаас түүнийг аврав. Ланг согтуу байсан агаад аз жаргалын нууцыг нээсэн гүн ухаантан шиг инээмсэглэнэ.

	— Илжиг намайг , яасныг дуулаа биз?.. Ха, ха тэр намайг дөнгөлөө гэж итгэж байгаа!.. Тэр намайг шүү!.. Шал тэнэг юм!.. Хээ, тэр чинь хулгайч, өөдгүй новш, золгүй амьтан... гүйцээ! Хараал тавьж түүнийг хүндэтгээд ч яах билээ!.. Розика балга архи үлдээгүй биз? Хүүш бидэнд нэг аяга өг!.. Титу мандтугай! Хохирогсод мандтугай! Хохирогсод мандтугай, алуурчид сөнөтүгэй! 

	Титу гэртээ ирээд Лангад тохиолдсон явдлыг ярихад хатагтай Херделя,

	— Тэр ч тэр шүү, яаж амьдарна... Эхнэр нь харин ёстой хараал идмэр байгаа юм... Бичиг хэргийн газрын дадлагын хүнтэй хүртэл холбоотой байсан... Ой гутмаар юм гэж тоомжиргүй хэллээ.

	Титу галт шилбүүрээр нүүр лүүгээ ороолгуулсан мэт час улаан болж, «Би түүнийг сэтгэл, мөрөөдөлдөө хадгалж явахад тэр бүсгүй...» гэж бодов.

	Өмгөөлөгч Лендвэйг битүүмжлэх ажлаар ирэх тэр өдөр охид болон хатагтай Херделя ийм доромжлолыг харахгүйн тул Лаурагийн хуримын талаар сүүлчийн аар саар зүйлийг зөвлөхөөр Армадийд Филипою хатагтайтай уулзах, бүгдэд цагт нь илгээхээр шохойтой цаасан дээр хэвлүүлсэн урилгаа хэвлэлийн газраас авахаар явжээ. Өмгөөлөгч хамаг ажлаа хэдхэн минутын дотор дуусгав. Орой эмэгтэйчүүдийг Армадийгаас үхтлээ ядарчихсан буцаж ирэхэд Титу элгээ хөштөл инээлээ.

	Хуримын хөлтэй их ажил бүх гэр орныг эзэмджээ. Бэрийн бошинз бэлэн болов. Түүнийг Лаура өөрөө оёсон бөгөөд тун сайхан болжээ. Ёслолын тэр цаг хүртэл хадгалахаар шүүгээн дотроо хийхийн өмнө бас нэг удаа өмсөж үзэхэд гэр бүлийнхэн бүгдээрээ шагшран алга ташсан агаад Лаура тун үзэсгэлэн төгөлдөр харагдаж байлаа... Жижиг өрөөний бүх тавилга, бүх буланд шинэхэн үнэр ханхлуулсан бошинз, хувцас хөглөрнө. Хуримаас гурав хоногийн өмнө Жеорже Пинтя ирж Армадийн зочид буудалд байрласан боловч өглөөнөөс орой хүртэл Припаст Лаурагийн дэргэдээс салахгүй байлаа. Тэр хоёрын сэтгэл ихэд хөдөлсөн агаад хэний ч өмнө нуух эрхгүй болсон хайр дурлалын ёслолын тааламж, айдас холилдсон сэтгэлээр хөөрөлдөнө.

	Лаура бага зэрэг турсан авч тэр нь сайхан зохиж, нэн ялангуяа байнга нойтон бөгөөд үл тайлбарлагдах тэсвэргүй байдал туяарсанд нүд нь тун гоё харагдана. Эдүгээ бүх эргэлзээ нь бүрмөсөн арилж, Пинтяг дэргэдээ байхад баяртай байв. Энхрийлэл доор байгаа мэт зүрх нь догдолно. «Би хайртай юм. Хөөрхий минь, яагаад түрүүн үзэж чаддаггүй байв? Тун тэнэг байжээ» гэж уяран бодно.

	Гиги эгчийнхээ санаанд нийлж байгааг мэдээд атаархаж байна гэдэг үгээ үргэлж давтана.

	— Гигица, чи үнэнээсээ хэлж байна уу?... Намайг аз жаргалтай байна гэдэгт итгэж байна уу?

	— Эй дээ чиний оронд байхыг хэчнээн их хүснэ вэ! гэж Гиги худлаа хэлэх бөгөөд харин түүний сэтгэл Лаура шиг сайхан, ховорхон бүсгүй, хүн шиг бүжиглэж ч чадахгүй атийсан хүнтэй суух гэж байгааг ойлгож чадахгүй байв.

	Пинтя тун найрсаг байсан агаад байнга бэлэг, ялангуяа чихэр авчрахад Лаура жижигхэн амаараа хуваан түүнтэй хувааж идэхэд дурласан залуу ийм сайхан зүйлийг хэзээ ч амсаж үзээгүй гэж тангараглана.

	Харин хуримын өмнөх шөнө Жеорже хүн бүхнийг гайхуулсан бэлэг авчирчээ. Тэр нь галын дөлний үзүүрт бадмаараг суулгасан алмас эрдэнэ шигтгээтэй бөгж, жижигхэн доржпалам шигтгэсэн алтан ээмэг, хошуу болгоны нь өнцөгт маргад эрдэнэ од бүхий алтан загалмайтай хүзүүний цагаан алтан зүүлт ажээ.

	— Үнсээч! гэж энэ гялалзсан баялгийг үзсэн Херделяг хашхирахад Лаура баярласандаа алмайран шаасан гадас шиг байрандаа зогсоход өвгөн гараас нь хөтлөн болзоот хархүүд нь тэврүүлж сэтгэл хөдлөн «Үнсээч, Лаура, сонсохгүй байна уу?.. Үнсээч!» гэж ятгав.

	— Хуримын өдрийн өглөө Жеоржегийн эцэг эх болон түүний хоёр дүү Марку, Василе нар ирцгээв. Бусад нь энд тэнд алс хол суудаг учир ирж чадаагүй боловч бүгдээрээ баяр хүргэж цахилгаан утас ирүүлснийг Армадийн шуудангийн Белан тохиолдсон замын хүмүүсээр тэр доор нь Припас руу илгээжээ. Болзоот хархүүгийнх нь хоёр дүүд Лаура таалагдаж, Гигицаг хөхүүлэн магтаж өргөмжлөхөд сайх бүсгүй тэднийг Жеоржегоос илүү эелдэг зантай гэж тооцов.

	Хоосон ирээгүй нь мэдээж болох хадмуудынхаа өмнө Херделя залуучуудад «хөгшчүүлийн нэрийн өмнөөс» сүүтэй кофены даруухан боловч үзэсгэлэнтэй иж бүрэн хэрэгсэл бэлэглэлээ. Бас тэр үед Титу өөрийнхөө мөнгөөр худалдаж авсан, матрын арьсан тамхины савыг Жеоржед бэлэглэв.

	— Би та нарт хэн ч өгч чадахгүй зүйлийг өгье. Бүгд л сүйт бүсгүйг нь бодох юм... Эй дээ, сайн байна, харин би сүйт бүсгүйтэй адилхан миний хайрыг татсан нөхрийг нь бодлоо гэж Титу Лаураг тэврэн өгүүлэв.

	Гиги тэр хоёрт өгөх ямар ч юмгүйгээ мэдэж уйлж гарахад түүнийг бишрэгч, хүргэн Марку, тэр хоёрт хамгийн үнэтэй зүйл бол нэг нэг үнсэлт юм, хэрэв ичиж байгаа бол болзоот хархүүдээ заавал дамжуулах нөхцөлд зөвхөн сүйт бүсгүйг нь хоёр үнсэж болно гэж хэлэв.

	Жидовицад бичиг хэргийн эрхлэгч Штоссел эрхэм хуримлагчдыг бүх л хүндэтгэлээр хүлээн авч иргэний гэр бүлийн ёслолыг сэтгэл догдлон баталлаа. Төгсгөлд нь товчхон үг хэлж ийм залуу, итгэл найдвар төгс байгаа хоёр залуу зүрхийг хуулийн дагуу холбох завшаан олдсон аз жаргалтай байгаагаа өгүүлэв. Залуучуудыг холбох ёслол Армадийн хоёр цамхагт сүмд ням гаригт болсон бөгөөд хүн пиг дүүрч Лаурагийн гоо сайхан, хэвлүүхнийг болон Жеоржегийн нүдэнд дулаахан байдлыг магтаж ханахгүй байлаа. Бэрийн даашинз танилуудын бахархлыг татав. Түүний, бүх найз нь, атаач эх нарынхаа хамт хордон атаархаж байсан бөгөөд тэдний хуримын хүндэт дагуул болсон Елвира Филипою, Леника Спэтару нарын сэтгэл ихэд хөөрчээ.

	Зургаан лам түүний дотор, Армадийнханд тэр хоёрын муудалцсаныг ажиглуулахгүйн тулд Херделягийн зориуд урьсан Белчуг байсан бөгөөд тэд цорж ламаар удирдуулан гэр бүлийн холбоо тогтсоныг ерөөн оюутны чуулга урьд өмнөхөөсөө хамаагүй сайхан жавхаатай дуулах шиг болов. Хамба ламыг ёслолын сүрлэг асуултыг асуухад болзоот хархүү нь сүмд хадсан эрмэг дуугаар хариулахад сүйт бүсгүй нь хүн сонсчихоос ичсэн мэт сулхан дуугаар «тийм» гэж хэллээ. Энэ хоромд хатагтай Херделя биеэ барьж чадалгүй эхэр татан уйлахад бүгдийн сэтгэлийг уяруулж Лаура хүртэл жаахан нулимс дусааж сүйт бүсгүй нулимсгүй байдаггүй гэдэг үгийн үнэн болохыг дахин нотоллоо.

	Хуримаа Раховын шар айргийн газрын хоёрдугаар давхарт, уг газрын эзний гайхамшигтай сайхан чимэглэж зассан танхимд хийсэн бөгөөд Армадий болон ойр хавийн хүмүүсийн сор нь цугларчээ. Бэр хэсэг саатан хүрэн өнгөтэй аяллын хээнцэр хувцас, үлэмж тансаг сайхан бүрх малгай өмсөн хувцсаа солих хүртлээ түр саатсан агаад залуу гэр бүл бологсод хуримын ёслолын дараа Жеоржегийн бяцхан дацан руу явахаар шийдсэн агаад аялал нь доор хаяад долоо хоног, балын долоо хоног үргэлжлэх байв. Хурим найрын танхимд зарим нүүрэмгий ноёд олон үр хүүхэдтэй болохыг ерөөсөн учир Луара ичингүйрэн чихнийхээ үзүүрийг хүртэл царайгаа улайлгана. Мөн Бистрицагийн цуут Гогийн хөгжим тэр хоёрын догдлолыг улам нэмэх бөлгөө.

	Дараа нь Жеорже, Лаурад ямар нэгэн зүйл шивнэхэд хоёулаа босов. Хөгжимчид хуримын марш эгшиглүүлэн тэндээс галт тэргээр аяллаа үргэлжлүүлэх, Бистрица хүргэж өгөх Армадийн хамгийн шилдэг сүйх тэрэг хүлээж байсан гудамж хүртэл үдлээ.

	Хатагтай Херделя Лаураг удтал тэврэн хоёр биеэ нулимсаар буллаа. Харин Гиги бараг өдөржин усан нүдэлсэн учир хэдийгээр тарчлан чичирч байсан ч уйлж унжилгүйгээр үнсэж дөнгөлөө. Салах ёс бараг арван таван минут хэр үргэлжилж, Херделя, Титу дараа нь Пинтягийн гэр бүлийнхэн Лауратай салах ёс хийсний дараа Херделягийн гэр бүлийнхэн Жеорже болон Жеоржегийн эцэг эх, дүү нартай нь ээлж дараалан салах ёсыг гүйцэтгэв. Энэ бүх хугацаанд цыганчууд хуримын маршийг тоглож байхад зочид тэр дээрээс сонирхсон, догдолсон байдлаар ширтэхэд доор гудамжинд цугларсан сониуч хүмүүс амаа ангайн гайхахын хамт хөгжим сонсмуй.

	Эцэст нь шинэхэн гэр бүл бологсод сүйх тэрэгнээ сууж хөтөч морьдоо ташуурдав. Олон алчуур салхинд дэрвэлзэн хийсэж, хүмүүс дахин нулимс асгарууллаа.

	— Сайн яваарай!.. Захиа бичээрэй!.. Очсон газар бүрээсээ!.. Заавал шүү!..Баяртай!

	Сүйх тэрэг холдож, бараа нь хурдан бүдгэрлээ. Айж мэгдсэн шувуухайн далавч шиг бяцхан цагаан алчуур цуцалтгүй дэрвэлзсээр байв. Дараа нь засмал зам сүйх тэргийг ч, алчуурыг ч залгив... Төрөл төрөгсөд зочид дээрээ буцаж очлоо... Хундага өргөн үг хэлж, дараа нь хөгжим залуучуудын хорхойг хүргэсэн дөлгөөн, яруу вальс хөгжимдөх хүртэл шог хошин яриа, хөгжөөн наргиан үргэлжлэв. Бахархал, догдлолд автагдсан Херделя цаг үргэлж нааш цааш алхлан заримтай нь хундага тулган, заримтай нь инээмсэглэн бүхнийг сэтгэл хангалуун байлгахыг эрэлхийлмүй. Өнөөдөр тэр бээр хорвоо дээрх хамгийн аз жаргалтай хүн байлаа. Маргаашийн өнөөдөр юу авчрахыг хэн мэдэх билээ. Зовинуур гомдол мөнхийнх агаад аз жаргал... бол үлэмж тогтворгүй бөлгөө.

	Энэхүү мөчид саяхан гэр бүл бологсдыг суулгасан сүйх тэрэг хурдлан довтолж Жидовицагаар яаран өнгөрч, Припасыг чиглэжээ. Лаура цочирдон эгц урагшаа ширтэн «нөхрөө» ч харж чадахгүй сууна. Зүрх нь тодорхой бус гуниглалд умбан хайлна. Түүний бага насны гэрч болсон хайрыг нь үлэмж татсан, эдүгээ үүрд орхин одож буй горхи, жимсний модод, тариалангийн талбай, ой, толгод түүний ард үлдэнэ. Эдлэн газар нь хагацъя хэмээн хэлэх мэт дув дуугүй авч ойлгосон байдлаар найган ганхана. Жеорже хэзээ хэзээнээс илүү харийн хүн шиг санагдах агаад өөрөө хайрладаг, өөрийг нь хайрладаг хүмүүсээ энд орхиод харийн хүнийг даган, харийн танихгүй нутаг руу явж байгаагаа бүсгүй гайхна. Түүний ухаан санаанд «Энэ харийн хүн хэн бэ?» гэсэн аймшигт асуулт зурсхийнэ.

	Припаст эцэг эхийн нь байшингийн өмнө сүйх тэрэг зогслоо. Бууцгааж цэцэрлэгээр нь хэдэнтээ алхлан ер бусын цонх бүхий цагаан хана, энд тэндээ шинэхэн нөхөөс тавьсан дээврийг, ядаж энэ байшинг нүднийхээ цөцгийд авч одохыг хүссэн мэтээр шунаглан ширтэх ажээ. Гэрийн нь нохой түүний хөлийн дэргэд сүүлээ хөдөлгөн эрхэлж, хэзээ ч хоол хаяж өгөхөө мартдаггүй хүн нь алс хол явах гэж буйг мэдсэн мэт гутлынх нь хоншоорыг долооно. Лаура нохойгоо найз нөхрөө илэх мэт илж, нойтон сормуустайгаар,

	— Баяртай, Хектор, баяртай... Одоо явлаа... гэж шивгэнэлээ.

	Дараа нь сүйх тэрэг урагшлан хөдлөв. Хэдэн хормын дараа байшин нь харагдсангүй. Танил тариачид нь хашааныхаа хаалган дээр, хаашаа ямар газар явж байгааг нь үл мэдэх бүсгүйн хойноос гайхан харж, малгайгаа авцгаан бүсгүйн сонсохгүй байгаа өрөөлийг дэвшүүлнэ.

	Зам нь Сэскуца руу урууддаг хөтөл дээр гарахад толгодын дунд цацагдсан цэнхэр утааны тунгалаг хөшгөнд халхлагдсан төрсөн тосгоноо дахин харахаар толгойгоо эргүүлэв. Дараа нь зөвхөн эгц урагшаа харлаа... Мурийж тахиралдсан цагаан зам морьдын хөл доор тийчилнэ.

	Лаурагийн нүд нулимсаар дүүрч, сэтгэл нь давчидсан учир тусламж гуйн хашхирах буюу хүүхэд насны нь ертөнцөөс ховх татан авч яваа сүйх тэрэгнээс харайн буумаар санагдлаа. Чингэтэл өмгөөлөн хамгаалагч гар, бэлхүүсээр нь тэврэхийг мэдэрч, энэ гар түүний тойрон хүрээлж байсан ганцаардалд нөхөр хань болох мэт санагдав. Жеорже руу эргэн харахад түүний бүх эргэлзээг гэнэт сарниулсан үнэнч хайр дурлалыг нүднээс нь тодхон олж харлаа. Бүсгүйн сормуус дээр бөнжгөнөж байсан нулимс улайсан хацрыг нь даган бөмбөрөхөд түүний уруулд инээмсэглэл тодров.

	— Чамд хайртай! гэж нөхөр нь түүнийг улам чанга тэврэх зуураа шивгэнэлээ.

	Энэ үг Лаурагийн сэтгэлийг хүчтэй хөдөлгөв. Жеоржегийн мөрөнд наалдан түүнд бас тийм энхрий, магадгүй хойноо орхиж байгаагаас илүү сайхан, шинэ ертөнцийг илбэдэх чадалтайг нь эдүгээ ойлголоо. Бүсгүй итгэл төгсөөр,

	— Чамд хайртай! гэж хариулав.

	Василе Бачуг зуучлагчдын өмнө бүх эд хөрөнгөө өгөхөөр амласан тэр хормоос эхлэн Ион аз жаргал, итгэл найдварын мансууралд бүрэн автжээ. Өөртөө бүрэн төгс итгэж байсан учир зөвхөн өөрийнхөө газрын тухай улам сайн ажиллах тухай бодож, хэрхэн алгын чинээ ойг цэвэрлэн тариалангийн талбай болгох тухай л бодохоос биш Василег, нэн ялангуяа инжний эзэн Анаг ор тас мартсан аж. Хэн нэг хүн түүний нэрийг дурсвал энэ хорвоо дээр тэр бүсгүй байгааг санаж хөмсгөө зангидах ажээ.

	Харин Ана бол зөвхөн түүнийг л бодно. Ичгүүр сонжуур, зодуур, зовлон мартагджээ. Ана амьдралын төлөвлөгөөг ч, заль мэхийг ч үл мэднэ. Хайр дурлалын хүслэнд автсан сэтгэл нь хүсэл мөрөөдлийнхөө биеллийг хүлээн бүсгүйн уруул нь Ионы нэрийг урьдын тааламжит шөнүүдтэй адил тэсэж ядан шивнэнэ.

	Хурим заншил ёсоор гурван өдөр үргэлжиллээ... Бямба гаригт хуримын бүх хүмүүс тэргэнд сууцгааж Жидовицад байгаа бичиг хэрэг хөтлөгчийн рүү хөдөлцгөөв. Морьтнуудын түрүүнд гар буугаар байнга буудаж байхад эхний тэргэн дээр хөгжимчид хуруугаа хөштөл хөгжимдөх авч ахмад хийлийн хархирах л сонстоно. Түүний хойноос шинээр гэр бүл бологч хоёр болон эхнэрт үйлчлэгч бүсгүйчүүдтэй тэрэг, дараа нь худ ургууд болон арай царайлаг хэдэн бүсгүй явав. Зенобия хамгийн дуу шуутай явах агаад тэдний араас хашхиран гууглалдаж буй хөвгүүд охид бүхий тэрэг явав.

	Зөвхөн одоо л газартай хамт Анаг хүлээн авах хэрэгтэйг, түүнгүйгээр хэзээ ч хөрөнгө зоорьтой болж чадахгүйг Ион ойлгожээ. Хэдэн сарын турш бүсгүйтэй ганц үг сольсонгүй. Түүнд Ана харийн хүн шиг санагдах агаад бүсгүйн гэдсэнд түүний цусаар нэгэн цогцос бүрэлдэж байгаад итгэж чадахгүй байв. Тэр бээр бүсгүйг ширтэн энэхүү хатангир бүсгүйн өрөвдмөөр толгойд мэдэгдэм төдий нүд, үнсэн толбо бүхий шарангуй царайтай бүсгүйг яаж үнсэж, тэвэрч байснаа гайхан өнөөдөр гоёж гоодсон ч улам ч царай муутай болгосон мэт санагдана. Энэ үед Ана, Козма Чокэнашийн Маргаретагийн хамт бэргэд болгон сонгон авсан Флорикагийн өвдөгт түүний өвдөг шүргэнэ. Флорика ягаарсан царайтай, улаан, бамбагар уруултай, зуны тэнгэр шиг тунгалаг цэнхэр нүдтэй агаад хүсэвч нууж үл чадах хөгжөөнт байдалтай байв. Энэ намар болон түүнтэй яаж тэврэлдсэнээ, өмнө нь Флорикаг хайрлаж, эхнэрээ болгож авна гэж амлаж байснаа дурслаа. Одоо өөр хүүхнийг эхнэрээ болгон авч байгаадаа ичсэндээ хөх инээд нь хүрэвч Флорикагаас харцаа салгаж чадахгүй байв. Түүний нэвт шувт ширтэх нь бүсгүйг сандраан тэвдүүлж, баярын нулимс дусааж байгаа сүйт хүүхэнтэй ч юм уу, тосгоны нь бүсгүйчүүдийн хэн нэг нь эрд гарах бүрд, хэрэв энэ бүсгүй толгойг нь эргүүлээгүй бол энэ залуу надтай л суух байсан гэж бодоод гонсойдог шигээ гонсойсон Маргаретатай тасралтгүй, бараг айсан байдалтай хурдан ярих ажээ. Бүртгэлийн дэвтэрт тэднийг бичсэний дараа унгараар хэдэн үг уншихдаа бичиг хэргийн эрхлэгч сүйт бүсгүйн гэдсийг харж инээмсэглэн,

	— Та нарын яарсныг харж байна... Зүгээр, аз жаргалтай байх болтугай гэж албаны бусаар хэллээ.

	Ион бусад харчуултай адил сэтгэл хангалуун хөхөрсөн боловч бичиг хэргийн хөтлөгч Анагийн царай муутайг дайруулж байна гэж бодмогц сандарч, хөгжилтэй инээдээ арай ядан барьж газар ширтэн зогсож байгаа Флорика руу хурдан харав. Албан тасалгаанаас гарч, хашаан дотор гар буу тачигнаж байхад «Хэрэв би Флорикаг эхнэрээ болгон аваад энэ муухай царайтаас зугтан өөр тийшээ хоёулаа явчихвал ямар вэ?» гэж Ион гэнэт бодлоо.

	Гэвч түүний ухаан санаанд мөн тийм хурднаар газар санагдаж «...Ганц хүүхний төлөө бас л гуйлгачин хэвээр үлдэнэ шүү дээ!.. Дараа нь тэнгэр цэлмэг байхад бурхан намайг бүү ниргэг!» гэж дургүйцэн бодов.

	Белчуг шинэ сүмдээ их өргөл барьц өгч магадгүй гэж горьдон хэдийгээр эхнэр, нөхөр Херделя нар хуримын ёсолсон эцэг эх нь болсныг үзээд итгэл алдсан боловч ноёдод үйлчилдэгтэйгээ адил сайхан ёслол хийлээ. Лам Анаг дооглон харж байх шиг Ионд санагдаж, энэ нь Флорикаг хайрлах хайрыг нь түүний зүрхэнд дахин бадраав. Хурим найрын гол ширээг хадмынд засжээ. Амталсан хэдэн арван литр архи удаж түдэлгүй хүмүүсийн хөгжөөнийг дэгдээв. Ерөөл, хашхираан хутгалдан бүгчим агаарт хундага тулгацгаана. Хамгийн түрүүнд Василе Бачу төлөвлөгөө нь биелсэнд баярлан согтож, хүргэндээ хандаж хачин дуугаар нүдээ зальтайгаар ирмэн, ,

	— Би чамд газар өгнө өө... Санаа зовох. хэрэггүй... Чамд өгнө, чамд өгнө... гэж байнга хашхирна.

	Хуримын ахлагч Мачедон Черчеташу ухаалаг ахлагчид сайхан тохирдог ёсоор зөвхөн шүлэглэн ярих авч цэргийн захирангуй тушаалтай байнга хутгана. Байшин, пин, хашаанд хөлсөө асгаруулан бүжиглэцгээж, хөгжимчид ядаргаагаа архиар... гаргана. Ерөнхий тогооч болсон Флорикагийн эх хормойгоо өвдөгтөө хүртэл шууж, гартаа аварга том халбага барин хоол ундаар дүүрсэн ширээнүүдийн дундуур явж, хоол түгээн хадам эх болсондоо бахархсан шал согтуу Зенобиятай хашхиралдан өрсөлдөнө. Загалмай зүүлгэсэн эх эцэг Титу, Гиги нарын хамт ирцгээж тойрон буй тосгоны чинээлэг хүмүүстэй гол төлөв Лаурагийн тухай хүүрнэх авч нөхөр, хүүхэн хоёрын эрүүл мэндийн төлөө хундага тулган хоорондоо тун сайхан тохирсон тул сайн сайхан амьдарна гэж бүгдэд ярина.

	Шөнө дунд бэрд өгөх мөнгөө тавьж бүжиглэх болов. Ана хөл хүндтэй, хэт их ядрах учир түүний тэргүүн бэргэд болсон Флорика түүнийг орлох боллоо. Ион хэдэн удаа эрэлхэг хавархгаар эргэлдэн шавар вааран дотор нэг мөнгөн зоос хийв. Херделя хорьтын крон гаргасан авч Титуг бүжиглүүллээ. Дараа нь бүх зочид ээлж дугараагаараа ирж тус бүрдээ зүрх сэтгэл болон халаасныхаа хэмжээгээр... бэлэг өгцгөөв. Энэ үед Ана өөрөө бүжиглэж чадахгүйдээ ичингүйрэн, Ионыг Флорикаг бусдаас илүү чанга тэвэрч байгаад бага зэрэг хардах боловч сэтгэл хангалуун бүх зовлон зүдүүрийнхээ төлөө шагналаа авч байна гэж мэдрэн аз жаргалын үүлэн дунд умбан сууна.

	Бэрийн бүжиг дуусахад Бричаг «Сомешан» хэмээх дууг буруу хазгай эхлэхэд хөгшин залуу бүгд түрэн өргөлөө. Ион дахин Флорикатай бүжиглэж чих дөжрөм шуугиан дунд арай харанхуй хаалганы дэргэд хүрчихсэн байжээ. Тэр хоёрын хэн нь ч үг дуугарсангүй. Бүсгүй түүний нүд рүү нь ч харж зүрхлэхгүй байв. Ионы дотор буцалж, бүсгүйн махлаг ташааг хуруугаараа базан байнга Анаг таг мартаад түүний гэргий нь Флорика хэмээн хий санааширна. Дараа нь гэнэт сөөнгө дуугаар, гал бадарсан нүдээ гялалзуулан,

	— Флорика, энэ хорвоо дээр зөвхөн чи л надад энхрий байдаг, чи сонсов уу?... Сонсов уу? гэж шивгэнэв.

	Чингээд цээжиндээ хүчтэй шахан тэвэрч, шүдээ хавирахад бүсгүй айн сандарч орчин тойрноо ичингүйрхэн харлаа. Яг энэ хоромд Ана хорт могойд хатгуулсан мэт давхийв. Аз жаргалд итгэх түүний итгэл нь сарниж, дахин мөнхүү золгүй амьдралдаа унаж байгаагаа мэдэрлээ. Тэгээд гэнэт муу ёрын совингоо хөөн зайлуулах гэж гашуун нулимс асгаруулав. Гэвч хэн бэрийн нулимсыг тоох бил ээ?... Нэлээд хожим Ион түүний дэргэд ирж суугаад,

	— Чи юу гээд усан нүдлээд байгаа юм бэ? Ямар дүүжлүүрт очиж байгаа биш гэж тоомсоргүй хэлэв.

	— Миний хувь тавилан, миний хувь тавилан энэ юм! гэж Ана гуниглан шивгэнэлээ.

	— Хэчнээн цугларсан бол? гэж Ион бүсгүйн уйлахыг үл хайхран загалмай зүүлгэсэн эцгийнхээ ямар нэгэн алдаа гаргахгүйн тулд хоёр дахь удаагаа тоолж байгаа. тавагтай мөнгийг шуналтайгаар ширтэн аяархан өгүүллээ.

	Гурав дахь өдрөө найр Анагийн хадам эцгийнд шилжихэд бэр нь авдартай инж болон Гланеташугийн хашаанд арай ядан багтаж байгаа үй олон үхэр, гэрийн тэжээмэл шувуудаа дагуулан нүүж очив. Василе Бачу хүнд дарамтаас ангижирсан мэт баяр хөөртэй байлаа. Тэр бээр ялан давсандаа сагсуурч байгаа Ионыг доромжилсон харцаар ширтэн «Хүлээж бай, чи Василе Бачуг хэн болохыг үзэх вий!» гэж сэтгэл хангалуун байнга үглэсээр байв.

	 

	ИОН - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

